
	МОНГОЛОО НЭХЭЖ БУЙ МОНГОЛ

	 

	“Хөх дэвтэр” хэвлэлийн газар 2016 онд эрхлэн хэвлүүлсэн номоос

	 

	“Цагаан бамбарууш” хэвлэлийн газарт 2016 онд цахим хэлбэрт хөрвүүлэв.

ШҮҮМЖЛЭХ ХЭЛЭЛЦЭХИЙН УЧИР

	(Өмнөх үгийн оронд)

	 

	Хуучны сударт ийм нэгэн үг буй аж.

	Цөвүүн цаг ирэхэд: 

	Өнгө мөнгө хоёр хавчиж хууль үгүй болно

	Хавар намар хоёр хавчиж зун үгүй болно.

	Хурц сийрэг хэлтнээ 

	Цэцэн мэргэнд тооцох.

	Аль хилэнцэт муу хүнийг 

	Баатар мэт өргөмжлөн дээдлэх

	Номтой явсан хүн 

	Нохойноос ч дорд үзэгдэх.

	Өнөө болбоос энэ хуучин үгст дурдсан шинж төрхүүдийг бид өдөр бүр тод харж, алхам бүрдээ ил үзэх мэт. Мөнгөтэй, эрх мэдэлтэй нэгний өмнө хууль зүгээр л ямар нэгэн хэрэгтэй хэрэггүйг эрээчсэн цаас болж хувирсан. Олон түмэн хэдий дургүйцэн хэлэлцэх авч засарсан нь ер үгүй. Мөнгөтэй хүн хэрэг хийвэл ял үл үүрнэ, эрх мэдэлтэй хүн хууль зөрчвөл бахархал, үлгэр дуурайлал болно. Тэгээд гар утас хулгайлсан төдийд өсвөр хүүд төр төмөр нүүрээ харуулж ял өгөх атлаа төрийн дансыг улайтал, түмний хөрөнгийг хувхайртал, банк дампууртал “хулгайлсан” эрх мэдэлтнүүд эрх дураараа тарвалзана. Жишээ баримтуудыг жагсааваас уртаас урт хөвөрнө. Өнөө зарим нэгэн хүн эрхээ хасуулж, дээлээ нөмөрсөн нь шударга ёс ялаад, тэдэнд төр зохих хариуцлагыг нь үүрүүлж буй хэрэг огтхон ч биш, харин манай эрх баригч бүлэглэлүүдийн хоорондын “дайн”-ы золиос болсон хүмүүс юм. 

	Хүн ард шударга ёсонд итгэл алдарч, амьдралд цөхөрч, дотоод хүн нь уруудаж доройтно. Ингэхэд шударга ёс гудайж, ер хүн уруудаж байхад хөгжлийн тухай ярих боломж бараг үгүй юм. 

	Ийнхүү “Өнгө мөнгө хоёр хавчсаар хуулийг үгүй буй” нь ил тод харагдаж мэдрэгдэн, сэтгэл эмзэглүүлнэ. 

	Өнөө уран сэцэн үгсийг урсган сайхан ярих хүмүүс олон болжээ. Бүр тийм хурц сайхан ярихад сургаж, дадлагажуулах сургалт дамжаа ч олон. Энэ мэт уран сэцэн ярихыг хүний маш сайхан тэргүүн зэргийн чанар, чадвар, эрдэм гэж үзнэ. Ард олон ихэнхдээ хууртагдаж “Хошхирсоор” үлдэнэ. 

	Гэвч сайхан ярьж, итгүүлэн үнэмшүүлэх нь илүү чухал уу, ярьсан хэлснээ хэрэгжүүлэх, улмаар мөн чанарт хүрч орших нь чухал уу гэдэг асуулт энэ бүхний цаана ямагт гээгдэж хаягдана. Олонх нь хэдий сайхан яривч, ярьснаа ухаж ойлгох нь, сэтгэл зүрхэндээ мэдэрч шингээх нь бараг үгүй. Явдал, яриа хоёр нь үл зохилдож, үг үйлдэл хоёр нь харшлах атал олон ихэнхдээ тэднийг бахархан харна. Өнөө хэн ч, ямар ч сайхан үг, санааг цээжилж сурчхаад, уран сайхан ярьж дадчихаад үнэхээрийн сэцэн мэргэн мэт аашилж, цамнах нь олонтоо. Үнэнийг өгүүлж буй мэт итгэл төгс дүр эсгэх. Үнэн сайхан үгийг адгийн луйварчин, зальтан, ашиг завшаанч нь хүртэл яруу тодоор хэлж чаддаг болчихсон учир сэцэн хийгээд зальтан хоёрыг ялгаж салгахад нэн бэрх. 

	Хурц сийрэг хэлтэн нь олон биднийгээ хошхируулсаар, ард олон бид ч хошхирсоор, сүүлдээ хаширч гүйцээд, ямар ч сайхан үгэнд, амлалтад итгэж үнэмшихээ больжээ. 

	Ийнхүү “Хурц сийрэг хэлтнээ сэцэн мэргэнд тооцох” болсоор бид уджээ. Тэднээрээ зам чигээ заалгаж, тийн залгачхаад төөрч мунгинах нь хэцүү, төөрч мунгинасны дараа бие биеэ үгүйсгэх эвдрэлцэх нь бүр хэцүү.

	Нэгэнт хууль үгүй болж, сэцэн мэргэнээ ялгаж салгах чадваргүй болоод ирэхийн цагт, аль эрээгүй түрэмгий, ёс бус аашилсан нь баатар мэт, завшиж, дээрэлхэж, ихэрхэж, дураар дургиж чадсан нь бахархал мэт харагдах. Замын хөдөлгөөний дүрэм зөрччихөөд, шаардлага тавьсан төрийн цагдааг нударгалаад унагаавал ард түмэн түүний баатар зоригийг бахархана. Цагдааг даргатай нь, хууль дүрэмтэй нь нам дардаг тэр хэн бэ, аргагүй баатар мөн юм байна хэмээн шуугилдана. Дархан цаазтай газарт орд өргөөгөө барьчхаад, хууль журам ярьж очсон байцаагчийн нүүр өөд хууль, шаардлагыг нь урж шидэн, хөөгөөд гаргачихдаг нэгнийг бахархана. Чадаж байхад яах юм бэ гэлцэнэ. Тэгээд тэднийгээ өргөмжилж, олноороо дуурайн хошуурах ажээ. Хоёр саяар баригдах замыг 20 тэрбумаар бариулчхаад, инээд алдан явж байгаа хүнийг “Эр хүн” гэж үнэлнэ. Тендерийн 40 хувийг ил шулуухан нэхээд авчихдаг нэгнийг “Шударга гар” хэмээн бахадна. Хэлтсийн дарга ч хийх чадваргүй нэгэн хэн нэгэн даргыг дагаж гүйж байгаад гэнэтхэн Төрийн сайд болж, харшид амьдраад эхлэхээр “Сэргэлэн, сүйхээтэй” гэж шивнэлдэнэ.

	Ёс гэдэг зүйл байдаг эсэх нь эргэлзээтэй болж, ёс бусаар явах нь амар хялбар мэт сэтгэгдэх ажээ. 

	Ийнхүү “Аль хилэнцэт муу хүнийг баатар мэт өргөмжлөн дээдлэх” болсон нь гачлантай. Үр дүнд нь бүгдээр хөл толгойгоо алдан бужигнацгаах. 

	Хууль үгүй болж, үнэн худал, шударга, зальхай, сэцэн мэргэнээ ялгаж салгах чадваргүй болж, хилэнцэт муугаа баатар хэмээн үлгэрлэн дагахын цагт үнэн үг үнэ хүндгүй болж, журамтай, ёс зүйтэй нэгнээ өт хорхой мэт үл анзаарна. Шударгаар явахад дарагдах, адлагдах нь их болж, ёс зүйтэй оршиход тэсэхүйеэ бэрх дарамт учирна. 

	Ийнхүү “Номтой явсан хүн нохойноос дор үзэгдэх” -ийн шинж бүрдэнэ. Номтой хүнийг мөнгөгүй ядарсан нэгэн л гэж тооцно. 

	Төрийн бодлогод хүртэл энэ шинж илэрч, Шинжлэх ухааны салбараа үл тоож, хатавчиндаа байлган, өл залгах төдий хөрөнгө хялайлгана. Эрдэмтэн судлаачдынхаа үгийг үл тоож, хэн нэгэн улс төрчийн бодлого ямар ч шинжлэн судалсан эрдэмтэн, ямар ч судалгааны үнэнээс илүү мэт дураар шийднэ. Хатавчинд суусан эрдэмтэд дэмий л тэндээ бувтналдах. 

	Үр дүнд, төр нь хөгжлийн нэгдсэн бодлого, хөтөлбөргүй, улс нь зорьсон зорилгогүй болж хоцроод даяараа дөрөв дөрвөн жилийн сонгуулийн хугацаанд л амьдардаг болов. Улс орон хөгжлийн нөөцөө шавхаж, дампуурлын ирмэгт хүрэв. Өрд унав. Ард олны үнэмлэхүй олонх буюу 65.4 хувь нь (ядуу 23.33 хувь, бага орлоготой 42.04 хувь) туйлдан ядуурав. Нийгмийн чанарыг илтгэдэг олон үзүүлэлтүүд ихэнхдээ хасах заав. 

	Хүмүүс бид нэг нэгэндээ итгэхээ больж, хардаж сэрдэх нь гаарч, бүгд л дор дороо бухимдацгаах боловч яах учиртайгаа үл мэднэ. 

	Хуучин судрын үг ийнхүү амилсан мэт харагдаж, сэтгэгдэнэ. Цөвүүн цаг нь нүүрлээ юу? Энэ бидний үед үү? Тийм биш байгаасай. Хэдий эдгээр шинж төрхүүд илэрч буй ч засаж залруулах аргагүй болтлоо дор орчихсон гэж бодохгүй байна. Засаж залруулах боломж бидэнд бүрнээ бий. Харин ч бид энэ цаг үедээ засаж залруулж эс чадваас, цаашид энэ чигт нь хяналтгүй алдаж асгаваас үнэхээрийн цөвүүн цаг ирж магад. Өнөө бид бүхий л арга боломжоо шавхах шаардлагатай тулсан. Энэ мэт байдалтай эвлэрэн сууна гэдэг тэсэмгүй. Бид нөхцөл байдалд дасалгүй, сэтгэл ханалгүй, эсвэл цөхрөлгүй, илүү холд тэмүүлж, зорьж байж хөгжинө. 

	Бүх зүйл ийм хүнд бэрх болчихсон уу гэвэл бас үгүй. Ард олон хэдий эвлэрч дассан, эсвэл цөхөрсөн байдалтай байгаа ч өөрчлөгдөн засраасай гэсэн хүсэл их байгаа нь мэдрэгдэж, анзаарагдана. Олон залуус хувь хувьдаа хийж, бүтээж, тэмүүлж яваа. Шинэ санаачилга, өндөр технологи нэвтрүүлэн, оюуны болон материаллаг баялаг бүтээж байна. Гэвч нийгмийг нэлэнхийд нь хамарсан бурангуй байдлыг давж, нэвт гэрэлтүүлэхэд бэрх. 

	Чухам тиймээс шүүмжлэх хэлэлцэхээс аргагүй байна. Шүүмжилье гэж шүүмжилсэнгүй, өө сэв эрж гоочилсонгүй. Зайлшгүй хэлэх, ярих шаардлага тулсан учраас тэр билээ. Хэзээ хожим нөхцөл байдал улам хүндэрсэн хойно, энэ мэт байдлыг боломжоороо хэлж, сануулж, ярьж, хэлцэж байсангүйдээ харамсахгүйн тулд, үр хүүхдүүддээ өнөөгийн энэ бэрхшээл, асуудал бүхнээ өвлүүлэхгүйн тулд шүүмжлэх хэлэлцэхээс аргагүй байна. Тиймээс энэ номд орсон өгүүлэл маань ихэнхдээ шүүмжилсэн агуулгатай боллоо. Оносон нь ч буй, бас зөрүүлсэн нь ч бий байх. Тийм болбоос мэргэн ухаандаа тунгаан, засаж залруулж өгнө буй за.

	Номын “Цаг үеэ шинжихүй” хэмээх нэгдүгээр бүлэг энэхүү шүүмжлэлт эргэцүүллүүдээс бүрдэв. Харин “Өнгөрсөн үе рүү зурвасхан өнгийхүй” хэмээх хоёрдугаар бүлэгт Монголоо нэхэж буй хүний хувьд түүхээс зарим нэгэн асуулт, тайлал хайсан билээ.

	Гуравдугаар бүлэг нь “Алс нутагт учирсан ховор хүмүүс” нэртэй бөгөөд Монголчууд бидний түүхийг нарийвчлан судалдаг дэлхийд нэртэй хоёр эрдэмтний үг ярианаас, мөн Америкийн армийн хамгийн шилдэг сор хүчин болох усан цэргийн марине ангид монголчуудаас анх удаа алба хааж, Иракийн дайны халуун гал дунд дайтаж явсан монгол эр цэргийн ярианаас Монголоо эрж хайсан юм.

	Уншсан хэн боловч аль алинаас нь ямар нэгийг олж, ойлгож, мэдэх байх хэмээн найдна.

	 

	Б.Номинчимэд

	 

	 

	
НЭГДҮГЭЭР ХЭСЭГ: ЦАГ ҮЕЭ ШИНЖИХҮЙ 
... Бодол, эргэцүүллүүд ...

	 

	 

	 

	МОНГОЛОО НЭХЭЖ БУЙ МОНГОЛ

	(Монгол хүний үнэлэмж, ёс зүйн цогцын талаарх эргэцүүлэл)

	 

	 

	1970-аад оны сүүлчээр юм даг, манай нутгийн нэг айлд зочилсон хүн гэрийн эзэнтэй сүрхий ам зөрөөд, гарч явахдаа гэрийнх нь хошлон бүсийг тас тас огтолж орхиод явчихжээ. Үүнийг сонссон эмгээ маань “Монгол хүн байна даа, арай ч дээ” хэмээн халаглаж байсан сан. 

	Өширхөл, хонзогнолоо тайлж байж санаа амардаг зан бол, тэр тусмаа энэ мэтээр хорлонтой, ёсон бусаар тайлна гэдэг бол олиггүй өчүүхэн хүний явдал юм. Эмгээгийн “Монгол хүн байна даа, арай ч дээ” гэсэн үгний цаана Монгол хүн ийм болчимгүй, муухай, аргаа барсан юм хийх ёсгүй юм гэсэн сэтгэлгээ байна. 

	Мөн тэр үед билээ. Сумын төвийн Худалдаа бэлтгэлийн ангид бараа татаж явсан ачааны машин зам зууртаа онхолдож, бараа нь газраар нэг цацагджээ. Сүрхий бэртсэн жолоочийг замын тэрэг цааш нь аймгийн төв рүү авч явсны дараа сумаас комисс томилогдож, өнөөх талын нэг тарсан бараа таваарыг нь тоолж, бүртгэх, данс бичигтэй нь тулгах ажил хийхээр явсан юм. Гэтэл тэрхэн жаахан эзгүй чөлөөнд бас нэг замын нөхөр өнөөх бараанаас нэлээдийг хусчихсан байсан гэдэг. Хулгайлсан хэрэг л дээ. “Чоно борооноор, муу хүн дүйвээнээр” гэдэг л юм болсон нь тэр. Түүнийг сонссон хөгшид ихэд эгдүүцэн ярьж, өнөөх завшигч нөхрийг “Монголоо алдсан хог” гэж дамаа загнаж байсныг санаж байна. 

	Бусдын зовлон, бэрхшээл, цаг зуурын үймээн сиймхийг ашиглан өөртөө ашиг завшаан авах нь зүй бус явдал. Хөгийн муу хүмүүс л ийм зүйлийг үйлддэг. Аавын “Монголоо алдсан хог” гэсэн үгний цаана хэн нэгний зовлон бэрхшээлийг далим болгон өөрт ашиглах нь монгол хүнд байж болшгүй явдал гэсэн сэтгэлгээ бас харагдана. 

	1990-ээд оны эхээр юм даг. Саахалтын ах эмээгээсээ үлдсэн хуучны эхнэр хүний толгойн мөнгөн хэрэгслийг аймгийн төвийн нэгэн дарханд аваачиж, өөртөө найман талт усан гинжтэй, соёо цохилуур зэрэг тамхины хэрэгсэл хийлгэж билээ. Гэтэл сар ч болоогүй байтал өнөөх мөнгөн соёоных нь үзүүр гэнэт улайрч, шаргалтаад иржээ. Гайхсан ах хутганыхаа мөрөөр шудраад үзвэл гуулиар хийгээд мөнгөөр бүрчихсэн байсан гэдэг. “Гууль нь цухуйна” гэдэг жинхэнэ бодит утгаараа болсон нь тэр. Тэгээд хуурамч соёо цохилуураа аваад, ажил явдал болгон аймаг орж, өнөөх дархандаа үзүүлтэл “Би таны өгсөн мөнгийг л хайлуулж хийсэн дэг. Гуулиар хийгээгүй. Энэ миний хийсэн хэрэгсэл биш байна” гэж гүтгээд огт хавьтуулсангүй. Үүнийг сонссон нутгийн хөгшид тэр дарханыг “Яадаг муу монголоо алдмар вэ?” хэмээн гайхан шогширцгоож байсан сан. 

	Энэ үгний цаана бусдыг хууран мэхлэх, завших, гүтгэх зэрэг муу явдал хийдэг хүн бол МОНГОЛ хүнийхээ язгуур шинжийг алдчихсан, МОНГОЛ ХҮН биш болчихсон гэсэн үзэл санаа ханхална. 

	Өгөөмөрийн талд мотоциклоор бөхөн хөөж бахардуулаад, амьдаар нь эврийг нь тайрч аваад явчихсан хэрэг гарч, хөгшид “Тэр лавтай монгол хүн биш ээ” гэлцэн халаглаж байсан сан. Булаг шандын усанд цагаан идээ оруулах, шинэхэн зүлэг ногоон дээр хөөтэй тогоо тавих, унаа морио хазаартай нь услах гэх зэргээс болж хөгшдөд “Боль чи, Монголоо алдмар минь” хэмээн зандчуулж явав. Ер тэр цагт хөгшид болчимгүй, бусцар зүйл хийсэн нэгнийг “Монгол хүн байна даа, ийм ч юм хийх гэж” хэмээн харуусан халагладаг, ёсон бус муухай явдалтай хүнийг “Монголоо алдмар” гэж загнан ширүүлдэг нь олонтоо байсан сан. Энэ үг бараг хэлц үг шахуу байж...

	Өнгөрдөг цагаан сараар, цагаан хуучраагүй байхад тавгийн идээнийхээ ул боовыг хог дээр гаргаад хаячихсан явдал болж, нүүр хуудаснаа хэдэн мянган хүн эгдүүцэн дургүйцэж буйгаа илэрхийлж байв. Тэгэхэд ойрд сонсогдоогүй “Монгол хүн байна даа, арай ч дээ” гэсэн өнөөх халаглал мэр сэр харагдаж билээ. 

	 

	* * *

	Уншигч та хөгшдийн энэ хэлцээс нэг зүйлийг тод анзаарсан байх гэж найдна. 

	Энэ бол Монгол хүний үнэлэмж юм. 

	Үнэхээр монгол хүн л юм бол, 

	- Муу аргаар өш хонзонгоо тайлдаггүй байх нь, 

	- Хэн нэгний зовлон, золгүй тохиолыг ашигладаггүй байх нь, 

	- Хуурч мэхэлдэггүй, муу ов залиар хүнийг хохироож, ашиг завшаан олдоггүй байх нь. 

	- Байгаль дэлхийдээ өр зөөлөн сэтгэлээр ханддаг байх нь гэх мэт гаргалгаа эдгээр жижигхэн жишээнүүдээс харагдана. 

	Ардын ахуй амьдрал, зан үйл, явдал суудал, хууч түүх, судар ном, хэлц ярианаас сэргээн харваас энд дурдагдаагүй өөр олон сайхан чанар монгол хүнд бас бий. Үүнд:

	- Нэг нэгэндээ ээл түшигтэй, нөмөр нөөлөгтэй, тус дэмтэй, эв найртай амьдарч ирсэн байх юм, Монголчууд бид. “Хаяа багтахаараа бууж, хошуу багтахаараа хувааж” явдаг сэтгэлгээ бий.. Хатуу ширүүн байгалийн эрхшээл, гэнэтийн огцом өөрчлөлт, хувирал дор аж төрдөг нүүдэлчид тэр хатуу ширүүнийг хамтын ухамсар, тус дэмийн хүчинд даван гарахаас өөр ямар ч арга нөхцөлгүй юм. Эс бөгөөд бүгд мөхөх болно. Тиймээс монгол хүнд тусч чанар заавал байх ёстой зүйл гэж үздэг, тусч бус хүнийг “монголоо алдсан” гэж үздэг байжээ. Самуун цаг зуурт монголчуудын энэ язгуур шинж нь бүдгэрэн, буурайж ирэхэд өөр хоорондоо тэмцэлдэн, өрөөл бусдын эрхшээл дор ортлоо ядарч явсан түүх бий. Гэхдээ тэр нь цаг зуурынх болохоос яс язгуурынх биш юм. 

	- “Бусдын тус бүтвэл өөрийн тус бүтнэ” хэмээн үздэг ард түмэн билээ, бид. Тусыг зөвхөн тусынх нь тулд бүтээдэг, хариу харам, барьцтай тус болохыг цээрлэдэг байж. Хэн нэгэнд хэрэгтэй үед нь цагийг нь олж тус болсон бол хэрэг бүтлээ гэж үздэг, ач тус болсоноо эргэн сануулж, энд тэнд гавьяа мэт хөөрөн явахыг муу муухай, зүй бус явдал гэж үздэг байжээ. Тус дэмийг нь хүртсэн тал нь ч “Ачийг ачаар” гэдгийг ямагт марталгүй санаж, талархан явах бөгөөд боломж, шаардлага гарваас ач тусыг нь хариулах, бүр нугалж хариулахыг эрхэмлэдэг байж. “Ачийг бачаар”, “Тусыг усаар” хариулах нь энэ насны цөв хэмээн ихэд цээрлэнэ. 

	- “За бол ёогүй” гэдэг. Хэлсэн ярьсандаа хүрдэг итгэлтэй, найдвартай чанарыг ихэд эрхэмлэдэг байж. Монгол эр хүн бол хэлсэн, санасандаа заавал хүрдэг гэсэн тогтсон ойлголт бидний өвөг дээдэст гүн шингэсэн байжээ. “Эр хүн хэлсэндээ, эмээлт морь харайсандаа” гэдэг үг зүгээр нэг толгой холбосон хэлц биш, зан суртахууныхаа үнэ цэнт талыг томьёолсон нь болно. “Монгол хүний ЗА андгайгаар буй” гэнэ. Энэ нь “За” л гэж нэгэнт хэлсэн бол тэр андгай, тангараг лугаа адил байх ёстой гэсэн үг юм.

	- Овилгогүй, ойворгон зан араншинтай хүнд таагүй ханддаг, ноён нуруутай төлөв түвшин хүнээ хүндэтгэдэг, тэднийхээ үг зөвлөгөөг авдаг, буруу гачуу зүйл хийвэл тэднээсээ жийрхэг дөлдөг байж. Тийм хүнээ “Уул шиг түшигтэй, тал шиг сэтгэлтэй” гэнэ.

	- Зусарч, бялангач занг жигшин зэвүүцдэг, тийм хүмүүсийг ангийн адаг үнэгтэй зүйрлэдэг байжээ. Хөдөөгийн Пэрлээ абугайн бичсэнээр “Тал нутгийн эзэд үнэг шиг зусардаж явснаас баатрын ёсоор үхсэн дээр” гэдэг сэтгэлгээтэй.. 

	- Монголчууд бол их энэрэнгүй зөөлөн сэтгэлтэй, өрөвч уяхан хүмүүс юм. Бас найрсаг тусч, өгөөмөр чанар бол монгол хүний үндсэн шинж чанар, нэрийн хуудас нь байв. Энэ талаар Оросын алдартай судлаач Н.М.Пржевальскийгаас эхлээд XVIII, XIX зуун болон XX зууны эхэн үед Монгол орноор аялсан жуулчид, судлаачид бүхэн толгой дараалан бичиж тэмдэглэн үлдээсэн байдаг. Жишээ, баримт татвал барагдашгүй ихийг бичиж болох билээ. Хаалга үүдэндээ цүү цуургагүй байсан явдал мөн саяхных даа. Хаа холын нүүдэлчдийг цай идээгээ бариад угтдаг байсан заншил өчигдөрхнийх дөө. 

	- Аминч, бэртэгчин зан, хувиа бодсон явцуу сэтгэлийг, Биеийн амрыг харах, бэлэнчлэх, Бусдыг хуурч мэхлэх, Авах завшихыг эрхэм болгох зэргийг жигшин цээрлэдэг, Би-гээ ихэд бодсон, бусдыг үгүйсгэн дорд үздэг хүмүүст таагүй ханддаг байж. “Би-гээ ихэд, бодох нь бэтгээ цатгаланд бодохтой адил” хэмээн сургаж иржээ. (Залуу үе мэдэхгүй байж магад, бэтэг гэдэг нь нэгэн төрлийн хавдар өвчин юм. Бэтэгтэй хүний гэдэс цатгалан мэт томордог)

	- Овилгогүй дээрээ шуналтай, далд давхар санаатнаас бол ихэд жийрхэн цээрлэдэг, “дотор санаатай, дотуур тамиртай муу хүн” гэдэг, Эе эвийг эвдэгч, хов жив зөөгч, яс хаягч, ярдаг, хахир зантай хүнд таагүй ханддаг байж...

	- Монгол хүн нэгнийхээ алдаа эндэлд улай үзсэн хэрээ мэт баярлан баясах биш, харин харуусан халагладаг байж. Зуунги зантай хүнийг хүний гэмийг отогч олиггүй амьтан хэмээн жигшинэ. Амжилт бүтээлд нь хорсон жөтөөрхөх биш баясан баярладаг байж...

	- Ядарсан, сул доройдоо ихэрхүү дээрэлхүү зан авир гаргах, тэр ч бүү хэл харж халамжлахгүй байхыг монгол хүний явдал биш гэж үздэг байж. “Муу муудаа, муна гадсандаа” гэж томьёолдог.. “Годрон ямаа муудаа ширүүн, гологдсон хүүхэн эхдээ ширүүн” гэсэн үг ч бий. 

	- Эд хөрөнгөөр баярхах, хий хоосон сагсууран сагсалзахыг ч элэглэн шоолно. “Шинэ баян чээж өвчтэй”, “Адаг баян эд хөрөнгө” гэх мэт.

	- Монголчууд андын ёсыг машид эрхэмлэдэг байжээ. “Нөхрийн төлөө өдрийн боол” хэмээн андынхаа төлөө сэтгэл, зүтгэл гаргахыг эрхэмлэнэ. “Үнэхээр барилдсан сайн нөхрийн үгийг үхтэл бүү март” хэмээн сургана. “Муу төрлөөс сайн анд хувь илүү” гэлцэнэ. 

	Өөрийн тусыг урьд өг

	Нөхрийн тусыг сүүлд ав

	Хагацашгүй нөхрийг

	Марташгүй үгээр бүү хорсго

	- Монголчууд эв эеийг эрхэмлэх сэтгэлгээ, тэмүүлэл асар өндөр байжээ. Эв эеийн тухайд ихийг хэлж сургана. “Халуун зуураа эвийг хичээгээрэй”, “Хоёр хүн эвтэй болбоос төмөр хэрэм мэт, хорин хүн эвгүй болбоос эвдэрхий хүрээ мэт”, “Уудам сул жаргая гэвээс эв эеийг хичээ”, “Хэн дор эе буй болбоос түүн дор нөхөр буй” гэх мэт. XIII зууны үеийн монголчуудын эв эеийг гайхаж бичсэн нь цөөн бус. 

	- Ер нь монголчууд хүний мөс чанарыг ихэд эрхэмлэдэг, хүн муутай хүнээс, айл өрх, удмаас ихэд цэрвэдэг байж. “Уг муутны уснаас ч түймэр ноцно”, “Уг муутнаас эхнэр авах нь бүү хэл үүдээр нь ч бүү гар” гэх мэт. 

	- “Араншин удмынх, ааш ухааных” гэнэ. Энэ нь заяаны удмын араншин гэм дутагдал хүний ёсонд гэгээрч, төлөвшлийг олох нь эрхэм чухал гэсэн үзэл юм. Мөн ааш зан амьдралын элдэв тохиол, нөхцөл байдлаас үүдэн эвдрэх нь ч бий. Тиймээс “Ааш нь эвдэрсэн” гэж, ааш араншингаа эвдэхийг ихэд болгоомжлон сануулж ирсэн.

	- Байгаль орчиндоо ухаалаг, ээлтэй хандах, эсрэгцэн эзэмших бус зэрэгцэн зүй зохистой зохицож орших арга ухаантай байх... “Эх дэлхий, эцэг тэнгэр” хэмээн байгаль дэлхийгээ эхтэйгээ адилтган үздэг, тэнгэрийг эцэг лугаа адил сэтгэдэг, энэ нь мухар сүсэг бишрэл ч бус, нарийн танин мэдсэн гүн ухааны суурь бүхий үзэл болно. 

	- “Халуун хошуут мал сүрэг”, “Амь таван эрдэнэ” гэх мэтээр ахуй амьжиргааны үндэс болсон эрдэнэт мал сүргээ эрхэмлэн дээдлэх бүхэл бүтэн цогц үнэлэмж, ёс уламжлалтай. 

	Манай ардын соёл, уламжлал, ахуй, сэтгэлгээнд нь уламжлагдаж ирсэн энэ мэт хандлага нь асар баялаг агаад нэг бус нэлээд олон ном сударт хураангуйлахаар юм.

	Гэх мэтчилэн ардын дунд уламжлагдаж байсан зан суртахууны хандлагуудыг шүүж үзвэл хар аяндаа хатуу бат тогтсон, ихээхэн ул суурьтай бүхэллэг цул цогц ойлголтын хэлтэрхий, үлдэгдэл болох нь харагдана. Яг л эртний маш нарийн бүтэц зохион байгуулалт бүхий хот балгадын туурийн нэгээхэн хэсэг мэт...

	Энэхүү цухас дурдсанаас үзэхэд л монгол хүний үнэлэмж хэчнээн өндөр байгаа вэ??? Бидний өвөг дээдэс өөрсдийгөө ямар эрхэм сайхнаар үнэлж, дээдэлдэг байгаа вэ? “Монгол хүн” гэдэг ойлголт ямар их үнэ цэнэтэй байгаа вэ?

	 

	* * *

	Энэ бол ямар ч үндэстэнд хэзээ ч байж л байдаг хойч үедээ сэтгэл дундуур ханддаг өвгөд хөгшдийн үглэл, гоморхол, тунирхал биш. Харин ч өнө эртнээс улбаатай Монгол түмний ёс журам, зан суртахууны цогц системийн үлдэгдэл, санамж болно. 

	Монголчууд нэн эртний ард түмэн. 2200 гаруй жилийн өмнө Хүн гүрний их хаан Модун Төрт улсаа байгуулснаар нүүдэлчдийн Монгол төрийн үүсэл тавигдсан гэж үздэг. Гэвч Модун хаанаас ч өмнө нүүдэлчдийн улсад Төр байсан. Модун хааны эцэг Түмэн ч төрт улсын хаан байсан ба тэр мөн эцэг дээдсээсээ төрт улсаа өвлөн авсан байдаг. Модун хаан харин нүүдэлчдийн үндсэн хуульт анхны хүчирхэг эзэнт гүрнийг байгуулсан түүхтэй. Зарим эрдэмтдийн үзэхээр Төв Азийн нүүдэлчдийн хаант төрийн түүх 2000 мянганаар зогсохгүй, манай тооллын өмнөх X зууны эхээр үүссэн Хятадын Жоугийн төрт улстай нас чацуу гэх нь ч бий. Юутай ч манай өвөг дээдэс нүүдэлчид лавтайяа 3000 орчим жилийн өмнөөс төрт улсыг байгуулж ирж...

	Баруун тийш ойн гарч, хүчирхэг Ромтой зиндаархаж, европ дахинд боолын эрин үеийг халж, феодлын дундад зууныг эхлүүлсэн Хүн гүрний хүнчүүд өөрсдийгөө Төв Азийн Их Хүн гүрний үргэлжлэл, хаадын хаан алдар цуут Аттила өөрийгөө Модун хааны залгамжлал гэдгээ сайтар мэддэг байсан гэдэг. 

	Чанчун бомбын гарын туслах Ли Жичаны тэмдэглэлд өгүүлэхээр Чингис хаанаас Чанчун бомбод илгээсэн зарлигийн захидалд “...зэрэг харь этгээдийн олон улс орон надад харьяат түшмэл улс болон дагаад байнам. Сэтгэхүй, энэ нь манай Шаньюйн улсад мянган он, зуун үед эс гарсан хэрэг болбой” гэсэн мөрүүд буй юм. Модун шаньюйгаас Чингис хааны үе хоорондох зай даруй 1400 гаруй жил. Энэ урт цагийн түүхийн улбааг, Шаньюйн улс буюу Хүн улсыг өөрсдийн дээдэс гэдгийг XIII зууны үеийн монголчууд сайтар мэддэг байсны баталгаа нь энэ болно. 

	XIII зуунд монголчуудын бүтээн босгосон дэлхийн эзэнт гүрний оршин тогтнохуйн үндэс нь цэрэг зэвсгийн, техник технологийн, арга стратегийн давамгайлал, хамгийн чухал ёс зүйн, үүрэг хариуцлагын давуу тал байлаа. Чухам тиймдээ л Монголын эзэнт гүрэн бүхний сэтгэлийг татсан, олон соёл, шашин, үзлийг тэгшээр хөгжүүлсэн, орчин цагийн даяарчлалын эх суурь болсон ер бусын шинж төрхтэй эзэнт гүрэн байсан хэрэг. 

	Г.В.Вернадский бичихдээ “Чухамхүү эзэнт гүрний үзэл санаа л монголчуудын ... ялан дийлсэн оюуны онцлог шинж байсан юм. Монголын их хаад бүх нийтийн энх амгалан, олон улсын тогтвортой байдлыг бий болгох тов тодорхой зорилготойгоор дайн тулаан хийж байсан бөгөөд эл зорилгоо биелүүлсний дараа хүн нэг бүр болон нийтээрээ төрдөө байнга хүчин зүтгэх нь хүн төрөлхтний аюулгүй байдлын үнэ цэнэ болж байлаа” гэжээ. 

	Энд дурдагдаж буй “.. хүн нэг бүр болон нийтээрээ төрдөө байнга хүчин зүтгэх”-ийн цаана ямар нэгэн үнэт зүйл, үзэл санааг тойрон нягтарсан итгэл үнэмшил, зарчим байсан нь нэн тодорхой. Их Эзэнт гүрний үед монгол хүний ёс зүй гайхамшиг болж байсныг түүх гэрчилнэ.

	Өгөөдэй хааны үед хааны харуулд гарч байсан монгол цэрэг унтаж орхижээ. Харуул унтах нь шууд алах ялтай байж. Унтсаныг хэн ч харсангүй, мэдсэнгүй. Мөн түүнээс болж ямар нэгэн хэрэг зөрчил ч гарсангүй байна. Гэтэл өнөөх цэрэг өөрөө унтсанаа илчилж, цаазын ял руу сайн дураараа очжээ. Өөр газар хэзээ ч ийм зүйлийг олж харахгүй байсан тухай үйл явдлыг нүдээр үзсэн хүн бичиж үлдээсэн. Энд өнөө цагийнхан бол хэчнээн оролдовч тэнэглэл гэхээс өөрөөр тайлж үл чадах үүрэг хариуцлагаа гүнзгий мэдэрсэн ухамсар, аминаас нь үнэтэй зарчим, итгэл үнэмшил байсан хэрэг. 

	Монголчуудын эвсэг найрсгийн талаар Плано Карпиниас эхлээд гайхан шогширсон нь олон. Тэр бичихдээ “Монголчуудын эв найртай нь гайхалтай. Тэд нэг нэгэнтэйгээ тэмцэлдэж, тэрсэлдэх, зодолдох нь бүү хэл дуугаа ч өндөрсгөж харилцах нь үгүй. Дээрэмчин, хулгайч гэж үгүй учраас үнэт эдлэлийн хайрцаг, агуулах, гэр оронд хэзээ ч цоож цуурга үгүй” гэж бичиж үлдээсэн. Рашид-ад-Дин “Судрын чуулган”-даа, Жувейни “Ертөнцийг байлдан дагуулагчийн түүх”-дээ Монгол хүний ёс зүй, үнэ цэнийн талаар гайхамшигтай жишээ баримтуудыг нэг бус бичиж үлдээсэн байдаг. 

	Нэгэн үе хүчирхэгжин, нэгэн үе сарнин буурч байсан ч энэ урт удаан хугацааны түүхийн туршид нүүдэлчдийн дунд бүрэлдэн бий болж, хатуу тогтсон ёс зүйн үнэлэмж, үнэт зүйлсийн бүхэл бүтэн цогц бий болсон гэдэг нь нэн тодорхой юм. 

	Ер тохиолдлын бус хүчирхэг гүрэн улсын суурьт чухам тийм ёс зүй, үнэт зүйлсийн цогц заавал байж таардаг. 

	Хүн гүрний үеэс бий болсон энэ цогц үзэл, хандлага дараа үеүдэд ч бүрмөсөн тасарчихсангүй, уламжлагдаж ирсэн. Өөрөөр хэлбэл 3000 орчим жилийн түүхтэй төрт улсуудыг байгуулж явсан үндэстэнд өөрийн дотоод үзэл хандлага, ёс зүйн цогц тогтолцоо гарцаагүй байж таарна. Түүхч Г. Гонгоржав энэ талаар нарийн судалж, олонтоо бичсэн дээ. Сүүл үед С. Нарангэрэл гуай ч хөндөн бичиж байгаа. Гадаадын эрдэмтэд ч үүнийг анзааралгүй өнгөрсөнгүй. 

	Монгол хүний эдгээр үнэлэмжид эрдэм мэдлэг, чадварын талаасаа ёс зүйн утга агуулга нь илүү түлхүү байдаг онцгой нэгэн бий. 

	Байгалийн эрхшээл дор аж төрөн оршдог нүүдэлчид - байгалийн түгээмэл хуулийн дор төрт ёс, ахуй байдлаа цогцлоодог, ертөнцийг үзэх өвөрмөц үзэл, итгэл үнэмшилтэй, нүүдлийн онцгой ахуй соёлтой. Байгаль бол хамгийн ёс суртахуунч мөн чанартай оршдог, ямар нэгэн засдаг хуурамч, зусарч, ашигч завшаанч, өчүүхэн дорд эрх ашгийг эрхэмлэх хандлага үгүй гэж нүүдэлчид /бид/ үздэг. Энд байгаль гэдэг нь зөвхөн хүрээлэн буй байгал орчин төдийгөөр хязгаарлагддаггүй, ил болон далд орших бүхий л орчлон ертөнцийг илэрхийлж буй. 

	Чухам бидний дээдсийн тэнгэр шүтлэгийн эхлэл энд бий. Байгаль өөрөө хүний ертөнцөд байх ёс суртахууны хуулийн мөн чанар, хэм хэмжээ нь. Тиймээс байгалийн хууль бол хүний ертөнцийн бүхий л хуулийн язгуур анхдагч, суурь юм гэсэн үзэл санаа эндээс урган гарна. Монгол хүний үнэлэмжид ёс зүйн тал илүү түлхүү байдаг нь энэ суурь үзэлтэй холбоотой. Өөрөөр хэлбэл, хүний нийгмийн оршихуйн суурь нь ёс зүй, ёс суртахуун болно гэсэн гаргалгаа, үзэл хандлага болно. Харин “Хэн хүчтэй нь сул доройгоо барьж иддэг ширэнгийн балар хууль” хэмээн байгалийн хуулийг хэт өрөөсгөлөөр харьшуулан, хялбаршуулан ойлгож тайлбарладаг үзэл нь байгалийн оршихуйн дотоод зүй тогтлыг, билэг талыг нь сайтар мэдрээгүй суурин иргэншлийн зүгээс гаргасан төөрөгдөл. Говийн ганц шанд усан дээр ямар ч амьтад биеэ биеэ барьдаггүй юм.

	Монгол хүний үнэлэмжийн ёс зүйн хүчтэй хандлага нь монголчууд бидний арга бэлгийн тэнцвэрт байдалд тулгуурласан сэтгэлгээ, суурь үзэл хандлагын нэг чухал хэсэг нь болно. Тиймээс ч аливааг зөвхөн арга талаас нь харж, үйлдэх суурьтай барууны суурин иргэншил дэх хүний үнэлэмжээс ихээхэн ялгаатайн адилаар Күнзийн ёс суртахуун дээр суурилсан хятадын уламжлалт сэтгэлгээнээс ч ихээхэн хол ялгаатай болно. 

	 

	* * *

	Япон самуурайд “Бушидогийн ёс” хэмээх ёс зүй, ертөнцийг үзэх үзлийн цогц систем бий. Өнөөдрийн хүчирхэг Япон улсын хөгжлийн нэгэн тулгуур хүчин бол “Бушидо” мөн юм гэдгийг тэр нийгмийг нарийн ажигласан судлаачид хэлдэг. Бушидог мэдэхгүйгээр Япон орны хөгжлийг тайлбарлах боломжгүй, Бушидог мэдэхгүйгээр япон хүнийг таних боломжгүй. Бушидо бол япон хүний дээд эрхэмлэл.

	Үзэн ядалт, үл тэвчих үзлээр буцалсан Палестиний элсэн цөлд цөөхөн хэдэн Еврейчүүд төрт улсаа цоо шинээр бүтээн босгохдоо чухам Еврей хүний эрхэм дээд үнэт зүйл, үзэл санаа, эв нэгдэл дээр суурилсан байдаг. 

	2000 жилийн турш эх оронгүй тэнүүчилж, хаа газраа гадуурхагдан, алуулж, хядуулж явсан еврейчүүдийг мөхүүлчхээгүй авч үлдсэн тэр их тэсвэр тэвчээрийн шавхагдашгүй эх ундарга нь өөрсдийгөө “Бурхнаас сонгогдсон цор ганц үндэстэн” гэдэгтээ бат итгэсэн итгэл, иудейн шашиндаа суурилсан ертөнцийг үзэх үзэл, өөрсдийгөө үнэлэх асар өндөр үнэлэмж, үнэ цэнэ нь юм. 

	Ер аливаа хөгжин мандсан соёл иргэншил, улс үндэстэн бүхэн нэгэн ижил ёс зүйн зарчим, итгэл үнэмшилд тулгуурласан  байдаг. Тэр бүү хэл Sony, Samsung, Microsoft, Apple гэх мэт хүчирхэг компаниудын дотоодод нь дагаж мөрддөг ёс зүйн ижил зарчим үйлчилдэг.

	Еврейчүүдэд Талмуд судар гэж байдаг бол яг түүн шиг бичмэл ёс зүйн цогц монголчуудад үгүй, Япончуудын Бушидо шиг уламжилж ирсэн бичмэл хууль журам бидэнд байхгүй, Күнзийн сургаал номлолын судрууд нь Хятад үндэстний ёс зүйн үндэслэл болж байна, харин бидэнд тийм юм алга. Өөрөөр хэлбэл бидэнд тэдгээр үндэстнүүдэд байдгийн адил бичмэл үзэл баримтлал байхгүй. Аман яриа, зүйр сэцэн үгс, өв заншилд хадгалагдан үлдсэн бүхэн бичмэл хуулийг орлож чадахгүй, бүрэн дүүрэн хүчинтэй байх боломжгүй хэмээн эргэлзэн гайхах гадаад судлаачид, тэр бүү хэл бидний дундаас ч гарч ирдэг. Ийн эргэлзэхийн үндэслэл нь ёс зүйн тодорхой асуудалд дээрх үндэстнүүд ихэнхдээ нэг байр суурьтай байж чаддаг бол монголчуудад тийм хандлага маш сул байдагтай холбон тайлбарлах нь байна. Бид бурхны шашинтай ч юм шиг, тэнгэр шүтлэгтэй ч юм шиг, заримдаа бүр цэвэр атейст ч мэт. Тиймээс ч өнөөдөр монголчууд бидэнд нийтээр хүлээн зөвшөөрсөн үндэстний ёс зүйн цогц үзэл баримтлал байхгүй мэт харагдана.

	Гэвч тийм биш юм. Бушидо, Талмуд, Күнзийн нэгэн адил, монгол хүний эрхэм дээд үнэлэмж, үнэ цэнэ нь болсон ёс зүй, ертөнцийг үзэх үзлийн цогц бидэнд бас бий билээ. Бүр хангалттай бий. Өөр хаана ч үгүй, маш өвөрмөц цогц систем болно. 

	Тэр бүхэн суурин иргэншлийнхтэй адилаар заавал бичмэл хэлбэрээр өвлөгдөж байж хүчин төгөлдөр болох ч ёсгүй. Ард түмний хэл нь устаж, зүс нь ууссан ч зан заншил, ёс зүйн хэм хэмжээ нь хамгийн сүүлд мөхдөг маш сонирхолтой үзэгдэл бий. Нүүдэлчин монголчуудын байгаль хийгээд ахуйтайгаа харьцдаг зан заншил, хурим найр, хувцас хэрэглэл, орон байр, амь амьжиргааны үндсэн хэрэглэл, дуу хуур болон үлгэр домог, аман хууч, зүйр сэцэн үгс зэрэг ардын аман өв уламжлал бүхнийг хамтад нь авч үзвэл ёс зүйн бүрэн бүтэн цогц үзэл баримтлал байсан нь тодорхой харагдана. 

	Мөн бичмэл эх сурвалжууд ч бий. “Монголын нууц товчоо” бол Чингис хааны ёс зүйн үзэл баримтлалыг бүрнээ дэлгэн үзүүлсэн судар юм. Харин бид энэ судартаа бичсэнийг тэр бүр тайлан ухаж, ахуй амьдрал, хөгжил дэвшлийнхээ хөтөч болгохыг огтоос хичээдэггүй, хичээх нь бүү хэл санадаггүй нь гачлантай. “Монголын нууц товчоо” нь Ц.Дамдинсүрэн гуайн зүйрлэснээр эзгүй цөлд ургасан ганц мод шиг цор ганц бүтээл биш юм. Түүх, уран зохиолын хосгүй нандин өв болохынхоо хувьд тухайн цаг үедээ ямар нэгэн баялаг хөрс суурьтай байсан нь ойлгомжтой. Өндөр сүрлэг мод эзгүй цөлд ганцаар ургах ёсон үгүй. Урт богино үй олон модтой ойн дундаас цоройн ургасан нь “Монголын нууц товчоо” болно. Тэр цаг үед олон тооны бүтээл туурвил байсан гэсэн үг. Тийм баримт ч бий. 1370-аад онд Мин улсын цэрэг Хархорин хотыг эзлэхэд хотын номын сан бүтэн хоёр сарын турш шатсан гашуун түүхтэй. 

	Александр болон Багдад хотын номын сангууд нь хэдэн сараар шатжээ. Хүн төрөлхтний түүхэнд ийнхүү хэдэн сараар шатсан асар баялаг өвтэй номын сангийн гурав дах тохиол нь Хархорины номын сан болно. Хятадууд ч, манжууд ч мөнхийн өрсөлдөгч Монголын түүх, соёлыг устгахын тулд ихэд чармайн зүйл бүрийн ил далд арга чарга хэрэглэж ирсэн ба “Монголын нууц товчоо” маань төрөлх монгол бичгээрээ бус харь хятад ханзаар бичигдсэн цор ганц эх олдсон нь чухам ямар аймшигтай устгал явагдсаныг илтгэнэ. XV зууны үед энэхүү судар Алтан ургийн айл бүрд залаатай байсан гэдэг. Чухам хятад бичгээр бичигдэн тулдаа л устгагчдын хараанд өртөлгүй ганц хувь үлдэж хоцорчээ. 

	Үндэстнийг устгахын тулд хамгийн түрүүнд түүх, өв соёл руу нь дайрдаг технологи бий бөгөөд бид ч энэхүү түүх, соёлын геноцидэд хоёронтоо өртсөн ард түмэн юм. 

	Чухам бид ийнхүү түүх, соёлын устгалд өртөж, мартаж, ихээхэн элэгдэж хорогдсон нь өнөөдөр Монголчуудад нийтээр дагадаг ёс зүйн цогц үзэл баримтлал байхгүй гэсэн эргэлзээг төрүүлдэг. Өнөө байхгүй мэт байж болно, урьд өмнө байсан болохыг буурал түүх гэрчилнэ, харин хожмоо түүнээ сэргээн босгож чадах эсэхийг чухам бид мэдэх хэрэг билээ. 

	Нүүдэлчид бидний сэтгэлгээ ахуй амьдралын онцлог, үнэт зүйлс, өв соёлыг сайн мэдэхгүй гаднаас нь ажигласан гадаадын эрдэмтэн судлаачдын үгээр өөрсдийгөө дорд үзэн үгүйсгэх үзэлд бид хэсэгтээ л автсан. Тухайлбал, барууны түүхийн шинжлэх ухаанд нэлээд түгээмэл болсон иргэншлийн онолд ард түмнүүдийг соёл иргэншлийг бүтээгчид, түүнийг эвдлэн нураагчид, хөгжиж чадалгүй иргэншлийнхээ эхэн үед зоогдон гацагсад хэмээн гурав ангилж, монголчууд биднийг болон бидний дээдэс хүннүчүүдийг тэрхүү эвдлэн нураагчид мөн хэмээн үзэж байв. 

	Мөн, 

	- монголчууд бол хоцрогдсон нүүдэлчид, умардын зэрлэгүүд, монголчууд бол эртний бүдүүлэг цаг үеэс тохиолдлоор гээгдэн үлдэгсэд, 

	- нүүдэлчдийн соёл иргэншлийг соёл иргэншлийн ай савд хамруулахгүй, соёл иргэншил төстэй үзэгдэл гэх нь ч байна.

	Мөн цагийг эзэлсэн социалист үзэл суртлын нөлөөнд ч автаж, үндэснийхээ өв соёлоос бишгүй хөндийрсөн. Манж, хятад мэт харийн хорлонт бодлогод өртөж, үндэснийхээ онцлог шинж төрхийг ч багагүй гээжээ. 

	Гадна ертөнцөд бидний ийн дооршоож үзэхийн хажуугаар “Тамын тогооны монголчууд”, “Нүүдэлчид бол язгуурын бэртэгчид юм”, “Зэрлэг бүдүүлэг монголчууд”, “Эвлэж нийлж чаддаггүй монголчууд”, “Урт гарт монголчууд”, “Хүний мууд дуртай, ядарсандаа ноён зант монголчууд” гэх мэтээр өөрсдийгөө, бие биесээ үргэлжийн доордод үздэг үзэл хандлага хүчтэй байна.

	Энэ бол яавч өнө эртний тэрхүү өв соёл, итгэл үнэмшлээс үүдэл гарвальтай биш юм. Энэ бол бид өөрсдөө үнэт зүйл бүхий дотоод ертөнцийнхөө хамгаалалтын кодыг санаатай болон санамсаргүйгээр эвдэлсний, эвдүүлсний, мөн гаднын колоничлолын олон зуун жилийн шаргуу хатгаас, зарим тохиолдолд хүч түрэн хэрэгжүүлсэн аймшигт үр урхагтай соёлын геноцидээс үлдсэн шарх сорви, хорт хавдар болно. Өнөөдөр ч яг тийм үйл явц үргэлжилж байна. Сүүлийн үед үндэстнийхээ сэтгэлгээний онцлог, уламжлалт өв соёлыг гүйцэд сайн ойлгож ухаараагүйгээс гаднын буруу үзэл хандлагын нөлөөнд орж “Нүүдэлчин монголчууд бол язгуурын бэртэгчид” юм гэсэн үзэл хүчтэй дэлгэрч, олныг итгүүлэн үнэмшүүлээд зогсохгүй, онол ном болохоо шахан, төрийн бодлого, нийгэм-эдийн засгийн бодлогын суурь болон хэрэгжиж байгаа харамсалтай явдал ч бий. Биднийг сайтар мэдэхгүй гадаад судлаачид тийн хэлж, дүгнэж буй бол өөр хэрэг, харамсалтай нь бидний дотроос ийн дүгнэж итгэдэг хүмүүс цөөн биш болжээ.

	Гэсэн ч өнөөдөр бид хараахан өөрсдийн өвөрмөц онцлог шинжээ бүрэн тавьж туучхаагүй байна. Түүний илрэл нь бид өнөөдөр ард түмний сэтгэлгээний дотоодод өөрсдийн үнэ цэнт зүйлсээ эрж хайсан, үгүйлсэн хандлага, орь дуу ихээр сонсогдох болжээ.

	Үндэстэн өөрийн шинж төрхөө алдаж эхэлбэл үндэстэн биш болж, мөхлийн сүүдэр нүүрлэж эхэллээ гэсэн үг болно. Харин бид өнөөдөр өөрсдийн шинж төрхөө үгүйлэн нэхэж байна. Түүнийг дахин сэргээж, цогцлоохыг эрмэлзэж байна.

	Монгол үндэстний эрхэм шинж алдраагүй, бидний иргэншил амьд хэвээр байгаа гэдэгт итгэнэм.

	Монгол хүний үнэлэмж сулран бүдгэрсэн цагтаа задрал бутрал, доройтолд унаж, бусдын хараан дор хэдэн зуунаар бөхөлздөг гашуун түүх нэг бус давтагдсан болно. Гэсэн хэдий ч мянга мянганы тэртээгээс хүчирхэг эзэнт гүрнүүдийг ээлж дараалан байгуулж явсан ой санамж, мэдээлэл нь бүрэн арчигдсангүй, МОНГОЛ ХҮНИЙ ЭРХЭМ ДЭЭД ҮНЭЛЭМЖ нь ор тас мартагдсангүй, зан заншил, ёс зүйнх нь харилцааны гүнд ямар нэгэн хэмжээгээр хадгалагдаж ирсний ул мөр бол эхэнд дурдсан мөнөөх “МОНГОЛ ХҮН БАЙНА ДАА”, “МОНГОЛОО АЛДСАН” гэх мэт хэллэг, ойлголт, хандлага болно. 

	“Монголоо алдсан”-ийн цаанаас ёс бусыг жигшсэн жигшил, зэвүүцэл, ёс зүйн хувьд “монгол хүн биш” болвоос Монголоо бүхэлд нь АЛДАХ аюултай гэсэн айдас, түгшүүртэй хослон сонсогдоно. Ашигч, завшаанч, зальтай, зусарч, хорон, хонзогнуур, товчхондоо ёс зүйгүй хүмүүн бол дотоод мөн чанараараа “Монгол хүн” биш гэж үзэж, тойргийн гадна гаргадаг сэтгэлгээний мурийлт нь өнөөдөр “эрлийз хурлийз” гэх мэтээр илэрдэг. Яах аргагүй цус холилдсон эрлийз атлаа монголчуудын эрхэмлэдэг ёс зүйн хэм хэмжээг зөрчихгүй, үнэт зүйлийг эвдэхгүйгээр барахгүй харин ч баяжуулж байдаг хүмүүс бий. Ялангуяа утга зохиол, урлаг соёлын салбарт олны хайр хүндлэлийг хүлээсэн нэр цуутай эрлийз хүмүүс цөөнгүй... Тэднийг ад шоо үзэх нь ер үгүй. Харин монголчуудын өөрсдийгөө үнэлдэг хэм хэмжээг зөрчдөг, монголчуудын хувьд ёс зүйгүй этгээдийг бол хэдий хэдэн үеэрээ монгол боловч “эрлийз”-ээр тодруулан, гадуурхдаг. Тэгэхээр эрлийзийн асуудал бол угтаа үнэхээрийн эрлийзэжсэн, цус холилдсонд ч биш, Монгол хүнд байх учиртай тэрхүү язгуур шинж чанараа алдсан, эсэхэд байх шиг ээ. 

	Хэдийгээр өнөөдөр бидний ёс зүй байж болох уналтынхаа доод түвшинд хүрчхээд буй ч, “Монгол хүн байна даа, энэ чинь. Арай ч дээ” гэж халаглан харамсаж, монголоо нэхэх дуу хоолой маш сул сонсогддог болсон ч нүүдлийн соёл, сэтгэлгээний төрүүлж буй болгосон энэхүү өвөрмөц ёс зүйн хэм хэмжээний цогц үзэл, систем маань бүрэн эвдэрчхээгүй, биднээс тийм ч их алсран холдчихоогүй байна. Боломж байна.

	Манай үндэстний өнөө цагийн өвгөд хөгшид маань бидний багад байсан шиг “Монгол хүн байна даа, тэгдэггүй юм” хэмээн хойч үедээ сануулж, сэрэмжлүүлж, Монголоо цаг ямагт нэхэж байгаасай. 

	Манай үндэстний сэтгэн боддог, эрж хайдаг хэсэг нь энэхүү монгол хүний ёс зүйн цогц, үнэлэмжийг дахин сэргээж, системчлэн бүрэн бүтэн болгоход хүч чадлаа шавхаасай.

	Манай үндэстний зохиолч, уран бүтээлчид, оюуны сан хөмрөг баяжуулагчид жинхэнэ үлгэр загвар болсон язгуурын монгол дүр олныг бүтээгээсэй. 

	Манай үндэстний сэхээтнүүд нь монгол хүн гэсэн нэр төр, бахархал, үнэлэмжийг өндөрт өргөн, нийгмээ араасаа дагуулаасай. 

	Монгол төр маань анхаарч, хөгжлийн бодлогодоо тусгаасай. Тухайлбал,

	- Монгол хүний үнэлэмжийг тод томруун илэрхийлэн харуулсан, яруу сайхнаар бахдан дуулсан, үндэстнийхээ зан суртахууны тайлал, үлгэр загвар болохуйц дүр бүтээсэн утга зохиол, урлаг, уран сайхныг бодлогоор дэмжих.

	- Боловсролын системд, ялангуяа дунд, бага анги, сургуулийн өмнөх боловсролын хөтөлбөрт монгол хүний ёс зүйн хэм хэмжээ, үнэлэмжийн талаарх үр бүтээлтэй сургалт оруулах.

	- Ерөнхийлөгчийн тангаргаас эхлээд төрийн алба, эмч, цэрэг, цагдаа, тусгай албаны тангарагт монгол хүний үнэ цэнэ, үнэлэмжийг илэрхийлсэн, эрхэмлэсэн утга агуулга оруулах. 

	- Төрийн болон хувийн байгууллагуудын боловсон хүчний бодлого, тавих шалгуурт энэхүү монгол хүний ёс зүйн цогц, үнэлэмжийн агуулга оруулах гэх мэт...

	 

	* * *

	Гудамж зам дээр ч, төрийнхөө ордонд ч ялгалгүй эвлэж ойлголцоод эвтэйхэн зохицчих зүйл дээр эвдрэлцэж уралцсаар хамаг хүч чадал, нөөц боломжоо салхинд тавьж туух нь их болжээ. Нэг нэгнээ дэмжиж туслахаасаа илүүгээр тэрсэлдэж тэмцэлдэх нь их харагдах юм. Ялангуяа улс төрийн талбарт. 

	Эрхэм сайхан язгууртай монгол хүмүүс маань нэгнээ үгийг муугаар харааж, гутаан доромжлох нь их байх юм. 

	Бусдынхаа ололт амжилтад баясдаггүй атлаа алдааг хараад хар хэрээ мэт бархиран цуугилдах нь их болжээ. Монгол хүн монгол хүндээ хамгаас эрхэм байх ёстой байтал харин ч монгол хүн монгол хүндээ хог новш шиг харагдаж, сэтгэгддэг болжээ. Эх нутагтаа бүү хэл харь оронд монгол хүн монгол хүнээсээ халширч зугтаах нь их болжээ. 

	Нэг нэгэндээ ихэрхэж, бардамнаж, цамаархах нь их харагдана. Интернетийн ард, нэргүй сэтгэгдэл бичээд суухаараа мэдэхгүй чадахгүй юмгүйн дээр хараал зүхлээр тайвширч тайтгардаг, адгийн дорд боолчууд шиг л аашлах юм. Уг нь бид чинь сайны билэгтэй, сайныг түшиж явдаг Монгол түмэн юмсан.

	Шувуун чээжтэй, шувтан ташаатай, шоорон явдалтай, ойр зуурын ашигч, олон үгт, омог түргэн, ойворгон залуус их олон үзэгдэх болжээ. Харахад зүс царай нь монгол боловч хахь хол, танил бус сэтгэлгээтэй хүүхэд залуус их олон болжээ. Харийн соёлд хараа хяналт, бодлого сэрэмжгүйгээр хандсаны гор л байх даа. Монгол эр хүн хэзээ тийм байлаа. Монгол эх хүн хэзээ тийм байлаа. Монгол хүн хэзээ тийм байлаа гэх эмзэглэл харуусал, үл эвлэрэл өдрөөс өдөрт зузаарна.

	Энэ бүхэн бол өнөөх “МОНГОЛОО АЛДАЖ” гээсний л гор, гай. Монголчууд бидний ёс зүйн цогц ихээхэн задралд орж, Монгол хүний үнэ цэнэ гундан буурсны үр дагавар. Та бид Монголчуудаасаа Монголоо маш бага нэхдэг болсны хариу болно.

	Товчхондоо энэ цаг үеэсээ МОНГОЛОО нэхэл хатуутай нэхэх цаг болчхоод байна даа. 

	 

	2016 оны 1 сарын 3.

	 

	 

	 

	 

	ҮНДЭСНИЙ СЭХЭЭТНҮҮД ҮГҮЙЛЭГДЭЖ БАЙНА

	Сэхээтэн гэдэг бол аль ч цаг үед нийгмийнхээ шилдэг тэргүүний хэсэг нь, хөгжил дэвшилд манлайлан үлгэрлэгч нь, шаардлагатай үед золиос, төлөөс ч болж чаддаг тийм элит хэсэг нь юм. Тийм ч учраас СЭХЭЭТЭН гэж оноож нэрлээ биз ээ. Нэг бус хэд хэдэн цаг үеийн сэхээтнүүдийнхээ сор манлай болсон Л.Түдэв абугай “Сэхээтэн гэдэг нь сэхээрч, ухаарсан хүнийг хэлнэ” хэмээсэн. Сэхээрч ухаарсан нийгмийн тэр хэсэг л чухам хөгжил дэвшлийн түүчээ болж, гэрэл гэгээ асааж ирснийг түүх бүрнээ батална. Хүн төрөлхтний бүхий л түүхэнд тийм байсан. .

	Их бичгийн хүн, соён гэгээрүүлэгч, шашны зүтгэлтэн Д. Равжаа тэртээ хоёр зууны өмнөх бурангуй харанхуй цаг үедээ ганцаар гэрэл болон асаж байлаа. Тэрбээр бурхан шашныг мунхаг ухаанаар мухарлан сүсэглэхийг эсэргүүцэж, ард түмэн харанхуй бүдүүлгийг шүтэхэд эмгэнэн, бас хилэгнэн шоолж, агсамнан цамнаж ч байв. Арга барахдаа ийн шүлэглээ биз...

	Аяа бас, номыг сэтгэлтэйгээ нийлүүлсэнгүй мэргэд ичиг 

	Аяа бас, албатаа алаглагч ноёд ичиг 

	Аяа бас, төрийг цуугиулагч түшмэд ичиг 

	Монголд Театрын урлагийн шанг тавьж, иргэний яруу найргийн эх ундарга болж явсан Равжаа хутагтын араас ард түмнээ соён гэгээрүүлэх ачааг дан биедээ данхайтал үүрч авсан бичгийн их хүмүүн Ванчинбалын Инжинаш “Ертөнцийн дээр буруу ёс удаж үл болно. Бусчир сургаал дэлгэрч үл оршино” хэмээн цаг үеийн ёс бусыг эсэргүүцэж, “Харгис түшмэл, ховдог сайд улсаар дүүрэн буй” хэмээн илчлэн чичилж, “Аяа, юутай учралтай хувь заяа, юутай хорсолтой хууль ёс вэ!” хэмээн халаглаж байв. 

	Гэвч цаг наашлах хэрээр ухаарч сэхээрсэн сэхээтнүүд олширсоор, XX зуунтай золгоход Дандаа хутагт “Элдэв улсын мандан мөхөх нь гадаадын туслах хорлоход үгүй, харин дотоод засгийн ариун тодорхойд буй” хэмээж, тухайн үеийн шашин төрийг хослох хэмжээгүй эрхт хаант засаглалыг шүүн эргэцүүлж, ардчилсан Бүгд Найрамдах засаглалын үзэл санааг “Сонгож хэрэглэх засгийн зарчим” хэмээн анхлан гаргаж тавьж байлаа. 

	Ж. Цэвээн тэргүүтэй сэхээтнүүд тэр ачааг өртөөлөн авчээ. Тэд 1909 онд Монголын анхны сонин бичгийг хилийн чанадад гаргалцаж, 1913 онд “Шинэ толь хэмээх бичиг”-ийг Нийслэл хүрээнээ өлгийдөн авч, хөгжил дэвшлийн үзэл санааг хүчтэй сурталчлан мухар сүсэгт мунхарч харанхуйлсан ард олныхоо оюун тархинд гэгээрлийн дэнг асааж байв.

	Энэ хөрс суурин дээр Сүхбаатар, Бодоо, Данзан, Дамбадорж, Чагдаржав, Догсом зэрэг үндэсний ардчилсан үзэлтэй сэхээтнүүд шил даран гарч, хар хятадын саварт базуулсан эх орноо чөлөөлөх ариун тэмцэлд амь насыг үл хайхран ард түмнээ манлайлан зэвсэг барин босоцгоож байлаа. 

	Харийн дайсантай халуун цусаа урсган тэмцэхээс огтхон ч дутахгүй хүнд хэцүү тэмцэл бол дотооддоо үндэстнийхээ оюун санааны харанхуй хоцрогдолтой хийх тэмцэл байв. Үүний тулд юу юуны өмнө үндэстний сэхээтнүүдийг олноор бий болгох явдал байсан... Шинэ залуу Ардын засаг залуусаа хөгжилтэй орнуудад илгээн, дэлхий нийтийн хөгжил дэвшлээс бүхий л боломжоороо халбагадаж авахыг эрмэлзэв. Үр дүн нь маш тодорхой байсны нэгхэн жишээ бол 1920-иод оны эхээр Германд явуулж сургасан багачууд дотроос орчин үеийн Монголын Утга зохиолыг үндэслэгч Их Д.Нацагдорж төрж, хэдэн үеийнхний оюун сэтгэлд гэрэл болон ассан билээ. 

	Ер нь ийм туршлага бий. Мейжийн эриний эхлэлд ч Япончууд олон залуусаа Баруунд илгээж сургасан байдаг. Хятадын Үндэсний ардчилсан хувьсгалыг ч Сун Ят Сен тэргүүтэй сэхээтнүүд манлайлсан. 

	1920-30-аад оны сэхээтнүүдийг С.Буяннэмэх, Ц.Дамбадорж, Ши.Аюуш, А.Амар, Л.Дэндэв, С.Шагж, Ц.Дамдинсүрэн, Л.Наваан-Юндэн нарын олон хүмүүс тэргүүлж байлаа. Тэдний дунд үндэсний уламжлалт гэрийн боловсролтноос гадна дорнын болон барууны боловсролтон ч байв. 

	1942 оны 10 сард МУИС-ыг, улмаар шил даран хэд хэдэн их дээд сургуулийг байгуулан, олон зуун дээд боловсролтой залуусыг дотооддоо бэлдэж эхэлжээ. Түүний зэрэгцээ ЗХУ болон соц системийн орнуудад II Дайны дараагаас бүхий л мэргэжлээр аль болох олныг сургах бодлого барьжээ. 1990 он хүртэл эдгээр улс орнуудад 200 000 гаруй монгол залуус дээд, дунд, тусгай мэргэжлийн боловсрол эзэмшсэн байна. 

	Ийнхүү эх орондоо болон гадаадад ертөнцийн боловсролыг олж, шинэ үзэл санаагаар сэрж сэхээрсэн залуус нойр хоол, нэгэн биеийн жаргалыг умартан явж Эх монгол орондоо Шинжлэх ухаан, Соёл урлаг, Боловсрол, шинэ цагийн Анагаах ухаан, үйлдвэржилт, бүтээн босголт гээд нийгмийн салбар бүрийн үндэс суурийг мухар сүсгийн тоос пургисан хөрс шороон дээр тавьжээ. 1956 онд Монголын Анхны ШУ-ын доктор цолыг Б.Ринчен Унгарт хамгааллаа. Түүний араас Ц.Төмөр-Очир, Б.Ширэндэв нарын зэрэг үндэсний эрдэмтдийн эгнээ жагсаж ирэв. 

	1950-70-аад онд монголд үндэсний сэхээтнүүдийн бүхэл бүтэн арми нэгэнт бий болж, нийгэм соёлын салбар бүхэнд манлайлж байв. 

	Тэд ангамал говийн хатмал худгийн дэргэд шинэ үсгийн багш болон наран шарагдан, алс уулын мухарт өөхөн дэнгийн гэрэлд хүнд өвчтөнд хагалгаа хийн дальдчиж, атар газрын шанг хэмжин тоосонд дарагдаж, Америкийн тэнгэрт, НҮБ-ийн өмнө төрийнхөө далбааг өндөрт өргөж явжээ. Чухам тэдний цаг наргүй хичээл зүтгэлээр 100 хүний нэг нь хагас бичигтэй явсан монголчууд нийтээрээ бичиг үсэгтэй болон, дундаж наслалт нь 37 байснаас 65 болж, улс орны хэмжээнд хэд хэдэн том хот, 300 гаруй жижиг тосгон суурин босов. Мал сүрэг эрүүлжин, чанаржиж, атар газрыг эзэмшин, үр тариагаа экспортолж, үндэснийхээ дуурь, балетыг үзэцгээж, үндэснийхээ утга зохиолыг бүтээж, дэлхийн оюуны өвтэй нийтээрээ танилцан байв. Аж үйлдвэржилтийн цуурай хүчтэй сонсогдож эхлэв. Зарим нь “сэхээтний төөрөгдөл”-д өртөж, ад үзэгдэн цөлөгдөж, амь амьдралаараа хохирч ч байв.

	Утга зохиолын салбарт: Д.Намдаг, Н.Наваан-Юндэн, Ц.Дамдинсүрэн, Ц.Гайтав, С.Удвал, Э.Оюун, Ч.Чимэд, С.Эрдэнэ, Д.Сэнгээ, Ч.Лодойдамба, Ч.Лхамсүрэн, С.Дашдооров, Л.Ванган, Л.Бадарч нарын олон арван аваргууд төрж гарлаа. 

	Кино, тайзны урлагт: Ц.Цэвэгмэд, Н.Цэгмэд, Д.Ичинхорлоо, Хандсүрэн, Г.Гомбосүрэн, Ё.Шаравдоо, Ч.Долгорсүрэн, Д.Цэвээнжав, Ч.Цэвээн, С.Гэндэн Чимид—Осор нарын зуу зуун авьяастнууд хоосон цулгай хөрсөн дээр Монголын Кино Урлаг гэдэг их айлын галыг асаалцаж, кино, тайз дэлгэцийн урлагийн дахин давтагдашгүй Алтан үеийг бүтээв.

	Хөгжмийн салбарт: Б.Дамдинсүрэнгийн “Хэнтийн өндөр ууланд” аялгуу дэлхий нийтээр хангинаж, Ж.Чулуун, С.Гончигсумлаа, Г.Цэрэндорж, Г.Бирваа, Л.Мөрдорж гээд авьяастнууд дуу дуугаа аван аялгуу яруу хөгжмийг дуурьсгаж эхэлжээ. 

	Дүрслэх урлагт: О.Цэвэгжав, Г.Одон, Л.Гаваа, Н.Чүлтэм, А.Сэнгэцохио, Ү.Ядамсүрэн, Л.Амгалан, Л.Намхайцэрэн зэрэг 

	Уран барималд: Н.Жамбаа, А.Даваацэрэн, Д.Дандиймаа, С.Дамдинжав зэрэг,

	Түүх судлалд: Ш.Нацагдорж, Ч.Далай, С.Санждорж гэх мэтээр салбарт бүрд зуу зуун хүмүүсийн нэрсийг жагсааж болно.

	Энэ мэтчилэн Урлаг, соёл, Шинжлэх ухаан, Улс Ардын аж ахуйн салбар бүрд алдар цуутай, авьяас чадвартай олон зуун манлайлагчид төрөн гарч, улс орноо нүдний өмнө өөрчлөн бүтээж байлаа. Орхигдоогүй салбар гэж байсангүй

	1980-аад он гарахад нийгмийн хөгжлийн зам нь мухардаж буйг сэхээтнүүд л эн түрүүнд сэхээрэн анзаарч, энэ мухардлаас гарах гарцыг идэвхтэй хайн, ил далдаар хэлэлцэж байв. Чухам энэ нь ардчилсан их өөрчлөлтийн оюун санааны хөрс суурь болсон билээ.

	1990 оны Ардчилсан хөдөлгөөнийг Монголын сэхээтнүүд л үй олноороо түрхрэн дэмжсэн бөгөөд чухам тэдний тэр өргөн дэмжлэггүйгээр энэ үйл явц эхлэх хийгээд үргэлжлэх боломжгүй байлаа...

	Ингээд Ардчилсан хувьсгал эхлээд 25 жил боллоо. Өнөөгийн байдлаар зөвхөн дотооддоо гэхэд л Төрийн өмчийн 9 их, 7 дээд, 1 коллеж, Төрийн бус өмчийн 4 их, 54 дээд, 31 коллеж, Гадаадын их дээд сургуулийн 5 салбар, нийтдээ 110 гаруй их дээд сургууль, коллежтой, тэдгээрт суралцаж буй оюутны тоо 150 орчим мянга. Дэлхийн бараг 40 гаруй улс оронд хэдэн арван мянган монгол оюутнууд суралцаж байна. Энэ хэдхэн жилийн хугацаанд нийтдээ 700 000 монгол залуус дотоод гадаадад их, дээд сургууль болон коллежид суралцаж төгсжээ. Бакалавр, магистр, докторуудын тоо ч арифметик прогрессоор өссөн. Хүн амь ногдох дээд сургууль, оюутнууд, мөн нэг хүнд ногдох ТВ, сониныхоо тоогоор дэлхийд манлайлав. 

	Хэрвээ энэ үзүүлэлтээр үнэлэх аваас монгол орон хүчирхэг хөгжилтэй, соёлтой, оюунлаг, сэхээтэнлэг орон болно. 

	Гэвч бодит байдал дээр тийм бил үү? Өнөөгийн Монгол Улс маань ахуйн өндөр соёлтой, оюунлаг, сэхээтэнлэг орны тоонд орж чадах уу? Энэ үзүүлэлтээрээ дэлхийн 200 гаруй улс орнуудтай харьцуулбал альхан түвшинд нь явна вэ. Лавтай л эхний хагаст нь байхгүй юм. Нэг л юм үгүйлэгдээд байна. Юу тэр вэ? 

	ӨНӨӨХ СЭХЭЭТНҮҮД... 30 жилийн өмнө дотоодын 8000 оюутантай байснаасаа бараг 20 дахин олон, эрдэмтэн докторууд нь 10 дахин олон болчихсон байхад шүү дээ. 

	Сэхээтэн гэж үнэлэгдэхэд зөвхөн диплом, эрдмийн зэрэг цол төдий хангалттай биш аж. Хуучин цагийн сэхээтнүүдийг жинхэнээс нь сэхээтэн болгож байсан тэр зүйл бол улс орны хөгжил дэвшил, үндэстнийхээ өв соёл, оюун сэтгэлгээ, хөгжил дэвшлийн өмнө хүлээсэн үүрэг хариуцлагаа гүн гүнзгий мэдэрсэн ухамсар, эх оронч үзэл санаа юм. 

	Харин өнөөгийн энэ олон дипломтнуудын үнэмлэхүй олонхын чээжнээс ийм зүйлийг хэчнээн эрж хайгаад ч олохгүй болчихсонд л асуудлын мөн чанар нь байна. 

	Өөрөөр хэлбэл өнөөгийн Монгол орны нүүр царай болсон сэхээтнүүд СЭХЭЭТЭН шиг байж чадахгүй байна. Хэдий их дээд сургуульд он жилээр сурч, боловсорсон, янз бүрийн алтан, мөнгөн сайхан диплом, ромбо, зэрэг цолтой ч харамсалтай нь тэдний чээжинд хувиа бодохоос өөр ямар ч үзэл санаа алга. Үзэл санаагүй нийгэм өөрөө аяндаа өмхөрдөг бол эх оронч үзэл санаагүй хувь хүн хэчнээн их эрдэмтэн доктор боллоо ч хар аяндаа нэг л мэдэхэд өтөл бэртэгчин болж дуусдаг юм байна. Хэчнээн сайхан мэргэжлийн ур чадвартай байгаад ч улс орон, нийгмийн өмнө хүлээсэн үүрэг хариуцлага гэдэг зүйлийг үл тоодог бол, эх оронч үзэл санаа байхгүй бол тэр мэргэжлийнх нь ур чадвар тийм их хүртээлтэй юм гэж үү... Зарим тохиолдолд тэр ур чадвар харин ч авлига, луйврын хүчирхэг зэвсэг болох нь олонтоо байна. 

	Хувиа бодсон, аймхай, бэртэгчин ийм давхрааг яавч сэхээтний давхарга гэж хэлэхгүй. Диплом, зэрэг цолны гол болсон хүмүүсийг сэхээтэн гэж тооцохгүй. Үндэсний гэх бахархалгүй, өөрийн гэх оюун сэтгэлгээний хэлтэрхий ч үгүй тийм хүмүүс их олон байна. 

	Сэхээтнүүдэд байдаг нийтлэг хэв шинж болох зарчимч, оюунлаг, суртахуунлаг төлөв байдал хаа сайгүй ихээр үгүйлэгдэж байна. 

	- Тэд зальхай улс төрчид хуйвалдан хууль гаргаж, баялгийг нь цөлмөж байхад дуугүй л байна. 

	- Тэд эрх мэдэлтэн дураараа дургиж, эд хөрөнгөтөн хуулийг 

	уландаа гишгэж байхад дуугүй л байна. 

	- Тэд улаан хийрхэгчид, популистууд улс орных нь хувь 

	заяагаар эзэнгүй мэт даажигнан тоглож байхад дуугүй л 

	байна. 

	- Тэд нийгэмд бурангуй соёл газар авч, бусчир явдал дэлгэрч 

	байхад дуугүй л байна. 

	- Тэд олон даяараа мухар сүсэгт автаж, хуурамч бөөд 

	шулуулж, зальжин ламд амь амьдралаа даатгаж, хөеөгөө 

	цуглуулагч оготно мэт гүйлдэцгээж явахад дуугүй л 

	байна. 

	- Тэд мэдлэг, оюун, ойлголтын хүрээнд мэтгэлцэж, 

	ойлголцох нь сөөмхөн, тэрсэлдэж үгүйсгэлцэх нь тэнгэр шиг болжээ. 

	- Тэд бусдынхаа алдаанд харуусан халаглах биш, харин ч 

	хэрээ мэт бархиран баярлах нь олонтоо. Тийм атлаа 

	бусдынхаа амжилтад баярлан дэмжихээсээ илүү харуусан 

	халаглах нь их байх юм. 

	Тийм ч учраас нийгмийн оюун санааг мухар сүсэг эзэрхийлж, овтон зальтнууд олны оройд заларч байна. Монголын оюун санааны ертөнц дэх сэхээтний орон зайг сайн дурынхан нөхөж, хөөрүү эх орончид эзлэн түрэмгийлж байна. Бүхэл бүтэн үндэстний оюун санаа Орифлэймийн Оюунгэрэлд ойж буутлаа дэлсүүлж, Сарандаваад санаа алдталаа савуулж, Арго багшид алга хавсран залбирч, Солонгос сериалыг солиорч ядартлаа гөлөрч байна. Харийн соёлд хүүхэд залуусаа алдаж, ийн алдах хэрээр өөрийн юм үнэгүйдэж, үндэсний бүхэн он цагийн тоосонд дарагдаж байна. Харийн үзэл санааны дөрөөр төр улсаа дөрлүүлж, ийн дөрлүүлэх хэрээр хөгжил маань хөөс болон замхарч байна. Нийгмийн ёс зүй гүнзгий шоконд орсон сэхээний өвчтөн шиг байна. Эмгэнэл биш гэж үү? 

	Хүүхэд залуусынхаа сэтгэл зүрхэнд үндэс язгуураа мэдэрсэн эх оронч, тэргүүлэгч үзэл санааг суулгаж, тэднийг үндэсний эрхэм сэхээтэн болгодог тийм тогтолцоо маань нэг л мэдэхэд алга болчхож... Ингэхэд улс орныг хөгжүүлдэг хамгийн хүчирхэг зэвсэг бол ямар ч их хөрөнгө оруулалтаас илүү эх оронч үзэл санаа байдаг. Тийм хүчирхэг зэвсэг байдаг гэдгийг нийгэм нийтээрээ бүр таг мартлаа... Зөвхөн хөрөнгө мөнгө, эдийн засаг, арга сүйхээ ярьдаг болж...

	Залуус маань ч хэрхэн яаж арга чарга, сүйхээ самбаатай улс төрч болох вэ, эсвэл яаж их мөнгөтэй болох вэ гэсэн аар саархан зүйлд эрч хүчээ сорихоос бус ухаарч, сэхээрч, ойлгож, танин мэдэх гэж тэмүүлэх нь хомс байна.

	Мэдээж хэрэг салбар бүрд шилдэг сайхан үндэсний сэхээтнүүд бий. Урлагийн салбарт Н.Жанцанноров гуай байна. Хуулийн салбарт С.Нарангэрэл, Хэл шинжлэлд Ш.Чоймаа гэх мэт. Бизнесийн салбарт ч бишгүй олон нэр хэлж болох байх. Салбар бүрд хэд хэдээрээ бий. Тэднийг үгүйсгээгүй. Гэвч тэд дэндүү цөөхөн, бүхэл бүтэн давхарга болж чадахааргүй цөөн байна. Тэр олон их дээд сургуулиуд, тэр олон мянган оюутан, докторуудын тоотой харьцуулахад дэндүү цөөхөн байна. Өнөөгийн энэ будангуй харанхуй цаг үед зуу зуун Жанцанноров, Нарангэрэл, Чоймаа хэрэгтэй байна. Монгол оронд Үндэсний сэхээтнүүдийн бүхэл бүтэн давхарга үгүйлэгдэж байна. Бүр маш ихээр...

	 

	2015 оны 4 сарын 15.

	 

	СУМОГООС СУРАЛЦАХ “ЮМ”

	Монгол сумочдын 10 жилийн 60 орчим башёгийн ээлжгүй шахам ноёрхлын дараа 2016 оны нэгдүгээр сарын башёд Япон сумоч түрүүллээ. Түрүүлсэн озеки Котошогикү баярын нулимсаа барьж эс чадна. Өвөөгийнх нь зургийг тэвэрч ирсэн аав нь, ээж нь ч мөн адил. Тэдэн лүгээ адил нийт Япончууд бүгдээр баярласан гэдэгт эргэлзэхгүй байна.

	Эцсийн өдрийг хүртэл япон сумоч түрүүлэх эсэх нь эргэлзээтэй байлаа. Ялангуяа 14 дэх өдөр багынх нь найз, нэг нутгийн Тоёношима Котошогикүг өчүүхэн ч тээнэгэлзсэн шинжгүй, ид хавтайгаар унагаж орхисон барилдаан бол онцгой.

	Чухам эндээс япон хүний зарчим, япон чанар, японы хөгжлийн нууц хийгээд өнөө бидний зарчимгүй явдал, манай хөгжлийн будилуу байдал хоёрын гол гол ялгаанууд харагдана. Ямар ямар ялгаа байна вэ гэхээр...

	.

	Сурах анхны “юм” - ШУДАРГА ЗАРЧИМ...

	10 жилийн турш япончуудын бөхөө түрүүлчхээсэй гэсэн хүслийг нь сөрж Тоёношима Котошогикүг яагаад хаяж орхив оо? Яагаад буугаад өгчихсөнгүй вэ? Тэр чинь япон хүн шүү дээ. Бүр Котошогикүтэй нутаг нэг, багынх нь найз шүү дээ. Гэтэл гүрийтэл зүтгэсээр байгаад унагачих.

	Өнөөх ялгаа, бас сурах “юм” маань энд бий.

	Манайд бол нэг аймгийн, бүр нэг сумынх нь нөхөрт яг ийм  арслан болох боломж гарч байгаа тохиолдолд ихэнхдээ буугаад л өгчихнө. Худлаа барилдчихдаг. Хэрвээ үнэнээсээ барилдаад хаячихвал харин ч зүй бус юм болж, шударга барилдсан нөхрийг элдвээр хэлнэ. Тэнэг, мангар, хөлдүү, хувиа бодсон гэх мэт. Эцэстээ барилдаан гэхээс илүүгээр хуйвалдаан болно.

	Харин нас ахисан ахмад бөх өсөх ирээдүйтэй залуу бөхийг тунаанаас гаргаж, тахимаа өгөх бол манай үндэсний бөхийн соёлд байдаг л уламжлал. Гэвч энэ нь хэтрээд уут уут мөнгө чирсэн том том дээлтэй бизнесменүүд, улс төрчид наадмын талбайгаар эргэлддэг гаж байдлыг бий болгочихсон. Юм хэтрэхээрээ л эсрэг нөлөө, хандлагыг бий болгодог.

	Аймгийнх нь ойд очсон өөр аймгийн бөхийг хэрхэн яаж хавчдаг билээ. Зарим нь бүр ил тод зодож цохидог шүү дээ. Юун шударга сайхан барилдаан вэ? Баримт жишээг жагсааж болно.

	Япон сумо, манай үндэсний бөх хоёрт энэ зарчим гэдэг зүйл дээр авч үзвэл ихээхэн ялгаа байгаа биз. 

	Ийм хандлага зөвхөн бөхөд ч биш, нийгмийн олон салбарт, ялангуяа улс төрд маш тодорхой ажиглагддаг.

	Өөрийн намын нөхөр бол бараг хар халзан төлөг байсан ч хамаагүй дэмжиж, албан тушаал олгодог, ахиж дэвшүүлдэг. Өрөөлийн намынх бол ариун гэгээнтэн байсан ч нулимдаг, хавчин гадуурхдаг, гудамжинд шахаж гаргадаг хачин эрүүл бус талцал. 

	Хэчнээн буруутай байсан ч өөрийн намын Засгийн газрыг улаан чээжээрээ хамгаалдаг. Цаана нь шударга ёс үнэгүйдэх, ард түмний ашиг сонирхол уланд хэвтэх энэ тэр бол ёстой падлийгүй хэрэг... Дээр нь нутгархаг, жалга доворхох хандлага...

	Шударга байх, авьяас чадвараар нь дэвшүүлэх, дэмжих уламжлалт бодлого ор тас байхгүй.

	Угсаа гарвал, овог аймаг, дайсан нөхөр, шашин шүтлэг ялгалгүйгээр хэн чадвартай, хэн ухаалаг, үнэнч байна тэр хүнд эрх мэдэл олгодог, дэмжиж нөхөрлөдөг байсан зарчим бол Чингис хааны нэг чухал шинж нь байв. Удирдлагын энэ арга барилыг Чингис хаан өвөг дээдсээсээ өвлөж авсан байдаг. Түүний дээдэс Амбагай хаан, Хабул хаан нар яг ийм зарчмаар төрөө барьж, залгамжлагчаа болон итгэлт нөхдөө тодруулж байв. Тэднээс ч төө өмнө Аттила ч, бүр Модун ч хэрэглэж байсан, манай төрийн уламжлалт арга барил юм.

	Өнөөдөр харин дэлхий дахин яг ийм удирдлагын арга, тогтолцоог мерит хэмээн нэрлэн, онцгой чухалчлан судалж байгаа.

	Харин яаж самуурахаараа бид тэр уламжлалаа тас мартчихаад, өнөө гаднын онол ном дээрээс дахин суралцаж, гайхаж суудаг билээ.

	Ер япон сумочид хэзээ ч найр тавин бууж өгдөггүй, шударга барилддагаас нэг бус япон сумоч түрүүлчих боломжоо алдаж байсан. Кисенасато дээр хэдэнтээ давтагдсан.

	Ингэхэд шударга ЗАРЧИМ гэдэг зүйл бол, тэр зарчимдаа үнэнч байна гэдэг бол хувь хүний дотоод ертөнц хүчирхэг байгаагийн илрэл. Япон хүний нэгэн чухал онцлог бол энэ. Бушидо хэмээх Япончуудын ёс зүйн цогц үзэлд энэ маш тод илэрдэг нэн чухал суурь нь болно. Шударга барилдаж, өрсөлдөнө гэдэг бол сумогийн өмнө төдийгүй нийт япон үндэстний өмнө хүлээсэн үүрэг, зүй зохистой зүйл нь болно. Энэ үүргээ өчүүхэн умартсан сумочийг эргэлзэх юмгүйгээр сумогийн ертөнцөөс хөөж орхидог билээ. Тиймээс сумочид ямар нэгэн талцал, худал барилдаан, хуйвалдаан, булхай хийх нь бараг үгүй. Энэ нь сумогийн ертөнцийг сонирхолтой, эрхгүй хүндэтгүүштэй, эрхэмсэг болгоно.

	Ийм хандлага зөвхөн сумогийн ертөнцөд биш, нийт японы ертөнцөд маш түгээмэл. Япон хүний цаг барьдаг, хэлсэндээ, хийсэн ажилдаа эзэн болдог зарчимч зан чанар нь өнөөгийн Японы хөгжлийн нэн чухал түлхүүр гэдгийг судлаачид олонтоо давтдаг. 

	ЯПОН ЧАНАР гэдгийг дэлхий даяараа мэддэг болсон. Япон машин эдэлгээтэй, япон электрон бараа чанартай, япон судалгаа үнэ цэнэтэй. Энэ бүх амжилтын суурь нь зарчимдаа үнэнч байдаг япон мөн чанар болно. Түүний нэгэн илрэлийг бид Тоёношимагийн барилдаанаас харлаа. Бууж өгсөнгүйнх нь төлөө япончууд түүнийг гоочилсонгүй, харин ч эсрэгээрээ түүгээр бахархаж байна. Зарчимд үнэнч байна, эрх ашгийг эрэмбэлж, үнэ цэнэтэй байна гэдэг маань энэ шүү дээ.

	Харин өнөөдөр бидэнд энэхүү ЗАРЧИМ гэдэг зүйл ер байдаг эсэхэд эргэлзэхэд хүртлээ үнэгүйдсэн. 

	Ингэхэд хөгжил гэдэг чинь ганц хөрөнгө санхүү дээр суурилдаг зүйл биш, түүнийг бүтээдэг чадвар, зөв зохицуулдаг ухаан, эв нэгдэл, ёс зүй, бахархал, хүндлэлийг бий болгож байдаг энэхүү ЗАРЧИМ гэдэг зүйл дээр суурилдаг.

	 

	Удаад нь суралцах “юм” - САХИЛГА БАТ...

	Сумогийн ертөнцийг үзүүштэй, эрхэмсэг болгодог бас нэгэн зүйл бол сахилга бат, хүлээцтэй хандлага болно. Дэвжээн дээр маш тод харагддаг.

	Маргаантай барилдааны дараа бөхчүүд дэвжээний захад зогсоод, шүүгчдийнхээ шийдвэрийг хүлээнэ. Шүүгчийн гаргасан шийдвэрийг эсэргүүцэж, гар хөлөө гозолзуулж, дэвжээн дээрээс буухгүй цахдан зогсоо нэг ч сумочийг Аса аваргыг дэвжээн дээр гарсан 2002 оноос хойш сумог тасралтгүй үзэхдээ огт харсангүй.

	Энэ бол сахилга бат.

	Харин манайд энэ байдал эсрэгээрээ. Маргаантай барилдаан болбол ихэнхдээ хэн эрээгүй, бүдүүлэг байсан нь ялалтыг авна. Нэг нь тахимаа авах гэж, нөгөө нь өгөхгүй гэж бөөн юм болно. Хэн давсан нь ч мэдэгдэхгүй, заримдаа бөхийнхөө дэвжээн дээр нударгалалцаад авах нь ч бий. Унасан нэгнээ өвдөглөх, ёврох бол энүүхэнд. Түүнээ, барилдаан бол тулааны спорт учраас байх ёстой гэж зөвтгөнө. Бүдүүлэг соёлгүй, сахилгагүй, зарчимгүй байдлаа ийм л байх ёстой, өөрөөр байх боломжгүй гэж муйхарлана. Ёс бус барилдааныг хэн ч шударгаар шүүх гэж оролдохгүй. Ер ийм байдал барилдаан бүрд байнга шахам давтагдана. Ялангуяа барьц сонгуулах үеэр.

	Сумод удаан барилдсан үед түр амраагаад дахин барьц бариулахад ямар ч маргаан гаргадаггүй бол, манай бөхчүүд удаан барилдсаны эцэст барьц сонгуулах үеэр бөөн юм болно. Барьцаа өгөх гээд ч байгаа юм шиг, өгөхгүй гээд ч байгаа юм шиг байж ядчихна. Засуулууд яаж ч мачийгаад нэмэргүй. Тэгж тэгж улайж уурлацгаасан улс нэг юм учраа ололцоно.

	Хөлийн цэц, засуул нарынхаа зааврыг дагана, шийдвэрийг хүлээн зөвшөөрнө гэж бараг үгүй, унасан нь тахимаа өгөхгүй гүрийчихнэ. Зарим нь шууд л дэвжээн дээр өрсөлдөгчөө шанаадаад авна. Тэглээ гээд хэн ч, ямар ч хариуцлага хүлээсэн юмгүй. Нэг ийм заваан залхаг, бурангуй харанхуй байдал бидний бахархал болсон, хэдэн мянганы түүхтэй үндэсний их спортыг маань муухай харагдуулдаг.

	Сумод бол сахилга бат алдсан, архидсан, хар тамхитай орооцолдсон, хууль бус зүйл хийсэн л бол ямар ч нэр алдартай байсан ялгалгүй сумогоос хөөж орхино.

	Манайд бол эсрэгээрээ. Нэгэн үе манай бөхчүүд хятад спиртийн наймааг мөн ч их хийсэн дээ. Бүгдээрээ мэддэг ч, ярилцацгаадаг ч, юу ч өөрчлөгдөөгүй. Энд тэнд зодоон цохион, хууль бус зүйлд манай зарим бөхчүүдийн нэр дуулдаж л байдаг.

	Энэ байдал зөвхөн бөхийн ертөнцийн явдал төдий биш юм. Үндэснийх нь  гол спортын дэвжээн дээр илэрч буй үзэгдэл бол тухайн үндэстний нийтлэг байдал, хандлагыг илэрхийлдэг юм байна.

	Япончуудын сахилга бат гайхалтай гэдгийг Японд сурч, ажиллаж, япон хүмүүстэй нөхөрлөж үзсэн хүмүүс нотолно буй за. Харин бидэнд тийм сахилга бат гэдэг зүйл ихээр үгүйлэгдэж байгаа. Замын хөдөлгөөнд явж ороход л бидний сахилга бат, нэг нэгнээ гэх хүндэтгэл, хүлээц, соёл ямар түвшинд байдаг нь олон зүйлээс эрж хайлтгүй мэдэгдэнэ.

	Япончууд хийгээд бидний ялгаа энэ мэт зүйлд байна. Түүнээс биш япон хүмүүс монголчууд биднээс онцгой гойд илүү авьяас чадвартай, бяр чадалтай, IQ-тай төрчихсөндөө улс орноо сайхан хөгжүүлээд байгаа ч юм биш.

	Сумогоос, өөрөөр хэлбэл япончуудаас суралцах гол “юм” маань энэ байна. Зарчим, сахилга бат...

	Уг нь бидэнд огт байгаагүй биш байсан, бүр хангалттай байсан. Энэ цаг үед түүнээ гээчхээд бусдаас суралцах, санаа авах тухай ярьж байгаа маань бидний харуусал болно.

	 

	* * *

	Би л хувьд “Гарьд магнай” киног хэчнээн ч үзсэн уйддаггүй. Яагаад гэвэл, Сүрэнжав гуайн энэ кинонд Монгол бөхөө дээдлэх, хүндэтгэх үзэл нэвт гарсан юм шүү дээ. Тэр зүй бус барилдаан, ихэрхэг дээрэнгүй, бүдүүлэг авир (Амбантны Цагаан Жигмэд)гэх мэт нь монгол бөхийн ногоон дэвжээг гутаадаг гэж үздэг, энэ дэвжээгээ ариун байлгахын төлөө сэтгэл зүтгэлээ төдийгүй амиа ч тавьдаг (Молиго Очир заан) байсан эрхэм сайхан ахмад бөхчүүдийн тухай өгүүлсэн юм. Зарчимтай байна гэдэг нь энэ үзэл санаандаа үнэнч байхаар илэрнэ. Бидэнд ийм цэвэр ариун үнэнч зарчим, бас ахмадаа хүндэтгэх сахилга бат гэдэг зүйл байлаа. Түүнийг ч “Гарьд Магнай” киноноос бас харж болно. 

	Харин өнөөдөр энэ бүх сайн сайхан уламжлалаа мартчихсан мэт байгаа нь харамсалтай явдал биш гэж үү? Ямар ч үндэсний соёлд байдаг нэг зүйл бол энэ нэг шударга зарчим гэдэг зүйл юм. Харин үндэстэн бүр түүнээ өөр өөрийнхөөрөө илэрхийлдэг, өөрийн онцлогтой янз бүрийн дэг ёс, өмсгөл, хувцас, хэл хэллэг зэргээр чимж ялгаруулдаг. Цаад зарчим нь адилхан юм. Бид яагаад Японы сумогоос суралцаж болохгүй гэж. Суралцахгүй гээд булхайтай, бүдүүлэг, муйхар, сахилга батгүй хэвээр байх хэрэг үү. Тэр шударгаас нь, сахилга батаас суралцаад, өөрийнхөө соёлыг бэхжүүлж авах нь эрүүл ухаан юм.

	Монгол бөхөө хайрладаггүй, бахархдаггүй, үздэггүй Монгол хүн гэж ер байх уу. Манай үндэстний нэн чухал соёлын өв, уламжлал, заншил, хүндэтгэл. Бид бөхөө харж бахархаж, баярласаар өдий хүрсэн.

	ГЭХДЭЭ бас монгол бөхөө улам сайхан байгаасай, булхай бүдүүлэггүй, шударга сайхан барилдаж байгаасай, хуучин цагийнхан шиг жудагтай сайхан бөхчүүд улам олон байгаасай гэж хүснэ. Тиймээс ч шүүмжилж, хэлэх зүйлээ хэлэх л болно. Энэ нь Монгол бөхөө үгүйсгэн гутааж буй хэрэг биш, харин ч монгол бөхөө хайрлаж, хөгжин дэвшихийг хүссэн сэтгэл юм. Муу муухайг нь хав дарах хаацайлах хандлага ихэдвэл Монгол бөхөө бүр л муухай болгож орхино. “Буруу эрхэлсэн хүүхэд бухын хүзүүнээс хатуу” гэдэг сэн биш билүү.

	Мөн аливаа үндэсний бөх нь тухайн үндэстний нийтлэг сэтгэлгээний толь болдог учраас Монгол бөхийн дэвжээ болон Япон бөхийн дэвжээн дээрх ёс зүй, зарчим, хүндлэлийг харьцуулан харваас бидний хөгжлийн ялгаа зааг, зөрүүгийн тухай эрх биш нэг юм бодогдоно.

	Харамсалтай нь Япон сумогоос суралцах тухай ярихаар монгол бөхөө үгүйсгэж, японы соёлыг үндэснийхээ бөхөд шингээх гэлээ хэмээн эсэргүүцдэг гаж үзэгдэл байна. Сумогоос шударга байдаг зарчим, сахилга бат хоёрыг нь сур л гэж байгаа. Түүнээс биш эр дэвээ шаваа, дэвжээ энэ тэрийн тухай огтоос дурдаагүй. Энэхүү шударга ёс, сахилга бат хоёр бол зөвхөн Японы соёлын зүйл биш, бидэнд ч хэрэгтэй, ер хаана ч, хэзээ ч байдаг, ямар ч соёлыг үнэ цэнэтэй болгож байдаг их нийтлэг зүйл юм. Өөрөөр хэлбэл шударга байх нь, сахилга баттай байх нь соёлын өвөрмөц шинж биш юм. Хаана ч байдаг нийтлэг зүйл, манай соёлд ч байсан, байх ёстой зүйл. Тиймээс л энэ талаас нь харьцуулах, санаа авах нь зүй ёсных болно. 

	Бусдаар нь бол сумогийн ертөнц, үндэсний бөхийн ертөнц хоёрыг, энэ хоёр соёлыг харьцуулах аргагүй юм. Огт хоёр өөр агуулгыг нэг болгож болохгүй.  Энэ чинь XX зуун шүү дээ. Бүр даншиг наадам анх үүсэж асан XVIII зуунд ч бид чинь ийм жудаггүй барилдаж, зарчимгүй тэмцэлдэж байгаагүй шиг билээ.

	Сумо болон монгол бөх хоёроор төлөөлүүлэн өнөөгийн Япон хийгээд Монгол хоёрын зарчим, сахилга батад хандах хандлагын зөрөөг харуулахыг зорив. Бидэнд нэгэн цагт байсан, харин өнөө их үгүйлэгдэж буй шударга ёс, зарчим хоёроо эргүүлж өөртөө шингээж авах сан. Тэгвэл зөвхөн Монгол бөхийн дэвжээн дээрх төдий буй нийгмийн олон асуудал нааштай шийдэгдэж, бидний хөгжлийн гацаа арилна.

	БИДЭНД СЭРГЭН МАНДАХ ГУРАВ ДАХЬ ТОХИОЛ БИЙ

	Өнөөдрийн Монголчууд бидэнд сэргэн мандах бололцоо бүрэн бий. Бид үүнээс ч илүү хүнд буурай нөхцөлөөс дэлхийн супер гүрэн болон мандан бадарч чадсан юм шүү дээ. 

	НЭГ ДЭХ НЬ: XII зууны төгсгөлд Монгол овог аймгууд дотоодын хямралд гүн нэрвэгдсэн, “Орондоо унтах завгүй олзлолдон булаалдсан, хөнжилдөө хэвтэх завгүй хөнөөлдөн тэмцэлдсэн” эв нэгдэлгүй, тархай бутархай, хүчин сул дорой үедээ Их Хааныхаа тугийн дор нэгдэн нягтарч хүчлэн өндийгөөд зогсоогүй, дэлхий дахинаа Монголын энх амгалан хэмээх ёсыг (Mongolian Pax) гал цахилгааны хүчээр тулган хүлээлгэж, XIII-XIV зууны турш улс үндэстнүүдийг засан тохинуулагч, манлайлагч хэт үндэстэн болсон билээ.

	ХОЁР ДАХЬ НЬ: XX зууны эхэн гэхэд монголчууд бид бууран доройтож, хүч тамираа шавхсан байв. Их гүрнүүдийн шуналт хатгаасаар бусад ахан дүүсээсээ хагацаж, зөвхөн Ар монголдоо хашигдсан бид хагас сая хүрэхтэй үгүйтэй хүн амтай, хөдсөн дээлтэй, хөл нүцгэн, ташуураас өөр барих зэвсэггүй шахам байлаа. Харь гүрнүүдийн өлсгөлөн ам бидний газар нутаг, тусгаар тогтнол руу маань ангалзан дайрч байсан тэр бэрх хэцүү цаг үед ч бид ташуураа тулан өндийж цус урсгаж, хөлсөө асгаруулан тэмцсээр сэргэн мандаж, орчин үеийн бүрэн эрхт тусгаар улс болж чадсан. Энэ XX зуун бол олон арван жижиг буурай нь бүү хэл томоохон улс гүрнүүдийн хувь заяаг хүртэл тодорхойлон шийдэж байсан, донсолгоо доргион ихтэй зуун байлаа. Тэр гал шуурган дунд бид тэсэн үлдээд зогсоогүй сэргэн хөгжиж чадсан билээ.

	ГУРАВ ДАХЬ НЬ: XXI зууны эхэн үеийн буюу өнөөгийн Монголчууд бидэнд мандан бадрах гурав дахь боломж гарцаагүй бий.

	- Бидэнд асар чадварлаг, авьяаслаг, өндөр IQ-тай, хангалттай түвшний боловсролтой, бичиг үсэгт бүрнээ тайлагдсан, харьцангуй соёлжиж, боловсорсон 3 сая хүн ард байна. Оюуны чадамжаараа монгол хүн дэлхийн улс үндэстнүүдийн манлайн хэсэгт явдаг билээ.

	- Зөвхөн сүүлийн хэдхэн жилд олимп, дэлхий, тивийн аварга болон бусад олон улсын уралдаан тэмцээнүүдээс медалийн хурыг асгартал буулгадаг болж, сумогийн ертөнцийг үнэмлэхүй хаанчилж, дэлхийн спортын ертөнцийг гайхшируулж, спорт сонирхогчдыг дэлдийлгэж байна. “Энэ монголчууд хаанаас гэнэтхэн гараад ирэв ээ?” хэмээн гайхаж байна. Яг нь XIII зуунд Европ дахин гайхаж алмайрч байсан лугаа адил. Хүн амтайгаа харьцуулахад манай амжилт бол манлай амжилт юм.

	- Монгол залуус оюуны бяд шавхсан дэлхийн хэмжээний корпорациудад амжилттай ажиллаж, нээлт бүтээл гаргаж, салбар нэгж удирдаж байна. Монгол залуус Шинжлэхүй ухааны хамгийн сүүлийн ололт нээлтэд тулгуурласан шинэ техник, технологийг хэнээс ч дутахгүй ахар богино хугацаанд бүрэн дүүрэн эзэмшиж чадаж байна.

	- Монгол хүүхэд залуус оюуны спорт - ой тогтоолтын тэмцээнд ер бусын гайхалтай амжилт үзүүлж, шатар болон бусад оюуны салбарын олимпиадад ч манлайлах болов.

	- Манай дуучид Чайковскийн хөгжмийн их наадам зэрэг дэлхийн хөгжмийн олимпуудаас ямагт гран-притэй ирэх болов. Монгол хүний дуу хоолойг дэлхийн сонгодог урлагийн тайз үгүйлэх болов.

	- Бидэнд асар их, бүр төсөөлшгүй их байгалийн баялаг байна. Зөвхөн нүүрс л гэхэд нийт газар нутгийнхаа 23-хан хувьд хийсэн хайгуулын дүнгээр 30 ширхэг Тавантолгойтой тэнцэх хэмжээний буюу 172-175 сая тонн нүүрсний нөөц байна. Өнөөгийн хэрэгцээгээрээ тооцож үзэх аваас дотоодынхоо хэрэгцээг 150 гаруй жил бүрэн хангаж чадах 256 сая гаруй тонн газрын тосны нөөц одоогоор илрээд байна. Цаашид ч илэрнэ. Цаана нь алт, мөнгө, зэс, молибден, фосфорит, хүлэр, төмөр гэх мэтийн асар их баялаг бий.

	- Бидэнд цэвэр экологийн бүтээгдэхүүн өгч байдаг, өөрөө өөрийгөө нөхөн сэргээдэг өвөрмөц онцлогтой нүүдлийн сонгодог мал аж ахуйн бүрэн бүтэн суурь бүхий 50 сая гаруй мал сүрэг маань байна. Зөвхөн малаас гаралтай түүхий эд болох мах, сүү, ноос, ноолуур, хөөвөр, хялгас, зогдор арьс шир, эвэр туруугаа бүрэн хэмжээгээр ашиглаж чадах аваас хэзээ ч дундаршгүй нөхөн сэргээгдэж байдаг эрдэнэсийн уурхай бэлээхэн байна.

	- Бидэнд уул тал, говь хээр, ой тайга, гол ус, нуур цөөрөм цөм хосолсон уудам сайхан, баялаг өгөөмөр эх нутаг минь байна. Есөн эрдэнэ бүрнээ цогцолсон эх орон маань байна.

	- Бидэнд геостратегийн ер бусын боломж байна. Дэлхийн хүчирхэг том хоёр гүрэн бидний хөрш байж, бидэнтэй эн тэнцүү харьцахаас аргагүй нөхцөл байдалд байна.

	- Бидэнд агуу их өнө эртний бадрангуй түүх, бахархалт уламжлал, дахин давтагдашгүй өвөрмөц гайхалтай их өв соёл байна.

	- Бидний халаа болохоор итгэл мөрөөдөл дүүрэн, эвдэрч цөхрөөгүй шинэ залуу үе орон зайгаа нэхэн хүч түрэн гарч ирж байна.

	- Бидэнд юугаар ч арилжиж сольшгүй, бидний дээдэс үе үеийн эх орончид амь насаараа дархлан баталгаажуулж ирсэн Тусгаар тогтнол маань байна.

	- Хамгийн гол нь бидэнд, Монгол хүн Та бидний зүрх сэтгэлд хөгжин мандах эрмэлзэл тэмүүлэл дүүрэн байна.

	Ийнхүү бидэнд дахин, гурав дахиа сэргэн мандах түүхэн их боломж бүрнээ байна. Бидэнд өнөөдөр зөвхөн биднээс л шалтгаалах зүйлс л дутагдаж байна. Тэр бол юуны өмнө ойр зуурын хэсэг бүлэг, намынхаа эрх ашгийг арагш нь тавьж нэгдэж чаддаг ухаанд түшсэн үндэсний эв нэгдэл, сэргэн мандлын үзэл санааны итгэл үнэмшил, үнэнч тууштай хүчирхэг удирдлага, үр бүтээлтэй мятаршгүй хөдөлмөр болно.

	Гагцхүү бид тэрхүү боломж бүхнийг, түүхэн тохиол, оддын цагаа шүүрэн барьж авах түүхэн агшныг л алдаж үл болмуй.

	НОЁН УУЛ БҮХЭЛДЭЭ “ЭРТНИЙ ҮНЭТ ОЛДВОР” БОЛНО

	Монгол түмэнд түүхэн их ач холбогдол бүхий, бусад олон уул хайрхнуудаас илүүгээр ихэд эрхэмлэн дээдлэх учиртай гурванхан уул бий. 

	- 2200 гаран жилийн өмнөх үеэс Нүүдэлчид төрт их улсаа цогцлоож, асан бадарч явахдаа НОЁН УУЛ-ыг шүтэж, түшиж, тахиж явжээ. 

	- 800 гаран жилийн өмнө Монголчууд дахин нэгдэн хүчирхэгжиж Дэлхийн супер их гүрэн болохдоо БУРХАН ХАЛДУН уулыг шүтэж, түшиж, тахиж явжээ.

	- 300 гаруйхан жилийн өмнөөс хадны завсар хавчуулагдсан бидний дээдэс Улс Монголоо авч үлдэх хэмээн амь тэмцэж явахдаа БОГД ХАН уулаа шүтэж, түшиж, тахиж иржээ. 

	Иймээс 

	НОЁН УУЛ, 

	БУРХАН ХАЛДУН УУЛ, 

	БОГД ХАН УУЛ 

	гурвуул бидний түүхэн их голт шүтээн уулс юм.

	Монголчууд бол байгаль амьтай, байгальтайгаа нягт амин шүтэлцээтэй үндэстэн гэдгээ цаг зууртаа ч мартаж боломгүй. 

	БУРХАН ХАЛДУН уулаа, БОГД ХАН уулаа (одоо бол энэ уулаа бараг баячуудын 00 болгох шахаж буй) хэрхэн эрхэмлэн, хамгаалдаг шигээ л бид НОЁН УУЛАНДАА хандаж, дархлан хамгаалах учиртай. Ганц уул дархаллаа гээд бид байгалийн баялгаа бүгдийг нь хаачих хэмжээний тийм өчүүхэн баялагтай орон ч биш. Бүрэн бус судалгаагаар өнөөдөр 1620 тонн алтны нөөц илрээд байгаа. /Ноён ууланд их сайндаа 100 тонн алтны нөөцтэй/ Дээр нь мөнгөний 227 мянга, зэсийн 36.3 сая, төмрийн хүдрийн 660 сая, цайрын 5.9 сая, нефтийн 250 сая орчим тонн нөөц батлагдсан. Нүүрсний 175 тэрбум тонн таамаг нөөцтэй. 

	Ноён уулын нэгэн ам болох Гацууртын ордын 70-100 тонн алтыг ашиглахгүйгээр өнөөдөр Монгол Улс сүйрчих дээрээ тулаагүй. 

	Өнөөдөр монгол эр хүн аавынхаа, өвөөгийнхөө шүтээн байсан нандин судрыг ганц жилийн идэшний хэрэгцээнээс гаргаад зарчих дээрээ тултлаа МОНГОЛОО АЛДЧИХААГҮЙ.

	Бас ганц уулыг ойр зуурын олз омог хайсан хүмүүсээс хамгаалж чадахгүй хэмжээнд хүртлээ ядарч туйлдчихсан ч төртэй, засаг захиргаатай ч улс биш. Хүсэх юм бол тийш нь нэг ч нинжаг оруулахгүй хамгаалах боломж бүрэн бий. Гагцхүү төр нь хүсэхгүй, хүсэхгүйгээр барахгүй нөхцөл байдлыг өөрсдийн бодлогодоо ашигтай болгож эргүүлэхийн тулд Нинжа нарын урсгалыг хаах ямар ч оролдлого хийхгүй байна.

	Ухах талынхны нэг том тайлбар нь одоо уурхайн үйл ажиллагаа явуулах газар бол “Ноён Уулаас хол” гэдэг. Бүр тулаад ирэхээрээ “Ноён Уулын оргилоос хол, археологийн олдворгүй бүс” гэдэг. Хүүхэд хуурч буй мэт ийм зүйл ярьж буй хүмүүст итгэхэд бэрх. 

	Харьцуулъя. Бидний сайн мэддэг Богд хан уул бол эргэн тойрон 20 гаруй амтай, төдий тооны гол горхитой, 4 томоохон оргил, нуруутай том уул. Богд уулын аль ч ам ялгалгүй Богд уулын нэг хэсэг. Өнөөдрийн Скай Резорт цанын бааз байрлаж буй Хүрхрээгийн ам, Харш буй Их Тэнгэрийн ам, чинээлэг хэсгийнхний дүүрэг болоод буй Зайсангийн ам бүгд л Богд уулын нэгээхэн хэсэг нь. Аль ч аманд нь очсон Богд хан уулын бүсэд багтана. 

	Ноён уул бол Борнуураас хойш Зүүн хараа хүртэл, зүүнтээ Түнхэл хүртэлх уудам орон зайд оршдог, 30 гаруй том ам, хөндий, гол горхи, хэдэн салбар нуруутай. Богд хан уулаас хэд дахин том уул юм. 

	Гэтэл одоогоор олзворлолтын лиценз авсан газрууд нь бүгд Ноён уулын бүс дотор, өнөөдөр маргаан дэгдээгээд буй Гацууртын орд бол бүр Ноён уулын голт зүрхэнд ойрхон. Богд хан уултай харьцуулбал Их Тэнгэрийн харшаас ч цааш уулынхаа гүнд байршилтай гэсэн үг. Зургийн голд зууван дугуйгаар тэмдэглэсэн хэсэг. Ноён уулаас хэр их “ХОЛ” байгааг харж болно.

	Дахин хэлье. Ноён уул бол бүхэлдээ “ЭРТНИЙ ОЛДВОР”, тэр их уулын аль ч жалганд газар сэндийчсэн ялгалгүй тэрхүү эртний их олдворт халдаж буй хэрэг.

	НОЁН УУЛ нь ганц Монголчуудын ч төдийгүй дэлхийн Хүннү гарьвалт ард түмнүүдийн нэгэн шүтээн. Нүүдэлчдийн гал голомт, нүүдлийн соёлын үнэт өв. Хүннүтэй холбоотой археологийн нийт дурсгалын 90 гаруй хувь нь Монголын газар нутагт бийгээс зөвхөн энэ ууланд 2000 орчим булш бунхан бий. 

	Өнөөдрийн хүндэрсэн эдийн засгийн гал унтраах төдий хэдхэн долларыг эртний шүтлэгт уулынхаа лус савдгийг нь хилэгнүүлэн, өвөг дээдсийнхээ онго шүтээнийг бузарлан, хийморь золбоогоо гутаан байж олох нь, тэр хэдэн ногоон тийм их үнэ цэнэтэй юм гэж үү?

	Байгаль дэлхийг амьдчилж хүлээн авдаг, харьцдаг монголчууд бидний уламжлалт мэдлэг ухааны тухай ярихаар яагаад элэг доог хийнэ вэ? Ийм сэтгэлгээтэй ард түмэн дэлхий ертөнцөд ганц юм шүү дээ. Яагаад өөрсдийнхөө үнэ цэнийг мэдэрдэггүй юм вэ?

	Яагаад оршихуйг өнгөрсөн хийгээд ирээдүйгээс нь таслан зөвхөн өнөөдрөөрөө сэтгэнэ вэ?

	Үнэхээр мөнгө харагдаад тэсэж байж чадахгүй байгаа бол Ноён уулаа дэлхийн нүүдэлчин өв соёлын голомт төв болгон, түүхэн аялал жуулчлал хөгжүүлэх хэрэгтэй юм. Хэн хүний хараа булааж, сэтгэлийг татаж чадахуйц нэн орчин үеийн, гэхдээ байгальдаа буй мэт тийм нүүдлийн өв соёлын иж бүрэн цогцолбор, Хүннү гарьвалт ард түмнүүдийн шүтээнийг бэлгэдэн босгож чадвал Гацууртын ордоос ганцхан удаа авах 400 гаруйхан сая доллараас хэд дахин их мөнгийг олох бүрэн боломж бий. 

	Дэлхий дээр Хүннү гарьвалт ард түмнүүд хэдэн арван саяар тоологдохоор олон байгаа. Тэдний дээд өвөг нь гал голомтоо тулж, шүтэж ирсэн уул ус харах, үзэх гэсэн сэтгэлийг хөдөлгөн татаж яагаад болохгүй гэж? 

	Өнөөдөр дэлхий дахинаа нүүдэлчдийн сонгодог аж ахуй, соёлыг хамгийн тод хадгалж үлдсэн ард түмэн нь бид. Киргиз, Казах, Арабын бедуйн зэрэг уламжлалт нүүдлийн аж ахуйтай улсууд нүүдэлчин шинж төрхөө бараг бүрэн алдсан. Нөгөө талаар жилийн дөрвөн улиралтай, өргөн уудам газар нутагтаа заримдаа хэдэн арваас хэдэн зуун км холд сэлгэн нүүдэллэдэг монголын нүүдлийн мал аж ахуйтай харьцуулахад дээрх улс орнуудын нүүдлийн уламжлал харьцангуй бага. Умардын эвэнк, саха нар ч үндсэндээ бүхэл бүтэн нүүдлийн соёлын цогц шинжээ алдчихаад байна. 

	Улам бүр сууриншиж, баруунжих шинж төрхөөр даяаршиж буй дэлхий ертөнцөд хамгийн үнэ цэнэтэй, сонирхолтой амьдрах оршихуйн хэлбэр нь сонгодог нүүдлийн мал аж ахуй, түүнийг дагасан соёл, уламжлал болж үлдэх магадлал асар өндөр болсон. 

	Нөгөө талаар хүн төрөлхтөн иргэншиж, хотжиж, техник технологи хөгжих хэрээр байгальд ойртох гэсэн эрмэлзэл улам ихээр цухалзах болсон. Үүнийг дагаад байгалийнхаа нэгэн салшгүй хэсэг нь болсон Нүүдлийн өв соёлыг сонирхох сонирхол ч түгээмэл болж байгаа.

	Ийм нөхцөлд бид нүүдлийн соёлын голомтынх нь хувьд Ноён уулаа хамгаалан, олон гол горхи, салаа салбартай үзэсгэлэнт сайхан ууландаа жинхэнэ сонгодог нүүдлийн аж ахуйн хэлбэрийг үзүүлсэн цогцолбор бүтээн босгож чадвал сонин хачин, гаж байдалд дуртай, нэгэн хэвийн стандарт амьдралаасаа уйдсан суурин иргэншлүүдийн сониуч жуулчдыг хэдэн арван саяар нь даллан дуудах боломжтой юм биш үү. 

	Хятадууд өөрийн харьяанд байгаа Өвөр Монголчуудын ахуй амьдралын өвөрмөц талыг дэлхийд үлдсэн нүүдэлчдийн ганц голомт мэтээр сурталчлан, хэдэн саяар нь жуулчид татсаар байхад, монгол соёлын олон үнэт зүйлсийг Хятад улс өөрийн нэр дээрээ бүртгүүлэн баталгаажуулсаар байхад бид яагаад юу ч хийж чадахгүй сууна вэ?

	Гол нь Ноён уул хэмээх эртний шүтээнээ бүдүүлгээр хөндөхгүй, байгалаа сүйтгэхгүй, тэгээд тэр мөнгө нэг удаа ороод алга болчихгүй жил бүр тасралтгүй урсаж байна.

	Гагцхүү бид энэ өв соёлоо дэлхий дахинаа үнэ хүргэн сурталчлах нь байтугай өөрсдөө ч үл тоох нь гачлантай. 

	 

	* * *

	- Үнэхээр л МТӨ 209 онд Модун хаан нүүдэлчдийг нэгтгэн Хүннү гүрнийг тунхагласан түүхт оныг Монгол төрийнхөө эхлэлээ хэмээн өнөөгийн Монголын төр үздэг юм бол, 

	- Үнэхээр л Монголчууд эртний их түүхт Хүннүчүүдийг өөрсдийн өвөг дээдсээ гэж эрхэмлэн үздэг юм бол Хүннүчүүдийн шүтэн тахиж, түшин тогтнож байсан уул хайрхнаа хэдхэн, их сайндаа ганц жил идчих зоосоор солих ёсгүй юм. 

	Эцэст нь хэлэхэд Ноён ууландаа халдана гэдэг шулуухан хэлэхэд өвөг дээдсээсээ урваж буйтай адил зүйл болно. 

	 

	2016 оны 1 сарын 25.

	 

	 

	 

	ЭРГЭН СЭРГЭЖ БУЙ ХАМЖЛАГАТ ЁС

	Монголчууд бид ХАМЖЛАГА-ын дөнгөнөөс салаад 90 гаруйхан жил болж байна. 1921-1924 онуудад үргэлжилсэн шат дараалсан үйл явдлуудын үр дүнд бид хамжлага хэмээх бурангуй хоцрогдлоос ангижирч, дундад эриний балар харанхуй зуунаас XX зуунд дэвшин орох, цаг үеийнхээ хөгжилтэй хөл нийлэх аварга алхам хийсэн нь маргашгүй үнэн юм. Харамсалтай нь манай улстөржсөн түүхчид түүхэн энэ үйл явдлыг нам, улс төр, эдийн засгийн бүлэглэлийн явцуу эрх ашгийн үүднээс эргэн дурсахгүй байх, үгүйсгэх, улмаар ард түмэн юуг ч дурсан санахгүй “амар сайхан жарган цэнгэх” болсныг 2014 оны зун харлаа. Энэ тухай ард өгүүлье.

	 

	* * *

	Ингэхэд Хамжлагат ёс гэж юу вэ? 

	Товчхондоо, хүн амын тодорхой хэсэг нь ямар ч эрх мэдэлгүй, эрх чөлөөгүй, эзнийхээ юу хий гэснийг хийдэг, хүч хөдөлмөрийнхөө ихэнхийг эзэндээ зориулдаг, хэрвээ эзний уур хүрсэн бол хамжлагаа занчиж, хүчирхийлж, бүр зарж, арилжиж, алж ч болдог, хамжлагаас оргож зугтаавал өчиггүй алах ялтай, зугтаасан ч очих газаргүй, ёстой дээшээ тэнгэр хол, доошоо газар хатуу орчлонд аж төрөх ёсыг хэлнэ. Эзэн нас барсан ч үр хүүхэд, өв залгамжлагчид нь хамжлага болж очно, үе удмаараа. 

	Сайн хэлбэл өөрийн гэсэн өчүүхэн өмчтэй байж болдгоороо боолчлолоос нэг алхам дээгүүр юм даа. Үеийн үед хамжлагын эзэд хамжлагаа тартагтаа тултал нь мөлжиж, хөдөлмөрлүүлж, тэднийгээ соён гэгээрлээс ангид харанхуй мунхаг байлгаж ирсэн. 

	Хамжлагаас чөлөөлөгдөх нь буй ч эзэндээ их хэмжээний төлөөс төлж байж сая нэг чөлөөт тариачин болно. Гэхдээ энэ нь өдрийн од шиг ховор. Нэгэн украйн залуугийн их авьяас билгийг хайрласан Оросын яруу найрагч Жуковский, их зураач Брюлов нар эзэнд нь 2500 рубль төлж байж хамжлагаас чөлөөлж байсан байдаг. 1838 онд 2500 рубль гэдэг бол асар их төлбөр, өнөөгийнхөөр бол 250 саятай тэнцэх үнэ. Хамжлагаас чөлөөлөгдсөн тэр залуу нь Украйны их найрагч, зураач Тарас Шевченко байлаа. Хамжлагын тариачид долоо хоногт 5-6 өдрийг нь эзнийхээ газарт ажилладаг, хэчнээн зүтгэж ажилласан ч өөрт ногдох нь нэмэгдэж, үмхдэг талх нь арвижихгүй учир бүтээмж гарна гэж бараг үгүй. Ийм дэг ёс нь хувь хүний хөгжлийг ч, эдийн засгийн хөгжлийг ч, цаашлаад нийгмийн хөгжил дэвшлийг яг бахь мэт боомилдог байна.

	Европ дахинд хэдэн зууныг дамнасан үйл явцын үр дүнд XIV зуунаас хамжлагат ёсны суурь нь илэрхий ганхаж, 1640 онд Англид хөрөнгөтний хувьсгал гарснаар өөрчлөлт эргэлт буцалтгүй болсон байна. Чухам ийнхүү Англичууд түрүүлэн алхаж, дэвшил хийснээрээ Дундад зууны хоёрдугаар хагаст дэлхийн их эзэнт гүрэн болтлоо хүчирхэгжиж чадсан билээ. Улмаар Герман, Франц, Швед, Голланд, Хойт Итали зэрэг баруун Европын орнуудад энэ өвчин “халдварласнаар” Европ дахинаа дахин сэргэлтийн эрин өрнөж, өнөөгийн аж үйлдвэрлэл, хүчирхэг эдийн засгийн системийн бүхий л суурь давхарга тавигдсан. Өнөөг хүртэл барууны ертөнц, барууны соёл дэлхий дахинаа тэргүүлэх байр суурьтай байгаа нь чухам энэхүү хамжлагат ёсноос бусдаасаа түрүүлэн гарч чадсаных юм.

	Харин хамжлагат ёстойгоо зууралдан үлдсэн зүүн Европ, Орос барууныхаа хөгжлөөс хол хоцрогдон гээгджээ. Европчуудаас бараг 200 жилийн дараа л орос орон сая нэг юм хамжлагаас хагацсан нь 1861 он. Тиймдээ ч өдий хүртэл Оросыг “Европын бүдүүлэг хоцрогдсон зүүн хязгаар” гэх үзэл барууныхны дунд амь бөхтэй байсаар байгаа юм. Дэлхийн I дайнаас авсан үхлийн ялаасаа арай гэж мултраад байсан, нурж сүйрсэн Турк улсыг шинэчлэх Ата-Туркийн анхны шийдвэр нь энэхүү хамжлагыг халах явдал байсан ба бусад шинэчлэлүүд нь дагавар шинжтэй байв. Туркчүүд Ата-Туркээ “Хайран сайхан хамжлагат ёсыг маань үгүй болгочихсон улаан чаралба” гэж харааж байхыг нь л мэдэхгүй юм. Тэрбээр өнөөдөр ард түмэндээ “Үндэстний эцэг” хэмээгдэн тахигдан шүтэгдсээр явна. XX зууны том үйл явдал бол хүн төрөлхтөн нийтээрээ хамжлагаас, бас колониос салсан гэж үздэг.

	 

	 * * *

	1921 он хүртэл Монгол оронд хамжлагат ёс бүрэн утгаараа ноёрхож байв. Тухайн үед манай нийгэм хошуу захирсан засаг ноёд, тайж нар, суман ард, хамжлага болон шавь ард гэсэн бүтэцтэй байсан ба эхний хоёр нь хамжлага захирах эрхтэй. Хүн амын бараг тал хувь нь хамжлага ард байжээ. Суман ард нь зөвхөн цэрэг, өртөө, алба өгдөг бол хамжлага нар үүн дээр нэмээд хувь эзэндээ алба барина. Хачирхалтай нь хамжлагын эзэд Богдын зарлигаар бүхий л төрлийн алба татвараас бүрэн чөлөөлөгдөнө.

	Хамжлагыг манж нар монголыг эзлэн авсны дараа үүссэн гэж үздэг. Уг нь анхандаа эзэн ноёдоо “туслах, дэмжиж хамжих” гэсэн утгаар хамжлагыг үүсгэсэн ч яваандаа хамжлага нь нэгэн төрлийн боолчлол болон хувирчээ. Манай хамжлагын эзэд бусад газрынхнаас дээрдэх юм ер үгүй байжээ. “Цагаа долоох”, “хусам долоох” гэсэн нэг доромж хэллэг өнөө хараахан мартагдаагүй байна. Энэ нь аль нэгэн баяны, ноёд тайж нарын малыг маллаж, сүү сааль, ноос үсийг нь авалцсаныхаа хариуд буюу хөлсөнд сүү саалийнх нь үлдэгдэл, тогооны хусам мэтхэнээр бор гэдсээ болгож явахыг хэлнэ.

	 Айлд мал гаргаж буй хар хүнээс гэдэс арилгаж суусан гэрийн зарц эхнэр “Хошногоных нь толгойг өөхтэйхөн аваарай” гэж гуйдаг байсан нь тэр эмэгтэйд зөвхөн хошногоны толгой ногддогоос тэр. Тухайн үеийн манжийн хуульд ноёдын албат хамжлага нараасаа авах татварыг “5 үхрээс дээш бүхийд 1 хонь, 20 хонь бүхийд 1 хонь, хоёр үхэр бүхий хүнээс 6 тогоо амуу ав” гэх мэтчилэн зааж өгчээ. Эзэд гэр өргөө нүүх, охиноо хадамд өгөх, хөвүүндээ бэр авах тохиолдолд ч харьяат нараасаа алба авна. Зарим хошуу ноёд хятадын доншуур худалдаачдад их хэмжээний өр тавьж тансаглачхаад, түүнээ албатуудаасаа хүчлэн гаргуулж байсан явдал цөөнгүй.

	Нэг тод жишээ нь ийм бурангуй явдлыг эрс эсэргүүцсэнээрээ түүхэнд орсон Ард Аюушийн хөдөлгөөн болно. Хамжлага болон эздэд ямар ч ээлж халаа гэж үгүй. Тэнд ардчилал байхгүй, хамжлагууд эзэндээ дургүй байлаа гээд юуг ч өөрчилж чадахгүй, яагаад гэвэл сонгууль хэзээ ч болохгүй. Хувь заяа анхнаасаа та бүхнийг эзэд ба хамжлага, зарц гэж оноож өгсөн учир. Чухам хамжлагат ёсны гарах гарцгүй бахь, гогцоо нь энд.

	 

	* * *

	- 1922 оны 1 сарын 25-ны Ардын засгийн газрын шийдвэрээр хамжлага нарыг суман ардын нэгэн адил тооцох болгосон нь хамжлагын дөнгөнөөс чөлөөлөх анхны шийдвэр болов.

	- Мөн оны 3 сарын 31-ны шийдвэр ёсоор Засаг ба засаг бус ноёд, тайж нарыг бусдын нэгэн адил улсын ба бусад алба татварын үүрэг гүйцэтгэж байхаар буюу татварт хамрагдаж байхаар тогтоожээ.

	- Мөн оны 5 сарын 5-ны шийдвэрээр хамжлагын эздийн хамжлага ардыг захирч байсан бүх баримт бичгийг хураажээ.

	- 1923 оны 1 сарын 5-нд “Монгол Улсын нутгийн захиргааны дүрэм”, “Монголын олон засаг ба засаг бус ван гүнгийн эрх хэмжээний дүрэм” батлав.

	Ийнхүү хамжлагат ёс хэмээн энэ бурангуй ёсыг халах эрхзүйн орчин бүрэлдэв. Гэвч энэ шийдвэр бүрэн хэрэгжтэл бас цаг хугацаа хэрэгтэй байж, бөөн эсэргүүцэл, тэмцэл, нугалаа завхрал дагалдах нь тэр... Нэг талаас хамжлага захирч явсан нөхөд тийм амархан хүлээн зөвшөөрч, бууж өгсөнгүй. Мэдээж хэрэг баахан хүн ардыг үнэ хөлсгүй зарцалж, зарцлаад зогсохгүй тэднээс алба татвар авч, дээр нь бас төр улсад ямар ч алба татвар өгдөггүй байсан эрх ямбатай нөхөд энэ шийдвэр яаж ч таалагдах билээ. Цөөн хэд нь улс орны хөгжил дэвшилд зайлшгүй хэрэгтэй гэдгийг ухааран ойлгож байсан ч, олонх нь тас хөндлөн хэвтчихэж. Нөгөө талаас энэ ёсыг үзэн ядаж, өширхсөн, саяхан хамжлагын гинжнээс мултарч чадсандаа хөөрсөн, гөрмөл гэзгээ хяргуулж, пинтүү халимаг сэгсгэнүүлсэн баахан залуус “Бошгыг халах” эвлэлд шуудран орж, бужигнуулан, холион бантанг нь ёстой хутгаж гарах нь тэр. Ёс жудаг, уламжлал бүхэн уланд дэвслэгдэв.

	“Тунгалаг Тамир” кинон дээр морь унаж, өнгө бүтэн дээл өмссөн Галсан таг согтуу Итгэлт баян дээр давхин ирээд “Чи муу Фийдаал, чамайг миний цусыг сорж байсан хувалз мөн гэж улаан хувьсгалч Дорж гуай надад хэлсэн” хэмээн ташуураа гозолзуулан, шүлсээ үсчүүлэн агсам тавьж байдаг даа. Чухам Галсан л хэлж буйгаас биш уг нь их үнэн үг. Гэхдээ, Итгэлт хууль ёсны хамжлагын эзэн биш, суман эр боловч эр сайнд Галсан, Дулам, Эрдэнэ, Долгор мэтийг хамжлагачлах хэмжээнд очсон нэгэн. Гэвч юутай ч ийнхүү наян юм болж байж хамжлагат ёсыг халж чадсан байна.

	Хожмын 1932 оны эсэргүү бослого ч, 1926-1932 он хүртэл үргэлжилсэн баруун, баруун өмнөд хил даван нүүсэн ард иргэдийн дүрвэлт ч мөн энэхүү хамжлага ёсны тэмцлээс ихээхэн улбаатай болно.

	Ингээд хамжлагат ёсыг халсны хамгийн том илрэл нь Засаг захиргааны шинэчлэл байв.

	- 1922 онд явуулсан хүн малын тооллого ёсоор 81 хошуу байсныг жижиглэн 433 сум, 1339 баг, 6935 аравт болгов.

	- 1923 оны 10 сарын 19-ны Засгийн Газрын шийдвэрээр хуучин халх 4 аймаг, 2 хязгаарыг 5 аймаг болгоод, хуучин ханы нэрээр дуудагдаж байсан аймгийн нэрийг уул хайрхны нэрээр өөрчлөн нэрлэв.

	- Сэцэн хан аймгийг Хан Хэнтий уулын аймаг гэх мэтээр. 1924 онд дахин засаг захиргааны шинэчлэл хийж 641 сум, 2045 баг, 10268 аравт болгон жижиглэж шинээр зохион байгуулав.

	Төр засаг нь хүн ардад ойртох үүднээс ийнхүү олон жижиглэжээ.

	Нөгөө талаар, хуучин хамжлага, зарц байсан ардууд ч ихэс ноёдын адил засаг мэдэлцэх эрхтэй болж, хошуу, аймгийнхаа чуулганыг буюу одоогийнхоор ИТХ-ыг анх удаа чөлөөт сонгуулиар бүрдүүлсэн байна. Энэ чөлөөт сонгуулиар сонгогдсон хошуу чуулганы төлөөлөгчид дотор хамжлагын эзэн нь хамжлага явсан эртэйгээ зэрэгцээд тууж явсан тохиолдол элбэг байжээ. Мэдээж хэрэг анх удаагаа чөлөөт сонгууль өгч үзсэн ард түмэнд алдаж онох зүйл бишгүй, сонгуульдаж суралцах хугацаа хэрэгтэй байсан хэрэг. Өнөө ч бид сонгуульдаж бүрэн сайн сураагүй 25 жил болчихсон байхад зуун жилийн өмнө нөхцөл байдал ямар байсныг төсөөлөхөд хялбар...

	Мөн 1924 онд анхны Ардчилсан үндсэн хуулиа батлав. 

	Шинээр байгуулагдсан аймаг сумдын нэрийг хан, ван, гүн, бэйсийн нэрээр нэрлэгддэг байсныг өөрчлөн сольсон нь хамжлагат ёсыг бүрэн халсныг зарлан тунхагласан, ардын ардчилсан төрт ёсны үйл явц эргэлт буцалтгүй эхэлсний илрэл байлаа. 

	Өөрөөр хэлбэл, Ахай гүний хошуу гэхээр тэр хошууныхан бүгдээрээ Ахай гүний үе уламжилсан хамжлага хошуу болж таарна. Мэдээж хэрэг тэр хошуунд хамжлага бус суман ардууд буй ч, засаг ба засаг бус ноёд тайж нар бараг бүгдээрээ хамжлагатай байж. Харин Ахай гүний нэрийг халж, нутаг орны уул хайрхны нэрээр өөрчилсөн нь хамжлага ёс байхгүй болсныг бүрэн илэрхийлнэ. Энэ бол их үйл явдал, том дэвшил. 

	Чухам хамжлагыг халж чадсанаараа л 1921 оны хэрэг явдал нь жинхэнэ утгаараа нийгмийн дэвшлийг авчирсан үндэсний ардчилсан хувьсгалын шинж чанартай болж байгаа юм. 

	1911 онд хувьсгал гараагүй юм шүү. Тэр бол тусгаар тогтнолоо сэргээн мандуулсан их үйл хэрэг, шинж чанарын хувьд өөр. Тусгаар тогтнол бол анхдагч суурь, өөрөөр хэлбэл үндэсний тусгаар тогтнолгүйгээр нийгмийн дэвшил болох боломжгүй.

	 

	 

	* * *

	2014 онд улсын хэмжээгээр 120 орчим сум 90 жилийн ойгоо нижгэр хийж, улсын төсвөөс 2 тэрбум, нийтдээ 90 гаруй тэрбум төгрөгөөр найрлаж цэнгэн өнгөрөөсөн билээ. Энэ бол угтаа монгол түмэн хамжлагат ёсыг халсныг баталгаажуулсны ой байлаа. Зүгээр нэг сум байгуулагдаад байсан төдий ой биш юм. Харамсалтай нь хэн ч энэ түүхэн үйл явдлыг дурссангүй. Бүр сонирхсон ч үгүй. Ганцхан их нийтлэлч Баабар л “Нэрээ сольсны 90 жилийн ойн баяр” гэсэн нийтлэл бичив. Гэвч Баабар ахайтан хамжлагыг халж, нийгмийн дэвшил хийсэн тухай дурссангүй. Бодвоос улс төрийн учир шалтгаантай биз. Өрсөлдөгч намаа үзэл санаа, суртал, түүхийн хувьд бүрэн дарж авахын тулд, 1921 оны хувьсгалын ач холбогдлыг бүдгэрүүлж, 1990 оныхыг мандуулахын тулд хийсэн ээлжит тархи угаалтынх нь нэгэн хэсэг, эх түүхээ намууд хувьчилж аваад явцуу эрх ашигтаа нийцүүлэн тайлбарладгийн нэгэн илрэл байх. Түүнээс Баабар шиг том мэдлэгтэн энэ мэтийн зүйлийг мэдэхгүй байх учиргүй. 120 гаруй сумын хэдэн зуун мянган иргэд зөвхөн “Нэр сольсон”-ы төдийд зуны турш баярлан наадсан болж таарах нь. Хөөрхөн даажигнал...

	Гэвч энэ даажигнал биш бололтой. Хамжлагат ёсыг дахин сэргээх хүсэл сонирхол улс төр, бизнесийн тодорхой бүлэглэл, давхаргад бий ба тэд энэ түүхэн үйл явдлын 90 жилийн ойг “Нэр сольсон” төдий утга агуулгатай болгон дүйвүүлэн өнгөрөөхийг хүссэн юм биш байгаа.

	 

	* * *

	Ингэж сэжиглэх үндэслэл хангалттай байна. Тухайлбал,

	- Нийгмийн доторх баян ядуугийн ялгаа улам ихэссэн, нэг талаас дээдэс нь доодсоо хүний зэрэгт үл үзэн гадуурхах, нөгөө талаас доодос нь дээдсээ үзэн ядах, зэрэг зиндаачлах, ангичлах хандлага илэрхий ажиглагдах болсон,

	- Залуус хэчнээн хичээж хөдөлмөрлөвч амьжиргаагаа дээшлүүлэх боловч хомс, тиймээс хөдөлмөрлөх сонирхол сул, харин хялбараар мөнгө олох арга зам хайх болсон. Дээдэс анги монголчуудыг ажил хийж сураагүй, чадваргүй залхуу гэдэг. Гэвч гадаадад гарсан монгол залуус монгол хүнд ямар чадвар, нөөц байдгийг илтгэн харуулсаар байгаа.

	- Арилжааны банкнууд дахь нийт хадгаламжийн 95 хувь нь нийт хүн амын 2-хон хувийн мэдэлд байдаг,

	- Гадаадад буй оффшор данснууд руу манай дотоодын нийт бүтээгдэхүүнтэй тэнцэх хэмжээний их баялаг урсан орсон,

	- Эдийн засгийн хямралын хамаг ачааллыг нийгмийн үнэмлэхүй олонх болсон дундаж болон доод давхарга үүрч, ширвэгдэж, харин 2 хувьд нь энэ хямрал харин ч ашигтай байх магадлалтай болсон, хөрөнгөлөг хэсэгт Монгол орон, монголын ард түмэн ашиг орлогыг нь нэмэгдүүлэх хэрэгсэл төдий болсон,

	- Төр феодалжсан. Өөрөөр хэлбэл төрд зөвхөн хөрөнгө мөнгөтэй хүмүүс гарч, төрийн эрх мэдлийг хөрөнгө мөнгөө арвижуулах арга зам болгон ашиглах байдал улам бүр даамжирч байгаа,

	- Намууд илээр сөргөлдөвч, далдуур нэг түрийвчтэй, нэг ашиг сонирхолтой болсон,

	 - Нам, эсвэл аль нэгэн эрх мэдэлтэн дагаж, нөгөө юуг нь долоож, биеэ үнэлэн аж төрөх, баялагт хүрэх гэсэн хачин эрэмдэг эрмэлзэл залуусын дунд түгээмэл болсон,

	- Сонгогч олон түмнийг зөвхөн санал өгөгч амьгүй объект гэж хардаг үзэгдэл газар авч, саналыг нь хуурч, залилж, хошхируулж байж авах явдал ужгирсан.

	 - Цөөн хөрөнгөжсөн хэсгийн үнэмлэхүй олонх нь баялаг бүтээж бус, авлига, луйвраар хөлжсөн,

	- Эрх мэдэл, авлига хоёр нэг зоосны хоёр тал болсон,

	- Хөрөнгөлөг хэсэг, уул уурхай, спирт-архи пивоны томоохон компаниуд, тэр ч бүү хэл төр нь ч ард түмнээ соён гэгээрүүлэх талаар санал санаачилга гаргадаггүй, олон түмнийг харанхуй, мэдлэггүй, улс төржсөн, талцсан, эв нэгдэлгүй байлгах сонирхолтой,

	- Шударга ёсны хэм хэмжээ алдагдаж, хууль шүүх хөрөнгөтэй, эрх мэдэлтэй талд илэрхий үйлчилдэг болсон,

	- Хамгийн сүүлд эгэл жирийн ард олон талхныхаа мөнгийг хугаслан байж татвараа төлж байхад татварын өршөөлийн хуулиар зуу зуун саяар нь татвараа нуусан том компаниудыг буюу хууль тогтоогчид маань өөрсдийн, эсвэл өөрийг нь болон намыг нь ивээн тэтгэгч томоохон компаниудыг татвараас чөлөөлөх санаачилга гарган улайран зүтгүүлж байна. 

	Эдгээрийг шинэ цагийн зүсээ хувиргасан далд хамжлагачлалын шинж гэж хэлж болно...

	Шинж тэмдгүүд улам бүр даамжирч, олон түмэн хэчнээн махран хөдөлмөрлөвч амьжиргаа нь өдрөө аргацаахаас илүү гардаггүй, хөдөлмөр хөлс нь цөөн тооны улс төр, эдийн засгийн бүлэглэл, олигархын халаас руу доллар болон гоожсон тийм нийгэм, эдийн засгийн бүтэц бий болбол улс орны ирээдүйн хөгжлийн тухай ямар ч найдлага байхгүй болно.

	“Их салхи нижигнэн хөдөлбөл хөдөлтүгэй” гэсэн хүчирхэг уриа дуудлага тийм ч их хүсээд байх зүйл биш билээ. Тэр их салхийг урин дуудаад, эцэст нь “Бясаанаасаа салах гээд байшингаа шатаачихдаг” эмгэнэлтэй, тохуутай явдал болчихгүй л байгаасай. Түүнээс өмнө дээр дооргүй ухааран сэхээрч, зам мөрөө засах боломж уг нь бүрэн бий дээ.

	Нэг: Бууриа олоогүй хөшөө 

	 

	Улаанбаатар хот дахь Оросын Шинжлэх ухаан, соёлын төв /РЦНК/ -ийн үүдэнд оросуудын хувьд байдаг л нэг дипломатч Коростовецийн хөшөө байх нь зохиогүй чимэг шиг харагдах аж. Коростовецийн хэмжээний генерал, дипломатч Орост олон бий. РЦНК бол орос үндэстний соёлыг энэ Монгол оронд сурталчлан түгээх гол төв, бэлгэ тэмдэг нь шүү дээ. Энд Оросын оюун санаа, соёлын агуу их аваргуудын хэн нэгнийх нь хөшөө яагаад босоогүй юм бол...???

	Пушкин, Толстой, Достоевскийгоос эхлээд орос түмнийг дэлхийд төлөөлөх аваргууд олон бий дээ. Гэтэл хатуухан хэлэхэд тэдний дэргэд хэн ч биш И.Я.Коростовец... Тэр хавиар очсон хүүхэд залуус буруу газар хөшөөг нь босгочихсонд бухимдаж уурласан мэт ширүүн яхир төрхтэй тэр нөхрийн хөшөөг хараад “Энэ хүн бол Оросын утга соёлыг бүрэн төлөөлдөг юм байна” гэж ойлгоцгоох нь... Ийм гаж ойлголт өгөхийг Оросууд лав хүсээгүй биз. 

	Тэгвэл хэн хүссэн юм бол...? Монголын ард түмэн ч бас хүсээгүй. Өнгөрөгч 2014 оны хаваржингаа энэ хөшөөг босгохыг эсэргүүцсэн шуугиан Монголын нийгэм даяар болсон билээ. Эгэл ардаас нь эхлээд сэхээтнүүд, түүхч, судлаачид гээд нийгмийн нэлээд өргөн давхаргынхан эсэргүүцсэн. Зууны нийтлэлч Баабар, тэр ч бүү хэл албан ёсны ШУА нь хүртэл эсэргүүцэгчдийн талд байж, байр сууриа тодорхой илэрхийлж байсан санагдана. Гэвч Ардчилсан засаг маань буруу ишилсэн сүх шиг мугуйдалсаар уг хөшөөг босгуулсаан.

	Монголын ард түмний хөрөнгөөр босгосон энэ хөшөөний нээлтийг өнгөрөгч оны есдүгээр сарын эхээр хийжээ. Путиныг манай оронд айлчлах үеэр... Харин Путин тэр хөшөөг ёстой муу нүдээрээ ч хялайж харсангүй. Коростовец гэдэг хүний хөшөө оросуудын хувьд юу юм, юу ч биш... Тэр тусмаа төрийн тэргүүний хувьд... Уг нь Монголын ард түмний хөрөнгөөр РЦНК-ийн өмнө Пушкины хөшөөг босгочихсон байхад ер болохгүй юм үгүй билээ. Их Пушкиных нь хөшөө бужгар толгойлчхоод тэнд зогсож байх аваас утга хийгээд мөн чанар нь ёстой сайхан зохицохсон.

	Тэр бол Оросын оюун санаа, соёлынх нь бэлгэ тэмдэг. Нөгөө талаар Монголын нэг бус хэд хэдэн үеийнхэн Пушкины уран бүтээлээс хар багаас уншиж, цээжилж, танин мэдэж, оюун санаагаа тэлж ирсэн нь бодит түүх. “Алтан загасны үлгэр”, “Салтан хааны үлгэр”-ээс эхлээд “Дубровский”, “Ахмадын охин”-ийг нь мэдэхгүй монгол хүн бараг л байхгүй байсан даа. “Евгений Онегин”-ийг нь, энэ зохиолоор хийсэн дуурийг нь Монгол төдийгүй дэлхий мэддэг. Мөн ХХ зуунд оросын шууд оролцоо, нөлөөгөөр бид барууны соёлтой танилцаж, соён гэгээрлийн үрээс бишгүй их хүртсэн билээ. Тиймээс Пушкины хөшөөг энэ түүхэн үйл явцын бэлгэдэл болгосон ч болохгүй юмгүй. Пушкины хөшөө ардчиллын үлгэр загвар Америкийн нийслэлийн яг төвд нь, Цагаан ордноос хэдхэн зуун метрийн ард Жорж Вашингтоны их сургуулийн үүдэнд зогсож л байдаг.

	Суурин дээр нь “...И долго буду тем любезен я народу” шүлгийг эх хэлээр нь сийлчихсэн. 2000 онд боссон энэ хөшөөний нээлтэн дээр АНУ-ын нийслэл Вашингтоны мэр ирж, “Пушкин оросуудын төдийгүй хүн төрөлхтний бахархал” хэмээн хэлж байсан санагдана. Энэ нь Оросын соёл, Оросын оюун санааг Америк оронд хүндэтгэн хүлээн зөвшөөрч буйнх. Жорж Вашингтоны их сургууль бол АНУ-даа нэр хүндтэйд ордог томоохон сургууль, бас америкуудын бахархал болсон их ерөнхийлөгчийнх нь нэртэй. Гэвч Пушкины хөшөө тэнд зохисон ч, зохицсон ч... 

	Харин энэ Коростовецийн хөшөө яагаад бууриа олоогүй харагдана вэ?

	 

	Хоёр: Хөшөөний улс төр... 

	 

	Хэдэн жилийн өмнө Өмнөд Солонгост Путинийг айлчлах үеэр солонгосчууд Сөүл хотынхоо төвд Пушкины хөшөөг босгож, нээлтийг нь хийсэн. Путин уг хөшөөний нээлтэд ёслол төгөлдөр оролцсон ба дараа нь болсон хоёр орны эдийн засгийн хамтын ажиллагааны гэрээг ихээхэн амжилттай, Солонгосын талд ашигтай болсон гэж солонгосчууд дүгнэж байв. Оросуудын сэтгэлийн угт байх чагтагыг юугаар доргиохоо тэд мэдэрсэн л байгаа юм. Энэ нь нэг талаас Оросын ард түмний соёлд өгч буй хүндэтгэл, нөгөө талаас улс төр.

	 Харин Путиний сүүлийн айлчлалаас монголчууд их зүйл найдаж горьдож байсан ч ердөө горьдлого л байв. Өмнөд хөршийн тэргүүний айлчлалтай харьцуулахад Путиний айлчлал ёслолын төдий, тэр өөрөө ч их хүйтэн хөндий байсаар явчихсан. 

	Коростовецийн хөшөөнд зарцуулсан хөрөнгө нь 80 орчим сая төгрөг гэсэн. Гэхдээ энд хэдэн төгрөгөөр босгосон нь огтоос чухал биш. Энэ хөшөөг босгосны цаадах улс төр, сургамж нь хамгаас чухал... Ингэхэд яагаад Коростовецийн хөшөөг босгох болов гэхээр Улаанбаатар зочид буудлын өмнөх Лениний хөшөөг буулгаснаас хамаг юм эхэлжээ. Хуучин нийгэмтэй эвлэршгүй тэмцэгч, үзэн ядагч, экстремист, необольшевик Бат-Үүл баатар маань хотын мэр болмогцоо хийсэн “ардчилсан” алхмуудынх нь нэг. 90-ээд оны эхээр оросуудыг хүний үнэргүй хөөн гаргаж, Сталиных нь хөшөөг нураасан. Тэр цагаас хойш манай хоёр орны харьцаа хүйтэрч, бүрэн гэсээгүй байв. Гэтэл нэмээд бас нэг хөшөөг нь нураагаад хаялаа. Зүгээр ч нэг чимээгүйхэн нураачихсангүй, хотын мэр нь ялсан баатар шиг очиж, ял өгч донгодож байгаад нурааж, нэгэн байгууллагын хашаанд толгойгоор нь уруу харуулаад хаяж орхисон. Мэдээж хэрэг оросуудад энэ таалагдаагүй нь нэн тодорхой. Тэр ч бүү хэл баатар дарга маань хэт баатарлаж, Ленинийг муулахдаа, түүний үзэл санаанд “үнэнч” гэж өөрсдийгөө үзсээр байгаа Хятадын Коммунист намыг давхар баалж орхижээ.

	Үүнийхээ төлөө Хятадын элчин сайдын Яаман дээр очиж уучлал гуйлаа гэсэн мэдээлэл тухайн үеийн хэвлэлээр үзэгдээд өнгөрсөн. Үнэн байх. Юутай ч хятадууд нүдэн балай, чихэн дүлий өнгөрсөнгүй бололтой. Ер нь өөр улсын хэн нэгний хөшөөг өөрийн улс орондоо хүндэтгэн зална гэдэг нь дипломат ёсонд хүндэтгэл, найрсаг хандлагын илрэл болж байдаг. Ийм зүйл дэлхийд нэн түгээмэл. Соц-ийн үед бид Орост найрсаг хандаж буйнхаа илрэл болгож Ленин, Сталин, Немой, Шастин, Төмөрбаатар жанжин гэх Щетинкин зэрэг олон хүний хөшөөг босгосон нь тэр цаг үеийн түүх. Тэр түүх, түүх хэвээрээ үлдсэн. Өнөө хэчнээн нураагаад, нулимаад нэмэргүй, нэгэнт болоод өнгөрчихсөн. Тийн болоод өнгөрчихсөн түүхийг засаж болдоггүй, зөвхөн сургамж л авдаг, бас заримаас бахархал, эрч хүч, маргаашийнхаа чиг хандлагыг ч авдаг.

	Хэрвээ Чингис хааны хөшөөг аль нэгэн оронд, тухайлбал Орост юм уу, АНУ-д босголоо гэхэд тэр ард түмэн, ялангуяа тэр орны төр нь их хааныг маань бүдүүлэг хэрцгий байлдан дагуулагчаас огт өөрөөр харж буйн илрэл. Мөн монголчууд бидэнд хандаж буй хүндлэл ч болно. Харин өмнөд хөршид олноороо босож буй Их Хааны маань хөшөөнүүд бол утга агуулга, цаад зорилгоороо огт өөрийг өгүүлдэг. Түүнд бид баярлахаас илүүгээр болгоомжилж, сэрэмжлэх учиртай. Энэ бол өөр түүх, өөр зорилго. Ер ийм хандлага ганц өмнөд хөршид ч бус бас бус зарим нэгэн орноос харагдаж буй. Үүний эсрэгээр хэн ч бай, тухайн улс үндэстнийх нь хүний хөшөөг буулгана гэдэг тэдэнд, тэр улсад шулуухан салаавч өгч буйтай адилхан зүйл. Өнгөрсөн онд Украйнд боссон Майданчууд юу юуны өмнө Лениний хөшөөнүүдийг нураасан нь Орос орны өмнөөс, оросын ард түмний өөдөөс гаргасан том салаавч байв.

	Тэгээд зогсохгүй Украйны нэгэн хэсэг нь болсон Крымийн хойг болон Донекц, Луганскийн хэдэн сая оросуудын өмнөөс гаргасан салаавч, “та нарт бид ингэж л хандана шүү” гэсэн сануулга, улс төрийнх нь бодлогын нэгэн тодорхой илрэл нь байсан. Тиймээс л Крым болоод Донецк, Луганскийн оросууд эрс шийдвэртэйгээр Майданыг эсэргүүцэн боссон билээ. Наанаа шулуун шударга мэт харагдавч, ийм шийдвэр нь бодлогогүй, мунхаг явдал бөгөөд араасаа салж, ангижрахад бэрх уршигт үйл явдлыг дагуулдгийн жишээг бид өнөө Украйнд өрнөж буй үйл явдлаас харсаар л байна. 

	Одоо Монгол руугаа эргэе. Улаанбаатар зочид буудлын өмнөөс Лениний хөшөөг зайлуулж болно л доо, буулгаж ч болно. Гэхдээ олон юм ярилгүй чимээгүйхэн буулгаад, хаа хамаагүй газар хаячих биш тэр РЦНК-ийнх нь өмнө аваачаад залчих ч сүйхээ байсангүй.

	Бүр яллан донгодож байгаад нураагаад хаячхав. Өт хүртэл биед нь хүрэхээр атирдаг. Оросууд мэдээж хэрэг таг өнгөрсөнгүй нь тодорхой. Үгээр баалуулсан төдий хятадууд уучлал гуйлгуулж чадсан бол хөшөөгөө нураалгасан оросууд нэлээд ахиу барьц сонгосон нь мэдээж. Тэд “Ардчилсан төр”-д хүчтэй шахалт үзүүлсний гэрч нь энэ хөшөө болно. Логик утгаараа шууд тэгж ойлгогдож байгаа. Хөшөөний цаадах улс төр жинхэнэ утгаараа яг энэ цэгээс эхэлнэ.

	 

	Гурав: АН, МАН-ын хорт хавдар...

	 

	Манай хоёр том нам АН, МАН хоёрт архаг, хорт хавдрын шинжтэй, тэвчиж болшгүй нэгэн өвчин байдаг. Энэ бол эх түүхээ хувьчилж аваад талцан улс төржүүлдэг явдал юм. 1921, 1945, 1961 он бол МАН-ын он. 1911, 1990 он бол АН-ын он. Социализмын он жилүүдийг МАН магтаж, харин АН хараан зүхнэ. Ардчиллын он жилүүдийг АН магтаж, харин МАН хараан зүхнэ. АН-ынхан МАН-ыгаа газрын хөрснөөс арчина гэнэ.

	Газрын хөрснөөс нь арчихын тулд юуны өмнө түүхэн замналыг нь үгүйсгэж, харлуулах, түүхэн зүтгэлтнүүдийг үгүйсгэн, долоон уулын цаагаар далд ортол хараагаад, оронд нь өөрсдийн цаг үеийн түүхэн зүтгэлтнийг товойлгон тодруулах. Энд ямар ч эрүүл ухаан, эрдэм мэдлэгийн үнэр байхгүй хий хоосон хийрхэл л байна. Тэгээд энэ хийрхэл нь яг л хорт хавдар шиг ард түмний оюун тархийг хордуулан нэн хурднаар түгэн тархана, ийм хороор хордсон ард түмэн хоёр талцан хараалцана. Ард түмэн талцаад зогсохгүй хаашаа ч зайлах, зугтах аргагүй мөнхийн хөршүүдтэйгээ толхилцож, эх орноо ганцаардуулж, тамирдуулж, буланд шахуулах ужиг хэрэг ундарна. Хорт хавдар яг мөн байгаа биз.

	 Нөгөө “муур хар байна уу, цагаан байна уу гэдэг нь чухал биш. Хулганаа л барьдаг байх нь чухал” гэдэг шиг хоёр хөрш маань ардчилсан байна уу, коммунист байна уу, дарангуйлагчтай байна уу, тэр бидний хэрэг биш, тэдний дотоод асуудал, харин бид мөнхийн хөршийнхөө хувьд тэдэнтэй найрсаг харилцаж, тэднийг хүлээн зөвшөөрч, үүнийхээ үндсэн дээр өөртөө ашигтай нөхцөлийг бий болгох л явдал.

	Түүнээс биш Америкийн үгэнд орж, хоёр хөршдөө ардчилал зааж сургах гэж дөвчигнөх хэрэггүй юм. Өөрсдөө тэр ардчиллаа нядааж орхисноо ч мэдэхгүй. Тэгэх аваас Галуу дуурайж хэрээ хөлөө хөлдөөхийн үлгэр болно. Ер нь ч хөлөө хөлдөөгөөд л байгаа л даа. Лениний хөшөөг нураачихлаа. Нураах шиг амархан юм байхгүй. Гэтэл хэн нэгэн оросын хөшөөг босгох зайлшгүй шаардлага гарах нь тэр. “Нэгийнх нь хөшөөг нураасан юм бол нөгөөгийнх нь хөшөөг босго”. Тэгэхгүй бол Оросууд сүйд болдоггүй юм аа гэхэд дотроо нэгийг тооцох нь ойлгомжтой... Оросуудын шахалт, санаархалтай АН-ын улс төрийн бодлого ч сайхан таарав. Ёоз ёозоороо, түүз түүзээрээ...

	1921 оны хувьсгалыг ивээгч, залуурдагч, 1921 оны Улаан Орос болон Монголын гэрээг санаачлагч МАН-ын Лениний эсрэг АН-ынхан 1912 оны Цагаан Орос болон Монголын гэрээний эх баригч АН-ын талын Коростовецийг сөргүүлэн гаргаж ирэв. Ер нь Коростовецоос өөр хүн үзээд өгье ч гэсэн тэр үед байхгүй юм. Тэгээд Коростовецийг Монгол оронд, Монголын ард түмэнд хайртай баатар болгон мандуулах аян эхлэв.

	Хөлсний түүх бичээчид хэзээд бэлэн байдаг хойно. Коростовецийг Монголын тусгаар тогтнолын суурийг тавилцсан хүн болгон өргөмжлөв. Хятадын савраас салгасан баатар болгон мандуулав. Тэр ч бүү хэл Үндэсний тусгаар тогтнолын төлөөх тэмцлийг санаачлагчдын нэгэн хүртэл болголоо. Хөшөөгөө босгуулах хэмжээний гавьяатан болгож харуулах хэрэгтэй шүү дээ. Харин оросуудад хэн байх нь тийм чухал биш байв уу? Гэвэл үгүй бололтой. Тэд АН-ынхны улс төрийн бодлогыг дэмжсэний цаана далд ёгт санаа байжээ. Гэхдээ үүнийг төгсгөлд нь өгүүлье. Ийнхүү эх түүхээ тасчин салгаж, улс төржүүлдэг солиотой үзэгдлийн хаялга дундаас Коростовец хэмээх шазруун, манай ихэс дээдэс хануудыг хэлэх хэлэхгүй үгээр дуудан доромжилж, тэдний саналыг шалан дээр шидлэн дэвсэлж байсан тэр яхир эрийн аз шовойх нь тэр...

	 

	Дөрөв: Коростовец гэж хэн бэ...? 

	 

	Лениний хөшөөний оронд Коростовецийн хөшөөг босов. 1911 оны Үндэсний эрх чөлөө, тусгаар тогтнолын төлөөх хөдөлгөөн болон түүний оролцогчдод хөшөө зайлшгүй байх ёстой. Гэтэл тэр цаг үеийн гадаад дотоодын зүтгэлтнүүдээс Коростовец юугаараа илүү билээ? Тухайн үеийн ар, өвөр, буриад, тува гээд нийт монгол түмний оюун санааны нэгдлийнх нь бэлгэдэл VIII Богд Жавзандамбадаа хөшөө босгоогүй шүү дээ. Ханд ван, Дам лам Цэрэнчимэд, Манлайбаатар гээд хөшөөгөө босгуулчих гавьяа зүтгэлтэн нэг хоёроор тогтохгүй олон бий. Гэтэл Коростовецид тэдний өмнүүр дараалал дайран орох гавьяа бий билүү. ...

	Энэ хүний хэн болохыг, Монголын түүхэнд ямар “гавьяа” байгуулсныг нь манай түүхчид хангалттай нотолсон.

	Түүхийн хүрээлэнгээс гаргасан илгээлтэд ч, түүхч доктор Д.Өлзийбаярын нотолгоонд ч тэр бүхэн бий. Эдгээрт дурдагдаагүй нэгэн зүйлийг нэмэрлэхэд оросууд өөрсдөө энэ хүний эх барьсан 1912 оны Орос-Монголын гэрээг Дэлхийн нэгдүгээр дайныг хүртэл хийсэн гэрээнүүд дотроос Хаант Орост хамгийн ашигтай “колоничлох гэрээ” байсан гэж үздэг юм билээ. Тэгээд энэ гавьяаных нь төлөө урьд өмнө дипломатын албанд консул мэтийн туслах зэрэглэлийн алба хашиж байсан түүнийг жинхэнэ дипломатч-элчин сайд болгож, генерал цол олгон дээдсийн хүрээнд оруулаад, тухайн үедээ нэлээд асуудалтай байсан Перст элчнээр тавьсан байдаг.

	Энд бараг дөрвөн аргын тооны үйлдэл мэт маш энгийн нэгэн гаргалгаа харагдана. Хаант Орост хамгийн ашигтай “колоничлох гэрээ” нь харин Монголд, бидэнд бол хамгийн ашиггүй “колонийн гэрээ” болох нь нэн тодорхой билээ.

	Тэр гэрээ үнэхээр тийм ч байсан ба манжийн савраас дөнгөж салаад байсан монголчуудад тэрхүү гэрээгээ хүчээр тулган хүлээлгэжээ. Өнөөгийн улс төржүүлэн тайлбарлаж буй “хоёр улсын эрх зүйн харилцааны суурийг тавьсан гэрээ” гэдэг үндэслэл бол хөшөө босгуулах хэмжээний гавьяа биш юм. Тэр эрхзүйн харилцаа нь ямар эрх тэгш түвшинд байсныг мэдвэл харин ч шал эсрэгээрээ болно. Тухайн үед Хаант Орос нь 1905, 1907 онд Японд алдсан алс дорнод дахь нөлөөгөө эргүүлж авах, Ази дахинд нөлөөгөө улам түрэхийг эрмэлзэж байсан ба тэр нь Дундад Азид өргөн колоничлолыг бий болгосон. Энэ хүрээнд 

	Нэгд: Монголыг Хятадаас өөрийн мэдлийн ашиг сонирхлын түшиц газар болгон салгаж авах, гэхдээ хүчтэй биш байлгах үүднээс ар, өвөр, буриад, туватай нийлүүлэхгүй байлгах. 

	Хоёрт: тэрхүү гэрээгээр Монголын уул уурхайн болон МАА-н түүхий эдийн баялгийг нэн хямд үнээр худалдаж авах явдал байсан. 

	Тиймээс л колонийн гэрээ болно.

	Хаант Орос болон түүний төлөөний Коростовец нь Монголд, Монголын ард түмэнд хайртайдаа тэр гэрээг огтоос хийгээгүй. Хэрвээ тийм сэтгэлтэй байсан сан бол 1915 онд Хиагтад огт өөр гэрээ байгуулагдах байв. Чухам Хаант оросын энэхүү нөлөөлөө тэлэх колонийн бодлогыг гялалзтал хэрэгжүүлсэн хүн нь Коростовец билээ. Харин Үүл баатрын хөшөөг нь нураасан тэрхүү Лениний шууд санаачилгаар 1921 онд улаан Орос, Монгол хоёр дахин шинэ гэрээ байгуулсан ба энэхүү гэрээгээр өмнөх Коростовецийн хүчээр тулгасан шударга бус гэрээг хүчингүй болгож, колонийн өр зээлээс чөлөөлж, харьцангуй эрх тэгш түвшинд харилцаа тогтоосон нь маргашгүй баримттай юм. Тухайн үед энэ гэрээнд шинэ тутам байгуулагдсан Зөвлөлийн засгийн эрх ашиг бүрнээ туссан байсан ба ингэхэд эрх ашгаа харилцан хангах гэж л гэрээг байгуулдаг билээ. Юутай ч энэ гэрээ өмнөх гэрээний адил колонийн гэрээ байгаагүй юм. Хожим Коминтернийн бодлого бахь мэт чангарч ирсэн нь өөр учир шалтгаантай явдал хийгээд бидний ярьж буй сэдвээс хазайх болно. 

	Хамгийн гол ноцтой зүйл нь Коростовецийн эх барьж хийлгэсэн 1912 оны Орос-Монголын гэрээ нь 1915 оны Хиагтын ч, 1945 оны Ялтын ч гэрээний эрхзүйн үндэслэл болж, Монгол үндэстний түүхэнд нөхөж баршгүй хар толбо суулгасан юм. Учир нь 1912 оны гэрээгээр Монгол улсыг зөвхөн өнөөгийн газар нутгийн хэмжээнд буюу тухайн үеийн Ар монголын хэмжээнд үзэж, Өвөр монгол, Буриад, Шинжаан зүгийн монголчууд, Урианхайн хязгаарыг Монголын газар нутгаас тусгаарлан авч үзсэн юм. Өөрөөр хэлбэл Хаант Орос улс Монголыг зөвхөн Ар монголын хүрээнд хүлээн зөвшөөрснөө уг гэрээгээр илэрхийлсэн бөгөөд энэ эрхзүйн  үндэслэл нь 1915, 1945 оны гэрээний суурь болсноор бид бусад ахан дүүсээсээ үүрд тусгаарлагдах учиртай болсон билээ.

	Энд түүхэн үнэний тухай асуудал л яригдаж буй бөгөөд аль нэгэн намын эрх ашигт үйлчлэх шалтгаан, шаардлага байхгүйг зориуд онцлон хэлье.

	 

	Тав: Хөшөөний ёгт сануулга

	 

	“Тэнэг Иван” гэгддэг ч үнэндээ Оросууд тийм тэнэг улс биш аж. Шинжлэх ухаан, соёлын төвийнхөө үүдэнд шинжлэх ухаан, соёлоос нэлээд хол нөхрийн хөшөөг ажиг ч үгүй босгуулчихсаны цаана айхавтар давхар далд ёгт санаа буй мэт. Нөгөө “Харуул занги” кинон дээр манай Зангитан төрийн бэлгэдэл малгайныхаа жинсэн дээр биш төрөлх хар толгой дээрээ хятад цэргийн бага даргаар өндөг хагалуулдаг шиг л дотроо нэгийг бодсон гэхэд болохоор... “Май, ингээд та нарт ач тус болсон Лениний хөшөөг нурааж байгаа юм бол жинхэнээсээ колонийн гэрээг хийсэн Коростовецийн хөшөөг босгочхоод тэнэг царайлаад, түүнийгээ хүндэлж явцгаа”. Ийм ёгт сануулга, тохуурхал байгаа юм биш үү. Тэгээгүй бол тэнд юунд Коростовец залрах билээ. Оросууд зориуд тэгж санаагүй ч бай, ялгаагүй энэ явдал нь бидний энэ цагийн алиа марзан явдалд маань сургамж хайрлаж байна. Өөрөөр хэлбэл бууриа олоогүй Коростовецийн хөшөө нь та бидний,

	- Хэт улайрсан необольшевик хэнээрхэл гаргасны маань,

	- Эх түүхээ намчирхан тасалж, хэсэглэн хувааж, гуйвуулан засварлаж, харийнхны нөлөөгөөр юу ч биш болгосны маань,

	- Улс төрийн намууд бие биеэ хүлээн зөвшөөрөх наад захын ардчилалд суралцаж чадаагүйн маань,

	 - Төрийн уламжлалт бодлого гэдгийг огтоос мэддэггүйн маань,

	- Хүн чанар, ач тусыг нийтээрээ мартаж чаддагийн маань,

	 - Эцсийн эцэст ердөө л өөрөө өөрсдийгөө мөхөөж ч мэдэх муйхар тэнэглэлийн маань хариу ёгт сануулга, тохуурхал болон сүндэрлэжээ.

	Чухам ийм учраас л хойч үедээ хөгийн болчимгүй, хэнээтэй ойворгон аашлах юм бол ийм хөшөө хүртэл босчихдог юм байна гэдгийг ухааруулж, сануулж байхын тулд Коростовецийн хөшөөнд цэцэг өргөдөг өдөртэй болъё. Дахиж ийм тэнэглэлийг давтуулахгүйн тулд шүү дээ. 

	 

	2015 оны 1 сарын 13.

	 

	 

	 

	АРИСТОТЕЛЬ, ЧИНГИС ХААН БА ӨНӨӨГИЙН БИДНИЙ СЭТГЭЛГЭЭ

	“ПЛАТОН миний сайн найз, багш л даа. Гэхдээ үнэн түүнээс эрхэм” . 

	Аристотелийн сэтгэлгээний хүчирхэг тал нь энэ. Түүний гүн ухаан өнөөг хүртэл итгэл бишрэл төрүүлсээр буйн уг шалтгаан бол сэтгэлгээний энэхүү суурь зарчим, хандлагад байгаа юм. 

	Харин энэ зарчим, хандлагыг орчин цагийн Монголын нийгэм, ахуйн хүрээнд хөврүүлбэл ямар байна вэ?

	- УЛС ТӨРИЙН НАМУУД-ын хүрээнд:

	“Асуудлыг ингэж шийдэх нь зөв л дөө. Нийтлэг эрх ашиг гэдгийг би ойлгож байна. Гэхдээ бодит амьдрал дээр Намын маань эрх ашиг илүү чухал байдаг” - Зүй нь ийм байх ёстой. “НАМ маань /АН, МАН, МАХН болон бусад намууд/ миний төрөлх нам л даа. Гэхдээ эх орны эрх ашиг түүнээс эрхэм”

	- Намын зүтгэлтэн, туйлшрагч, аялдан дагалдагч нар:

	“Таны ярьж буй зүйл үнэн л дээ. Манай дарга, лидерт тийм алдаа дутагдлууд бий. Гэхдээ тэр бол миний дарга, манай лидер шүү дээ. Тэр унавал манай нам унана, би ч амьдралгүй болно” - Зүй нь ийм байх ёстой. “ТЭР бол миний дарга л даа. Гэхдээ эх орны эрх ашиг түүнээс эрхэм”

	“Сонгуулийн тухай хуулийг ийм хувилбараар хэрэгжүүлэх нь манай орны ардчилалд нэн чухал зүйл. Гэхдээ өнөөдрийн хувьд ийм хувилбар нь манай намд ямар ч ашиггүй. Тиймээс манай нам энэ хувилбарыг дэмжиж болохгүй” - Зүй нь ийм байх ёстой “Сонгуулийн хууль ийм хувилбараар хэрэгжих нь манай намд их хохиролтой. Гэсэн ч бид энэ хувилбарыг дэмжиж байгаа. Учир нь улс орны хөгжил чухал”

	- Толгой компаниуд, түүний эзэд, санхүүгийн бүлэглэлүүд:

	“Мэдээж хэрэг, асуудлыг ингэж шийдэх нь ерөнхий дүнгээрээ улсад асар их хохиролтойг би мэднэ. Гэхдээ надад манай компанийн эрх ашиг эрхэм” - Зүй нь ийм байх ёстой. “Ийм алхам хийснээр манай компани томоохон хохирол амсана гэдгийг би мэдэж байна. Гэхдээ эх орны эрх ашиг түүнээс эрхэм”

	- Бүх шатны сонгуульд нэр дэвшигчид, намуудын дарга нар:

	“Энэ амлалтуудын маань зарим хагас хэзээ ч биелэхгүй. Заримыг нь хэрвээ хэрэгжүүлбэл улс орны эдийн засагт хохиролтой гэдгийг би мэдэж байгаа л даа. Гэхдээ юуны өмнө би /бид/ сонгуульд ялах нь хамгаас эрхэм” - Зүй нь ийм байх ёстой. “Би ийм утгагүй популист зүйл амлаж байгаад сонгуульд ялж болно л доо. Гэхдээ эх орны маань эрх ашиг миний /манай намын/ сонгуульд ялахаас илүү эрхэм”

	- Бүх шатны авлигачдын хүрээнд:

	“Би үүнийг авах ёсгүй л дээ. Ингэснээр хууль зөрчигдөж, хэн нэгэн, цаашлаад улс орон хохирч, үнэн зүйл худал болж хувирна гэдгийг би мэдэж байгаа. Гэхдээ л би өнөөдөр энэ авлигыг авах нь илүү прагматик алхам болно” - Зүй нь ийм байх ёстой. “Надад хэчнээн хэрэгтэй байгаа ч би энэ авлигыг авах ёсгүй. Үнэн ямагт эрхэм”

	Замын хөдөлгөөнд оролцож буй жолооч нарын хүрээнд:

	“Би сая урсгал сөрч дайрсаар гараад ирлээ. Чадаж байгаа хойно яадгийм. Тэр замын хөдөлгөөний дүрэм юу юм бэ? Монголд хууль дүрмийг зөрчих гэж гаргадаг юм” - Зүй нь ийм байх ёстой: “Би маш их яарч явна. Гэхдээ замын хөдөлгөөний дүрэм бол дүрэм. Зөрчиж болохгүй”

	Гэх мэтээр нийгмийн бүхий л түвшинд Аристотелийн үнэнийг эрхэмлэх, үнэт зүйлийг эрэмбэлэх зарчмыг бид яг урвуугаар ашигладаг. Энэ бол манай өнөөгийн болж бүтэхгүй байгаа бүхний үндсэн шалтгаан болно. Бид оюун сэтгэлгээнийхээ энэхүү суурь хандлагыг өөрчлөхгүйгээр хүчирхэгжин хөгжих боломжгүй.

	Чингис хааны үед цөөхөн монголчууд яагаад дэлхийд манлайлсны шалтгаан нь ердөө л суурь зарчим, үнэт зүйлсийнхээ дэс дарааллыг зөв гаргаж тавьсанд байсан. Тухайлбал,

	- “Алтан, Хучир нар бол миний эрхэм хүндтэй авга нар мөн. Гэвч Хамаг Монгол овогтны эрх ашиг хийгээд үнэн тэднээс эрхэм”

	- “Зэв бол миний өштөн дайсан тайчуудын мэргэн харваач... Тэр миний гүрээний судсыг тас харваж, намайг алах дөхсөн. Гэвч тэр бол үнэнч хүн. Үнэнд үнэнч хүн илүү эрхэм” 

	- “Бөртэ үжиний инжинд ирсэн хар булган дах бол манай гэр бүлийн хувьд маш үнэ цэнэтэй эрхэм зүйл... Гэвч бидэнд хүчирхэг холбоотон илүү хэрэгтэй” ГЭХ МЭТ...

	Чингис хаан энэхүү сэтгэлгээнийхээ суурь зарчмыг

	“Гайтай болбоос шадрыгаа ч шанталсугай

	Гавьяатай болбоос дайснаа ч шагнасугай...” хэмээн яруу тодоор тодорхойлжээ. Тэгээд түүнээ төр улсынхаа суурь, түмэн олныхоо итгэл, үнэмшил болгож чадсан тулдаа тийм хүчирхэг болж чадсан. 

	Өөрөөр хэлбэл Чингис хааны сэтгэлгээний зарчим, хандлага нь Аристотелийн зарчим, хандлагатай усны дусал мэт ижил байна. 

	 

	2015 оны 3 сарын 15.

	 

	Мөнгөний эрхшээл дор

	Эд мөнгө шүтсэн үзэл дэлгэрэх хэрээр хүн ард мөнгөний эрхшээл рүү мөлхөж байна. Хөрөнгө мөнгө, эрх мэдэл гэдэг хоёр зүйлтэй өрсөлдөх үнэт зүйл өнөөдрийн Монголын нийгэмд үгүй... Ийм үзлийн давамгайлал хэтэрхий байна.

	Ийнхүү мөнгөний эрхшээл дор ард түмэн өдөр өдрөөр орж, түүний нүдэнд үл үзэгдэх гав гинжинд өөрийн мэдэлгүй хувь тавилан, итгэл үнэмшил, амьдралаа тавьж өгч байна.

	Харин тэр мөнгийг нь хэдхэн хүн, санхүүгийн эрх мэдэлтэй, бас шуналтай атлаа өөрийн толгойгүй тоглоомын улс төрчдөөр дамжуулж төрийг залуурдаж байдаг хэдхэн хүн захирч байна. Эргээд үр дүнгээрээ энэ нь шинэ цаг үеийн боолчлол, хамжлагачлал болж байна. Түүний нэг илрэл нь эдийн засаг хямрахад дунд, доод давхаргынхан хамгаа шавхаж, тийн шавхсан хөлс, цус бүхэн нь санхүүгийн пирамидын оройд залрагч цөөхөн хүмүүсийн халаас руу зоос болон шажигнан гоожиж байна. Тэд ч өөрсдөө өвөр зуураа ч, гадаад ертөнцөөс ч мөн л мөнгөөр гинжлэгдэн уягдсан.

	Эцэст нь цөөхөн мөнгөтэй хүмүүсийн хүсэл зоргоор олон түмэн явж, амьдарч байна. Тэгээд тэд зөвхөн мөнгөнд шүтэх бэртэгчин үзлийг бүхий л зүйлээр хөхүүлэн дэлгэрүүлдэг болж. 

	Боолын эринд боолын эзний хүсэл зоргын бэлгэ тэмдэг нь зодуурын ташуур байсан бол, XXI зуунд эрх мэдлийг төвлөрүүлэн барьж буй, бүхнийг мэдэж буй эзэд болох санхүүгийн бүлэглэлүүдийн гарт буй ташуур нь мөнгө, шунал болон дүрээ хувиргасан. 

	Боолын эринд боолын эзний эрх ашгийг хүчирхийлэл, дарангуйлал зөвтгөн хамгаалдаг байсан бол XXI зуунд тэрхүү эрх ашгийг нь эгэл олны мөнгөнд шүтэх үзэл, хувь хувиа бодох бэртэгчин үзэл зөвтгөн хамгаалдаг болсон.

	Харин ард түмэн өнгө мөнгөний үл үзэгдэх гав гинжинд хамаг бүхнээ баглуулан, боомилуулан гинжлэгдсэнээ, барьцаалагдан хүлэгдсэнээ огтоос мэддэггүй, анзаардаггүйд л хамаг эмгэнэл, бэрхшээл нь байна. Хувьсгал хэрэгтэй, гэхдээ пролетарийн хувьсгал шиг хүчирхийлэл дагуулдаг, өнгөрснөө үгүйсгэдэг, цус урсгадаг, эвдлэн сүйтгэдэг хувьсгал биш, оюун санааны, итгэл үнэмшлийн хувьсгал. Товчоор бол оюун сэтгэлгээний дэвшил, соён гэгээрэл хэрэгтэй. Түүнгүйгээр бид энэ гав гинжнээс салах аргагүй.

	МАШ АЮУЛТАЙ НЭГЭН НЯНГИЙН ТУХАЙ

	Ёс суртахууныг задалдаг нян маш аюултай халдвартай, агаар дуслаар халдвар тархахаас ч илүү, харах үзэгдэх, сураг дуулдах төдийд халдварладаг юм байна. Ганц хоёр жишээ гэхэд:

	- Яг ижил нөхцөлд, адилдаа адил, годилдоо годил цалингаар өдөр хоногоо адилхан торгоолцож явсан нэг нь гэнэтхэн нүдэн дээр нь 570 унаад, тансаг харш бариулаад эхэлмэгц, тэр болтол тэсэж, тэвчиж, цээрлэж хориглож байсан бусад нь боломж гарвал л төсвийн халаас руу гараа ахиухан хийгээд авах нь зөв юм байна гэсэн дотоод итгэл үнэмшилтэй болно. 

	- Яг ижил түвшний, магад ч үгүй өөрөөс нь дор чадвар, туршлагатай нэгэн гэнэтхэн төрийн сайд болоод дэнхэлзээд, данхалзаад, орой бүр ТВ-ээр малилзаад эхэлмэгц бусдынх нь тэсгэл алдарч, гэнэтхэн аль нэгэн намын үзэл суртлыг учиргүй ойлгож дэмждэг болж хувираад, аль нэгэн улс төрчийн хонжогыг эгзэг нь таарвал олж долоочих гээд уралдчихна.

	- Яг ижил нөхцөлд аж төрөх, амьдрах гээд үхэлдэн тэмцэлдэж явсан нэгэн нь гэнэтхэн брэнд яриад, тив далайг гатлан нисээд эхлэнгүүт зүгээр өмнөх ажлаа хийж байсан хүмүүс гэнэтхэн хийж чадахаа байгаад ямар ч хамаагүй аргаар гэнэт цөм цөм баяжчих ухаан сүйхээ эрж хайгаад даажигнацгаачихна. 

	- Ялихгүй гавьяатай, шалихгүй чадвартай нэгэн гэнэтхэн төрийн одон медаль энгэртээ гялалзуулаад, элдэв гавьяат, төрийн алдартан болж мандаж бадраад эхлэнгүүт яг адилхан, магадгүй түүнээс яльгүй илүү гавьяатай бүхэн бүгдээр байж сууж чадахгүй болцгоож, хороо хорин сум дүүргийн ИТХ, Ерөнхийлөгчийн Тамгын газрыг элдэв одон медаль, алдар гавьяатны цол, гуншин горилсон тодорхойлолт, өргөдөл, гуйлт хүсэлтээр цаасан зуд мэт дарчихна. 

	- Яг ижил нөхцөлд бүгдээрээ зам дээр хаашаа явж буйгаа мартталаа таг түгжирчхээд үүрэглэн ахуйд гэнэтхэн нэг нөхөр урсгал сөрөөд урдуур нь дайраад, эсвэл хажуугийн бродюр дээгүүр дамнуулаад явган хүний замаар ороод ирэнгүүт бүгдээрээ нүх сүв бүхнээр сигнаалдаад дайралцацгаачихна.

	- Яг адилхан өвлийн хүйтэнд түлэх түлээгүй чичирч суусан хоёр айлын нэг нь гэнэтхэн орой бүр уут уутаар нь нүүрс чирч ирээд, халуу дүүгсэн гэртээ таатай тавиун бужигнаад эхлэнгүүт өнөөх нь тэсэлгүй нөгөөгийнхөө явсан зам мөрөөр явж, нийтийн уурын зуухнаас зөөдөг хулгайн жимийг нэгээр нэмнэ. 

	- Яг ижилхэн ээлжийн хоёр сувилагчийн нэг нь гэнэтхэн өр зээлээ дараад, өмсдөг зүүдгээ засаад эхлэнгүүт нөгөөх нь тэсэлгүй өвчтөнүүдэд бичсэн үнэтэй, үйлчилгээ өндөртэй эм тарилгыг үнэгүй, үйлчилгээ муутайгаар нь солиод эхэлнэ. 

	- Хөөрхий эрдэм чадал мөхөсдүү ч эрээгүй нэгэн гэнэтхэн эрдэмтэн, доктор, профессор болчхоод, энд тэнд лекц тавиад, энгэрт нь элдэв гялгар юм харагдаад эхлэнгүүт түүнээс өөрийгөө илүү гэж тооцдог бүхэн бүгдээр ямар ч хамаагүй, юунд ч хүртээлгүй олон сэдвээр гэнэтхэн доктор моктор болж моодорхоод, догь царай гаргацгаагаад эхэлнэ.

	ҮР ДҮНД НЬ бүгдээрээ ёс суртахууныг задлагч нянгаар ноцтой өвчилцгөөж, тамын тогоо луу ар араасаа нисэцгээх аж. Харин тийн өвчилсөнөө ер мэддэггүй, мэдэрдэггүй нь энэ өвчний хамгийн аюултай тал нь юм. Хүний оюун сэтгэлгээ дэх үнэт зүйлийн эрэмбийг алдагдуулж, сэтгэл зүрхэн дэх өөрийгөө үнэлэх үнэ цэнийн дархлааг эвдэж орхидгоороо энэ өвчин яг ДОХ шиг аюултай, бараг эмчилгээгүй шахам... халдварлах нь цар тахлаас ч аюултай юм. 

	Ер нэг ийм нийтийг хамарсан хачин уур амьсгал их түгээмэл байна. 

	Энэ бол чөлөөт өрсөлдөөн биш, харин чөлөөт уналт юм. Миний л мэдэхээр бид 25 жил уналаа. Харамсалтай нь бид энэ мэт уналтаа зах зээлийн зарчим, өрсөлдөөн гэж эндүүрч ирэв дээ. 

	Уг нь гялалзтал хийж бүтээгээд, амжилт ололт нь бялхаад ирсэн нэгнийхээ амжилтаар бахархаж, суралцаж, түүнээс дутахгүй, бүр илүү ихийг хийж, үйлдэж, баялаг бүтээх хүсэл эрмэлзлээр бялхаж байх нь чөлөөт өрсөлдөөн баймаар. Харамсалтай нь тийм зүйл хомс юм. Байх нь байна, гэхдээ даан чиг хомс харагдана. 

	 

	* * *

	Энэ мэт аливаа ёс суртахууныг задлагч хоруу ихт нянгийн голомт нь хаана байна вэ гэвээс уг нь их хол эрж хайж, түвэг чирэгдэл боломгүй, амархан харагдана. Ердөө л шударга бус шийдвэр, шударга бус үйлдэл, шударга бус үзэл хандлагад байна. Ялангуяа нийгмийн оюун санааг манлайлж буй элитүүд, улс төрийн намууд, улс төрч болоод эрхэм ажил хэрэгч бизнесмен лидерүүдийн зүгээс ийм нян маш хүчтэй тархаж, үндэстний оюун санааг хордуулж байна. Загас толгойноосоо эхэлж мууддаг юм гэнэ билээ, хүний нийгэм толгойноосоо л өтдөг бололтой юм. 

	Одоо тэгээд яалтай ч билээ, өтчихсөн юм гээд толгойгоо тайраад хаячхалтай нь биш... Тэгж тайрч хаяад гамшигт үр дагаварт хүрсэн түүхэн сургамжийг бид бүгдээр мэднэ. Түүхийг донсолгосон, цус урсгасан их хувьсгалууд бол мөн чанартаа ердөө л илжирчихсэн толгойгоо тайрч хаясан үйл явцууд юм. Өнөөдөр харин энэ мэт илжирсэн толгойг эргэлзээгүйгээр хяргаж хаях тухай илээхэн экстремист, хувьсгалчирхаг үг яриа их дуулдах болсон. Би л хувьдаа түүнийг зөвшөөрөмгүй. Толгойгүй болчихвол тонгорцоглож унаад хэцүүднэ биз дээ. Тэгснээс засаж эмчлэн, бохир цэврийг ялгах нь чухал байна. Хэрхэн яаж вэ гэдгийг чухам ард олны оюун билэг, зовлонг туулж буй хаширсан ухааны цараа л мэдэх хэрэг. Боломж бол бий... Шударга сонгуулиар, шударга хүмүүсийг олж сонгоно гэдэг галзуу бухын чив шүүрч барихтай адил нэн хэцүү, тийм цаг үе. Гэхдээ л өөр сонголт байхгүй, хэцүү ч гэсэн хичээж үзэх, бага ч болов өөрчлөлт, засвар, сиймхий, цэвэр агаар оруулах л хэрэгтэй байна. 

	Хүмүүн төрөлхтний нийгэмшиж ирсэн үйл явцыг эргэж сонжвол ямар ч нийгэм толгойгоо дориун сайн эмчилсэн туршлага их бага байх юм. Хаант засаглал, ардчилсан, эс бол харгис дарангуйлагчтай, коммунист, социал-демократ нь, ер ямар ч шинж төрхийн толгойтойгоос үл хамааран энэ толгой байнга л өвчилж, өтөж, илжирч байдаг, тиймээс байнга л их бага ямар нэгэн хэмжээгээр засвар хийгдэж, заримдаа ч хайр найргүй тасдан хаяж ирсэн байх. Гэхдээ энэ нь огт засвар эмчилгээ хийх хэрэггүй гэсэн үг биш, байнга эмчилж, тордож байх боломж нь ард олны чөлөөт сонголтод байдаг шиг ээ. 

	Хүн төрөлхтний түүхэнд энэ толгойг нэгэн удаад тун дориун сайн эмчилсэн туршлага бол харин монголчууд бидэнд бий шүү. XII зууны төгсгөлд Монголын өндөрлөгт агч овог аймгуудын үймээн, булаалдаан, ард олны бужигнаан өнөөгийнхтэй их төстэй. Хаа сайгүй урвалт, улайлт, шударга бус явдал, атаа жөтөө, жалгын явцуу өчүүхэн эрх ашиг, булаалт, бусармаглал бүхэн биеллээ олж байж. Тэр цагт тэр бүхнийг тэсвэрлэж дийлэхээ байсан нэгэн эр зоригтон эрслэн өндийж, өөр шигээ итгэл үнэмшилтэй, хөг аялгуу нийлдэг хүмүүсээр өөрийгөө тойруулан бат нягтарч, юунд дийлдэмгүй хүчирхэг цул болон чангарч, улмаар тэр бусармаг бүхнийг ид хав, шударга үнэнд итгэх итгэл үнэмшлээр ханартал дагуулж, итгэж үнэмшиж чадаагүйд нь аянга цахилгааных мэт хүчит илдээр үнэнийг тулган хүлээлгэж, өвдөг сөхрүүлж чадсан юм. 

	Одоо бол бид энэ түүхээ зөвхөн санаа алдан дурсах төдий л байх шив. Заримдаа ч дурсах нь буруу болох шахна. 

	 

	* * *

	Мэдээж хэрэг төрөлхийн шударга ёсны мэдрэмжтэй буюу ёс зүйн хүчирхэг дархлаатай, мөн цаг зуурын үзэгдлийн мөн чанарыг таньж мэдсэний тул энэ мэт булингарт урсгалд автан урсдаггүй тэсэж тогтоод үлдэх цэгээ олж чаддаг хүмүүс бас байна аа, байна. Гэвч тэд цөөн юм, харамсалтай нь цөөн юм. Цөөний дээр нийгмийг нийтэд нь хамарсан энэ их ёс суртахуунгүй бужигнааны лай ланчгийг зөвхөн тэд л нуруун дээрээ тээж үүрэх ёстой болдог учир тэсвэрлэхүйеэ бэрх байх аж... 

	 

	2015 оны 8 сарын 30

	 

	 

	 

	
ОЛИГАРХ ЗАСАГЛАЛЫН ЗАРИМ ШИНЖ

	Монголын төр цөөнх хөрөнгөлөг нөхдийн гарт бүрэн орж, тэдэнд зориулж хууль баталдаг, тэдний эрх ашгийн төлөө шийдвэр гаргадаг. Харин Монголчуудын үнэмлэхүй олонх болон энгийн ард олны эрх ашиг хөсөр хаягддаг төдийгүй улс орны хөгжлийн ирээдүй ч гээгддэг.

	Үүнийг батлах баримтууд хангалттай байна.

	Баримт-1: Монголын бүх ахмадуудынхаа тэтгэвэрт 13 тэрбумыг өгдөг. Харин баян компаниудын улсад төлөх онцгой татвараас 70 хэдэн тэрбум төгрөгийг бууруулдаг... Америкийн гэр бүлийн компанид зөвлөгөө авна авах нэрээр 17 тэрбумыг өгдөг,

	Баримт-2: Долларын ханш 2000 төгрөг хол давав. Энэ нь улсын эдийн засгийг сөхрүүлж, ард иргэдийн 60 гаруй хувийг эзэлдэг дундчуудын амьдралд, ялангуяа 30 хувийг эзэлдэг ядуусын амьжиргаанд хүнд цохилт болж, захын гэр хороололд гурил будааг граммлаж авах үзэгдэл сэргэжээ. Гэтэл долларын ханшийн энэхүү өсөлтөөс АШИГ ОЛДОГ, бүр ЦӨМ ЦӨМ ашиг олдог хэсэг бүлэг байна гэвэл үнэмших үү? Уул уурхайн бүтээгдэхүүн экспортолдог цөөн хэдэн компаниудад, тэдний цаана байдаг улс төрчдөд харин энэхүү ханшны уналт нь цөм цөм ашиг авчирдаг байна. Манай уул уурхайн компаниуд олзворлосон нүүрс, алт, зэсээ доллараар зардаг. 

	Тэдний Монголын ард түмний баялаг болох нүүрс, алт, мөнгө, зэс зараад, авч буй долларынх нь дотоод ханш 1450 байсан нь дээр үү, 2045 төгрөг байсан нь дээр үү? Маш энгийн арифметик. Доллар тутмаас тэд 600 төгрөгийн зөрүү ашиг олдог. Жишээлбэл, нэг тонн нүүрсийг 35 доллараар зарсан хүнд долларын ханш 1450 байгаа нөхцөлд 50 750 төгрөгтэй байх бол, доллар 2000 төгрөг болж өсөхөд 71 500 төгрөгтэй байна гэсэн үг.

	Гадаадын зах зээлээс ашиг олохоос илүүгээр дотоодынхоо зах зээлээс шимэгчилж, энгийн ард иргэдийн тогооноос халбагадаж, халааснаас суйлах замаар ашиг олж, алдагдлаа нөхдөг байна.

	Баримт-3: Архи, тамхи, спирт, түлш шатахуун импортоор оруулж ирдэг компаниуд онцгой албан татвар гэж татвар төлдөг. Энэ зах зээлийг атгадаг хэдхэн толгой томоохон компани байдаг, энгийн иргэд энэ зах зээл рүү хошуугаа бүү хэл санаагаа ч цухуйлгаж чаддаггүй. Энэ хэдэн том компанийн төлөөллүүд УИХ-д хангалттай бий. Гэтэл УИХ эдгээр компаниудаас авдаг Онцгой албан татварын хувийг тогтоохдоо нэг долларыг 1450 төгрөгөөр тооцож тогтоожээ. Долларын ханш яаж ч өөрчлөгдсөн, 2500 төгрөг болсон ч 1450-аараа л төлнө. Түлш шатахууны импортын хувьд ийм хөнгөлөлт байж болох ч, архи, тамхи, спирт дээр ийм хөнгөлөлт байгаа нь хачирхалтай. Харин жирийн иргэн компаниуд хэрвээ ийм төрлийн татвар төлөхөөр бол 1950- төгрөгөөр тооцож төлөхөөр хуульчилсан байна. (УИХ-ын гишүүн Ц.Даваасүрэнгийн мэдээллээс ашиглав)

	Олигархын засаглал гэж энэ.

	Цөөхөн хэдэн даварсан баячуудтай, тэд нь засгийн эрхэнд мөнгө, өнгөөр гарчхаад олны хувь заяагаар тоглож суудаг тогтолцоо бий болчихсон нь ил тод харагдана. Үр дүнд нь төрийн бодлого байхгүй болж, хэдэн компанийн эрх ашигт төр үйлчилдэг болж хувирав. 

	Монголын төрд яг хувалз шиг шургалчихсан энэ олигархуудыг, тэдний гар хөл бологчдыг төр засгийн бүх шатнаас зайлуулж, тэдэнд ДООРХ үгийг хатуу, ойлгомжтой ТОД хэлэх хэрэгтэй юм. Үүнд:

	- “ТА НАР ЗӨВХӨН БИЗНЕСЭЭ Л ХИЙ, төр засгийн явдалд бүү бохир гараа дүр,

	- ТАТВАРАА ШУДАРГААР ТӨЛ, ШУДАРГА ӨРСӨЛД, хууль, эрх зүйн таатай орчныг чинь харин төр хангалттай баталгаажуулж өгнө. 

	- Дотоодынхоо зах зээлийг цөлмөхөө татаж, ДЭЛХИЙН ЗАХ ЗЭЭЛД ГАР, Үүнд чинь төр харин бүхий л талаар дэмжиж тусална. 

	- Үр дүнд нь ТА нар ч хүссэн баялгаа бүтээцгээ, улс орон ч амар тайван байх болно...

	Монголд энэ ОЛИГАРХУУДЫГ төр засгаас зайлуулаад ингэж ЧАНГА ХЭЛЖ ЧАДАХ ААВЫН ХҮҮ БАЙНА УУ

	МОНГОЛЫН ОЮУН БИЛЭГТ ИДЭР ЗАЛУУС ТА БҮХЭН ХААНА БАЙНА ВЭ?

	Идэр залуус минь, жаахан ч болов нийгмийн идэвхтэй байцгаа.. Өчүүхэн ч болов улс оронд нь юу болж, ямар үйл явдал өрнөж, юу нь бүтэж, юу бүтэхгүй байгааг анхаарч, анзаарч, ажиглацгаа. Ойлгож ухаарахыг хичээцгээ..

	Яагаад гэвэл, 10 жил хүрэхтэй үгүйтэй хугацааны дараа өнөөдрийн бүтээгдэж буй энэ Монгол орны ачаа та нарыг хүссэн, эс хүссэнээс огтхон ч хамаарахгүйгээр та нарын нуруун дээр ачигдаж, Монгол Улс гэдэг энэ улсын жолоо цулбуур та бүхний гарт очих болно.

	Яагаад гэвэл, Та бүхнийг Баабарын ДОРИ ИДЭР ДҮҮ-гийнхээ гэнэн дүрд үнэнчээр итгэчхээд төрийн хэргийг чанадад огоорч зөвхөн “төрсөн биеэ засах” сүжиг сажиг үйлд гүйлдэж байх хооронд төр улсыг чинь амин хувиа хичээгчид, гадна дотнын шуналтнууд цөлмөн хоосолж, хожим нүцгэн биеэс чинь өөр юу ч үгүй үлдээчихвэл, тэр цагт та бүхэн амаа мянгантаа баривч, толгойгоо түмэнтээ шаавч нэгэнт хожимдсон байх болно.

	Яагаад гэвэл, Та бүхнийг валентиндаж, баардаж, хий хоосон том том мөрөөдөж, гуниглан гиюүрч, эсвэл алиалж, маазарч явах хойгуур хожим та нарын үр хүүхдийг валентиндах ч юмгүй, баясах ч юмгүй, бүр маазарч, хошигнох ч юмгүй болтол хуу цөлмөчихсөн байх ахул та бүхэн үр хүүхдийнхээ өмнө юугаа хэлж, хуйхаа маажих юм бэ?

	Яагаад гэвэл, Та бүхнийг Элбэгдоржийн “хайрласан” 70 000-аар аархаж байх хойгуур, МАН-ын “буян болсон” 20 000-аар “тамхилж” байх хойгуур, АН-ын хайрласан “эрх чөлөө”-өө эдлэн дураараа дургиж, дун чөмгөөрөө жиргэж байх хойгуур нэг л мэдэхэд эдлэх эрх чөлөөгүй, элгээ дэвтээх эх оронгүй болгочихсон байх ахул та бүхэн хэндээ гомдоллож, хэндээ ялархах гээ вэ?

	Яагаад гэвэл, та бүхнийг андройд утсаар өрсөлдөж, Apple нотебүүкт дурлаж, алсын удирдлагад донтож явахад чинь нэг л өдөр Эзэн Чингис чинь хүнийх болж, эцэг эхийн чинь цуснаас харь гени илэрч, эх түүхийг чинь харийнхан бичиж, Бурхан Халдунд хятадууд тухалж, Ноён уул чинь там болчихсон байх ахул та бүхнийг хэн тоож, ямар нохой шиншлэх юм бэ?

	Яагаад гэвэл, та бүхнийг Солонгос сериалд шүлэнгэтэж, сохор мухраар харийг шүтэж, анархизмыг ардчилал хэмээн эндүүрэн элгэмсэн тэвэрч, язгуурт нэгтнүүдээ гутааж, ямаан омогт харийнхныг мундаг хэмээн шогширч явах хойгуур нь та нарт өөрийн гэсэн бахархал, үндэсний гэсэн үзэл санаа, өвөг дээдсийн өв ухаан байхгүй болчихсон байх ахул Та бүхэн тэр бүхнээ хэнээсээ зээлж, хэнээсээ худалдаж авах гээ вэ? Та нарыг энэ гариг дэлхий дээр хэн монгол гэж үнэлж, хэн монгол угсаатны хэлтэрхий хэмээн хүндлэх, онцгойлох юм бэ?

	Яагаад гэвэл, Та бүхнийг ийнхүү алмай царайлж, довоо шарлуулж, хувиа хичээж явах хооронд чинь Монголын оюун билгийн ертөнцөд буй та бүхний орон зайг мухар сүсэг түрэн эзэмшиж, муухай зальтнууд гол тоглогч болж, муйхар люмпингүүд хөдлөгч хүч нь болох гээд байна. Хэрвээ та бүхэн алмай царайлсаар суугаад тэдэнд боломжийг тавьж өгөх аваас та бүхний ирээдүй нэг л өдөр мухар сүсгийн өмнө толгой гудайн, мунхаг харанхуйн өмнө мухардаж, муйхар люмпингүүдийн улыг долоох болно.

	Яагаад гэвэл, улс орон мөхөж, сөнөдөг үзэгдэл зөвхөн өнгөрсөн зуунуудтай түүх болон үлдээгүй, өнөөдөр ч мөн Их гүрнүүдийн ашиг хүслийн огтлолцол дээр жижиг улс орнуудын мөхөл сэхэл үргэлжилсээр байгааг бид Ливи, Сири, Иемэн, Ирак, Афганы жишээн дээрээс харж байна. Эх оронд минь бугшиж, буцалж буй энэ бурангуй явдал цаашид шатлан өргөжсөөр байх ахул нэг л өдөр бид дээрх улс орнуудын араас орох болно.

	Яагаад гэвэл, жилээс жилд сонгуульд санал өгөгчдийн тоо буурсаар, ард түмний улс төрд хандах идэвх буурсаар, улам бүр цөхөрсөөр байна. 1996 онд хүн амын 92 % нь сонгуульд саналаа өгч байсан бол 2012 онд 65 % нь болжээ. Тэр дундаа залуусын идэвх оролцоо эрс буурсан. Гэтэл Монгол орон маань хүн амын 30 хувь нь 16-30 хүртэлх насны идэр залуус байдаг Залуусын орон шүү дээ. 900 000 идэр залуус байна. Залуус та бүхэн улс орны аж амьдралаас холдон хөндийрөх хэрээр ов зальтнуудад боломж нэмэгдэж, та бүхний ирээдүйг манантуулж байна. Залуус та бүхнийг зэвсэг бариад гудамжинд гар гэсэнгүй, дахин хувьсгалж гэсэнгүй, харин энэ болж буй үйл явдлуудыг харж, анзаарч, мөн чанарыг нь таньж ухааран ухамсарлаасай гэж хүсэж байна. Чухам залуус та бүхэн л ингэж эс чадваас нийт ард олны ходоодоороо саналаа өгөн хууртдаг нь дахиад л үргэлжилж, хуурамч дүрт ардчилагчид, эх орончид улам гааран дархлагдсаар байх болно. Залуус та нар л эрүүл саруул ухаанаар эргэн тойрноо харж, энэ улайрсан популистуудын давралтыг хязгаарлах боломжтой. Чухам иймээс л Идэр Залуус та бүхнийг идэвхтэй байгтун хэмээн уриалж байна.

	Тийм учраас ИДЭР ЗАЛУУС минь жаахан ч болов идэвхтэй байгтун... Та бүхний идрийн цог золбоо, хүчин чадал, хүсэл мөрөөдөл, тэмүүлэл хаана байна вэ? Та бүхний эзэмшсэн боловсрол, мэдлэг хаана байна вэ?

	Монголын нийт хүн амын 0.5 хувь нь болсон 150 000 гаруй мянган оюутнууд Та бүхэн хаана байна. Та нар бааранд байна уу, эсвэл аль нэгэн лангууны ард усан нүдлээд сууцгааж байна уу. Эсвэл... Оюутан хэмээх яруу сайхан нэрийг бүү гутаагтун...

	ТАРХИАРАА ХАМГААЛАХ ЦАГ БОЛЖЭЭ

	Монгол түмний их хүү Х.Чойбалсан “Хамгаас эрхэм тусгаар тогтнолыг эрхэмлэн явтугай хэмээн үлдээлээ” хэмээн та бидэнд гэрээсэлжээ.

	1945 оны 10 сарын 20. 

	Тусгаар тогтнолын санал асуулга авсан өдөр.

	70 жилийн өмнө энэ өдөр монголын ард түмэн бид: “МОНГОЛ БОЛ БҮРЭН ЭРХТ ТУСГААР ТОГТНОСОН УЛС МӨН БИЛЭЭ” хэмээн дэлхий даяар, ялангуяа урд зүгт улам тод чангаар тунхаглан зарласан өдөр байна.

	- Хөлтэй нь хөлхөж, хөлгүй нь мөлхөж, мөлхөх чадалгүй нь тэмээнд ачуулж, хэдэн өдрийн газраас зорьж зүтгэж, баяр хөөртэй, бахархал дүүрэн тусгаар тогтнолын санал асуулгад гарын үсгээ зурсан өдөр байна. Бичиг мэддэггүйчүүд нь хурууныхаа хээгээр баталгаажуулсан өдөр байна.

	- Монголчууд 100 хувь санал асуулгад оролцож, мөн тэр хувиар бид тусгаар тогтносон улс байна хэмээн саналаа өгсөн өдөр байна.

	- Манжид толгой гудайн дагаар орсон цагаас хойш 200 гаруй жилийн дараа сая нэг бид чинь хэнээс ч хамааралгүй улс юм шүү гэдгээ мэдэрсэн өдөр байна.

	- Тусгаар тогтнолын санал асуулгын дүн бол нэг талаас Тусгаар тогтнолоо хамгаалсан монгол хүн бүрийн хүсэл зоригийн илэрхийлэл ч нөгөө талаас хүч түрэмгий улс орнууд биднийг “Та нар тусгаар байж чадах уу?” хэмээн асуусан дээрэнгүй доромж асуулт байсан, харин бид “Чадна аа” гэж хэнэг ч үгүй хэлж чадсан өдөр байна.

	- Ингэхэд улс оронд хамгийн эрхэм, юу юунаас ч эрхэм, бүхнээс эрхэм дээд зүйл бол тусгаар тогтнол юм. Чухам тийм учраас л энэ Тусгаар тогтнолын төлөө үеийн үед эрэлхэг баатрууд нь амиа өргөж, эрдэм чадалтнууд нь ухаан бодлоо шатааж, эх үрс нь элгээ эмтлэн түгшиж ирсэн. Чухам Тусгаар тогтнолын төлөө л мянга мянгаараа цусаа урсган өчүүхэн ч эргэлзэх юмгүй үхлийн сумны өмнөөс өндийн босдог байж. Энэ эрхэм нандин Тусгаар Тогтнол гэдэг зүйл үгүй бол алдар цуу, алт мөнгө, тэр ч бүү хэл ардчилал ч юу ч биш, хэнд ч өчүүхэн ч хэрэггүй хог новш юм.

	- Татарстаны их найрагч Муса Жалиль

	....Эрслэх тулаанд хоёр хөлөө тасар татуулсан ч

	Эх орноо би хамгаалж чадсан юм.

	Эгэл амьдралын минь бахархал энэ учраас

	Эх нутгийнхаа шороон дээр би хэвтэж байна.

	Харин би хоёр хөлтэйгөө үлдээд

	Харь дайсанд эх орноо алдсан бол

	Хаана тэр хөлөөрөө гишгэж явах юм бэ?

	Хайрт үрсдээ би юугаа үлдээх юм бэ? хэмээн шүлэглэж байв.

	- Эртний дорнын яруу найрагт “Наран ургах зүгт эх орон минь бий гэж Насад мөнхөд залбирч явлаа” гэж бий...

	- Ямар ч гайхамшигтай түүх байгаад хэрвээ тусгаар тогтнол л үгүй бол тэр түүх гайхамшигтай түүх биш болно.

	- Өнөөдөр галт бөмбөг исгэрүүлсээр гамшигт дайсан довтлон ирж, тусгаар улсын минь голомтыг тулбируулан ганхуулах нь бага ч зоос мөнгө шажигнуулсан, золбин ардчилал тунхагласан, зоргоор анархизм ханхлуулсан, ханаж цадахгүй шуналтай харь хөндий сэтгэлтнүүдийн харьжсан бодлогын гайгаар хамаг сайхан газар нутгаа хайран болтол цөлмүүлж, өвгөдийн үлдээсэн үүц, баялгаа үнэ цэнэгүйгээр “бэлэглэж”, өр зээлээ арвижуулж, өөр хоорондоо толхилцсоор нэг л мэдэхэд үе үеийн өвгөд дээдсийн цусаараа гагнасан тусгаар тогтнол маань туйван ганхах вий хэмээн сэтгэл түгшинэ.

	- Өнөөдөр нэг л мэдэхэд монгол хүн бүр, секундийн өмнө төрсөн нялзрайгаасаа эхлээд 100 настай буурлаа хүртэл хүн бүр нь 17 сая төгрөгийн өртэй болчхож...

	- Өнөөдөр нэг л мэдэхэд монголчууд бид нэг нэгнээ огтхон ч хүлээн зөвшөөрөх оюуны бядгүй, сэтгэлийн хат үгүй мухар сохор улс төрийн талцал, хэрүүл, намуудад хуваагдчихаж...

	- Өнөөдөр нэг л мэдэхэд хүүхэд залуусын маань тодорхой хэсэг нь харьжсан сэтгэлгээтэй, харийн соёлыг бахархан дуурайдаг болчхож...

	- Өнөөдөр нэг л мэдэхэд Оюу Толгой, Таван толгой, Цагаан суварга гэх мэт улс үндэсний ЭЗ-ийн аюулгүй байдалтай шууд холбоотой томоохон ордуудын маань ЭЗЭД хэн бэ гэдэг нь их эргэлзээтэй болчхож...

	- Өнөөдөр нэг л мэдэхэд Дэлхийн банкны зөвшөөрөлгүйгээр шийд гаргаж чаддаггүй, Ардчиллын хүрээлэнгийн зөвлөгөөгүйгээр хаашаа явахаа мэддэггүй удирдагчидтай болчхож...

	- Өнөөдөр нэг л мэдэхэд бид өргөн хэрэглээнийхээ барааны 86 хувийг Хятадаас, бензин шатахууныхаа 99 хувийг Оросоос авч, улс орны маань эдийн засгийн хувь заяа урд ганцхан боомтоос, эсвэл ард байх ганцхан крантнаас шууд хамааралтай болчхож...

	- Өнөөдөр нэг л мэдэхэд хэдхэн тонн алтны төлөө их дээдсийн ихэс онгод шүтээнтэй тахилгат их уулс руугаа харийнхантай хамжин дайрдаг Төр засагтай болчхож...

	- Өнөөдөр нэг л мэдэхэд Азид байхгүй уудам их Дорнодын тал нутгаас харийнхны эзэмшилд өм цөм өгөхөөр нүд нь гялалзаад, шүлс нь цувираад гүйдэг дарга, түшмэдтэй болчхож...

	- Өнөөдөр нэг л мэдэхэд 10-хан кг гурилын үнээр улс орныхоо хувь заяаг атгуулах хариуцлагатай сонголтоо худалдчих хэмжээнд хүртлээ туйлдан ядуурсан сонгогчидтой болчхож...

	ЧУХАМ ТИЙМ УЧРААС л Монгол түмний их хүү Л.Түдэв “Ташуураар хамгаалсан тусгаар тогтнолоо тархиараа хамгаалах цаг болжээ” хэмээн хэлж байна

	Миний мэдэх аймгийн төвийн дунд сургуулийн ахлах ангид нэг хүү байж билээ. Чадал тэнхээ дулимаг, гэвч хөөрхөн овтой. Овтойдоо нэг юм бусдад дээрэлхүүлэхгүй амиа аваад явчихдаг. Овтой гэдэг нь сэргэлэн гэхээсээ зальжин талдаа. Монголчууд ер нь зальжин хүнд талтай байдаггүй л дээ. Тиймээс түүнд ангийнхан тийм ч сайн хаддаггүй. Харин нэрийг нь Сэргэлэн гэх. 

	Тэдний ангийн 11 хөвүүн үндсэндээ 3 бүлэгт хуваагдана. 

	Дагваагийн бүлэг хамгийн хүчирхэг нь. Дөрвүүлээ, гэхдээ балмад танхай талдаа. Тэд тамхилцгаана, хааяа гудамжны хүнд гаруудтай нийлж ууна, гудамжны буланд зогсож байгаад ганц нэгээрээ яваа хүүхэд залуусыг дээрэлхэж, тамхины мөнгө татах бол энүүхэнд. Хичээл сурлагадаа тааруухан. Байнга хэл ам таталж байдаг. Багш нарын толгойны өвчин. 

	Амармэндийн бүлэг гурвуулаа. Тэд нэг сумаас ирцгээсэн, тэрүүхэндээ булагнуур, амь нэгтэй. Хаана ч явсан гурвуулаа. Муу тал нь бусдаасаа зожгирон тасрах дуртай. Нөгөө хэд шигээ балмад биш ч гэсэн, бас хэрдээ зүггүй. Сурлагадаа бол амьтайгаа. 

	Харин аймгийн том даргын хүүхдүүд болох Цэнгэл, Барсболд хоёр нэг бүлэг болно. Тэд Дагваагийн бүлгийг угаасаа үл тооно, нүцгэн шаарнууд л гэж үзнэ. Амармэндийн гурвыг бол хөдөөгийн хөөсөн мантуунууд гээд бас үл тооно. Гэхдээ Дагваагийнхантай харьцуулахад арай аядуухан. Цэнгэл, Барсболд хоёрын өмсдөг хувцас, хэрэглэдэг үзэг, үүрдэг цүнх нь хүртэл бусдаасаа ондоо. Ярьдаг яриа нь бүр ч өөр. Хичээл номын хувьд ч ер дажгүй. Онц голдуу дүнтэй. Цэнгэл нь ангийн дарга. 

	Дагваагийн дөрөв Амармэндийнхэнтэй нэг их зөрчилдөх сонирхолгүй, учир нь зэргэлдээ ангид нэлээд ширүүн хатуу гартай нэг хүү бий. Тэр бол Амармэндийн гуравтай нэг сумынх учраас тэдэнтэй сөргөлцөлдвөл тэр хатуу гартай тулна гэдгээ мэднэ. Гэхдээ л Амармэндийнхнийг хөөрхөн шоглочих боломжийг тэр бүр өнгөрөөдөггүй, угаасаа ч бараг рефлексээрээ тийм үйлдэл хийдэг байх. Цэнгэл, Барсболд хоёрт ясны дургүй ч бас шууд тулахаас зайлсхийнэ. Тэр хоёр бол нэр нөлөө бүхий танилуудтай, тэдэн дотор аймгийн төвийн томчууд ч бий. 

	Харин мань Сэргэлэн бол яг хэнийх нь тал болох нь үл мэдэгдэнэ. Намрын ажил дээр Амармэндийнхэнтэй нийлнэ. Яагаад гэвэл тэд ажилд сайн. Шалгалт ойртвол А-гийнхнаас зай бариад Цэнгэл, Барсболд хоёрыг бараадна. Хааяа будаа идчих боломж гардаг учраас. Дотуур байрандаа бол Дагваагийн бүлгийнхнийг даган шогшино. Дагвааг дагаад шогшиж байхад дотуур байрныхандаа илэрхий дээрэлхүүлээд байхгүй. 

	Энэ 3 бүлгийн хооронд тааламжгүй байдал илэрхий, яльгүй шалтгаанаар тэсэрчих шахна. Тэднийг муудалцаад эхэлбэл Сэргэлэн жаахан хөндийвтөр зогсоно. Тэгж байгаад аль дийлээд эхэлсэн талд нь орно. 

	Нэг удаа анги цэвэрлэхээс болж энэ гурван бүлгийн таагүй харьцаа тэсрэв. Дагваа нь Амармэндтэй, бас Сэргэлэнгийн хамт анги угаах байж. Гэтэл Дагваа юм хийсэнгүй, Амармэндээр хамаг ажлаа хийлгэх гэжээ. Амармэнд ч мөчөөгөө өгсөнгүй, “Би яахаараа ганцаараа угаах ёстой гэж” гээд зөрүүдлэв. 

	Ингээд Амармэнд, Дагваа хоёр муудалцсанаас анги цэвэрлэгээ болсонгүй. 

	Сэргэлэн Дагвааг дагаж анги угаалгүй гарч оджээ. Түүнийхээ төлөө орой дэлгүүрийн үүдэнд Амармэндтэй таарч ганц сайн шанаадуулав. 

	Маргааш нь ангийн багш анги угаагаагүй гурвыг донгодохдоо ангийн даргад давхар банга хүртээв. Ангийн дарга уураа Сэргэлэнд гаргаж хичээлийн дараа авч үлдэж байгаад хэд сайн алгадаж, хоёр ч элэгдэв. Түүнийг хэн ч өмөөрсөнгүй. Сэргэлэн “Би буруугүй, намайг анги угаагаад хэрэггүй гэж Дагваа дарамталсан, тэгээд хамт гаръя гэсэн юм” гэж өөрийгөө өмөөрөв. 

	Удалгүй Цэнгэл, Барсболд хоёр Амармэндийн гуравтай нийлээд Дагваагийн бүлгийнхнийг Цэнгэлдэхийн буланд нэг сайн балбаж өгөв. 

	Маргааш орой нь дотуур байрны бие засах өрөөнд Сэргэлэн маань Дагваад цусаа гартлаа зодуулжээ. Хөөрхий Сэргэлэн гурван талд гурвуулд нь балбуулсан боловч хэн нь ч түүнийг өмөөрсөнгүй. Аль талаас нь ч харсан түүнийг өөрийн талынх гэх үндэслэл байсангүй. 

	Харин энэ бүх талцалд оролцдоггүй 11 дэх хүү байлаа. Тэр бол Балбар. 

	Боксын улсын аваргаас хоёр ч медальтай. Учиргүй биерхүү биш ч, насандаа баймгүй чийрэг чанга биетэй. Гэвч тэр хэнийг ч дээрэлхдэггүй. Бяр чадлаар илүү гэдгээ хэнд ч харуулдаггүй. Бас сурлагаар ч муугүй. 

	Түүнийг ангийнхан нь өөрийн эрхгүй хүндэтгэнэ. Учир нь тэр өөрийн гэсэн үзэл бодолтой, ангийнхныхаа хэн нэгэнтэй илүү дотночлон нөхөрлөдөггүй ч бүгдэд адилхан нөхөрсөг хандана. Түүний сонирхол олон талтай. Сансрын нисгэгч болно гэдэг. Тус дэм хэрэгтэй нэгэнд хамгийн түрүүнд гар сунгана. 

	Балбар энэ талцалд оролцдоггүйн бас нэг шалтгаан нь тэр хэзээ ямагт зав чөлөөгүй байдагт юм. Нэг бол бэлтгэлд гарна, нэг бол номын санд, эсвэл хичээлийнхээ зав чөлөөгөөр аймгийн Мод бэлтгэлийн баазад мод цагаалагч хийж, боломжийн цалин авна. Бас аймагтаа боловсролтойд тооцогдох зарим хүмүүстэй уулзаж ярилцах дуртай. 

	Анги доторх хагарал нь ноцтой болж ирсэн учир Балбар оролцохоос арга байсангүй. Гэхдээ тэр аль нэг талыг нь шууд эхэлж буруутгасангүй. Бүгдийг эвтэй байхыг сануулж, хэрвээ эв эвдрэх шалтгааныг анхлан гаргаж ирсэн хэнийг ч тэр нам цохино гэдгээ хатуу хэлэв. Төмөр мэт нударгаа зангидаж байгаад хэлсэн учир ер эргэлзэх явдалгүй байлаа. 

	Дагваагийн хэдийг балмад явдлаа ядахдаа ангидаа битгий гаргаж бай хэмээн санууллаа. Амармэндийн гурвыг гурвуулаа булагнаж, анги хамт олноосоо тасардаг гэдгийг нь хэлэв. Цэнгэл, Барсболд хоёрт бусдыгаа битгий ялгаварлан үзэж, ихэрхүү хандаж бай, тэд чинь бидний л адил хүн шүү дээ гэв. Энэ бүгд эсэргүүцэх аргагүй үнэн байсан учир бүгдээр зөвшөөжээ. Балмад Дагваа хүртэл гаднаа эсэргүүцэн мурчганаж байсан ч дотроо зөв гэдгийг мэдэж байлаа.

	Харин Балбар Сэргэлэнд ганцхан үг хэлэв. “Чи өөрийн гэсэн байр суурьтай бай. Битгий бөөрөнхийлж бай” гэж. Сэргэлэн “Би дундыг л барьж байсан” гэж амандаа бувтнав. 

	Тэр ч үнэн. Сэргэлэн дундыг барьж байсан, Балбар ч бас дундыг баримталсан. Гэхдээ энэ хоёрын дундыг барих үзэлд тэнгэр газар шиг ялгаа бий. 

	Ямар ялгаа байна вэ гэвээс...

	НЭГД: Хэний зөв, хэний буруу гэдгийг ялгахгүйгээр дундыг барих, улмаар зөвхөн аль ялах магадлалтай талд, эсвэл ялсан талыг зөв гэж дагах хандлага нь төвийг сахих үзэл биш юм. Энэ бол Сэргэлэн мэт асуудлыг зөв талд шийдвэрлэхэд ямар ч нэмэр нөлөө өгөх чадваргүй, хүч чадалгүй, өчүүхэн дорой хүмүүсийн өөрийгөө болзошгүй эрсдэлээс хамгаалах ядарсан арга болно. Нөхцөл байдал хурцдахад тэр бүх талаас аюулыг мэдрэх болно, яагаад гэвэл тэр бусдад хандахдаа ямар зарчим баримталж байсан бэ, яг тэр зарчмынх нь дагуу бусад түүнд хариу хандах болно. 

	ХОЁРТ: Балбар бол хүчирхэг нэгэн. Түүнд аль нэгнийх нь талд орох шаардлага угаасаа байхгүй. Харин нөхцөл байдал хүндрэхэд өөрийнхөөрөө тэр эв эеийг бүгдээс шаардаж, аль ч талынх нь шударга бус, алдаатай байдлыг нь зөв өнцгөөс илчлэн шүүмжилж байна. Тэр асуудлыг зохицуулах чадвартай гэдгээ мэднэ, өөртөө итгэлтэй. Энэ тохиолдолд сөргөлдөгч гурван талын хэн нь ч бурууг хийх магадлалтай учир түүнд хэн нэгнийх нь талыг илүүтэй дэмжих шаардлага байхгүй, гагцхүү аль зөв үйлдэл хийснийг нь талархан дэмжиж, буруу хийснийг нь эсэргүүцэх болно. Түүний зарчим бүгдэд тов тодорхой. Эвийг эвдэх алхмыг хийвэл хэн гэдгээс үл хамааран эсэргүүцнэ, зөвийг мөн хэн хийснээс үл хамааран дэмжинэ. Зөвийг дэмждэг бүхэн түүнийг талархан дагах болно.

	.ЭНДЭЭС ЯМАР ДҮГНЭЛТ гарч байна вэ гэвэл, дундыг баримтлах нь нэг бол өчүүхэн дорой долдойчуудын гаргадаг араншин болно. Эсвэл хүчирхэг, асуудлыг зохицуулах чадвартай, алсын хараатай, шударга, голч нэгний баримтлах зарчим болно.

	Улс төр ч мөн адил. Улс төрд, ялангуяа олон улсын харилцааны түвшинд бид өөрийн гэсэн итгэл үнэмшил, зарчимгүйгээр асуудалд хандана гэдэг нь хожмоо хэн нэгэн хүч түрэмгийгийн зарчимгүй санаархал, тохиолдлын золиос болох эрсдэлийг бий болгодог. 

	Харин энд дурдагдсан дундыг баримтлах явдлаас Монголчууд бидний уламжлалт ухаанд өвлөгдөж ирсэн Төвч, Голч үзэл огт өөр зүйл юм шүү, бүр огтоос өөр зүйл. Тэр тухай дараа яръя даа. 

	ХҮН, ХҮН бас дахин ХҮН

	Улс төр бол нэг талаас нь хэлбэл ХҮН ТАНИХ УРЛАГ юм. Хүн таних чадваргүй бол, ийм авьяасгүй бол, энэ урлагийг эзэмшээгүй бол та Улс төрд ороод нэмэргүй. Улс төрч болоод нэмэргүй, өөрөө хохироод, элдэв юм руугаа гадас шаалгаад зогсохгүй өргөн олон түмнээ ч давхар давхар хохироон зовоох болно. Хожим хойно түүхэнд хар муугийн жишээ болно. 

	- ХҮН ТАНЬЖ чадсаны агуу их үлгэр жишээ бол Чингис хаан маань. Түүний өрлөг шадруудаас хэн ч нь, хэзээ ч Их хаанаасаа нүүр буруулж байсангүй. Бас тэд хэзээ ч олны итгэлийг нь алдаж, ёс бус зүйлтэй хутгалдаж байсангүй, Монгол төрийн жинхэнэ түшиг тулгуур, үлгэр загвар нь болж байлаа. Сонирхолтой нь тэдгээр өрлөгтөн хийгээд сайдуудаас нэлээд нь Чингис хаантай дайсагнагч, эсрэг овог аймгуудынх байв. Хүзүүг нь харвасан Зэв, үргэлж зовоосон Тайчуудын Наяа, Жадаран овогтонд үйлчилж явсан Жалайр Мухулай, Найманы Тататунга гэх мэт. Ямар гарал угсаатай, нийгмийн байр суурьтай байх нь чухал биш, тэр бүү хэл ямар чадвартай байх нь чухал биш байж. Наяа ноёныг бол Чингис хаан Эзэн болсон Таргутай Хрилтугийг өрөвдөөд тавьж явуулсан тэр ганцхан тохиолоор л үнэлсэн. Зэв шиг цэргийн болоод шударгаа зориг, Тататунга шиг бичгийн чадвараар нь үнэлээгүй. Гол шалгуур ХҮН шиг ХҮН байх нь чухал байж. Тэр бол төрийн зүтгэлтний суурь мөн чанар. Улс төрийн торгон жолоо. Үүний цаана Чингис хааны тунхагласан “Гайтай болбоос шадрыгаа ч шанталсугай, Гавьяатай болбоос дайснаа ч шагнасугай” гэсэн нэгэн агуу зарчим бий.

	- ХҮН ТАНЬЖ чаддаггүйн хамгийн сүүлийн жишээ бол манай гурав дахь ерөнхийлөгч Н.Энхбаяр байна. Нэг хэсэг элдвийн баахан хүмүүсээр ялаа батгана мэт шавуулсан. Янз бүрийн юмаа долоолгоод л. Тэгээд удалгүй тэд нь араас нь модон гадас хайр найргүй шаасан. Арга ч үгүй байх, тийм юм долоож байсан хүмүүс чинь тийм хэмжээний юм шаах “ёс суртахуун”-тай байх нь ойлгомжтой. Одоо ч бас баахан юмс шавчихсан л харагддаг. 

	За тэгээд хүн танихын тулд эхлээд өөрөө ХҮН байх ёстой байдаг. Өөрөө хүн шиг хүн байж хүн шиг хүнээр хүрээлүүлдэг. Хүндийн төв нь болж чаддаг. Тэгж байж баг бүрддэг, тэгж байж үйл ажиллагаа эрчимтэй урагшилдаг. Нэг ийм маш энгийн юм шиг атлаа асар амаргүй зүй тогтол байна шүү.

	- Өнөөдөр маш олон хүн, залуус улс төрд орохоор “зориг шулуудсан” байна. Тэдэнд дахин хэлэхэд өөрсдөө эхлээд ХҮН байх хэрэгтэй, тэгээд зогсохгүй ХҮН таньдаг чадвартай байх хэрэгтэй. Хэрвээ энэ хоёр шалгуур чамд үгүй бол хайран сайхан амьдралаа тэгж дэмий сүйтгэхийн хэрэггүй. Сайн хийгээд муугийн тод жишээг дээр өгүүллээ.

	Мөн сонгогч олон түмэнд хэлэхэд тэр ямар нам, ямар албан тушаал, цол хэргэм, нэр төр, хөрөнгө мөнгө, сайхан царай зүс, уран яруу яриа хөөрөө, хөөрхөн ааль энэ тэр тийм ч чухал биш юм. Гол шалгуур чинь ХҮН. Хүн шиг хүнийг эс олж чадваас өөрсдөө л хувь заяагаараа тоглуулна. Үр хүүхдийнхээ ирээдүйгээр тоглуулна. 

	“Сур сур, бас дахин сур” гэсэн Владимир Ильичийн нэг үгийн үнэ цэнэ хэзээ ч алдрахгүй явнам. Эзэн нь үгүйсгэгдэн гутаагдсан ч үг нь үнэ цэнэтэй хэвээр. Харин “Эдийн засаг, эдийн засаг, бас дахин эдийн засаг” гэсэн манай Ерөнхий сайдын үг их эргэлзээтэй болчхоод байгаа. Тэгэхээр гурвантаа давтсан бүхэн баталгаатай гэсэн үг биш болох нь ээ.

	Гэхдээ л миний хувьд баталгаатай гэдгийг батлан хэлж чадах нэгэн гуравласан үг бол “ХҮН, ХҮН, бас дахин ХҮН” юм.

	Өөрөөр хэлбэл улс төрч бол ХҮН байх ёстой, бас ХҮН таньж чаддаг байх ёстой, эцэст нь сонгогчид тийм Хүнийг олж чаддаг байгаасай...

	Сүү хөтөлбөрийн 

	Сүхбатын хэрэг

	Нөхөр Төмөрбат Сумын засаг дарга болсныхоо дараахан нэг ажил эхлүүлжээ. Хийх ажил нэн тодорхой. Засаг даргын мөрийн хөтөлбөрт сумын иргэдийг хямд цагаан идээгээр хангана гээд тов тодорхой заачихсан байж. Энэ зорилтыг л хэрэгжүүлнэ. Яаж вэ гэхээр Сумын төвөөс 35 км-т байдаг иргэн Шаавайхүүгийн үнээний фермээс газар дээрээс нь хямд үнээр сүү худалдан авч боловсруулаад сүүн бүтээгдэхүүнээр сумын төвийн иргэд болон эмнэлэг, цэцэрлэг, сургуулийг хангах... Сумын төвд зах зээлийн ханшаар бол литр сүү зуны улиралд 1000 төгрөг, намар өвлийн цагт 1500 төгрөгийн үнэтэй. Харин ааруул кг нь 15 000 төгрөг, өрөм 6000 төгрөг. Зах зээлийн энэ үнээс л хямдаар борлуулах ёстой. Уг нь үнээний ферм дээрээс нь авбал литр сүү 300 төгрөг л дөө. 

	Ажил эхэллээ.

	 

	“Сүүтэй Буян” хоршоо байгуулсан нь

	Ноён засаг дарга энэ ажлаа “СҮҮ ХӨТӨЛБӨР” хэмээн нэрлэж, өөрийн орлогч Сүхбатад тус ажлыг хийж гүйцэтгэхийг даалгасанд юуны өмнө СҮҮТЭЙ БУЯН ХОРШОО байгуулж, татан буугдсан банкны салбарын эрхлэгчээр ажиллаж байсан сэргэлэн, сүйхээтэй залуу Доржжаваар удирдуулав. Доржжав сайн яривал Сүхбаттай холын хамаатан болох хүн, гэвч сумын төвд үзээд өгье гэсэн ч өөр тийм сэргэлэн хүн орлогчийн санаанд орсонгүй. Түүнд сард 750 000 төгрөгийн цалин амлав. Ингээд орлогч Сүхбат, Доржжав нар урам зоригтой ханцуй шамлан ажилдаа оржээ.

	 

	Шаавайхүүгийн үнээний фермтэй хоршсон нь

	Юуны өмнө тэд Үнээний фермийн эзэн, “Баялаг нуга” ХХК-ийн эзэн Шаавайхүүтэй очиж уулзан, тэдний өдөр тутмын бүх сүүг он дуустал тасралтгүй авч байхаар гэрээ хийв. Өдөр бүр дор хаяж 300 литр сүү. Сүү саалиа борлуулах ажлыг нь ихээр хөнгөвчилж буй гэсээр байгаад литрийг нь 300 биш 270 төгрөгөөр худалдаж авахаар боллоо. Эхний алхам амжилттай. Гэвч нэгэн хүндрэл гарсан нь Шаавайхүү төлбөрийн тодорхой хэсгийг урьдчилгаа болгон бөөнөөр нь авах болзол тавив. 9 сая төгрөг. Шинэ тутам байгуулагдсан СҮҮТЭЙ БУЯН хоршоонд тийм мөнгө байсангүй, учир байдлаа Засаг даргадаа хэлбэл, дарга өөрийн мэдлийн хөрөнгөнөөс 6 саяыг 6 сарын хугацаатайгаар хүүгүйгээр зээлүүлэх болжээ. Засаг дарга, Орлогч хоёр хувиасаа тус бүр 1.5 сая төгрөг гарган нэмэрлэв. Түүнээс гадна Засаг дарга Үнээний фермийн эзэн Шаавайхүүг тусгайлан хүлээн авч уулзан, аж ахуйгаа өргөжүүлэхэд нь зориулж сум хөгжүүлэх сангаас 26 сая төгрөгийн маш хөнгөлөлттэй зээл олгосон байна (орлогч энэ бүх ажилд сумын ЗДТГ-ын 69 машиныг хөлөглөн явжээ).

	 

	Тээвэрлэсэн нь

	Удаад нь сумын төв рүү сүүгээ зөөвөрлөх ажил байлаа. Хэд хэдэн хүнтэй уулзсаны эцэст амьжиргаа цагаан жолооддог Халзантай хэлэлцэн тохиролцов. Сумын агуулахад байсан хуучин цагийн хэдэн 40 литрийн бидоныг өгч, өдөр бүр сүү тээвэрлүүлэх, ингэхдээ шатахууны үнээс гадна сард 600 000 төгрөгийн цалин өгөхөөр ярив. Эхэндээ Халзан цалингаа чамласан ч сард 600 000 бол сумандаа том цалин гэдгийг ойлгоод зөвшөөрчээ. Уг нь өдөрт үсрээд 3 цаг л зарцуулах ажил байлаа. Үнэхээр шар тос л гэсэн үг. Халзангийн эхнэр бол шинэхэн Засаг дарга Төмөрбатын эхнэртэй бүл улс байв.

	 

	Боловсруулсан нь

	Гурав дахь том ажил нь сумын төвд зөөвөрлөж авчирсан 300 литр сүүгээ өдөрт нь хөөрүүлж, өрөм тосыг нь авах, мөн тараг, бяслаг, аарц ээдэм хийх... Эрхэлсэн ажилгүй хоёр гэрийн эзэгтэйг энэ ажилд дайчлав. Сард 450 000 төгрөгийн цалинтай. Авгайчуул баяртай хүлээн авчээ. Энэ хоёр авгайн нэг нь орлогчтой бага ангидаа хамт суралцаж байсан, нөгөө авгайнх нь нөхөр сумын ЗДТГ-ын жолооч юм байж. Сумын захиргаа өөрийн мэдлийн 2 гэрийг гаргаж өгөв. Тогоо сав, шанага, дэлгэц гээд зарим зүйлийг ар гэрээсээ хүртэл цуглуулав. Түлш түлээ, цахилгааны төлбөрийн асуудлыг ЗДТГ-аас хөнгөлж өгчээ.

	 

	Борлуулсан нь

	Ингээд л ажил эхэлсэн байна. Өдөр бүр доод тал нь 300 литр сүү авчирч, талыг нь 600 төгрөгөөр сумын төвийн иргэдэд болон сумын төвийн албан байгууллагуудад зарав. 1000 төгрөгөөр авч байсан сүү 600 төгрөг болтол буурсанд иргэд баяртай байх нь ойлгомжтой. 

	Үлдсэн сүүг нь хөөрүүлж, өрөм тос, аарц, ааруул, бяслаг болгон борлуулж эхлэв. Ажил ч гялалзаж, ард олон ч ам сайтай, ашиг орлого ч овоо. Засаг даргын мэдлийн хөрөнгөнөөс зээлсэн 6 сая төгрөгөө 4 сарын дотор төлж барагдуулав. Нөгөө хоёрын мөнгийг ч дараагийн хоёр сард төлөв. Хоршоо юутай ч үйл ажиллагааныхаа зардлаа бүрэн нөхөж, 3 хүнийг цалинтай байлгаж, дээр нь улсад бага ч гэсэн татвар төлөх болов. Бага сага хуримтлал гарч эхэлсэн ба түүгээр тос цохих машин, мөн хоршоондоо нэг амьжиргаа цагаан хэмээх машин, гэр зэрэг авахаар төлөвлөж байв.

	 

	Хардлага эхэлсэн нь

	Намар дуусаж, өвөл ч өнгөрч, хавар болов. Энэ үеэс л СҮҮТЭЙ БУЯН хоршооны талаар иргэдийн дунд зарим нэгэн дэл сул яриа гарах болжээ. Тухайлбал, үнээний фермээс 270 төгрөгөөр авдаг сүүгээ 600 төгрөгөөр бидэнд зарж байна, Засаг даргын ТГ-ын нэр барьж нугалсан ашиг хийж байна гэсэн эхний шүүмжлэл. Удаах нь эмнэлэг, цэцэрлэг зэрэг зарим албан газрууд сүү сааль өгч авахдаа цаад баланс дээрээ 600 биш 1200 төгрөгөөр худалдаж авсан гэх зэрэг яриа юм. Засаг даргын эсрэг сөрөг намын нөхөд үүнийг зүгээр өнгөрөөсөнгүй. Засаг дарга Төмөрбат, орлогч Сүхбат нар хууль бус зүйл хийж, албан тушаалаа ашиглан авлигал авч байна гэсэн хэл ам дэгдээв. Сумын ИТХ дээр энэ асуудлыг хэдэнтээ ярилцаж, мэтгэлцсэн ч хүч тэнцүүхэн хоёр намынхан нэгдсэн шийдэлд хүрч чадсангүй, хэрэлдсээр, зодоон дээрээ тулах шахаж тарцгаах болов.

	Хаврын сүүлчээр Баялаг нуга үнээний фермийн эзэн Шаавайхүү хохирогч болон шүүхэд нэхэмжлэл гаргаж, Сумын сөрөг хүчний намын үүр болон иргэн Ц.., Д.. нар түүнийг нь баталгаажуулан өргөдөл гаргажээ. Мэдээж хэрэг сумын сөрөг хүчнийхэн Шаавайхүүгийнх рүү хэдэнтээ явцгаасныг олон хүн мэднэ. Ингээд хаваржингийн маргаан хэрүүл болсны эцэст сумын ИТХ хуралдан Засаг дарга Төмөрбатыг огцруулах шийдвэр гаргав. Аймгийн засаг дарга шийдвэрийг нь баталж, Төмөрбат ширээнээсээ гулслаа. Харин сумын сөрөг хүчний намын удирдагч Сумын Засаг дарга болов.

	 

	Хоригдсон нь

	Аймгаас аудиторууд, шинжээчид ирж, СҮҮТЭЙ БУЯН ХОРШОО-ийн тайлан дансыг зунжин ухав. Энэ ажил эхлэхээс л СҮҮТЭЙ БУЯН ХОРШОО –ийн үйл ажиллагааг зогсоон, Сүхбат, Доржжав нарыг баривчлан аймгийн хориход хүргэжээ. Баялаг нуга үнээний фермийн эзэн Шаавайхүү гол хохирогч болон тодорч, хошуугаа унжуулан явах болов. Энэ хооронд хатааж амжаагүй хэдэн зуун кг аарц, бяслаг, өрөм СҮҮТЭЙ БУЯН ХОРШОО-ны агуулахад хөгцрөн муудав. Зөвхөн шүүхийн шийдвэр эцэслэн гарч байж л уг бүтээгдэхүүнийг зарж борлуулах байсан учир тэнд хэн ч хүрэх, зарах, авч ашиглах эрхгүй байлаа. Сумын иргэд литр сүүгээ бүр 1200 төгрөгөөр авдаг болов. Намар нь Сум дундын шүүхээр Сүхбат, Доржжав нарыг таслан шүүх хурал боллоо. Шинжээчдийн гаргасан дүгнэлтүүдийг үндэслэж прокурорууд ялын санал гаргаж, Сүхбат, Доржжав нарын өмгөөлөгчид хариу мэтгэлцэв. 

	 

	Мэтгэлцээн 1:

	ШИНЖЭЭЧДИЙН ДҮГНЭЛТ: - СҮҮТЭЙ БУЯН ХОРШОО нь 8 сарын хугацаанд Баялаг нуга үнээний фермээс 72 мянган литр сүү авсан гэсэн баримт байгаа ч сумын иргэд, хөдөлмөрчдөд зарж борлуулсан сүү, сүүн бүтээгдэхүүн нь дөнгөж 50 мянган литр болж байна. Дундаас нь 22 мянган литр сүүг тооцооноос гадуур зарж хувьдаа завшсан.

	ӨМГӨӨЛӨГЧДИЙН ТАЙЛБАР: - СҮҮТЭЙ БУЯН ХОРШОО нийт авсан сүүнийхээ 50 хувь буюу 36 мянгыг нь шууд худалдан борлуулсан ба үлдсэн хэсгийг хөөрүүлж, сүүн бүтээгдэхүүн хийсэн. Сүүг хөөрүүлэхэд тодорхой хувиар эзлэхүүн багасдаг, мөн аарц, бяслаг шахахад 60 орчим хувь нь шар сүү болж үргүй асгардаг, өрмийг хайлуулж, шах тос хийхэд ч хэмжээ нь их хэмжээгээр хорогддог. Мөн аарц, бяслагийг хатаахад их хэмжээний жин хасагддаг. Эдгээр хорогдлыг хэрхэн яаж тооцсон бэ? Асгарсан шар сүүг түүхий сүүтэй адилаар 270 төгрөгөөр тооцож тооцоонд оруулж болохгүй. Түүнээс гадна СҮҮТЭЙ БУЯН ХОРШОО-ийн үйл ажиллагааг зогсоох үед тэдний агуулахад зарж борлуулж амжаагүй байсан хэдэн зуун кг аарц, бяслаг, өрөм тосыг энэ тооцоонд оруулсангүй. Тээвэрлэлтийн явцад ч алдагдал гарсан. Тухайлбал хуучин цагийн 40 литрийн бидон нь хэрэг дээрээ яг 40 литр ордоггүй 38 литр ордог байна. Гэвч хоёр тал аль аль нь үүнийг огтхон ч анзаараагүйгээс 40 литр тутамд 2 литрийн алдагдал буюу нийт 3600 литр сүүг СҮҮТЭЙ БУЯН ХОРШОО дутуу авсан. Иймд харин ч Баялаг нугаас энэ хэмжээний сүү болон түүнтэй тэнцэх төлбөрийг буцаан нэхэмжлэх ёстой. Хэрвээ энэхүү сүү дутуу авсан явдалд хэн нэгнийг буруутгах гэвээс тээвэрлэсэн жолооч буруутай болно. Тэрбээр өдөр бүр 300 литр сүү фермээс хүлээн авч, нөгөө талд тоо ёсоор нь хүргэж өгөх үүрэгтэй. Гэтэл тэр үүрэгт ажилдаа хариуцлагагүй хандаж, сүүгээ бүрэн гүйцэд авч, мөн бүрэн гүйцэд тушааж байсангүй. Сүү хийсэн бидоны таглаа муугаас их багаар сүү асгарах явдал байнга гардаг байсан.

	 

	Мэтгэлцээн 2:

	ШИНЖЭЭЧДИЙН ДҮГНЭЛТ: - Баялаг нуга үнээний фермийн сүүг СҮҮТЭЙ БУЯН хоршоо 270 төгрөгөөр авсан ч 600 төгрөгөөр борлуулж, литр тутамд 320 төгрөг, нийт 23 сая төгрөгөөр тус үнээний фермийг хохироосон. 

	ӨМГӨӨЛӨГЧДИЙН ТАЙЛБАР: Анхнаасаа үнээний фермээс литр сүүг 270 төгрөгөөр л худалдаж авахаар гэрээ хийж тохиролцсон. Энэ хугацаанд 72 мянган литр сүүний үнэ болох 19 сая 440 мянган төгрөгийг гэрээнд заасан цаг хугацаандаа төлж барагдуулсан. Цааш нь хэдэн төгрөгөөр борлуулах, тэр ашгаасаа Шаавайхүүтэй хуваалцах болон өгөх талаар гэрээнд ямар нэгэн зүйл огт дурдаагүй. Тиймээс энэ нэхэмжлэл ул үндэслэлгүй байна. Харин ч сумын иргэдийг хямд сүүгээр хангах энэхүү ажлын буянаар Шаавайхүү нь сүүгээ авах байнгын худалдан авагчтай болсон төдийгүй Сум хөгжүүлэх сангаас 26 сая төгрөгийн хөнгөлөлттэй зээл авч, фермээ өргөжүүлсэн. Энэ үнээний фермд ямар ч хохирол гараагүй. Харин ч ашигтай байсан гэж үзэж байна.

	 

	Мэтгэлцээн 3:

	ШИНЖЭЭЧДИЙН ДҮГНЭЛТ: Сумын засаг дарга Төмөрбат болон орлогч Сүхбат нар нь албан тушаалаа урвуулан ашиглаж, шинээр байгуулсан хамаатан садныхаа хувийн компанид төсвийн мөнгөнөөс хүүгүй зээлүүлсэн. Мөн хувийн компанийн ажлын төлөө албаны унааг ашигласан. Хоршоонд сумын мэдлийн хоёр гэр болон хашааг үнэгүй ашиглуулсан.

	ӨМГӨӨЛӨГЧДИЙН ТАЙЛБАР: Энэ ажил бол сумын төвийн иргэдийг хямд сүүгээр хангах Засаг даргын мөрийн хөтөлбөрийн хүрээнд хийгдсэн ажил учир Засаг дарга бүх боломжоороо дэмжиж ажиллах учиртай, түүнээс гадна мөрийн хөтөлбөрийн хүрээнд хийж буй ажлын төлөө ЗДТГ-ын унааг ашигласан нь хууль зөрчсөн, албан тушаалаа урвуулан ашигласан гэж үзэхгүй байна. Зээлүүлсэн 6 сая төгрөгийг цаг хугацаанаас нь өмнө бүрэн буцаан төлсөн учир сум ямар нэгэн хохирол хүлээгээгүй. Сумын иргэдийн төлөө хийж буй ажил тул гэр болон хашааг үнэгүй ашиглуулсан. Гэхдээ энэ намраас хоршоог бүрэн бие даалгах төлөвлөгөөтэй байсан.

	 

	Мэтгэлцээн 4:

	ШИНЖЭЭЧДИЙН ДҮГНЭЛТ: - Сумын засаг даргаас авч хэрэгжүүлсэн СҮҮ ХӨТӨЛБӨР нь хууль бус байсан. Учир нь Засаг даргын мөрийн хөтөлбөрт СҮҮ ХӨТӨЛБӨР нэртэй хөтөлбөр хэрэгжүүлэх тухай огт тусгагдаагүй. 

	ӨМГӨӨЛӨГЧДИЙН ТАЙЛБАР: - СҮҮ ХӨТӨЛБӨР гэдэг бол тусгайлсан хөтөлбөр биш, харин ЗД-ын мөрийн хөтөлбөрийн хүрээнд хийгдсэн ажлын нэр юм. 

	 

	Мэтгэлцээн 5:

	ШИНЖЭЭЧДИЙН ДҮГНЭЛТ: - Засаг дарга болон түүний орлогч нар хамаатан садан, найз нөхдийнхөө хүрээлэлд энэ ажлыг хийж хэрэгжүүлсэн нь албан тушаалаа урвуулан ашигласан хэрэг болж байна. 

	ӨМГӨӨЛӨГЧДИЙН ТАЙЛБАР: - Хохирогч байхгүй, төсвийн мөнгийг буцааж төлсөн, сумын төвийн иргэд, байгууллагуудын эрх ашгийн тулд хийсэн ажил... Нэр холбогдож буй Доржжав, жолооч, туслах ажилтан нарын хэн нь ч Төмөрбат, Сүхбат нарыг Засаг дарга, орлогч хийж байх хугацаанд зөвхөн садан төрөл болон танил гэдэг үндэслэлээр ямар нэгэн бизнесийн ажил эрхэлж болохгүй гэсэн хууль заалт байхгүй. Гагцхүү өнөө мөрдөгдөж буй хуулийн хүрээнд гэрээ хийгдэж, үйл ажиллагаа явуулах учиртай. 

	.

	Мэтгэлцээн 6:

	ШИНЖЭЭЧДИЙН ДҮГНЭЛТ: - Баялаг нуга фермээс 270 төгрөгөөр авсан сүүгээ зарим байгууллагад, тухайлбал сумын эмнэлэгт 1200 хүртэл төгрөгөөр хэт дамлан зарж, хууль бусаар ашиг олсон. 

	ӨМГӨӨЛӨГЧДИЙН ТАЙЛБАР: - Энэ явдалд СҮҮТЭЙ БУЯН ХОРШОО, түүний дарга, ажилтнууд ямар ч холбогдолгүй. Учир нь сумын эмнэлэгтэй СҮҮТЭЙ БУЯН ХХ-ийн хийсэн гэрээ, төлбөр төлсөн баримтууд дээр бүгд 600 төгрөгөөр зарж борлуулсан нь баримтаар батлагдаж байгаа. Эмнэлгийн санхүү, захиргаа л өөрийн баланстаа литр сүүг 1200 төгрөгөөр авсан гэж тусгасан нь ч мөн баримтаар батлагдсан. Асуудал эмнэлгийн санхүү, удирдлагад л байна. Тиймээс тэднийг шалгах учиртай.

	 

	Мэтгэлцээн 7:

	ШИНЖЭЭЧДИЙН ДҮГНЭЛТ: - СҮҮТЭЙ БУЯН ХОРШОО, түүний удирдлага 3 сая төгрөгийн татвар төлөхөөс зайлсхийсэн. 

	ӨМГӨӨЛӨГЧДИЙН ТАЙЛБАР: Чухам ямар баримтыг үндэслэж 3 сая төгрөгийн татвар төлөхөөс татгалзсан гэсэн дүгнэлт гаргасныг ойлгохгүй байна. Тэр баримтаа бидэнд үзүүлнэ үү. (Баримтыг үзүүлээгүй)

	Сумын засаг дарга асан Төмөрбат шүүх хуралд ирж мэдүүлэг өгөхдөө, “Би сумынхаа иргэдийг хямд сүүгээр хангая гэсэн мөрийн хөтөлбөрөө хэрэгжүүлэхийн тулд энэ ажлыг санаачлан эхлүүлсэн ба үүнийг өөрийн орлогч Сүхбатдаа даалгасан юм. Энэ ажлыг буюу СҮҮ ХӨТӨЛБӨРИЙГ буруу байсан гэж үзэж буй бол хийж хэрэгжүүлсэн Сүхбатыг бус, шийдвэр гаргаж, үүрэг өгсөн Засаг дарга асан би л буруутай” гэж мэдүүлсэн байна. 

	Шүүх хурал удтал үргэлжилж, албан тушаалаа урвуулан ашигласан, үгсэн хуйвалдсан, авлига авах замаар улсыг онц ихээр хохироосон үндэслэлээр Сумын засаг даргын орлогч Сүхбатыг 7, 6 жил, СҮҮТЭЙ БУЯН Хоршооны дарга Доржжавыг 3 жилээр хорих ялаар яллав. Шүүгдэгчид давж заалдах болжээ...

	 

	* * *

	Сумаар нэг яриа... “Энэ түрүүчийн засаг Төмөрөө, орлогч Сүхбат, тэр хоршооны дарга гялалзсан хүү, энэ хэд ч ёстой хээгээ алдсан луйварчид байж ээ”. “Одоо ч хүнд итгэхэд бэрх болжээ. Төмөр хүү уг нь сайн л залуу юмсан. Албан тушаал, мөнгө хоёр хүнийг аймаар эвддэг юм байна”, “Сүнсгүй хогууд, хэзээ дуусгана гэж тэр их мөнгө иддэг байна аа” гэх мэт... Бас өөр байр суурьтай хэсэг ч байлаа. Ийнхүү сумын иргэд эвлэршгүй хоёр тал болон маргалдах болов.

	Хоршооны дарга Доржжавыг мөрдөнд байх хооронд залуухан эхнэр нь нярайлжээ. Харин нас ахимаг орлогч дарга асан Сүхбатын бие муудаж, түүний эхнэр хүүхдүүд, Доржжавын нялх биетэй эхнэрийн хамт аймгийн мөрдөнгийн үүдэнд суулт хийв.

	Үйл явдал үргэлжилсээр...

	 

	2015 оны 9 сарын 22.

	 

	 

	 

	 

	 

	 

	 

	 

	 

	БИД ЯЛАГДСАН АРД ТҮМЭН. ГЭХДЭЭ...

	Тийм ээ, бид бол ялагдагсад. Өөрөөр хэлбэл бид ялагдсан, тэрхүү ялагдлынхаа гашуун үр дагаврыг амсаж, эдэлж яваа ард түмэн. 

	Ингэхэд бид Хаана, Хэнд, Хэзээ, Хэрхэн, Яагаад ялагдчихав гэсэн асуулт зүй ёсоор гарч ирнэ. 

	Зэр зэвсэг улалзуулаад, хил хязгаар даваад шууд эзлэн түрэмгийлдэг дайн өнөөдөр бидний нүдэн дээр Африк, Араб хийгээд Дундад Азийн зарим орнуудад өрнөж байна. Харин түүнээс илүү өргөн цар хүрээтэй дайн бол хүн төрөлхтний оюун сэтгэлгээ, үзэл суртлын хүрээнд болж буй дайн юм. Энэ дайн гал мэс хэрэглэдэг халуун дайнаасаа ч илүү өршөөлгүй хийгээд хатуу ширүүн байна. Энэ дайныг хүйтэн дайн гэдэг. Үзэл санааны хүрээнд маш хүчтэй өрнөж буй, дэлхий даяныг хамарсан, өнөөдөр хоёр дахь шатлалдаа буюу оргил чинээндээ хүрээд буй энэ дайнд бид ялагдчихсан юм. 

	Нэг тийм үг байдаг. “Нэгийг хулгайлахад гар хэрэгтэй, нэлээдийг хулгайлахад бүлэглэл хэрэгтэй. Бүр ихийг хулгайлахад хууль хэрэгтэй. Харин хуу хамахад үзэл суртал хэрэгтэй”. 

	Үзэл суртал бол хамгийн хүчирхэг зэвсэг, нүдэнд харагддаггүй, гарт баригддаггүй атлаа бие хүнийг ч, бүхэл бүтэн нийгмийг ч задлан сөнөөж, улс үндэстнийг нэг л мэдэхэд нийтээрээ ялагдал, боолчлолоо үг дуугүй, ямар ч эсэргүүцэлгүйгээр, бүр аялдан дагаж хүлээн зөвшөөрөх хэмжээнд хүртэл нэг мөсөн ялж чаддаг зэвсэг юм. 

	Юун ялагдал вэ, харин ч Монгол оронд ардчилал ялж, бид хөгжлийнхөө зөв шударга зам дээр гарч ирсэн биш билүү? Гагцхүү энэ замдаа л будилж төөрөөд байна. Тэр түр зуурын бэрхшээл. Түүнээс биш бид соц нийгэмтэйгээ байх ёстой биш, бид ардчиллаас ухрахгүй, бид ардчиллаа улам төгөлдөржүүлэн хөгжүүлэх ёстой юм биш үү? 

	Хэрвээ ялагдсан гэвэл ялагдлыг бид ямар шинж, мөн чанараар үнэлэх вэ? Яагаад бид ялагдсан гэж? 

	Гэх мэт олон асуултууд дагалдан босож, үүнд хариулах хэрэгтэй болно. 

	Энд юуны өмнө нарийн ялгаатай зүйлсийг хольж хутган нь асуудлыг мөн чанараас нь гажуудуулж, ойлголтыг өөр голдрил руу явуулж орхих аюултай байдгийг сануулах хэрэгтэй юм. 

	1990 онд хүн төрөлхтнийг хоёр хуваасан үзэл суртлын хүйтэн дайн төгсгөл болж, энэ дайнд ялагдсан соц лагерь, соц систем сүйрэн унасан юм. Бид тэр сүйрэн унасан лагерьд харьяалагдаж байлаа. Тэр систем бол төвлөрсөн төлөвлөгөөт эдийн засагтай, захиргаадалт давамгайлсан, нэг нам, нэг үзэл суртал үнэмлэхүй ноёрхсон, хувь хүний эрх, эрх чөлөө тодорхой хүрээнд хязгаарлагдсан тийм тогтолцоо байсан. Уян хатан зохицох чадваргүй эдийн засаг, оюун санааны эрх чөлөөг тодорхой түвшинд хязгаарлаж байсан нь энэ лагерийг хүйтэн дайнд ялагдахад хүргэсэн гол шалтгаан байсан. Дэлхий нийтийг хамарсан энэ түүхэн их үйл явцын нөлөө, хоморгоос бид зайлан бултах ямар ч аргагүй, бид өөрчлөгдөх нь гарцаагүй зүйл байв. Бидний эхний “ялагдал” энэ байлаа. Гэхдээ энэ нь зөвхөн эхлэл байсан. Учир нь энэ “ялагдлын” дараа бидэнд гурван сонголт байсан. 

	Эхнийх нь, Хойт Солонгос лугаа адил хамаг хил хязгаараа хаагаад, үзэл суртлаа улам гааруулж, үл тэвчсэнийг нь үл тэвчиж, жинхэнээсээ туйлшран дангаарших. Энэ бол бидний хувьд хэрхэвч хүсэх зам биш байлаа. Хүссэн ч хоёр том хөрш, уламжлалт прагматик сэтгэлгээ, улс төр, эдийн засгийн гадаад, дотоод нөхцөлөөс шалтгаалан тэр замд орох ямар ч боломжгүй байв.

	Удаах нь, Хятад, Вьетнамын адил шинэчлэлт өөрчлөлтийг зөвхөн Эдийн засгийн хүрээнд хийж, ЭЗ-аа либералчлаад, оюун санааны хүрээг ялимгүй тавьж, харин улс төрийн системээ хэвээр нь хадгалж хөгжих. Улс орон, үндэстнийхээ онцлогт тохирсон систем, хөгжлийн бодлого гарган хэрэгжүүлэх явдал байв. 

	Гурав дахь нь, бид эдийн засаг төдийгүй улс төр, оюун санааны ертөнцийг бүхлээр нь бүрэн өөрчилж, бүрэн либералчлан, хяналт жолоогүй сул тавих явдал байлаа. 

	Бид энэ гурав дахь замыг сонгосон. Ямар ч эргэлзээгүйгээр. Гэвч харамсалтай нь тогтолцооныхоо хувьд биднийг эхнийхээ ялагдлаа улам баталгаажуулж, туйлд нь хүргэх тийм мухар зам байсныг сая нэг эргэн анзаарч, 25 жил буюу хүний бүхэл бүтэн нэгэн үе өнгөрсөн хойно “Юу болчхов оо?” хэмээн гайхан эргэлзэж эхэлж байна. 

	Бид шинэчлэл өөрчлөлтийг хийхдээ хамаг бүхнээ зад татаж, өнгөрсөн бүхнээ нурааж, өмнөх үеэ нулимчхаад, тэр үнс нурмын дээр хэдэн зууны өмнөх бусдын гашуун туршлагыг давтсан. Энэ бүхэн гэхдээ ардчилал, хүний эрх, эрх чөлөө, олон ургалч үзэл, хувийн өмч гэх мэт маш сайхан хорхой хүргэм олон уриа лоозонтой. 

	Энэ далбаан дор “Хэн чаддаг нь амьдар, баяж, оршин тогтно, ямар арга замаар нь тийм чухал биш” гэсэн маш хачин парадокс зарчмыг нийгэмд, ард түмэндээ шууд тулган хүлээлгэсэн. Өөр ямар ч үзэл санаагүйгээр, нэгдмэл бодлого, үндэснийхээ сэтгэлгээ, үнэт зүйл, уламжлал, улс орныхоо гадаад дотоод улс төр, эдийн засгийн нөхцөл, хүчин зүйлүүдийг шингээсэн өөрийн гэсэн хөгжлийн үзэл баримтлалгүй зөвхөн “Ардчилал мандтугай” болоод л орж явчихсан. Хамгийн хачирхалтай нь тэр бүхнээ гадаадынхан, бүр өнөөх хүйтэн дайнд ялсан талынхны шууд дэмжлэг, туслалцаа, маш идэвхтэй заавар зөвлөгөөн дор хийсэн билээ. Үр дүнд нь нийгэм хяналтгүйгээр задралын ангалд унаж, үндэстнийхээ хувьд ч, оюун сэтгэлгээнийхээ хувьд ч бид гүн хямрал орон, Хоёрдугаар шатны хүйтэн дайнд буюу үзэл санаа, санхүүгийн дарангуйлалд далдуур орсон давхар том ялагдал, ноцтой хохирол амсахад хүрсэн юм.

	Бидний ялагдсаныг батлах шинж тэмдгүүд нэн олон. 

	- Бид өргөн хэрэглээнийхээ бараа бүтэгдэхүүнээрээ урд хөршөөс 86 хувь хараат, бензин, нефт зэрэг стратегийн бүтэгдэхүүнээрээ хойт хөршөөсөө 96 хувь хараат, мөнгө санхүүгийн организм маань доллараас бүрэн хараат, улс төр маань барууны бүлэглэл болон хөрөнгө санхүүгээс шууд хараат болж хувирсан нь жинхэнэ утгаар нь тусгаар тогтносон улс гэж үзэхэд нэн эргэлзээтэй түвшинд хүрсэн. Үндэсний үйлдвэрлэл, ялангуяа боловсруулах үйлдвэрлэл нэн сул хөгжсөн, экспортынх нь бараг 90 хувь нь түүхий эд, эсрэгээрээ импортынх нь 90 гаруй хувь эцсийн бүтээгдэхүүн болж, бусад орны эдийн засгийн хавсарга буюу өөрийгөө шавхаж бусдыг тэжээдэг маш эмзэг колонийн шахуу эдийн засагтай болж хувирсан.

	- Эдийн засгийн хөгжлийн нэн тодорхой зорилт хөтөлбөр байгаа эсэх нь мэдэгддэггүй, аль ялсан Улс төрийн нам нь 4-хөн жилийн хугацаатай хөтөлбөр хэрэгжүүлдэг, тэр нь алс хэтийн зорилтыг хангах, нэг шат, алхам гэхээс илүүгээр тухайн намын популист амлалтыг хагас дутуу биелүүлэхэд чиглэсэн, энэ нь эдийн засагт нэмэр тустай, алс хэтийн хараатай бус, харин ч хор хохирол нь их талдаа байдаг тул “Хөгжлийн хөтөлбөр” гэж нэрлэхээс “Хорлох хөтөлбөр” гэвээс зохино.

	- Эдийн засаг уул уурхайгаас 90 хувийн хамааралтай болж, дэлхийд энэ үзүүлэлтээрээ Африкийн Замбийг ардаа орхин түрүүлсэн. Харин Уул уурхай нь гадаадын хөрөнгө оруулагчдаас 83 хувийн хамааралтай. Дамаа манай төр гадаадын хөрөнгө оруулагчдын эрх ашгийг илэрхийлдэг, тэдний өмнө байдгаа дэлгэн хэвтэх янхан эм шиг аашилдаг боллоо. 

	- Нэг мэдэхэд энэ эмзэгхэн эдийн засагтаа ахадсан 21 тэрбум ам.долларын өртэй болчихсон. Хамгийн ноцтой нь энэхүү тулгамдсан өрөө ойрын жилүүдэд хэрхэн яаж, ямар эх үүсвэрээс төлөх нь тодорхойгүй. Өнөө төсвөө бүрдүүлж чадахгүй атлаа ирэх жилээс бид төсвийнхөө 30 гарсан хувийг өрд өгөх болно. Сангийн сайд “Өрийг өрөөр л төлөхөөс өөр гарц байхгүй” гэж мэдэгдсэн. Энэ нь бага хүүтэй өрийг их хүүтэй өрөөр төлнө гэсэн үг. 

	- Нийгмийн уналтыг хяналтгүй болгохын тулд эрх чөлөө нэрийн дор хувиа бодох үзэл, нийтлэг эрх ашгийг үл хэрэгсэх хандлагыг маш хүчтэй дэлгэрүүлж, нийгэм өөрийгөө хянадаг, засдаг бүх тогтолцоог хамгийн түрүүнд устган, төрийн үүргийг бүхий л утгаар нь үгүйсгэн сулруулсан юм. 

	- Өнөөдөр Монголын нийгэмд хэзээ ч бутран унахад бэлэн болчихсон гүн гүн ангалууд нэгэнтээ бий болсон. Чүдэнз зурах төдийд түймэр асан дүрэлзэх үл тэвчих үзэл, бухимдал гаарсан.

	- Ахуй амьдралын хүрээнд ард түмэн маань өдрийн хоолоо хэрхэн яаж олох вэ гэдгээс цааш юуг ч бодож сэтгэх боломжгүй болтлоо туйлдаж ядарсан олонх хийгээд тив дамнан өвөлжиж зусдаг, хэрэглээгээрээ өрсөлддөг нэн цөөн санхүүгийн элит хэсэг хэмээх хоёр үндсэн эрс тэс ангид зааглагдан ялгарсан. Ядарсан хэсгийн дотор өөрсдийнх нь энэ хүнд хэцүү амьдрал энэ дээдэс, олигарх, хөрөнгөтнүүдийн буруу удирдлага, ханаж цаддаггүй шуналаас боллоо гэж үздэг нь олонх байж, тэднийгээ үзэн ядах сэтгэлзүй нэгэнт бий болсон бол нөгөө талд доодсоо хүн гэж үздэггүй, мал, нохойноос өөрцгүй гэж харж, ад үздэг үзэл дэлгэрсэн. Өөр хоорондоо үл ойлголцох, зөвшилцөх боломжгүй шахам болсон АНГИТ, АНТАГОНИСТ НИЙГЭМ нэгэнт үүсчихсэн. Хамгийн хачирхалтай нь энэ байдлыг төр бодлогын түвшинд хэлэлцэж, засаж залруулах талаар ер анзаардаггүй, байх ёстой зүйл мэт үзэж, бүр тэгж сурталчилдаг, ойлгодог, тэр ч бүү хэл санаатай, санамсаргүйгээр дэвэргэдэг хэсэг бий болсон. 

	- Нийт хүн амын 34 орчим хувь нь Арилжааны банканд хадгаламжтай ч тэдний 95 хувь нь нийт хадгаламжийнхаа 5-хан хувийг эзэмшдэг. Төрөөс тэрбумтан төрдөгт бид гайхаж шогшрохоо больж, жам ёсны зүй тогтол мэт хүлээж авдаг болсон. Шударга хөдөлмөрөөрөө хөрөнгө чинээтэй болж буй хүмүүс бий ч тэд цөөхөн төдийгүй “Нэг үхрийн эвэр доргихоор мянган үхрийн эвэр доргидог”-ийн үлгэрээр шударга бусаар хөрөнгөжсөн бусад олонхынхоо хоморгод орж, ад үзэгдэх болсон.

	- Улс төрийн хүрээнд улс төржилт байж болох чичирхийллийн түвшнээсээ хэдэн зуун хувиар хэтэрч, аюулын харанга дэлдэх болсон. Намчирхал юуны түрүүнд Төрийн албыг хорт хавдар мэт нэрвэсэн. Нам даган хийрхэгч фанатууд, эсвэл цөөврүүдээр бүрдүүлснээс төрийн алба хүнд суртал, хээл хахуулийн орд уурхай болж хувирсан. Намчирхал бүр даамжраад нэг жалга довынхныг ч хагалаад зогсохгүй нийгмийн суурь болсон гэр бүлд хүртэл нэвтэрч, гэр бүлийг хагалах хэмжээнд хүрч байгаа. Намаас болж бие биеэ хэзээ ч хүлээн зөвшөөрөх чадваргүй болсон нийгмийн анги бүлгүүд бий болсон. Намуудад сонгогчдын талцуулан, улайруулж байх нь улам илүү ашигтай болж, тэр байдалд тос нэмэн уухайлах атлаа, өөрсдөө тайзны араар, нударган дотроо сэм тохиролцдог болсон.

	- Нам нэртэй дээрмийн шахуу бүлэглэлүүд төрийн дээр эрээ цээргүйгээр сандайлан гарсан. Бид соц үеийн нэг намын дарангуйллаас гарч чадсан ч эргээд олон намын дарангуйлалд орсон нь зүйрлэвээс чонын амнаас гараад барын аманд орсон мэт, олон толгойтой могойн нажид зовлонг эдлэх мэт болов. Үр дүнд нь намын далбаан дор элдэв бусармаг үйлдлийг өмгөөлөн хаацайлдаг, хэн дуртай, эрээгүй нь завшдаг, хуулийн дээгүүр дураар гишгэлдэг хөл толгойгүй байдал гаарч, бүр байтлаа Нам нэрийн дор бүлэглэн хууль гарган хулгайлдаг, луйварддаг Төрийн тогтолцоотой болж хувирав.

	- Оюун санааны хүрээнд асар олон талцал нэгэнт бий болжээ. Хуучин шинээрээ, хөгшин залуугаараа, либерал, социалистаараа, Галдан Бошигт хааныг дэмждэг, эсвэл Занабазар гэгээнтнийг дэмждэгээрээ, Ю.Цэдэнбалыг удирдагчаа гэж бишрэн хүндэлдэг, эсвэл байж ядан үзэн яддагаараа хүртэл талцан, нэгнээ үзэн ядацгааж байна. Бүр байтлаа түүхээ хүртэл улс төржүүлж, АН-ын болон МАН-ын эрх ашигт тус тусад нь нийцсэн Монгол үндэстний, Монгол төрийн түүх хүртэл зохиогдох болсон. 

	- Итгэл бишрэлийн хүрээнд ч бие биеэ үл тэвчдэг шашны маш олон урсгалууд нэгэнт бий болжээ. Монгол орны хэмжээгээр янз бүрийн шашны сүм хийдүүд зуугаар биш мянгаар тоологдох болов. Монголын түүхэн дэх шашны хэт халалтын үед ч сүм хийдийн тоо өнөөгийнх шиг 1000 хүрч байгаагүй юм. Тэр бүү хэл хөгжингүй орнуудад хориотой байдаг шашны сект хүртэл орж ирсэн. Бөө нь шарын шашнаа үгүйсгэнэ, шарын шашин нь загалмайтнаа, загалмайтан нь лалаа, лал нь тэнгэр шүтлэгтнээ үгүйсгэнэ. Тэгээд зогсохгүй дотор зууртаа тэмцэлдэнэ. 

	- Жалгархах, нутгархах үзэл ч газар авав. Монголчууд хот хөдөөгөөрөө, баруун зүүнээрээ, халх ойрдоороо ялгарах хандлага ч ил тод ажиглагдах болов. 

	- Өөрсдийн алс хэтийн бодлогогүй, ойр зуурын ашигт шунадгаасаа болж гаднынхны ацаг шалаанд орчхоод, эцэст нь тэднийгээ, ялангуяа цөөхөн гадаадын хөрөнгө оруулагчдаа үзэн ядах эрүүл бус хандлага ч байна. 

	- Бид олон ургалч үзэл гэгчийн үр дүнд юу дуртайгаа чөлөөтэй ярих, хэрэлдэх, үзэн ядалцахаас өөрөөр ямар ч оюунлаг хандлага, чадваргүй болж хоцорсон. Үзэл бодлоо нээлттэй хэлэлцэж, баримт нотолгоо гарган эрүүл саруулаар мэтгэлцэхийн оронд зүгээр л адгийн хараал ширээлээр нэгнээ булж, үгүйсгэх гутаахыгаа олон ургалчилж байна гэж ойлгох болсон. 

	- Хэвлэлийн эрх чөлөө ч маш эргэлзээтэй. Үзэхэд эрх чөлөөтэй мэт боловч манай үндсэн гол хүчирхэг мэдээллийн суваг, ТВ, сонин хэвлэлүүд бүгдээр тодорхой санхүүгийн бүлэглэл, намын эрх ашгийг илэрхийлэгч болж, ард түмний талцлыг улам гааруулдаг болсон. Хэдийгээр 100 орчим ТВ суваг, 10 гаруй өдөр тутмын сонин, нийтдээ 150 гаруй мэдээллийн хэрэгсэл үйл ажиллагаа явуулж байгаа ч энэхүү мэдээллийн цунами дотроос иргэд бодит үнэнийг олж мэдэх боломж хомс болж, оюун сэтгэлгээ нь элдвийн хов жив, хэрүүл уруул, ойр зуурын ахуйн хэрэглээ, шоу зугаа цэнгээний сэдэв дотор эргэлдсээр, “Сахил хүртээд шал дордов” гэгчийн үлгэрээр Хэвлэлийн эрх чөлөөтэй болоод сэтгэлгээний түвшин маань улам уруудах төлөвтэй болсон. 

	- Нийгмийн хөгжлийн суурь салбар болох Боловсролын салбарт олон улсын стандарт нэрийн дор харийнхны бодлого илэрхий хэрэгжиж, үндэсний шинж чанартай, үр өгөөжтэй, системтэй бодлого үгүйлэгдэх болсон. Тэр ч бүү хэл боловсрол бизнесийн өршөөлгүй саварт базуулж, ойр ойрхон сурах бичиг, хөтөлбөр шинэчилдэг болж, үүнийг дагасан олон зуун тэрбумын бизнес цэцэглэсэн. Үр дүнд нь бидний хэд хэдэн үеийн хүүхэд багачуудын оюун сэтгэлгээ золиос боллоо.

	- Биднийг хэт дураар байх эрх чөлөөнд бялууруулан мансууруулж, мунхаг болгож байна. Тийм атлаа үнэн хэрэг дээрээ бидний үнэмлэхүй олонх нь ядуурлаас болж санхүүгийн ямар ч эрх чөлөөг эдлэх, хамгийн наад захын хүн ёсны хандлага, эрүүл мэндийн үйлчилгээг ч авах боломжгүй хүн сүрэг болон хувирч байна. 

	- Эх оронч үзэл, хүнлэг ёс ярихад инээж дооглодог бүхэл бүтэн давхарга, нам бүлэглэл, залуу үе хүртэл гарч ирсэн.

	- “Монголчууд чадахгүй”, “Монголчууд эв нэгдэлгүй”, “Монголчууд соёлгүй бүдүүлэг” гэсэн үзэл хандлага хүчээ авч, бид үндэстнийхээ хувьд өөрсдөдөө итгэж, урамших дархлааны маань код үзэмжхэн эвдэрсэн.

	- Монгол хүн монгол хүндээ үнэ цэнэгүй болж, бид нэгнээ хайрлаж, хүндэтгэх нь бүү хэл дорд үзэх, үл хүндлэх, гутаан доромжлохдоо сурамгай болж хувирсан. 

	- Монгол төр нь үндэсний шинжгүй болж, үнэ цэнээ алдан улам бүр доройтож байна. “Төрийн минь сүлд өршөөг” хэмээн залбирдаг гайхам сайхан уламжлалт өвтэй ард түмэн маань өнөөдөр төрөө элдвээр харааж, зүхэх нь давамгай болов.

	- Энэ бүхний үр дүнд үндэстнийг нэгтгэж, нэг цул болгодог нэгдмэл үнэт зүйл алга болж байна. Хөгжлийн нэгдмэл үзэл санаагүй нийгэм өөрөө аяндаа үжрэн ганддагийн үлгэрийг бид тодоос тод харж байна. 

	- Үндэстний үнэт зүйл зөвхөн эд материалын хэрэглээ төдийгөөр хязгаарлагддаг болтлоо шалдаа бууж, үндэстэн өөрийгөө таньж мэдрэхээ байх түвшинд хүрэхэд ойрхон болсон. Хэрэглээг шүтсэн хэрэглэгч нийгэм эцсийн эцэст өөрийгөө л боомилж дуусдаг гашуун түүх бийг мэдсээр атлаа тийм тас нүдээ аниад улайран зүтгэцгээж байна. Оюун санаа, ёс суртахууны намаг балчигт нийгмийн үнэмлэхүй хэсэг нь таг зоогдон гацсан. 

	- Энэ бүх талын талцал, хагарлын үр дүнд манай нийгэм бие биеэ түлхдэг, эв нэгдэлгүй, юу юугүй задран унахад бэлэн байдалтай байгаа эсрэг тэсрэг атомуудын хэврэгхэн нэгдэл болон хувирсан. 

	- Товчхондоо бид далд колоничлолын торонд орчихсон. Бид ялагдчихаж... Манжийн “Хувааж захир”, Хятадын “Өөр зуурт нь хэмлэлдүүл, тэгээд эзэл” гэсэн бодлого өнөөдөр өөр сувгаас, өөр зүгээс ороод иржээ. 

	Энэ мэтчилэн манай нийгмийн оюун санаа, ахуйн бүхий л хүрээнд ялагдлын шинж тэмдгүүд нэн тод харагдах болов. 

	Тиймээ, бид Хүйтэн дайнд удаа дараа ялагджээ. Ялсан тал нь хундага тулган, Хүйтэн дайны ялалтын одонгоор бие биесээ шагнацгааж байхад бид ялагдлаа улам баталгаажуулж, тэднийг даган баясаж байлаа. /Бидэнд Халх голд Японыг ялсны дурсгалын медаль “Бид ялав” байдаг шиг барууны ертөнцөд “Хүйтэн дайнд ялсны дурсгалын одон” гэж байдаг/ Өрөвдмөөр... Одоо ч нүдэн балай баясан дагацгаасаар байна. Хачирхалтай хийгээд эмгэнэлтэй нь бидний олонх энэ гашуун ялагдлаа огтхон ч ойлгодоггүй, бүр ойлгохыг ч хүсдэггүй, өнөө буйгаа болж буй гэж үздэг, замнаж буй замаа хамгийн сайхан арга зам гэж ойлгодог. Нөхцөл байдлыг шүүмжилж, хэлэхээр “Ардчиллын дайсан” хэмээн бархиран дайрцгаадаг. 

	Энэ байдлаа зүй ёсны хөгжлийн үе шат гэж ямар ч эргэлзээгүйгээр бат хатуу итгэдэг. Бидэнд тэгж итгүүлсэн байна. Бүр өөрөөр байх ямар ч боломжгүй гэж тархи угаасан байна. Энэ бүхэн бол бидний ялагдлын, гашуунаар ялагдсаны үр дүн, баталгаа нотолгоо болно. 

	Харин чухам энэ ялагдал маань түр зуурынх уу, өнө мөнхийн ялагдал уу? гэдэгт л асуудлын мөн чанар нь байгаа. Бид өнөөдөр хараахан цагаан тугаа бариад, хэлээ унжуулаад бүрэн бууж өгчхөөгүй байна. Хөгжлийн гарц эрж хайж, өөр зуураа хэлцэж, хэмлэлдэж буй маань бид гашуун ялагдлаасаа босож ирэх боломж эрж буйн, ялагдалтайгаа нэгмөсөн эвлэрчхээгүйн шинж.

	 

	* * *

	Бид нийгмийнхээ суурь тогтолцоог эргэж харахгүйгээр, түүнийг шинэтгэн өөрчлөхгүйгээр энэ гашуун гацаанаас гарах, ялагдлын гүн шокноосоо өндийж ирэх боломжгүй юм. Гэхдээ энэ нь хатуу тоталитар дэглэмийг сэргээн тогтоох, буцаад социализм, коммунизмдаа орох тухай асуудал огтхон ч бус, дангааршин зожгирох бүр ч биш болно. 

	Үндэстнийхээ үнэт зүйл дээр тулгуурласан хөгжлийн нэн тодорхой үзэл санаа, түүндээ таарсан төр, нийгмийн суурь тогтолцоог бүтээх, тэрхүү хөгжлийн үзэл санаагаа хэрэгжүүлэх урт болон ойрын стратеги бүхий зорилтот хөтөлбөрийг гаргах явдал юм. Чухам бидний энэ зун хийх улс төрийн сонголтын гол утга учир нь ийм үндсэн өөрчлөлтийг хийх чадвартай хүчин, хэсэг бүлэг, хүмүүсийг гаргаж ирэх болно. Түүнээс биш бид хуучин намыг өөр намаар өөрчилснөөр, хударгагүй хэдийг шударгадуу хэдээр сольсноор энэ суурь асуудлыг өөрчлөх боломжгүй. 

	Харин бидний хөгжлийн үзэл санаа, суурь тогтолцоо ямар байх хийгээд хэрхэн хэрэгжүүлэх вэ гэдэг нь тусдаа асуудал энд түр орхиё...

	Эцэст нь хэлэхэд БИД ЯЛАГДСАН АРД ТҮМЭН. Гэхдээ бид энэ ялагдалтайгаа эвлэрч, цагаан туг өргөхийг хүсэхгүй байна. Хүсэхгүйгээр барахгүй бид хөгжиж, сэргэн мандахыг хүсэж байна. Тиймээс л эргэцүүлэн шүүж байгаа болно. Товчдоо бид оршин байна. 

	Түүх биднээр тохуурхаж байна

	Түүх заримдаа бүхэл бүтэн ард түмэн, улс үндэстнээр, тэдний хувь заяагаар тохуурхан тоглодог. Ийм үзэгдэл түүхэнд олонтоо давтагддаг ажээ. Түүхэн их эргэлтийг хийхдээ ард түмэн нэгэнт үеэ өнгөрөөсөн бүхнийг таягдан хаяж, шинэ илүү давшингуй нийгэм, хөгжлийг зорилгоо болгон тэмүүлдэг. Гэтэл тодорхой хугацааны дараа тэдний өнөөх хүсэн хүлээж байснаас нь тэс ондоо үр дүн гарч, нийгмийг гүн шоконд оруулж, гайхшируулан алмайруулах нь бий. Түүхэн зүйн ийм үзэгдлүүдийг Гегель анзаарч ажиглаад “Түүхэн тохуурхал” хэмээн нэрийджээ. 

	Яг ийм ТҮҮХЭН ТОХУУРХАЛ өнөө биднийг нөмөрсөн байна. Түүх биднээр тун адтай, хоржоонтой тохуурхаж байна.

	Яаж тохуурхаж буйг хэдхэн зүйл дээр жишээ болгон тогтож үзье. Учир нь энэ тохуурхал улс төр, эдийн засаг, түүх, ёс зүй, гүн ухаан зэрэг маш өргөн хүрээг хамарсан үзэгдэл тул нэг нийтлэл төдийд базахад бэрхтэй.

	- Хүнд суртал: 1990 оны хаврын хүйтэн хахирган жаврыг сөрж монголчууд бид төрийн хүнд суртлын эсрэг жагссан, тэмцсэн. 1980-аад оны зогсонги үеийн төрийн аппарат дахь хүнд суртал нийгмийг бухимдуулж, өөрчлөлт шинэчлэлийн салхийг даллаж байв. Гэтэл өнөө тэр цагийн хүнд суртлаас хэдэн арав дахин илүү хүнд суртлын аппарат нэг л мэдэхэд бидний толгой дээр данхайчхаж ээ. Өнөө хүнд суртал ямар яршиг түвэгтэй байгааг тоочилтгүй, бүгдээр мэднэ.

	- Намжсан төр: 1990 оны хаврын хүйтэн хахирган жаврыг сөрж монголчууд бид намжсан төрийн эсрэг жагссан, тэмцсэн. Тухайн үед Монголын төр бол МАХН байсан. МАХН-ын Улс төрийн товчоонд төрийн бүхий л асуудлуудыг шийддэг байв. Захын суманд хүртэл Сумын МАХН-ын үүрийн товчоо сумын бүх ажлыг хянадаг, шийдвэр гаргахад чухал нөлөө, дарамт үзүүлдэг байв. Намын гишүүн болохгүй л бол хэчнээн авьяас чадвартай байгаад ямар ч боломж олддоггүй байв. Бид энэ байдлаас гарахын төлөө тэмцсэн. 

	Гэтэл өнөөдөр үзэл сурталжсан намаас хамаарсан төрийг холбилж чадсан ч түүнээс долоон дор олигархжсан намаас хамаатай төрийг нэг мэдэхэд бий болгочихсон сууж байх нь тэр. Өмнө үзэл суртлаар бүхнийг хянаж, цагдаж, түүнд нийцүүлдэг байсан бол өнөөдөр цөөнх олигархуудын эрх ашигт нийцүүлж, тэдний үзэмжээр төрийн ажил явдаг болсон. Үгүй ядаж л ямар нэгэн үзэл санаа байдаг бол арай дээр байх сан, олигархуудад өөрсдийнх нь эрх ашгаас өөр ямар ч үзэл санаа гэж байхгүй юм. Аль нэгэн намын гишүүн байж, тэр намдаа үхэн хатан харанхуйгаар зүтгэхгүй л юм бол төрд үнэнч шударгаар зүтгээд ер нь бараг л нэмэргүй, яагаад гэвэл нэг л өдөр аль нэг намын боловсон хүчин нэртэй хийрхэгч ирээд ажлыг чинь авна. Тиймээс төрд ажиллагсад өөрийн эрхгүй намжиж, намчирхаж эхэлнэ. 

	- Хэвлэлийн эрх чөлөө: 1990 оны хаврын хүйтэн хахирган жаврыг сөрж монголчууд бид хэвлэл, мэдээллийн эрх чөлөөний төлөө жагссан, тэмцсэн. Нэг намын үзэл суртлыг түгээн дэлгэрүүлсэн, өөр бусад үзэл бодлыг хавчин хяхсан тийм хэвлэл мэдээллийн орчныг шүүмжилж, олон ургалч үзэл чөлөөтэй өрсөлдөж байдаг хэвлэлийн эрх, эрх чөлөөг хүссэн билээ. 

	Харин өнөөдөр монголын хэвлэл мэдээлэл, сэтгүүлчид нэн тодорхой эрх мэдэлтнүүд, улс төр-бизнесийн бүлэглэлд л үйлчилдэг болсон. Жишээ нь “Өдрийн сонин”-д Баабар, Элбэгдорж нарыг шүүмжилсэн ямар ч өгүүлбэр гарахгүй, “Өнөөдөр” сонинд С.Баяр, Н.Багабанди нарыг шүүмжлэхгүй. Харин тэдний эсрэг бүлэглэлийг бол газрын гаваар ортол нь муулна, шүүмжилнэ. ТВ, Радио ч мөн адил. Ийнхүү хэвлэл мэдээллийн хэрэгслүүд аль нэгэн мөнгөтэй, эрх мэдэлтэй бүлэглэлүүдээс шууд хамааралтай болж, тэдний хоорондын өрсөлдөөний талбар болж хувирснаар нийгэмд бодитой, голчтой мэдээлэл хүрэх боломж хомсдож, энэ нь нийгмийн талцлыг улам бүр дэвэргэх болсон билээ.

	Сэтгүүлчид зөвхөн эздийнхээ хүсэлтээр хөлсөөр юм бичиж, амь зуудаг болсон. Нийгмээ үнэн бодит мэдээллээр хангах, соён гэгээрүүлэх сэтгүүлзүйн үндсэн үүргүүд хөсөр хаягдсан. Ингэснээр олон түмэн хэвлэл мэдээллийн хэрэгслээр чухам үнэн зөв мэдээллийг хүлээн авахад нэн бэрхтэй болсон байна. Бид хэвлэл мэдээллийн ийм эрх, эрх чөлөөг хүсэж хаврын тэр жаврыг сөрж жагсаагүй.

	1990 онд бид ҮГ ХЭЛЭХ, ХЭВЛЭН НИЙТЛЭХ эрх чөлөөтэй болъё гэсэн. Гэтэл өнөөдөр алт шиг үг ч, нохой шиг хуцалт ч яг адилхан болчихлоо. Ямар ч үг хэлсэн үл тоох хэмжээнд хүртлээ ард түмний сонор, чих, оюун ухаан дөжирчихлөө...

	- Хууль, шударга ёс: 1990 оны хаврын хүйтэн хахирган жаврыг сөрж монголчууд бид шударга ёсны төлөө, хуулийг гууль болгодог бурангуй явдлын эсрэг тэмцсэн, жагссан. Тэр цагт намын үзэл санаанд таараагүй бол, хэн нэгэн эрх мэдэлтэй том даргын сэтгэлд нийцээгүй бол шударга ёсыг үл тоох хандлага байсан. Гэвч өнөөдөр улс орон даяар шударга ёс алдагдаад зогсохгүй шударга ёс гэж юу байдгийг бүр мартах шахаж байна. Шударгаар явах гэж оролдох аваас энэ цагийн урсгалд хөл нийлэхгүй болж, адлагдан ад үзэгдэж, хавчигдаж, шахагдаж, тэр бүү хэл зарим тохиолдолд амь амьдралаараа хохирох болов. Шударга ёс хэрхэн гажсаныг маш энгийн зүйлээс анзаарч болдог. Замын хөдөлгөөний дүрмийн дагуу явж байсан нь байрнаасаа хөдлөхөд бэрх болоод, дүрэмгүй улайран дайрсан нь завшин явж болдог зовлонг замын хөдөлгөөнд оролцож буй жолооч бүр мэднэ. Энэ бол нийгэмд нийтдээ шударга ёсны мэдрэмж алдагдсаны нэг тод илрэл юм. Хуучин цагт буюу БНМАУ-ын үед орон даяар 160 гаруй хууль тогтоомж хэрэгжиж, хуулийн хэрэгжилт 96 хувьтай байжээ. (Энэ тоо ихээхэн эргэлзээтэй, гэвч их хэтрүүллээ гэхэд 10 хувиас хэтрээгүй.) Гэтэл өнөөдөр Монгол Улсад 900 гаруй хууль тогтоомж байгаа ч хэрэгжилт нь 50 хүрэхгүй хувьтай. Хуучин цагт хууль гууль болох явдал байсан бол одоо хууль зүгээр л хогийн шарилж болж хувирсан. “Хуулийг зөрчих гэж гаргадаг юм” гэсэн хачин сонин аксиом энэ хорин жилд гарсан билээ. 

	Шүүх засаглал захиалгаар үйлчилдэг болов. Хэн төр, шүүх засаглалын эрх мэдлийг авна, түүнд үйлчилдэг шүүх засаглалтай болж хувираад байна. Эцсийн эцэст Монголын шүүх засаглал эрх мэдэл, эрх ашиг, их орлогын төлөө улайран тэмцсэн улс төр-бизнесийн бүлэглэлүүдийн бие биеэ намнах хэрэгсэл болж хувираад байна. Энд шударга ёсны тухай ямар ч ойлголт байхгүй болно. 

	- Авлига: 1990 оны хаврын хүйтэн хахирган жаврыг сөрж монголчууд бид авлигын эсрэг тэмцсэн, жагссан. Тэр цагт авлига авдаг байж, гэхдээ тэр цагийн авлига 45-ын гутал, их сайндаа 100 төгрөг байв. Тэр үед Ардын хянан шалгах хороо, Намын хянан шалгах хороо гэж хоёр аймшигтай газар байсан ба энэ хоёр аймшгийн газрын хараанаас мултарч авлига авна, өгнө гэдэг амаргүй байжээ. Харин одоо авлигад бүхэл бүтэн уурхайн орд газар, бүхэл бүтэн Яамны сайдыг өгдөг болсон. Ерөөс авлига ямар түвшинд болсныг олон зүйл нуршилтгүй бүгдээр мэднэ. Авлигын индексээрээ бид дэлхийн улс орнуудыг хойноосоо манлайлдаг. МАН-ын үед 30 хувьтай байсан авлигал АН-ын үед 40 хувьд хүрснийг олон бизнес эрхлэгчид халаглан ярих болов.

	Өнөөдөр авлига энгийн зүйл мэт сэтгэгдэх болж, авлига авсан нь хождог, аваагүй нь хохирдог, авлига авсныгаа бахархан дуурайдаг болчихжээ.

	- Хэлмэгдүүлэлт: 1990 оны хаврын хүйтэн хахирган жаврыг сөрж монголчууд бид үзэл бодлоосоо болж хэлмэгдэхийн эсрэг жагссан, тэмцсэн. Тэр үед чөлөөт үзэл бодлоосоо болоод хэлмэгдэж, ажил албагүй болж, хөдөөгийн суманд жолооч, малчнаар цөлөгдөж, шорон оронд хүртэл хоригдох явдал байсан. Гэхдээ хавтгай биш, тоолбол хэдэн зууд ч хүрэхээргүй байв. Гэхдээ л бид үүний эсрэг тэмцсэн юм. 37 оны их хэлмэгдүүлэлтийг эргэн харж, цагаатгахын төлөө жагссан. 

	Харин өнөө нэг нам засгийн эрхэнд гарангууд сөргөлдөгч намынхныгаа ажлаас нь хэдэн мянгаар нь хоморголон халж, өөрийн намынхнаа тавьдаг болсон. Дараагийн сонгууль болж нөгөө нам нь сонгуульд ялбал хариугаа хэзээ ч дутуу авахгүй бүр давуулж авдаг болсон. Энэ явдал төрийг хүчгүйдүүлж, төрийн мэргэшсэн, туршлагажсан албыг улс төрийн тоглоом болгож хувиргасан. 

	90-ээд оноос хойш хэрэгжсэн чөлөөт өрсөлдөөн нэртэй ч “Өрсөж булаа” гэсэн далд уриа, зарчимтай увайгүй өрсөлдөөний үр дүнд Монголын балчир үрс хэдэн мянгаараа гудамжинд гарч, охид бүсгүйчүүд хэдэн мянгаараа янхан болж, залуус мянга мянгаараа гэмт хэрэгтэн болж, хэдэн зуун мянган монгол хүн, өрх гэрүүд ядуурлын аймшигт хавцал руу хийсэн амь, амьдралаараа хэлмэгдсэн билээ. Ядуурал, бусармаг сэтгэлгээ хэтэрснээс үүдэн хэдэн зуун мянган (Бүрэн бус тоогоор 800 000 орчим) үрс эхийнхээ хэвлийд ирт мэсэнд хэрчүүлэн хороогдон хэлмэгдсэн билээ. Хамгийн аймшигтай хэлмэгдүүлэлт бол шударга ёсонд, сайн үйлд итгэсэн хүмүүний сэтгэл зүрх гутаагдан доромжлогдож, хэлмэгдсэн явдал юм. Хорин жилд монголд хамгийн эрчимтэй баригдсан бүтээн байгуулалт бол шорон байдаг бөгөөд энэ хугацаанд төсвийн зардлаар 20 шорон шинээр баригдсан бол төсвийн зардлаар сургууль, цэцэрлэг, эмнэлэг хэд баригдсаныг тоолох гэтэл олдоогүй болно. 

	- Тусгай хангамж, алагчлал: 1990 оны хаврын хүйтэн хахирган жаврыг сөрж монголчууд бид сайд дарга нарын тусгай хангамжийг эсэргүүцэж, ард түмнээ алагчилдгийг өөрчлөх гэж жагссан, тэмцсэн. Тэр үед дарга нар гялалзсан хар өнгөтэй Волга 24, Чайка унадаг байв. Ард түмэн Москвич, 21 унадаг байв. Тэр үед дарга нар тусгай хангамжийн бараа бүхий дарга нарын дэлгүүрээр үйлчлүүлдэг байв. Ард түмэн 45-ын гутал, халуун савны запаасны төлөө дэлгүүрт дугаарладаг байв. Дарга нарын хүүхдүүд муу сурдаг ч гадаадын их дээд сургуулийн хуваарийг авчхаад (гэхдээ дандаа биш) байдаг байв. Дарга нар Сайд нарын II эмнэлгээр үйлчлүүлдэг байв. Ард түмэн нэгдсэн эмнэлгүүдээр үйлчлүүлдэг байв.

	Гэтэл өнөө дарга нар нисдэг тэрэг, онгоц унадаг болсон. Гэхдээ үүнд чанарын ялгаа их бий. Хуучин цагт дарга нар голчлон хар тэрэг унаад төрийн ажил хийдэг байсан бол өнөө дарга нар нисдэг тэрэг унаад хувийн зугаа цэнгэл, ан гөрөө хийдэг болсон. Олигарх дарга нар, түүний эхнэр хүүхдүүд Монголд өвөл ирж, Улаанбаатар утаандаа хахаж цацах цагаар халуун дулаан орон руу нүүдлийн шувууд шиг нисэж, төрөөс, татвараар дамжуулан ард түмний халааснаас хулгуулсан их мөнгөөрөө авсан хэдэн зуун мянгын тансаг хауснуудад тухлан амарч аваад хавар болж цаг дулаарахад буцаад нисээд ирдэг болов. Ард түмэн утаан дотроо хахаж цацаж, чанарын баталгаагүй хоол хүнсээр эрүүл мэндээ сүйтгүүлж байхад дарга нар, олигархууд Майями бийчид усанд шумбаж, Хонолулугийн эрэг орчимд завиар уралдаж, Макао, Сөүлийн казинод хэдэн зуун мянган доллараар тоглож суудаг болсон. Ард түмэн нэгдсэн эмнэлгүүдэд ор хүрэлцэхгүйгээс коридорт нь эгнэн, цэргийн казармд байгаагаас ч дор нөхцөлд шахцалдан эмчлүүлсэн нэртэй ядаргаа, стрессийн туйлд орж байхад дарга нар Тайландын нэг удаагийн үзлэг нь хагас саяын үнэтэй эмнэлгийн хаалгаар хэдэн талаасаа дэмнүүлэн ярвайсхийн орж явах. 

	Төрөөс жил бүр багагүй хэмжээний зардлыг Монголын залуусыг гадаадад их дээд сургуульд сургахаар гаргадаг ч тэр зардал ихэвчлэн дарга нар, баячуудын хүүхдүүдэд ногдож, тэдгээр эрхийн тэнэгүүд тэнд очоод сурсан ч юмгүй зугаалж наргиж аваад, эцэс сүүлд нь түмэн олондоо тус болох нь бүү хэл төрсөн биедээ ч нэмэр болох юм сурсангүйгээр барахгүй төрд буцаагаад төлсөн ч юмгүй гол гаргах нь олон болж... (Сайн суралцсан, үр бүтээлтэй ажил хөдөлмөр хийж яваа залуус бий ч тэд цөөнх юм шүү.)

	1990 онд бид ТУСГАЙ ХАНГАМЖИЙГ устгая гэсэн. Гэтэл өнөөдөр тусгай хангамж маань бүр хуульчлагдаад зогсохгүй зан заншил болж хувирлаа... 

	- Тусгаар тогтнолын баталгаа: 1990 оны хаврын хүйтэн хахирган жаврыг сөрж монголчууд бид тусгаар тогтнолоо улам бүр баталгаатай болгохын төлөө, “Москвад найтаахад Улаанбаатарт ханиад хүрдэг” улс төрийн болоод эдийн засгийн хэт хараат байдлаас ангижрахын төлөө жагссан, тэмцсэн. Тэр үед Монголын эдийн засаг хойт хөршөөс 81 хувь, Монголын улс төр бараг бүрэн хараат байв. Монголын улс төрийн бодлого Кремльд боловсорч, түүнийг сөрсөн Монголын улс төрчид нэг нэгээрээ хойно учир битүүлгээр нас барж байв. 

	Гэтэл өнөөдөр Монголын тусгаар тогтнол үндэстэн дамнасан олон улсын корпорациудаас шууд хараат байдалтай болсон байна. Тэд их мөнгөөр монголын эрх мэдлийг атгаж буй улс төрчдийг, улс төрийн намыг худалдан авч, өөрсдөдөө ашигтай хуулийг парламентаар гаргуулах боллоо. 

	Монголын газар нутгийн 70 гаруй хувь нь лиценз нэрээр хувь хүмүүсийн эзэмшилд нэгэнт орсон ба тэдгээр хувьд гарсан газар нутгийн эздийн 70 гаруй хувийн цаана гадаадын, ихэнхдээ өмнөд хөршийнхөн байгаа нь манай тусгаар тогтнолд ноцтой аюул занал учруулж байгаа хэрэг юм. Мөн манай эдийн засгийн 86 хувь нь өмнөд хөршөөс, гэхдээ ганц Эрээний боомтоос шууд хамааралтай болж хувирсан. С.Зориг, О.Дашбалбар, М.Зэнээ, О.Энхсайхан, Ж.Наранцацралт зэрэг шударга ёсны төлөө тууштай тэмцэгч олон улс төрчид мөн л учир битүүлэг байдлаар хорвоогоос хальсаар байна. 

	Тусгаар тогтнолын нэгэн нэн чухал баталгаа болдог үндэсний эв нэгдэл өнөөдөр тун эргэлзээтэй болов. Үзэл санаа, концепцийн өрсөлдөөн бус аль нэг намыг мухар сохроор дагасан утга учиргүй хийрхэл ард түмнийг хоёр талцуулж, насаараа нэг жалганд амар жимэр хаяа хатган суусан хоёр хөгшнийг хүртэл нэг нэгнийхээ босгыг алхуулахгүй болтол нь талцуулж байна. Нийгмийн дотор баян ядуугийн ялгарал хол зөрөөтэй болж, баячууд нь ядуусыгаа арчаагүй, залхуу, боловсролгүй хэмээн ад үзэн шоовдорлох, ядуучууд нь баячуудыгаа шунахай, луйварчин, дээрэмчин гэж үзэн ядах сэтгэл зүй хэдийн бүрэлдэж бий болсон байна. 

	Үлгэрлэвэл бидний тусгаар тогтнол нэг чонын өмнө байсан бол одоо олон чонын өмнө оччихсонтой адил болжээ. Энэ байдлыг анзаарсан Оросын судлаач С.Балмасов “Монголчууд ийм байдлаар үргэлжилбэл тун удалгүй Хятадын нэг муж болно гэж мөрийцөхөд ч бэлэн байна” гэжээ. 

	- Үзэл суртлын дарангуйлал: 1990 оны хаврын хүйтэн хахирган жаврыг сөрж монголчууд бид нэг үзэл суртлаас ангижирч, олон ургалч үзлийн төлөө жагссан, тэмцсэн. Хэт туйлширсан нэг үзэл суртлын дөнгөнөөс ч салж чадсан билээ. Гэвч бид олон ургалч үзэл бүү хэл бүр ямар ч үзэлгүй болж хоцров. Ядахдаа улс үндэстнийхээ хөгжлийн үзэл санаа, баримтлал ч үгүй болсон. Үзэл санаагүй нийгэм аяндаа өөрөө үжирч ганддаг юм. Бид наанаа өндөр өндөр байшин сүндэрлүүлж, өнгөлөг сайхан машинаар давхилдавч цаанаа ямар ч хөгжлийн тойм, итгэл, чиглэлгүй болчихжээ. Нэгэнт хөгжлийн тойм, чиглэлгүй болчихсон ард түмэн урьд өмнөхөөсөө бүр ч илүүгээр тун хялбархан тархиа угаалгаж, утга учиргүй туйлширч, намаараа талцан хагаралдах болов. 

	- Гадаадын мөлжлөг: 1990 оны хаврын хүйтэн хахирган жаврыг сөрж монголчууд бид ЗХУ болон бусад орнуудтай байгуулсан эрх тэгш бус зарим гэрээг (энд зориуд “зарим” гэж орууллаа. Гэрээ бүхэн эрх тэгш бус байгаагүй, манайд ашигтай гэрээ их олон байсан билээ) эсэргүүцэж жагссан. Монголчууд хөдөө аж ахуйн бүтэгдэхүүнээ, байгалийн баялгаа хямд үнээр нийлүүлж байсныг шүүмжилсэн. Бид өөрсдөө ч мэдээгүй байтлаа 11 тэрбум шилжих рублийн өртэй болчихсон байсныгаа шүүмжилсэн. Гэтэл өнөөдөр тэр шүүмжилж байсан гэрээнээсээ хэдэн арав, зуу дахин ашиггүй гэрээг бид Оюутолгой, Тавантолгойн томоохон ордууд дээрээ байгуулчихсан, Ерөнхийлөгч нь “Одоо яая гэх вэ? Онгон охиноо хүнд өгсөн, одоо ямар ч арга байхгүй. Нэгэнт өнгөрсөн” гэсэн утгатай зүйл яриад сууж байх юм. Бид хуучин ЗХУ-д төлөх ёстой 11 тэрбумын төлбөр ялбараас олон жилийн шаргуу гэрээ хэлцээ, тэмцлийн үр дүнд 98 хувийг нь хасуулж байж арай гэж цаана нь гараад эргээд хартал дахиад тийм хэмжээний өртэй болчихсон сууж байх юм. Энэ өр хорогдох биш улам бүр эрчтэй нэмэгдэж байгаа. 

	Манай байгалийн баялгийг, хөдөө аж ахуйн бүтээгдэхүүнүүдийг монгол оронд ямар ч үнэ цэнэгүйгээр хуу хаман цөлбөх үйл явдал сүүлийн жилүүдэд өрнөлөө. Өрнөсөөр л байна. “Бороо гоулд”-ыг жишээ болгон ярьдаг ч түүнээс үй олон уурхай, баялаг гаднынхны гар хөл болсон цөөн хэдэн хүний халаасыг л зузаатгаад бусад хувь нь гадагшаа урсдаг урсгал хэвээр байна. 

	- Ил тод байх: 1990 оны хаврын хүйтэн хахирган жаврыг сөрж монголчууд бид эрх баригчдыг ил тод байхыг шаардсан. Эдийн засгийн хүндрэл бэрхшээлийг ил тод ярьж, элдэв гэрээ хэлцэл, өр зээл, аливаа шийдвэрээ ард түмэндээ илт тод болгохын төлөө жагссан, тэмцсэн. 

	Гэтэл өнөөдөр ил тод байдал бүр үгүй болж, гадаадын томоохон компаниудаас санхүүждэг нам дамжсан бүлэглэлүүдийн хуйвалдаан далдын далд өрнөж, тэр хуйвалдаанаар ард түмний хувь заяа шийдэгддэг болсон. Эрх баригчид олон нийтийн мэдээллийн хэрэгслүүдээр үе үе мэдэгдэл хийж, ил тод царайлах авч, үнэн чанартаа жинхэнэ шийдвэр нууц хуйвалдааны үед л гардаг болсон. 

	Хэдэн арван тэрбумыг завшсан хэргүүдийн тухай үе үе хэвлэл мэдээллээр шуугидаг ч тэгэсгээд нам гүм болж замхарсаар байна. Цөөхөн, тун цөөхөн хэрэг шийдэгдэж, эзэн холбогдогч нь ял авдаг ч шударга ёсны үйлчлэлээр гэхээсээ илүүгээр улс төр, эдийн засгийн бүлэглэлүүдийн тэмцлийн золиос болон шийдэгдсэн гэвэл илүү үнэнд нийцнэ. 

	Амьд гэрчтэй, эд мөрийн баримттай С.Зориг агсны амь насыг хохироосон хэрэг өдий болтол хав дараастай байна. Асар их эрх мэдэл, эд хөрөнгөтэй, нам дамжсан хүчирхэг бүлэглэл цаана нь байгаагаас л өдий 15 жилийн турш чимээгүй байна. Ил тод байдлын тухай мөрөөдөх ч аюултай болсон биш үү. 

	1990 онд бид ИЛ ТОД БАЙЦГААЯ гэсэн. Гэтэл өнөөдөр ард бидний аж амьдралын асуудал хэдхэн том олигархуудын далд наймааны золиос болчихлоо...

	- Үзэл бодлын чөлөөт байдал: 1990 оны хаврын хүйтэн хахирган жаврыг сөрж монголчууд бид үзэл бодлоо, үгээ чөлөөтэй илэрхийлэх, нэг нэгнийхээ үзэл бодлыг хүндэтгэн дээдлэх эрх чөлөөний төлөө жагссан, тэмцсэн. Тэр цагт үзэл бодлын маргаан нь зөвхөн нэг намын үзэл суртлын хашаан дотор л байж болдог, тэр хашаанаас нь гадуур өнгийж харах, соц үзэл сурталд эргэлзэх аваас хавчиж хяхдаг, пионер, эвлэл, намын хурлаар хэлэлцдэг, донгоддог, цаашилбал ажилгүй, сургуульгүй болгодог, цөллөг, шоронд илгээдэг байсан. Шүүмжлэл зөвхөн тэр соц үзлийн хашаан дотор өрнөж болдог, гэхдээ ажил хэрэгч, бүтээлч шүүмжлэл, ялангуяа ёс суртахууны аястай, бас аж ахуйн талын шүүмжлэлийг голдуу хүлээж авдаг, үр дүн ч гардаг байж. 

	Харин өнөө бид соц үзэл суртлын хэвшмэл хашааг эвдэж, нурааж чадсан ч чухам буцаагаад ямар нэгэн үзэл санааны ул мөр, учирзүйн уг шалтгаан байхгүй, ардчилал гэдэг нэг сайхан эрх дураараа орилж болдог, гэхдээ бусдын орилохыг сонсож болдоггүй, тэвчиж ч болдоггүй, тийм харанхуй муйхар, үл тэвчих необольшевик маягийн хашаа хэрмийг барьж орхижээ. Өнөөдөр үзэл бодлоо чөлөөтэй илэрхийлэхэд тун осолтой. Хэрвээ таалагдахгүй бол шууд ирээд хутгалж ч мэднэ. Ёс суртахууны тухай шүүмжилбэл өмнөөс ямар ч ёс суртахуунгүйгээр шууд нулимна. Хариуцлагын тухай яривал “Хариуцлага гэж юу билээ” гэж гайхна. Ямар нэгэн учир зүйтэй маргаан, нотолгоо үзэл санааны өрсөлдөөн гэж байхгүй, зүгээр л газрын гав руу ортол нь харааж зүхэж, нулимж, тэр шүүмжилсэн хүнээ хүнийх нь хувьд үгүй болгож, дотоод ертөнцийнх нь хувьд харанхуй мунхгаар бурангуйлан дарж авах гэж оролдоно. Зарим тохиолдолд ажилгүй сургуульгүй болгож, зарим тохиолдолд их мөнгөөр амыг нь барих гэж оролдож, бүр зарим тохиолдолд хөлсний алуурчнаар шууд л алуулна. Эсвэл санамсаргүй автын осолд орно. Бидний явж буй зам мөр, ардчилал маань гажсан байна, түүнээ эргэн харж засах хэрэгтэй тухай ярихаар ардчиллын эсрэг үзэлтэн байна, ардчиллын дайсан гарч ирлээ, буцаад коммунизмаа байгуулах гэлээ гэж хийрхэнэ. Энд ямар ч наад захын ёс зүй байтугай наад захын учир зүй, мэдлэг ч байхгүй. Ийм л “дураараа байж болдог, гэхдээ бусдын эрхийг, үзэл санааг үл тэвчдэг, мэдлэггүй, тэнэгдүү, бүдүүлэг, анархи эрх чөлөө”-ний төлөө бид 1990 онд тэмцээгүй билээ. Ийм харилцан түлхэлцдэг, сөрөг цэнэгтэй анархи бөөмсүүдээс бүрдсэн нийгмийг зөвхөн задрах хувь тавилан л хүлээж байдаг. 

	1990 онд бид ХУВИЙН ҮЗЭЛ БОДЛООСОО БОЛЖ Хэлмэгдэж болохгүй гэж хэлсэн. Гэтэл өнөөдөр бүр эд хөрөнгө, эрх мэдэл, эрх дураараа байх гэдгээс өөрөөр ХУВИЙН ҮЗЭЛ БОДОЛ ч үгүй болчихлоо.

	- 1990 онд бид ЭРДЭНЭТ, МАРДАЙГ-г улсад ашигтай болгоё, ил тод болгоё, эх орныхоо баялгийг ард түмэн нь мэддэг байя гэсэн. Гэтэл өнөөдөр Эрдэнэтээс 30 дахин том Оюутолгойг юу болгочхов, Мардайгаас хэдэн хувь илүү Тавантолгойгоо яачхав, бусад олон ордууд юу болж буйг ухаалаг утас барьсан ч ухаангүй мансуурсан ард олон огтоос анзаарахгүй болчихжээ.

	- 1990 онд бид ЗХУ-ТАЙ БАЙГУУЛСАН ЭДИЙН ЗАСГИЙН ГЭРЭЭ-ний ашигтай эсэхэд эргэлзэж байна гэсэн. Гэтэл өнөөдөр 4000 ТЭРБУМЫН үнэтэй баялгаа 4 ТЭРБУМ-ын өрд өгөх тухай хууль батлах гэж байна.

	Ийнхүү түүх биднээр, монголчууд биднээр тохуурхаж байна. Гэхдээ тун хоржоонтой гашуунаар тохуурхаж байна. Түүх яагаад, ямар тохиолдолд тохуурхдаг юм бэ? Үгүй бол түүх дандаа ийнхүү тохуураад байдаг юм уу? Үгүй юм. Түүх ганцхан тохиолдолд л ард түмнээр тохуурхдаг. 

	Ийм дотроо эв нэгдэлгүй, тодорхой үзэл баримтлалгүй, үндэсний бахархалгүй болчихсон, түрүүнийхээ бөөсийг толгой дээрээ гаргаад залчихсан ард түмнээр түүх тохуурхдаг юм.

	Эв нэгдэлтэй, эрдэм мэдлэгтэй, эрмэлзэх зорилготой, түүнээ тойрон эрх ашгаа нэгтгэж чаддаг ард түмнээр түүх хэзээ ч тохуурхаж байгаагүй, чаддаг ч үгүй билээ.

	Манай болон Айлын 

	“ААВЫН” ялгаа

	Манай болон айлын “аав”-ын ялгаа олон зүйл дээр харагддаг. Нэгхэн баримтыг харьцуулан үзье.

	2009 оны Ерөнхийлөгчийн сонгуульд өнөөгийн Ерөнхийлөгч Ц. Элбэгдорж 51.24 хувийн саналаар ялсныхаа дараа өдөр, 5 сарын 25-нд Сүхбаатарын талбайд болсон цуглаан дээр хэлсэн үгээс:::

	“... Монголын ард түмэн яллаа. Монголын ардчилал яллаа. Шударга ёс яллаа. Монголчууд шударга ёсны төлөө сонголт хийлээ. Монголчууд эрх эрх чөлөөнийхөө төлөө сонголт хийлээ. Монголчууд эдлэх ёстой, эзэмших ёстой эд баялгийнхаа төлөө сонголт хийлээ. Монголчууд сайн сайхан амьдралынхаа төлөө сонголт хийлээ” гэжээ. 

	Энэ үгийн шууд логик нь Ц.Элбэгдоржийн эсрэг санал өгсөн /47.44 хувь/ бүхэн Ардчилал, шударга ёсны эсрэг санал өгсөн гэж ойлгогдоно. Сонгогчдын бараг тал нь шүү дээ. Тэднийхээ сонголтыг хүндэтгэх ухаан дутагдаж байна. Ард түмнээ ардчилсан ба ардчилсан бус хэмээн ялган зааглаж, үзэл бодлоор нь ялгаварлаж буй нь хэрэг биш үү? Элбэгдоржийн эсрэг санал өгөхөөр Ардчиллын эсрэг, шударга ёсны санал өгсөн болох уу? Элбэгдоржийн эсрэг санал өгсөн бүхэн эрх чөлөөнд дургүй, эдлэх ёстой эрх, эд баялгийнхаа эсрэг байгаа хэрэг үү? Тэд сайн сайхан амьдрахыг хүсэгчид биш болох уу? Ийм хялбархан гаргалгаа байж таарах уу? Тэр дундаа ард түмний эв нэгдлийг илэрхийлэгч болох Ерөнхийлөгчөөр сонгогдож буй хүн ийм дүгнэлт хийж болох уу? 

	Харин 2008 онд АНУ-ын ерөнхийлөгчөөр анхны удаа сонгогдсоныхоо дараа Барак Обамагийн үгээс сонирхуулъя.

	“ Хүндэт иргэдээ, Би өнөөдөр та бүхний өмнө өвөг дээдсийнхээ амь биеэ зориулсан гэгээн үйлсийг дурсан санаж, та бүхнээс надад хайрласан төгс итгэлд гүнээ талархаж, өмнөө тулгараад буй үүрэг хариуцлагаа ухааран зогсож байна.

	Ерөнхийлөгч Бушид эх орныхоо төлөө хийсэн хөдөлмөр, зүтгэл мөн түүнчлэн засаг захиргааны шилжилтийн үед бидэнтэй харамгүй сэтгэлээр хамтран ажилласан явдалд тань талархал илэрхийлье.

	.... Өнөөдөр бид айдас бус итгэл найдвар, зөрчилдөөн биш нэгдмэл зорилгыг сонгосноороо энд цуглажээ. Өнөөдөр бид хэдэн биесээ хөөрөгдөж, аль эсвэл чичлэх байдал, худал амлалт, хэрэггүй гоморхлоор дүүрсэн улс төрд цэг тавихаар энд цугларсан...” 

	Энэ бол Б.Обамагийн үг. Ингэж сэтгэж, ингэж бодож байж ард түмнийхээ итгэлийг хүлээдэг ч, даадаг ч байна. Бас ард түмнийхээ эв нэгдлийг ч илэрхийлэн хангаж чаддаг байна. Өрсөлдөгч Ж.Буш болон түүний төлөө саналаа өгсөн хүмүүсийг хүндэтгэх соёл, ардчиллын үнэ цэнийг ухаарах мэдрэмж ч байна.

	Энэ хоёр үгээс манай болон айлын “аав”-ын сэтгэлгээнд ямархан ялгаа, зөрүү байгаа нь харагдана. Ц.Элбэгдоржийн үгээс ардчиллыг өмчлөх нялхсын өвчин илэрхий анзаарагдана.

	Сонгуулийн саналын урьдчилсан дүн гарч, Ц.Элбэгдорж ялах нь тодорхой болсны дараа 5 сарын 25-ны өглөө манай алтан хараацайнуудын нэг жүжигчин Д.Сосорбарам “Энэ бол хүмүүсийн ялалт, хүн сүргүүдийн ялагдал боллоо” гэсэн үгийг ТВ-ээр хэлсэн нь шулуухан хэлэхэд зүгээр л солиорол юм. Н.Энхбаярын төлөө саналаа өгсөн 47.44 хувь буюу монголын хэдэн зуун мянган иргэд хүн сүрэг болох нь ээ. За, Сосорбарамын дэмий үгийг үг гээд ч яах вэ. Гэтэл Ерөнхийлөгчөөр сонгогдож буй хүн өөрөө тийм хариуцлагагүй үг хэлж яагаад ч боломгүй. Гэвч манайд тийм түүх болчихсон л юм даа. Одоо эргээд харахад сургамж, их сайн сургамж.

	УЛС ТӨРИЙН ХҮЧНИЙ ШИНЭ ХУВААРИЛАЛТ ХИЙХ ЦАГ

	НЭГ: Хүндэрсэн бодит нөхцөл байдал

	 

	Өнөөдөр манай улс орны нийгэм, эдийн засгийн нөхцөл байдал ноцтой хүндэрснийг хэн бүхэн мэдэж байгаа. Бидний Монгол Улсыг дампуурлаа зарлахад нэн ойртсон улсын жагсаалтын дээхнүүр нэлээд эрт оруулчихсан. Энэ хүндрэлтэй байдал цаашид нэг хоёр жилээр тогтохгүй үргэлжлэх, магад ч үгүй нөхцөл байдал өнөөгийнхөөс улам бүр муудах магадлал нь илүү.

	Наад зах нь л гэхэд ирэх 2016 онд бид төсвийнхөө 17 орчим хувийг өрийн хүүд өгнө, 2017 онд бол бүр ихийг өгнө. Гэтэл өнөө төсвийн бүрдүүлэлт маань эрс буурч, 680 тэрбум төгрөгөөр тасарчихсан байгаа. Эмч сувилагчдынхаа цалинг бууруулах гэж оролдоод үзсэн. Аргаа барж буйн л шинж. Ийм нөхцөлд өрийг төсвөөс төлөх ямар ч боломжгүй, тэгвэл яах вэ? Дахиад зээл авахаас өөр гарцгүй болж байгааг Сангийн сайд нь хүлээн зөвшөөрсөн. Гэхдээ өмнөх 4 хувийн хүүтэй бус, 10-аас доошгүй хувийн хүүтэй зээл. (Манай Засгийн газар 3 сард 250 сая долларыг Стандарт свисс банкнаас 7 хувийн хүүтэйгээр зээлсэн) Олдох магадлал ч бага талдаа. Зээлийг зээлээр гэсээр хэзээ ч дуусахгүй улам бүр өсөн нэмэгдэх зээлийн барьцаа руу гулсана. Инфляц, гадаад, дотоод худалдааны тэнцэл, хөрөнгө оруулалт, ажилгүйдэл, түүхий эдийн үнийн уналт, өр зээлийн бие биеэ хэрсэн сүлжээ, удирдлагадаа итгэл сүжиг алдарсан нийгмийн сэтгэлзүй гэх мэт олон хүчин зүйлүүд сэтгэл зовоох түвшинд байгаа.

	Улс орон дампуурлаа зарлахдаа тулбал нийтийг хамарсан үймээн, хувьсгал ч гарч мэдэх уур амьсгал нийгмийн гүнд нэгэнт бий болчихсон. Ер өнөөдөр байгаа аж амьдрал, ахуй байдал нь сэтгэлд хүрэхгүй бол өнгөрсөн үеэ сайн сайхан байжээ хэмээн өөрийн эрхгүй эргэн санагалздаг сэтгэлзүй байдаг. Тийм зүйл ч ажиглагдаж, социализм өнөөдрийн нийгмээс илүү байсан гэх хандлага их анзаарагдах болсон нь угаасаа ардчилал муугийнх биш, харин бид ардчиллаа дампууруулж орхисны үр дүн юм. Өнөөдөр хувьсгал хийх тухай, хүчирхэг дарангуйлагчтай болох тухай яриа нийгмийн гүнээс ихээр сонсогдох боллоо. Хүн төрөлхтний түүхэнд гарсан цуст томоохон хувьсгалууд, эсвэл Гитлер мэтийн цуст дарангуйлагчид чухам нийгэм урагшаа явж чадахаа байж, хямрал дээд цэгтээ тулсан тэр цаг мөчид гарч, тодорсон байдаг. Тийм үймээн, хувьсгал гарах, эсвэл хүчирхэг дарангуйлагчтай болох нь яавч хүнд байдлаас гарах бидний гарц биш юм. Харин ч бид хөгжлийн асар их боломжоо алдаж, алдаатай оноотой ч өнөөдрийн түвшинд ирсэн Ардчилсан хөгжлийнхөө замыг дахин бүр эхнээс нь эхлэх болно. 1990 оноос биднийг дэлхий нийтийн хөгжил дэвшил нэг удаа хүлээсэн, харин хоёр дахь удаагаа хүлээхгүй. 

	Дээр нь өнөөдрийн улс орноо авч явж буй улс төрийн намууд нь төлөвшилгүй, явцуу эрх ашгийн бүлэглэлүүдэд хуваагдсан, нэгдсэн бодлого хөтөлбөр гаргаж, түүн дээрээ тууштай ажиллах чадваргүй, барьцаа, албан тушаал, авлигад автагдсан нь ёстой нөгөө муу дээр муухай, муухай дээр улцан гэдэг л болж байна.

	Ийм хүндэрсэн нөхцөлд ирэх оны парламентын сонгуулиар дахиад өнөөгийнх шиг ийм парламент сонгогдвол, дахиад бөөн популизм хийвэл, нэгдсэн бодлого, хөтөлбөргүйгээр явбал, эрх ашгуудын зөрчил, тэмцлийн золиосонд эдийн засгаа хаяж өгвөл бид улс орноороо дампуурлаа зарлахад тоглоом ч үгүй маш ойртож очно гэсэн үг. Тэгвэл яах вэ? Хэндээ найдах вэ? гэсэн асуулт зүй ёсоор гарч ирж байна.

	 

	ХОЁР: Хэндээ найдах вэ?

	Ийм хүндэрсэн эдийн засаг, самуурсан улс төр, нийгмийн сэтгэлзүй бүхий улс орныг угтаж буй энэ хүнд хэцүү он жилүүдэд хэн, ямар аавын хүү, ямар улс төрийн нам үүрч гарч чадах вэ? Итгэл даах, ачаа үүрэх нь хэн бэ?

	МАН, МАХН хоёр сонгуульд эвсэж орох, цаашдаа эргэж нэгдэх тухай ч яриа гарч байна. Бас АН-тай МҮАН, ИЗНН нэгдэх тухай ч сонсогдов. Өөр янз бүрийн хувилбарууд ч байж болно. Гэхдээ л эдгээр намуудын аль нь ч, ямар ч хувилбараар эвсэж нэгдсэн, бүр бүгдээрээ нийлсэн ч энэ хүнд байдлаас гаргах чадваргүй. Учир нь өнөөдрийг хүртэл улс төрийн тайзан дээр голлон тоглож байгаа намууд бүгд нам гэдэг сонгодог утгаа алдсан, ямар нэгэн хөгжлийн тоймтой үзэл баримтлал-изм, чанд хөтөлбөргүй, барьдаг зарчим гэдэг зүйл манай аль ч намд байхгүй болчихсон. Зөвхөн ашиг сонирхлын бүлэглэлүүдийн наймаагаар манай улс төр амьсгалж, төр засгийн ажил явж байна. Монголын улс төр, нийгэм эдийн засгийн амьдралд хэрвээ ямар нэгэн изм байгаа гэвэл тэр нь зөвхөн ПОПУЛИЗМ, бас АНАРХИЗМ л бий, байж ирсэн.

	-  Сонгуулийн амлалтаар дөрөвхөн жилийн хязгаартай төр засгийн ажлыг хөтөлдөг Популизм нь эргээд улс орныхоо эдийн засгийн суурийг ганхуулж, эрүүл өсөлт хөгжлийг нь гацаан хатангиршуулж байгаа.

	-  Эрх мэдэлтэй, мөнгөтэй нь хуулийн дээгүүр дураар тонгочиж болдог Анархизм нь нийгмийн шударга ёсыг алдагдуулж, нийтийг хамарсан сэтгэлзүйн гутрангуй, бэртэгчин байдлыг бүтээн баяжуулж байгаа.

	Хамгийн хорлонтой нь энэ намууд бүгд улс төрийн системийнхээ хувьд ёс суртахууны уналтад орж, бүтээн босгох чадамжаа алдчихсан.

	- Эрх барьж буй АН намын хувьд үндсэндээ сэхэхгүйгээр нэр хүндээ алдаж байна. 1996-2000 онуудад ард олон Ардчилсан хүчинд нэгэнтээ их итгэл хүлээлгэсэн. Харамсалтай нь тэр 4 жилд олны итгэлийг гэнэт олдсон хоолтойгоо цуг гударч орхиод 2000 онд УИХ-д ганцхан төлөөлөлтэй үлдсэн гашуун түүх бий. Ирэх 2016 оны сонгуулиар ч энэ явдал дахин давтагдах магадлал өндөр байж мэднэ. Шалтгаан нь АН үзэл бодол нь цэгцэрсэн улс төрчдийн нэгдэл биш, анархист, хоолондоо цаддаггүй, явцуу сонирхол, бэртэгчин сэтгэлгээндээ идэгдсэн санхүү, эрх мэдлийн бараг мафи маягийн зохион байгуулалттай бүлэглэл, хар хүчиндээ хамаг эрх мэдлээ алдаж, хүчиндүүлж байгаагийнх болно. Өнөөгийн энэ ужгирч мэдэх хүндрэл бэрхшээлийг шууд АН-тай холбож үзэх ойлголт ч түгээмэл болжээ. Тэгээд ч энэ барууны гэгдэх намд өөрийн гэсэн тодорхой баримтлал, ямар ч изм байдаггүй. Судлаач Д.Ганхуягийн хэлснээр “Хувиа бодохыг либертари үзэл гээд ойлгочихсон” люмпэнгүүд олонтой. Анархизм нэвт ханхалдаг. Өнөө бодлогын ном болгоно гэж ярьдаг ч илэрхий туйлширдаг зүтгэлтнүүдийнх нь амнаас энэ үг гарч буй тул итгэхэд бэрх.

	-  МАН намын хувьд ч мөн ялгалгүй. Ард түмэн АН-д итгэл алдрахаараа МАН-ыг царайчилдаг. Гэвч тэд бас л олны итгэлийг бүрэн гүйцэд даадаггүй, 2000 онд өгсөн бүрэн итгэлийг тодорхой хэмжээгээр алдаж, /гэхдээ АН шиг навс алдаж байсангүй/ 2004, 2008, 2012 онуудад дэгэн догонтой явж ирлээ. Гол нь энэ нам шударга бусаар хөрөнгөжсөн олигархуудынхаа гарт орсон, хөгжлийн томоохон төслүүдээ хөдөлгөчих хэмжээний их мөнгийг ард нийтэд бэлнээр тараасан, шат шатандаа хумсаа нуусан жижиг луйварчид олонтой, дотооддоо хагарсан, үзэл онолтой, зарчимч хууччуулаа шахаж, хоосон чээжтэй залуус шинэчлэл нэрээр удирдлагад олноороо орж ирсэн гэх мэт олон сөрөг тал ажиглагддаг. Зүүний бодлого гэдгийг зүгээр мөнгө тараах гэдгээр орлуулдаг.

	-  МАХН бол өнөөдөр яах аргагүй дээрх хоёр намтай өрсөлдөх хэмжээний дэмжлэгтэй нам. Тэр дэмжлэгийн нэлээд хувь нь МАН, АН-д итгэл алдарсан олны эрэлхийлэл байдаг. Гэвч энэ намын удирдах бүрэлдэхүүн бол бодит байдал дээрээ энд тэндээс цугласан элдвийн эрээвэр хураавруудын цуглуулга, ямар ч үзэл онолын нэн тодорхой суурьгүй. Таван хувьсгал ярьдаг ч тэр нь онол, аргазүйн гэхээс өнөөх л цаг үеийн шаардлагад нийцсэн популизм. Тэгээд ч тэр хувьсгалаа хэрэгжүүлэх боловсон хүчний нөөц чадавх муутай. Хэн болох нь мэдэгдэхгүй хачин хачин нөхөд нам дотор нь зөндөө. Хэрвээ энэ намд ямар нэгэн изм байгаа гэвэл тэр нь зөвхөн Энхбаяризм... Хөдөө орон нутагт энэ намыг хуучин МАХН-аар төсөөлөн өөдрөгөөр харж, итгэж найддаг хэсэг бий. 

	-  Парламентад суудалтай ИЗНН, МҮАН-уудын тухайд ачаа үүрэх хэмжээнд яригдах намууд биш. Парламентын гадна буй бусад намуудад ч цөөн хэдхэн лидерээс өөр хангалттай хэмжээний боловсон хүчин, хүрээлэл нэр нөлөө муутай. Тэдний аль нь ч дангаараа ийм хүндэрсэн улс орны ачааг үүрэх чадваргүй.

	-  2015 оны эхээр шинээр байгуулагдсан ХҮН намын хувьд харин өнөөгийн улс төрийн орон зайд цоо шинээр гарч ирж байгаа анхаарал татахуйц хүчин яах аргагүй мөн юм. Гэвч байгуулагдсанаас хойш нэг жил болоогүй явцдаа хагаралдаж, хуваагдсан нь ихээхэн эргэлзээ төрүүлж байна. Ялангуяа хоёр том намд байдаг нам доторх бүлэглэл, эрх мэдлийн төлөөх зарчимгүй тэмцэл энэ намд яг адил өвлөгдсөн нь нэн харамсалтай, өлгийдөө өтлөхийн үлгэр мэт.

	- Бие даагчдад найдах уу? Ингэхэд хэдэн бие даагчидтай билээ? Дахиад хэдэн бие даагч гарч ирэх вэ? Тэд хэн байх вэ? Төр барих хэмжээнд нэгдэж хүчирхэгжих боломжтой юу? гэх мэт олон асуулт бас гарна. Тэгвэл одоо яах вэ?

	 

	ГУРАВ: Тэгвэл одоо яах вэ?

	Хувьсгал ч, дарангуйлагч ч, аль аль нь хэрэггүй. Харин улс төрийн хүчний шинэ хуваарилалт хийх хэрэгтэй.

	Дээр дурдсан болон дурдаагүй улс төрийн намуудын удирдах түвшинд алинд ч эрүүл саруул хэсэг гэж бий. Хэдий цөөхөн ч гэсэн бий шүү. Тэд улс орны эрх ашгийг намынхаасаа дээгүүрт харах хараа, чадвартай, учиргүй амбицлаад ТВ-ийн камерын өмнүүр бөртөлзөөд байхгүйгээ мэдэх буурьтай, хамгийн гол нь энэ хорин таван жилд юу болж, юу болохгүй шуурч өнгөрснийг мэдэх арвин туршлагатай, голч нуруутай хүмүүс. Тийм хүмүүс энэ намууд дотор ч бий, намаас гадуур ч бий. 

	Хэрээ бархирч байх цаг дор хөхөө дуугаа хураадаг жамтай.

	Энэ утга учиргүй популизм, хэнээрхэл, хийрхэл, туйлшралын орилоон дунд тэд тэр бүр хашхичаад байдаггүй. Тэр бүхнийг чимээгүйхэн харан эмзэглэж, гэхдээ хийдгээ хийж, өөр өөрийнхөөрөө үзэл бодолдоо үнэнч яваа хүмүүс бишгүй олон бий. Бас эгэл олон гишүүд дэмжигчид дотор эрүүл саруул сэтгэлгээтэй, туйлширч, намчирхаж ялгардаггүй ноён нуруутай нь олон.

	Энэ 25 жилийн манай улс төрийн тогоог сайн талаас нь харвал асар баялаг, маш их адал явдалтай, сургамжтай тогоо байлаа. Тэнд чанагдсан хүмүүс бол сайн мууд, ялангуяа хор найруулах, луйврыг хуульчлах, лоббидох, том компаниуд, санхүүгийн бүлэглэлүүдийн эрх ашгийг төлөөлөх, төсвийг зохицуулах, төрийг явцуу зорилгынхоо төлөө ашиглах гэх мэт муу бүхэнд гарамгай суралцацгаасан. Энэ нь нэг талаар тэнд чанагдсан хүмүүст маш арвин баялаг туршлагыг бэлэглэсэн гэсэн үг. “Засарсан янхан заяаны хань болдог” гэж нэг үг бий.

	Үнэхээр манай энэ улс төрийн бохир тогоонд ялзартлаа чанагдсан хүмүүсийн зарим нэгэн эрүүл суурьтай хүмүүст өнөөгийн нөхцөл байдлыг ухаалгаар эргэж хараад, сэхээрч, үүнээ засах гэсэн, зөв зам руу шилжүүлэх гэсэн зориг эрмэлзэл төрөх аваас түүнээс илүү шилдэг боловсон хүчин гэж үгүй болно. Ингэхэд туршлага гэдэг зүйлийг юу ч, ямар ч өндөр боловсрол, зориг, чадвар орлодоггүй юм. Тиймээс “Хүний хуучин нь дээлийн шинэ нь дээр” гэдэг. Гэвч...

	Мөн луйвар, авлига, хулгайг гардаж хийгээгүй ч бүлэглэлийнхээ нөлөөнд яваад байгаа эрүүл хүмүүс бий юм. Тэднийг ялгахгүйгээр нийтэд нь ганцхан өнгөөр будаж болохгүй, тэдэнд бол найдлага тасраагүй... Гол нь тэд сайн муу ажлын туршлагатай, нөгөө нөхөдтэйгөө хэрхэн яаж тэмцэх, нүх сүвийг нь, эмзэг газрыг нь мэддэгт асуудал нь байгаа юм. Ер түүхэнд ийм тохиолдлууд их байдаг юм шүү дээ, Алдаагаа ухаарч, засаад том амжилтад хүрсэн улс төрийн зүтгэлтнүүд түүхэнд зөндөө байдаг.

	Өнөөдөр Монголд ямар нэгэн улс төр, нийгэм эдийн засгийн онол, өөрөөр хэлбэл изм хэрэгжиж буй юм огт үгүй. Дээр дурдсанаар зөвхөн социалист хальстай популизм, либерал бамбайтай анархизм л гэж бий. Ийм нөхцөлд бодит байдлыг эрүүлээр шүүн эргэцүүлсэн прагматик сэтгэлгээ хэрэгтэй. Өөрөөр хэлбэл улс төрийн намууд тэртэй тэргүй ямар ч измээрээ ялгардаггүйгээс хойш, аль ч намд буй, бас намуудын гадуур буй эрүүл саруул хүмүүс хуучирсан хувцсаа тайлж хаяхын адилаар хуучин намуудынхаа арьснаас салж, шинээр нэгдэж, улс төрийн хүчнийг шинээр зохион байгуулж, шинэ хуваарилалт хийх хэрэгтэй болчхоод байна.

	Хэрвээ Монгол Улс ойрын ирээдүйд Грекийн араас дампуурлаа зарлахгүй л гэвэл, хэрвээ Монгол Улс дахин хүч хэрэглэсэн хувьсгалын дүйвээнд сүйрэхгүй л гэвэл ийм эрүүл, прагматик алхам хийхээс өөр аргагүй нөхцөл байдал бий болоод байна.

	Эрүүл саруул сэтгэлгээтэй хүмүүс угаасаа бие биеэ хэн бэ гэдгийг мэддэг, далдуур ямагт талархан дэмжиж явдаг юм. Тэд бие биеэ хэрхэн таних, олох, нөгөөх хөгийн гаруудаас хэрхэн ялгахаа маш сайтар мэднэ. Бас ямар нэгэн нам, бүлэглэлийн эрх ашгаас дээгүүр харж, сэтгэж чадна. Хувийн чанартай зөрчлүүдээ дарж, давж, нэгдэж чадна. Гагцхүү санаачлагч, зохион байгуулагч л үгүйлэгдэж байна. Заавал хүчирхэг лидерийн хэрэггүй, цөөхүүлээ, магадгүй 50 хүн байхад л хангалттай. Тэд улс төрийн тайзан дээр гарч ирнэ, харин тийм эрүүл саруул хүмүүсийн нэгдлийг дэмжих нийт олны дэмжлэг бол хангалттай бий. Тийм хүмүүст нөхцөл байдлыг эрүүлээр харах ухаан ч, ачааг ханатал даах чадвар ч бий.

	Мэдээж хэрэг, яагаад ч засал авахаасаа өнгөрсөн, Р.Гончигдорж, Ц.Элбэгдорж, Н.Энхбаяр, З.Энхболд, М.Энхсайхан гэх мэт өнөөгийн голлон тоглогчид бол яагаад ч биш юм шүү.

	Эр зориг гаргах, гэхдээ нэг алдвал хэчнээн амаа бариад ч нэмэргүй тийм эгзэгтэй цаг мөч тулсан. Дампуурлын өмнөх цаг үе. Эрүүл саруул ухаан сэргэх, нэгдэн хүчирхэгжих тийм цаг үе. С.Зориг агсан уг нь “Би Монгол хүний саруул ухаанд итгэдэг” гэж хэлсэн сэн. Тэр итгэл алдрах учиргүй.

	2015 оны 11 сарын 30.

	 

	УЛС ТӨРИЙН НАМУУДЫН ТУХАЙ ГУРВАН ҮГ

	Нийгмийн олон талт амьдрал улам бүр хурдацтай хувьсан өөрчлөгдөж буй өнөөдрийн нөхцөлд хатуу измч үзэлтэй НАМ байна гэдэг эцсийн эцэст мухардалд л хүргэх магадлалтай боллоо. Өөрөөр хэлбэл хатуу либерал, тууштай социалист, эсвэл консерватив үзэл онол гэх мэт тодорхой онолын үүднээс төр улсын алив явдлыг хөтлөн явуулахад улам бүр ээдрээтэй бэрхшээлтэй болж байх шиг. Тиймээс хувьсан өөрчлөгдөж буй нөхцөл байдлыг соргог мэдэрсэн нь, алс хэтийн өөрчлөлт хувьслыг их өндөр магадлалтай төсөөлөн харж, түүнд тохирч нийцсэн оновчтой прагматик бодлого зорилго гарган хэрэгжүүлж чадсан нам, улс орон өнөөдрийн хөгжлийн орон зайд хожих магадлал өндөр байна.

	- Тэгээд ч манайд улс төрийн нам сонгодог утгаараа аль эрт байхгүй болчихсон. Үүнийг 3 зүйл дээр өгүүлж болно. Тухайлбал:

	1. Улс төрийн намын нэгэн гол тулгуур болох үнэт зүйл, үзэл баримтлалдаа тууштай байх явдал манай намуудад байдаггүй. 90-ээд оны дундуур хэт барууны либерал МҮАН-тай зүүн төвийн Соцдек нам нэгдээд АН болчихсон, саяхан Ардчилсан социалист үзэл онолтой МАН барууны АН-тай хоёр ч удаа нэгдэж Засгийн газар байгууллаа. Энэ мэт намын суурь үзэл онолоос огтхон ч хамааралгүйгээр учир замбараагүй нэгдэх, нийлэх явдал өнөө ч үргэлжилсээр байгаа нь нэг талаас их прагматик ухаалаг хандлага мэт боловч угтаа ердөө л үзэл онол, зарчимд бус ямар нэгэн эрх ашигт суурилсан нэгдэл болно.

	Сонгогчид ч намуудыг сонгож үнэлэхдээ энэ нь зүүнийх, энэ нь барууных гэсэн хандлагаар сонгодог, дэмждэг явдал маш сул, ихэнхдээ тухайн намуудыг төлөөлж буй хүмүүсийн үйл ажиллагаа болон тухайн үеийн нөхцөл байдлаас нь хамаарч үнэлж байна. Хэт барууны нам атлаа АН нь хэт зүүний намын гаргадаг нийгмийн өргөн халамжийг багтаасан сонгуулийн хөтөлбөр гаргадаг гэх мэт.... 

	2. Боловсон хүчний бодлого нь үнэн хэрэг дээрээ ажлын ур чадвар, эв дүй, итгэл үнэмшил, хувь хүний чанар гэх зэрэг дээр үндэслэдэг мерит хандлага үгүй, харин илүү мөнгө өгсөн нь, илүү бүлэглэл үүсгэж чадсан нь, илүү даргамсаг авьяастай нь тэргүүн эгнээнд гардаг байдалтай байгаа. Энэ нь намуудыг заримдаа санхүү, эрх мэдлийн мафийн мэт шинж төрхтэй болгож харагдуулдаг.

	3. Манай намуудад нэн тодорхой шинжлэх ухааны үндэслэлтэй хөгжлийн урт болон дунд ойрын зорилт хөтөлбөр байгаа эсэх нь мэдэгддэггүй, аль ялсан Нам нь дөрөвхөн жилийн хугацаатай хөтөлбөр хэрэгжүүлдэг, тэр нь алс хэтийн зорилтыг хангахад чиглэсэн, түүний нэгэн шат, алхам гэхээс илүүгээр тухайн намын сонгогчдыг хуурсан популист амлалтыг хагас дутуу биелүүлэхэд чиглэсэн байх агаад, энэ нь эдийн засагт нэмэр тустай, алс хэтийн хараатай бус, харин ч хор хохирол нь их талдаа байдаг тул “Хөгжлийн хөтөлбөр” гэж нэрлэхээс “Хорлох хөтөлбөр” гэвээс зохино. Энэ бүхэн нь өнөөдөр Монголд Нам сонгодог утгаараа байхгүй болсныг илтгэхийн зэрэгцээ улс төрийн сэтгэлгээний орчинг хачин парадокс нөхцөл байдалд оруулчхаж байгаа харагдана. Магадгүй энэ нь нийгмийн оюун санааны хямралд ихээхэн суурь нөлөө өгч байж ч болно.

	Эцэст нь хэлэхэд, өнөөдрийн нөхцөлд улс төрийн намын үүрэг роль улс орны хөгжилд тийм чухал уу, үгүй юу гэдгийг эргэж ултай үзэх шаардлагатай болсон мэт. Юутай ч үйл ажиллагаа явуулж буй, ялангуяа 25 жилийн турш төрийн эрхийг ээлжлэн барьсан хоёр том намын өнөөгийн байр байдал, төлөвшил, чадавхын түвшинд авч үзвэл улс орныхоо нийгмийн шаардлагыг бүрэн хангаж чадахгүй байна гэсэн дүгнэлт гарна.

	2016 оны 3 сарын 6.

	 

	ХАРИУЛТГҮЙ АСУУЛТ

	Одоо ч хариулт нь тодроогүй нэгэн ноцтой ац асуулт манай улс төрийн амьдралд байдаг. Мартаж боломгүй асуулт.

	- 2008 оны 7 сарын 1-ний харуусалтай хэрэг явдлын үндсэн шалтгаан нь МАХН (тухайн үеийн нэршил) сонгуулийн дүнг луйвардсан гэсэн олон нийтийн бухимдал байв. Ийм өнцгөөс Ц.Элбэгдорж, Б.Жаргалсайхан, О.Магнай нар, АН жагсаал цуглаан эхлүүлсэн ба бухимдал эндээс үүдсэн. Эндээс өнөөх  ац асуулт гарч ирдэг. 

	ЭНЭ НЬ

	- Хэрвээ МАХН 2008 оны УИХ-ын сонгуулийг луйвардсан юм бол, яагаад түүнийг баримтаар илчлэн, МАХН-д зохих ял шийтгэлийг нь ногдуулаагүй юм бэ? Хэрвээ улс төрийн хүчин зохион байгуулалттайгаар сонгууль луйвардсан юм бол тухайн улс төрийн хүчнийг татан буулгах хүртэл арга хэмжээ авах ЁСТОЙ. 

	- Хэрвээ МАХН зохион байгуулалттайгаар луйвар хийгээгүй, хувь хүмүүс, тухайлбал нэр дэвшигчид, түүний фенүүдийн асуудал юм бол, тэрхүү саналыг будилуулсан тэдгээр хувь хүмүүст яагаад арга хэмжээ аваагүй юм бэ? Тэр сонгуулийн хэсэг, хороодод камер, бичлэг гээд баримтжуулах зүйлс бишгүй бий. Хэдий санал авахын өмнө маш олон мэргэшсэн шахуу луйврууд явдаг ч яг санал тоолох асуудал бол аль аль намын төлөөлөл, хөндлөнгийн ажиглагчийн нүдэн дээр камерын бичлэг, бүрэн хяналт дор болдог учир хэн хэрхэн аашилсныг, үймүүлснийг, будлиулсныг тогтоочих боломжтой. Гэтэл нэг ч тодруулсан, шалгасан, шийтгэл өгсөн зүйл гарсангүй. 

	 

	Сонгуулийн саналыг будилуулах, ард түмний саналыг луйвардах нь сонгогчдын сонгох эрхэд халдсан, ардчиллыг шууд боомилсон, төрийн эрхийг хууль бусаар авсан маш ноцтой гэмт хэрэг МӨН. 

	Гэтэл энэ хэргийг үндсэн гол гогцоо асуудлыг нь орхиод, дагалдах шалтгаан, үр дагавар болох 5 залуугийн амь насны асуудлаар шуугиан болгож, хэдэн хурандааг шийтгэсэн болоод өнгөрсөн. 

	Гол асуудал нь АРД ТҮМНИЙ САНАЛЫГ ЛУЙВАРДСАН ХЭРЭГ шүү дээ.

	2008-2012 онуудад МАХН олонх байгаад, энэ асуудлыг шийдэхэд саад тотгор болж байсан юм бол, 2009 онд АН-ын хүн буюу өнөөх сонгууль луйвардлаа хэмээн хамгийн чангаар хашхирч, олныг уриалж байсан хүн Ерөнхийлөгч болж, 2012 оноос АН олонх болж, шүүх, цагдаа, прокурор, гүйцэтгэх засаглал бүгд АН-ын мэдэлд орсон. 

	- Гэтэл тэд яагаад энэхүү МАХН-ын сонгуулийн дүнг өөрчилж, ард түмний сонголтыг луйвардан, төрийн эрхийг хууль бусаар авсан ноцтой хүнд гэмт хэргийг илрүүлсэнгүй вэ? Илрүүлэхийг ядахдаа оролдсонгүй вэ? Илрүүлээд ял зэмийг нь яагаад өгсөнгүй вэ? Боломжгүй байв уу? Хүссэнгүй юу? Тийм бол яагаад? Эсвэл .... 

	ЭС БОЛ, 

	- Хэрвээ 2008 онд МАХН сонгуулийн дүнг луйвардаагүй юм бол, луйвардсан хэмээн олон түмнийг үймүүлж, турхиран, улмаар энэ нь хяналтаас алдагдаж, их хэмжээний хохиролд, түүний дотор эрдэнэт хүмүүний амь үрэгдсэн ноцтой үр дагавартай үймээн самуун болсны буруутныг яагаад яллан, зохих ял зэмийг нь хүртээгээгүй юм бэ? 2008-2012 онуудад МАХН-д ийм боломж байсан уу? Байсан бол яагаад энэ ноцтой хэргийг нэг мөр болгосонгүй вэ? 

	Ингэхэд 2008 оны сонгуулийн луйвар үнэхээр байсан уу, үгүй юу? 

	- МАХН, АН-ын хооронд ямар нэгэн тохироо хийгдэв үү? 

	Хийгдсэн бол ард түмэнд тэдэнд ер өчүүхэн ч итгэх боломжтой гэж үү?

	Одоо ч ард түмэн энэ асуудлаар хоёр талцсан хэвээр байна. Ингэж олон түмнийхээ итгэл, оюунаар даажин хийж байх нь хэнд ашигтай вэ?

	2015 оны 7 сарын 1.

	 

	 

	 

	ЖИНХЭНЭ ЭХ ОРОНЧДЫГ ҮГҮЙЛЭХ ЦАГ

	3 сарын 1. Эх орончдын өдөр бол аль нэгэн намын хамааралтай баяр биш юм. Нийт түмэн олон бидний үе үеийн эх орончдоо хүндэтгэн дурсах өдөр. 

	Учир нь:

	1920-иод он бол 

	- Монгол төр үгүй болж, Шашин төрийг хослон баригч хааныг маань хүртэл Хятадын ерөнхийлөгчийн зурагт өвдөг сөгдүүлэн мөргүүлж байсан үе. 

	- Хэдхэн жилийн өмнө хятадын хар цэргийг цагаан хэрэм давтал ширвэж явсан монгол цэргүүд халуун зэр зэвсгээ өнөөх хятад цэргийн өлмий дор гутамшигтайгаар шидлэн бууж өгч, чээжиндээ хорслоо зангидан, ханцуйдаа ташуураа тас атгаж байсан үе.

	- Үндэсний тусгаар тогтнолыг манлайлан тэмцсэн Манлайбаатар Дамдинсүрэн Монголын нийслэл Өргөөд байх хятадын шоронд босоогоороо нөгчиж явсан үе. 

	- Хар мянган гамин цэргүүд Нийслэл хүрээ, Хиагт хийгээд бусад олон газраар буу шийдмээ гозолзуулан, хахир яхир дуугаар хашхичиж, Монголчуудын хэзээний эрхт эзэн мэт таахалзаж явсан үе. 

	- Нүцгэн пролетари нартаа сүйртлээ ялагдсан цагаан хааны өлөн зэлмэг цэргүүд монгол нутгаар эзэнгүй балар орон мэт эрх дураар хэрэн хэсүүчилж, тонон дээрэмдэж явсан үе. 

	- Монгол нутагт наран бүүдийж, эсэргэн жавар тачигнаж, эгэл олон түмэн элдэв дарамтад энэлэн шаналж байсан үе.

	- Амь бие эрсдэх нь алга урвуулахын зуур мэт болчихсон ИЙМ хүнд хэцүү үед жинхэнэ ЭХ ОРОНЧИД эрсдэл, тамлал, зовлонг үл тоон, зэвсэгтэй нь зэвсгээ, ташууртай нь ташуураа барин НАМ нийлж, сэм босохоор хэлэлцэн тохиролцож асан тийм л өдөр, 3 сарын 1 бол. 

	Тийм эх орончдоо мартахгүй байхын учирт, ерөөс үе үеийн эх орончдоо бахархан дурсаж байхын учирт энэ өдрийг буй болгосон хэмээн би мунхаглан ойлгоном. Үе үеийн мянга мянган алдар суутай болон эгэл олон эх орончдоо хүндэтгэн дурсдаг нэгэн өдөр бидэнд заавал байх ёстой. 

	Бид тийм эх орончдоо мартваас нүгэл алдас болно. Зарим хүмүүсийн үздэгээр 1921 оны хавар Оросын большевикуудын зангаа засуураар хөдөлсөн, тоглоом нь болсон хэдэн хүний явдал огтхон ч байгаагүй юм шүү. Хүнд хэцүү үед дангаар хүчин мөхөсдөх тул тус дэм авах нь ч зүй ёсны явдал байсан. 

	Энэ өдрийг улс төржүүлж боломгүй. 

	Түүхээ улс төржүүлэн өмчилдөг нэг хачин хийтэй явдал сүүлийн 25 жил өрнөлөө. Монгол Улсын түүх гэсэн нэг л түүх бийгээс биш Ардчилсан Намын хамааралтай Монгол Улсын түүх, МАХН/МАН-ын хамааралтай Монгол Улсын түүх гэсэн тус тусдаа юм хаана ч, хэзээ ч байхгүй. МАХН/МАН-ын хувьсгалч эх орончид нь тусдаа, АН-ын ардчилсан эх орончид нь тусдаа гэсэн юм огт байхгүй, үнэхээр эх орончид буй аваас тэд аль нэгэн намынх бус Монгол эх орны л хөвүүд. 

	Энэ улс төржсөн хийрхэл ард түмнээ талцуулан хуваагаад зогсохгүй улс орноо ч сүйрүүлж мэдэх аюултай. Бага хаадын үеийн даржин, сүржин түүх бидэнд энэ сургамжийг ямагт сануулж байдаг.

	3 сарын 1-ийг МАН/МАХН-ын байгуулагдсан өдөр гэдэг дэндүү явцуу өнцгөөр харж буй бол тэр хүн хэзээ ч ардчилагч биш. Харин ч энэхүү биеэ биеэ хүлээн зөвшөөрч чаддаггүй намууд, түүхээ сэг мэт тасчин хуваадаг намууд ЭНЭ ӨДӨР гар барилцан зэрэгцэж зогсож байгаад эх орончдоо дурсдаг байгаасай. 

	Мөн 12 сарын 10-ны өдрийг Ардчиллын өдөр хэмээн энэ намууд бүгд хөтлөлцөн зэрэгцэж зогсож байгаад хүндэтгэл үзүүлдэг байгаасай. Энэ хоёр өдрийн аль аль нь Монголын түүхэн чухал өдөр болохоос биш аль нэг намын өмчилдөг өдөр биш. Түүхийг түүхэндээ үлдээгээд улс төрөө улс орноо хэрхэн яаж авч явах вэ гэдэг арга ухаан, сэтгэл зүтгэлээрээ үнэлүүлдэг байгаасай. 

	Нэгнийгээ жаахан илүү үнэлгээ авчих вий гэж байж яддаг ховч хэрүүлч хүүхнүүд шиг аашилдгаа болиосой. Нөгөө нь гагц өөрийн Намын баяр болгон оноо түүж явцуурдгаа ч болиосой.

	 

	* * *

	Монгол эх орончдоор үеийн үед дутагдаж явсангүй шиг билээ.

	Монголын үе үеийн эх орончид цаг үеийнхээ ачааг үүрсэн шиг үүрч, үүрэг хариуцлагаа даасан шиг дааж ирсэн учраас л өнөө Монгол эх орон маань байгаа юм. 

	- Манжийг эсэргүүцэн эрслэн босож тулаад ялагдан, хуга харвуулсан тугийн зэв шиг унасан Галдан Бошигт хаан ч, улайдсан зоосны нүхээр шахуулсан Чингүнжав ч, эрх хүчийг нь дагахдаа элгэн түмнээ хядуулахгүй, эх орноо бүтэн авч үлдэх ухаан сүвлэсэн Занабазар гэгээнтэн ч бүгдээр халуун ЭХ ОРОНЧИД байсан. Нэг нь хортон, нөгөө нь урвагч гэх зүйл үгүй. 

	- Монгол түмнийхээ оюун сэтгэлгээний ертөнцөд гэрэл гэгээ болсон Инжинааш, Равжаа хутагт тэргүүтэн олон их мэргэд бүгд л ЭХ ОРОНЧИД байсан. 

	- Үндэсний тусгаар тогтнолоо шүүрэн барьж авах алтан боломжийг олж харж, ур ухаан, зэр зэвсэг хослуулан тэмцсэн VIII Богд хутагт болон энэ ээдрээтэй тэмцлийг манлайлж яваад хорлогдон эрсэдсэн Чин Ван Ханддорж, Да лам Цэрэнчимэд, Түшээт хан Дашням, Бинт ван Гончигсүрэн, Түшээт ван Чагдаржав тэргүүтэн бүгдээр ЭХ ОРОНЧИД байв. 

	- 1921 онд их үйл хэргийг эхлүүлсэн Д.Сүхбаатар, Д.Бодоо, С.Данзан, Х.Чойбалсан, Д.Лосол, Д.Догсом тэргүүтнүүд бүгдээр ЭХ ОРОНЧИД байв.

	- Баруун хязгаарт, Халх голд, Говь-Хянганд, Байтаг богдод амиа өргөсөн, халуу цусаа урсгасан зуу зуун монгол эр цэргүүд бүгдээр ЭХ ОРОНЧИД байв. 

	- Эх орондоо шинээр хөгжүүлэн цэцэглүүлэх үйлст өдөр шөнийг ялгалгүй, алжаал ядралыг умартан хөдөөгийн уул талаар соёлын үрийг тарьж, ард түмнийхээ эрүүл энхийн төлөө тэмцэж, атрын шан татаж, зуу зуун хот суурины шав тавьж, эрдэм номын өргөөнд шинэ шинэ нээлт туурвил бүтээж, их урлагийн тайзнаа гялалзаж, их спортын дэвжээнээ бахдуулж явагсад бүгд л ЭХ ОРОНЧИД... 

	- 1980-аад оны сүүлээс улс орныхоо хөгжлийн шинэ гарц эрж хайж, нийгмийн ардчилсан тогтолцооны төлөө алив эрсдэлийг үл тоон тэмцэж явсан мянга мянган залуус ч ЭХ ОРОНЧИД.

	- Өнөөдөр ч эх орноо гэсэн чин халуун сэтгэлтнүүд хэдий цөөн ч бий. Алдаа оноотой ч шинэ Үндсэн хуулиа батлалцаж, шинэ нийгмийн тогтолцооны суурь эхлэлийг тавигсад ч ЭХ ОРОНЧИД.

	- Цулгай хоосноос шахуу эхлүүлж, шударга ариун шаргуу нөр хөдөлмөрөөрөө үндэсний баялаг бүтээсээр босож ирж чадсан цөөхөн хэдэн үндэсний томоохон компанийн эзэд ч ЭХ ОРОНЧИД. (Гэхдээ төр түмнийхээ халааснаас завшиж, газрын хэвлийгээ ухан баяжигчид, түмэн олныхоо халаасыг суйлагчид болох зарим том эздийг энд орууламгүй байна.)

	- Ёс бустай хатуу ширүүн тэмцэж, элдвээр хэлүүлэн хэлэлцүүлэн, нийгмийн алив аюулын дохио чимээ бологсод ч ЭХ ОРОНЧИД.

	- Эрх мэдэл, эд баялагт шунасан, харийн ашиг сонирхлыг илэрхийлэгч бүлэглэлүүдийн тэмцлийн золиос болон 17 удаа хутгалуулан эрсэдсэн, манай шинэ эрин үеийн үүдийг нээсэн С.Зориг агсан ч, галтай цогтой үгээрээ хүн ардынхаа оюуныг сэргээж, гол ус мэт намуухан тансаг уянгаараа сэтгэл зүрхийг нь ундаалж асан О.Дашбалбар ч эх оронч, тэр ч бүү хэл эх нутгийнхаа онгон тансаг байгаль, ховордсон ан амьтдын төлөө юунаас ч үл буцан тэмцэж яваад үл мэдэгдэх шалтгаанаар амь эрсэдсэн ирвэс судлаач Т.Лхагвасүмбэрэл хүү ч эх оронч. 

	 

	* * *

	ГЭХДЭЭ харамсалтай нь энэ цаг үед 

	Эрх чөлөөний далбаан дор харийн элдэв янзын, зарим нь алсын давхар бодлоготойгоор орж ирсэн тархи угаасан, хагаралдуулан талцуулсан үзэл хандлагууд ард түмний маань оюун сэтгэлгээ, итгэл үнэмшлийн талбарт зайгаа аван тэлсээр байна. Үр дүнд нь,

	- Эх орон гэхээр шоолон инээдэг даяаршсан сэтгэлгээтнүүд цөөнгүй болж...

	- Энэ ч бага хэрэг, эх орон гэхээр тэсэж байж ядан эсэргүүцдэг бэртэгчин шуналтнууд тэднээс ч олон болж... 

	- “Эх орон гэж байдаггүй юм. Тэр чинь хамгийн хийсвэр ойлголт. Хүн хаана жаргалтай байна, тэнд эх орон нь байдаг” гэж чин үнэнээсээ мэтгэн маргадаг өндөр боловсролтон ч бий болчхож. 

	- Тэр бүү хэл “Хүн бол угаасаа дээд зэргийн хувиа бодогч, завшигч мөн чанар язгууртай арчаагүй муухай амьтан. Ийм муухай амьтдыг биеэ биеэ бариад идчихэлгүй байлгахын тулд л хууль байдаг, бас эх орон гэдэг сайхан үгээр илбэдэн хуурч нэг хашаанд хашин аргацаадаг юм. Энэ үнэнийг мэдэж буй цөөхөн хэт зэрэглэлийн хүмүүст бол эх орон гэдэг мунхаг олныг тогтоон барьж байхад хэрэгтэй худал хуурмаг ойлголт төдий зүйл юм” гэж үздэг Гүн ухаантнууд ч олон болчхож. 

	- Эх орны эрх ашгаас илүүгээр харийн эрх ашгийг санаатай болон санамсаргүйгээр илэрхийлэн хамгаалагчид, харийнхны гар хөл бологсод олон болчхож...

	- Эх орны нийтлэг эрх ашгаас илүүгээр нам бүлэглэлийнхээ эрх ашгийг тавьдаг намчид, энэ үймээн замбараагүйдлийг ашиглан олз ашиг олохыг горилогч цөөврүүд олон болчхож.

	- Хэдий эх орон гэж чээжээ дэлдэвч цааш эргээд мөнгө, төгрөг, албан тушаал, эрх ашиг, элдэв найраа ярьдаг “эх орны наймаачид” ч олон болчхож...

	- Хэдий эх орон гэж улайравч, юуг хэрхэн яаж өөрчлөх, шинэчлэхээ огтоос мэдэхгүй, мэдэхгүйгээс засаж, залруулж, эвлүүлж бүтээхээс илүүгээр эвдэлж нураах, үймүүлэн сандаргах, хагалган бутаргах нь их талдаа тийм харанхуй эх орончид олон болчхож...

	- Эх орон нэгтнийхээ алдааг харвал улай үзсэн хар хэрээ мэт бахардан баярлан бархирдаг, сайн сайхныг нь харвал үрчилзэн мушганадаг нь ч их олон болчхож... Зүй нь эх орноо, элгэн ургаа гэдэг хүн бол нэгнийхээ алдаанд нь харамсан халагладаг, оноонд баярлан бахаддаг баймаар сан.

	- Эх орон нь сүйрч байна уу, сөнөж байна уу, хөгжиж мандаж байна уу гэдгийг огтоос мэдэрдэггүй, тоодог ч үгүй, сонирхдог ч үгүй тийм бүхэл бүтэн унтаа нойрмог алмай үеийнхэн бий болчхож...

	- Эх орны тухай сэрэл мэдрэмж, эх оронч байх хүсэл тэмүүлэл хэзээ хэзээнийхээс илүүгээр энэ цагт Монголчууд бидний сэтгэл зүрхнээс алсран холдсон мэт...

	- Эх оронч сэтгэлгээ, эвийг эрхэмлэх эрмэлзэл, элгэн монголоо хайрлах хайр бидний зүрх сэтгэлээс алслан холдох хэрээр, хувь хувиа харсан бэртэгчин үзэл, үл хүлцэх туйлшрал гаарах хэрээр улс орны хөгжил уруудан доройтож, улмаар мөхөж сүйрдэг зүй тогтол байна. Агуу их гүрнүүдийн сүйрэл мөхлийн нууцын гүнд чухам ийм л зүйл байдаг.

	Тиймээс энэ бидний цаг үе бол эх орончдыг илүү ихээр үгүйлэн хүсэж буй цаг үе болно. 

	Өмнөх түүхүүдэд эх орончид харийн дайснаас эх орноо хамгаалан тэмцэх нь ихэнхдээ байсан бол өнөөдөр эх орончид оюун санааны төөрөгдөл, мунхаглал, харанхуйлал, бэртэгчлэлтэй тэмцэх шаардлага нь илүү түлхүү болжээ. Энэ тэмцэл нь эх орны торгон хил дээр буу барин харийн дайсантай шууд тулгаран цусаа урсган тэмцэхээс хэдэн хувь илүү нөр шаргуу, урт удаан хугацааны тэмцэл байж магад юм.

	Ялангуяа улс орны эдийн засаг уруудан доройтож, идэж уух хүсэлтнүүд давран тонгочсон, ихэс дээдсийнх нь хараа будангуйрч, иргэд олных нь итгэл алдарч, зүрх түгшсэн, өрд баригдаж, үнэн бүдгэрсэн, нийгэм дотооддоо хэзээ хэзээгүй задран унахад бэлэн байдалтай, бие биедээ буулт хийж, эвлэхэд нэн бэрх олон янзын эрх ашиг, үзэл бодол, анги давхаргын хуурамчхан нэгдэл болчихсон, алсын хараатай бат тогтвортой хөгжлийн суурь бүрхэг бүдэг болсон энэ цаг үед ЭХ ОРОН маань хуурмаггүй жинхэнэ ЭХ ОРОНЧДЫГ үгүйлж байна.

	 

	* * *

	Ингэхэд Эх оронч гэж хэн юм бэ? Ямар хүнийг эх оронч гэх вэ? Ямар шалгуураар үнэлэх вэ?

	Энэ асуултын хариулт олон. Мөн олон ч шалгуур үзүүлэлт бий. Гэхдээ нэг л чухал үндсэн шалгуур байдаг юм. Тэр нь хэрэгтэй цагт эх орныхоо төлөө амь, амьдралаа үл хайрлах итгэл, сэтгэл, зүтгэл болно. 

	Энэ гол шалгуурыг яруу тодорхой илэрхийлсэн нэгэн домог бий. Гүржийн төв хэсэгт орших Сурамийн цайз хэмээх ер бусын бат бөх цайз байдаг. XII зууны үед баригдсан уг цайзын тухай домогт ийн өгүүлэх билээ. 

	“Сурамийн хот дайсанд удаа автаж эрчүүд нь хядагдаж, эмс охид нь булаагдан энгүй их зовлонг үзжээ. Үлдэгсэд нь өндөрлөг газарт нуугдан бүгэх бөгөөд тэнд ургасан олон зууны настай мөчир хугархай нэгэн өндөр Чинарын модны оройд гарч дайснаа харуулддаг байжээ. Тэрхүү модны сүүдэрт жижигхэн хар овоохой байх агаад тэнд нуруундаа ташуурын, шуу, шилбэндээ гавын сорвитой, хаанаас ирсэн нь үл мэдэгдэх өвгөн амьдардаг байж. 

	Өвгөн нэгэн удаа тэдгээр үлдэгсдэд ийн хэлжээ: “Энэ өндөр Чинарын мод та бүхнийг аюулт дайснаас хамгаалж үл чадна. Дайсан ирэх л аваас та бүхнийг хядах болно. Харин та бүхэн өндөр хүчирхэг цайз хэрэм босговоос зохино”. 

	Өвгөний хэлснээр ардууд зүтгэсээр хүчирхэг бат бэх цайз босгосон байна. Гэтэл цайзын нэг хана нураад огт болдоггүй. Дахин дахин барьсан ч нураад байжээ. Гүрж хүмүүс өнөөх мэргэн өвгөн дээр ирээд асуусанд “Эр ганц хүүтэй эх ол. Тэгээд тэр хүүг нь нураад байгаа хананы завсарт амьдаар нь хийж баривал дахиж нурахгүй” гэжээ. Мөн “Гэхдээ тэр хүү ч, эх ч сайн дураараа сэтгэлээрээ, ямар ч эсэргүүцэлгүй очих ёстой шүү. Өчүүхэн ч эргэлзсэн байдал мэдрэгдвэл цайз нурсаар л байх болно” гэсэн байна. Тийм эх болоод хүүг олох үнэхээр хэцүү мэт санагджээ. Гэтэл бүр хүүгээ энэ үйлд өргөл золио болгоё гэсэн гурвын гурван эх гарч ирсэн байна. Тэднээс Зураб гэдэг бага сайхан хүүтэй, өөр ойр дотнын хэн ч үгүй эхийг сонгожээ. 

	Хүү маргааш өглөө нь ганцхан шөнийн дотор энэлэн шаналангаасаа пад хар царайтай болсон эхийгээ тэврээд цайзын нурсан ханын дэргэд ирэв гэнэ. Эхийгээ газарт буулгаад ханын ангархай завсар руу орж зогсжээ. Ингэхдээ өчүүхэн ч эргэлзсэнгүй, эргэж ч харсангүй. 

	Энэ үеэр өнөөх мэргэн өвгөн ирээд эмэгтэйчүүдтэй цуг чулуу зөөж буй хөөрхий эхийг олж уулзан “Эмэгтэй минь, чи яагаад ганц хайртай хүүгээ цайзын нурсан хананд амьдаар нь булшлахаар шийдэв. Чамд өөр хэн ч байхгүй шүү дээ” гэж асуусанд эх өөдөөс нь ихэд бардам итгэлтэйгээр “Хэн ч надаас ингэж асуух эрх байхгүй. Яагаад гэвэл хүүд минь хоёр эх бий. Нэг нь төрүүлсэн эх болох өчүүхэн би байна. Удаах нь төрөлх агуу сайхан ЭХ ОРОН нь байна. Ингэхэд эх орон гэдэг бол хамгийн хайртай ЭХ нь юм шүү. Хүү маань тэр эхийнхээ төлөө яваа учир өчүүхэн би юунд татгалзаж чадах билээ” гэжээ.

	Өвгөн цааш мацан цайзын ханан дотор чулуу шавраар булагдан байгаа хүүгийн дэргэд хүрч, “Хүү минь, чи яагаад энэ ханан дотор сайн дураараа амьдаараа булагдахаар шийдэв. Аймшигтай биш гэж үү? Чамд амь бие хайран биш үү. Чи амьдралын сайхныг амталж ч амжаагүй дэндүү залуухан байна шүү дээ” гэсэнд хүү мөн өчүүхэн ч эргэлзээгүйгээр “Миний зүрхэнд айдас биш, нэр төр, баяр бахдал булгилж байна. Би хэзээ нэгэн цагт эх орноо эрслэн хамгаалах эр цэрэг болохыг мөрөөддөг байсан. Тэр мөч иржээ” гэсэн байна. 

	Мэргэн өвгөн хүүгийн наагуур чулуун хана өрж байсан хүмүүсийн ажлыг зогсоогоод хүүг гарган ирж, олон түмэнд хандан ийн өгүүлжээ.

	“Хүмүүс ээ, Та нарын дунд ийм эх оронч эх, эх оронч хүү байгаа цагт та нар ялагдана гэж үгүй. Хэзээ ч бүү цөхөрч, гуньж, гутарч болохгүй. Энэ цайзын хана арвантаа нурсан ч арван нэгдэх удаагаа барьж болно. Эцсийн эцэст та нар чадах л болно” гэлээ. Тэгээд хүмүүс баяр бахтай, итгэлтэйгээр цайзынхаа нурсан ханыг дахин барьж эхэлжээ. Үнэхээр ч тэд цайзынхаа ханыг 11 дэх удаагийнхаа оролдлогоор дахиж хэзээ ч нурахгүйгээр барьж чадсан төдийгүй эх орноо ч хамгаалж чадсан гэдэг. Домог ийн өгүүлэх аж. Өнөө ч Сурамийн цайз сүндэрлэсээр... Түүн лүгээ адил эх оронч сэтгэл итгэл няцашгүй, шавхагдашгүй. 

	Эх орон байгаа цагт эх орончид байсаар л байх болно. Эх орончид байгаа цагт эх орон нь мөнх орших болно. 

	Монголд зочилсон өвөр монгол малчид Чингис хааны хөшөөний өмнө хуугаараа сунаж мөргөцгөөнө. Дахин дахин мөргөх нь Бурханд аврал одуулан мөргөх лугаа адил. Үнэхээр ч ар, өвөр, баруун зүүн, халимаг, буриад хийгээд ер дэлхийгээр буй бүхий л монголчууд бидний хувьд Чингис хаан маань бурхнаас ялгаа үгүй. Монгол үндэстний эцэг. Үндэстний эцэг байна гэдэг ямар их яруу алдар, суу билэг болохыг тайлбарлах шаардлагагүй. Зөвхөн Монгол үндэстний эцэг байгаад зогсохгүй нийт хүн төрөлхтний бахархал болсон хүн билээ.

	Гэтэл таван жилийн турш өдөр бүр шахам Ордны өмнүүр ажилдаа алхахдаа тийн мөргөн сүсэлж буй Монгол Улсын иргэнтэй би л хувьд таарсангүй. Хэрвээ бидний хэн нэгэн тэдгээр өвөрлөгчид шиг сунан сунан мөргөж байх аваас бид лав түүгээр бахархахаас илүүгээр тасгаасаа зугтаачихсан Шар хадны нэгэн явна гэж бодох магадлал өндөр. Бодит байдал тийм. 

	Шүтэж, хайрлаж, дээдэлнэ гэдэг хэлбэрдэхийн нэр биш билээ. Бид Чингис хаанаа сэтгэл зүрхээрээ мэдэрнэ гэж ер үгүй, хий хоосон л чээжээ дэлдэж хийрхэх юм. Бараг хүн тоотой болгон нь Чингисийн алтан ураг болно, бараг шовгор болгоноо Чингис уул гэж нэрлэх шахаж байх шив дээ. Чингис нэргүй юм алга болох нь. Хот, дүүрэг, талбай, зочид буудал, нисэх буудал, архи сархад, дов, сондуул хүртэл... 

	Монгол хүн эрхмийн эрхэм дээдийгээ ингэж хаа сайгүй, үнэ цэнэгүйгээр хэрэглээд байдаггүй л юмсан, уг нь. Тэртэй тэргүй бид улс үндэстэн маань бүгдээрээ, Монгол орны маань алга дарам газар хүртэл Чингис хаанаараа овоглодог байхад, хэн нэгэн үгүй, тийм биш гээд байгаа юм шиг таарсан болгондоо Чингис нэр өгч байх хэрэг юу сан билээ. Арай ч гэмээр... 

	Архи л гэхэд Алтан Чингис, Хар Чингис, Морьтой Чингис, Том Чингис, Жижиг Чингис гэх мэт... Тэгээд тэр архиа уугаад согтоцгооно, халсан үедээ Би Чингисийн монгол гэж орилно, тэр муу, энэ муу гэж бусад руу томорно, нэлээд халаад ирэхээрээ заамдалцана, зодолдоно. Тэгээд дараа нь гахай нохой шиг шалбааг шалчиг дотор хөрвөөж хэвтэх. Өнөөх Их хааныхаа нэртэй, хөрөгтэй архиныхаа шилэнд хог цэр нусаа хийнэ, хог новштойгоо хамт хог дээр хаяна. 

	Хуучин цагт Чингис хааны нэрийг ч хэлэхээс цээрлэдэг, тэгээд газар нутгийг нь хүртэл ӨНДӨР ХААН гэдэг өргөмж сайхан нэрээр нэрлэдэг ухаант дээдсийн тэр их ухаан, сэтгэлийн үртэс нь ч өнөөгийн үр хойчид үлдсэнгүй юу даа гэж халагламаар. 

	Солонгос, япон, казах, хятадууд их хааны нэрийг их хэрэглээд байна, бид хэрэглэхгүй бол болохоо байлаа гэх шалтаг гаргах нь бас байна. Тэд ИХ ХААНЫ маань нэрийг ихээр хэрэглэж, ашиглаж байгаа нь ч үнэн. Гэхдээ харийнхан хэрхэх нь тэдний хэрэг. Тэд хэчнээн хэрэглээд, хичээгээд Чингисийн Монгол болчихгүй. Тэдэнд Чингис хааны нэр зүгээр л бизнес, реклам төдий. Бидний адил дээдлэн эрхэмлэж, хүндэтгэн шүтэх нь хаа билээ. Шүтэх аваас сайн л биз. Тэглээ гээд бид муу болчихгүй, харин ч бидний үнэ цэнэ нэмэгдэнэ. Тийм атал бид Чингис хаанд хандаж буй харийнхны түвшинд арчаагаа алдан унаж яанам. Нөгөө талаар тэдэнтэй хааны нэрийг реклам, бизнесийн түвшинд булаалдан өрсөлдөнө гэдэг угаасаа боломж ч, утга учир ч бага зүйл. Африкчууд хүртэл нэг л өдөр Чингисээр өвчлөөд эхэлбэл хэн ч боль гэх боломж үгүй. 

	Тэр ч бүү хэл зарим үндэстний зарим эрдэмтэн, зүтгэлтний зүгээс Чингис хааныг өөрийн үндэс угсаа нэгтэн болгох гэсэн санаархал, оролдлого ч их гарах болсон. “Чингис манайх” гэж хэн чанга хашхирснаар, хамаг юмандаа Чингис нэр аваачаад наачихсанаар Чингис хааныг өмчилчихдөг ч юм биш. 

	Хамгийн гол нь бид Чингис хааны ёс зүй, зарчмаас нь танин мэдэж, ядахдаа нэг хоёрыг нь ч атугай ахуй явдалдаа чанд мөрдөж, төр улсынхаа нуруу бодлогод хэрэглээ болгох нь чухал юм... С.Молор-Эрдэнэ доктор “Чингисийн этик хэрэгтэй” гээд нэг ном бичсэн дээ. Үнэхээр бидэнд дээшилж дэвжихэд Чингис гэдэг нэр зүүгээд, Чингис гэдэг ундаа залгилаад, Чингис гэдэг талбайгаар таваргаж явах нь төдий л нэмэргүй, нэмэргүй бүү хэл бүр онигоо ч болох тал руугаа. Харин Чингис хааны ёс зүйгээс суралцаж, тэсвэр тэвчээрийг мэдэрч, ялан дийлж чадаж байсан тэр ухаан, билгээс нь урам, санаа авч чадвал биднийг хэн ч хүлээн зөвшөөрч хүндэтгэх болно. “Чингис хааны нэрийг хятадууд ашиглаад байна” хэмээн сандарч гүйлдэх нь үр дүн багатай, түүнээс бид төдийлөн цочиж сандрах хэрэггүй юм. Харин ЧИНГИС ХААНЫ ЁС ЗҮЙ, ЗАРЧМААР хятадууд амжилт гаргаж байна гэвэл тэр бидний хувьд жинхэнэ эмгэнэл болно. Тэгэхээр нэрийг нь хаа хамаагүй газар наахаасаа өмнө Их хааныхаа замнал мөрийг нь эргэцүүлэн тунгааж, түүн лугаа адил хүсэн тэмүүлж чаддаг байх хэрэгтэй санагдана.

	Их хааныхаа нэрээр архи гаргаж хэдэн бор төгрөг олно гэдэг бол, түүнээ энд тэнд улс оронд үзүүлж, харуулж гайхуулж явна бол арай ч дэндүү ядарч туйлдаж дорд орсны шинж биш гэж үү. Хүн аргаа барахаараа л сайн эцгийнхээ нэрийг худалдаж иддэг. 

	Америкт хэдэн жил болохдоо Вашингтон гэдэг нэртэй архи, барбикю байхтай би л лав таарсангүй. Вашингтон нэртэй хот суурин нийслэлээс нь гадна нэлээн хэд бий. Рейгений нэртэй онгоцны буудал ч бий. Жефферсон, эсвэл Грантын нэртэй гудамж бараг хот бүхэнд бий. Манайх шиг хот нь ч, онгоцны буудал нь ч, талбай нь ч, архи нь ч зөвхөн ганцхан үндэснийхээ эцгийн нэртэй бус. Тэр бүрд Америкийн түүхийн маш олон зүтгэлтнүүдийн нэр, дурсгалтай байдаг. Тэр хэмжээгээрээ Америкийн түүхийг том, баялаг, америкуудын сэтгэлгээг цараатай болгон харагдуулдаг. 

	Туркууд Ата Туркийгээ үндэсний эцэг хэмээн өргөмжилдөг. Хүндлэл бишрэл өндөр. Гэвч манайх шиг юм бүхэндээ Ата Туркийнхээ нэрийг наагаад байдаггүй. 

	Харин Орост Кутузов, Распутин гэх мэт нэртэй хатуу архи бий. Кутузов нартай бид Их хаанаа хэрхэн харьцуулах. Нөгөөтээгүүр тэд бол өөр үндэстнүүд, соёл, уламжлал, сэтгэлгээ ялгаатай. Харин бид бэлгэ, бэлгэдлийг эрхэмлэдэг дорнын ард түмэн. Хятадад “Күнзийн нутгийн архи” гэсэн архи л буйгаас бус “Күнз” нэртэй архи байхыг би мэдэхгүй юм. Бас Күнз нэртэй хот, буудал, алчуур байхыг ч үзсэнгүй. 

	Еврей нар угийн айхавтар улс. Давид, эсвэл Соломон нэртэй барбекью, архи еврей нарт байхгүй. Тэр ч бүү хэл хот ч үгүй, харин мөргөлийн сүм бол бий. Манай хийрхэгчдээс ялгаатай нь энэ. Хэрвээ надад хэн нэгэн еврей Соломон нэртэй архи авчирч бэлэглэвэл би түүнийг лавтай жинхэнэ еврей мөн гэдэгт их эргэлзэнэ ээ... Яагаад гэвэл түүнд жинхэнэ еврей хүнд байх дотоод итгэл үнэмшил, бахархал, үнэт зүйл алга байгаа учраас тэр. Эрхэмлэн зулай дээрээ байлгах учиртай зүйлээ энгийн хэрэглээтэйгээ хольж хутгадаг бол тэр хэн ч бус зүгээр л нэг өчүүхэн амьтан. Харин архийг нь бол ууна, гэхдээ дотроо Еврей нарыг шоолж бас өрөвдөж суугаад ууна. Яг л тийм адил Чингис хааныхаа хөрөг, зурагтай архийг маань хараад гаднынхан биднийг ихэд өрөвдөж, гайхдаг байх даа. Гэхдээ мэдээж хэрэг жаахан сэхээтэйнүүд нь шүү дээ, люмпэнгүүд нь бол сайхан архи байна л гээд гударч орхих биз.

	... “Хөөе тэр ХАР ЧИНГИС авъя. 05-ынхаас нь. 10 000 төгрөг билүү, май” гэх мэт үгсийг Монголын хаана ч очсон сонсоно. Хэчнээн ч хямдхан байдаг юм. Амны алдас, явдлын алдас, сэтгэлийн алдас, бодлын алдас, хувь төөргийн алдас гээч юм нь бүгдээрээ нэг дор зэрэгцэнэ гэдэг энэ л байдаг байх даа. 

	Юу эрхэм, юу үнэ цэнэтэй, юуг хоймроо залдаг, юуг хатавчиндаа тавьдаг гэдгээ хэзээ ялгаж салгах сөгөөтэй болох улс вэ, бид чинь.

	Чингис хааныг харьцуулахын аргагүй Сүхбаатартай өрсөлдүүлж мунхаглана. Буянт Ухаа гэж их сайхан нэр байлаа, уг нь. Байчхаад Чингис болгочих. ӨНДӨР ХААН гэж сайхан нэртэй хот байлаа. Байчхаад Чингис хот болгочхож, хаан ч үгүй шүү. Сүхбаатарын талбай гэж сайхан талбай байлаа. Байчхаад Чингисийн талбай болгочхож. Нэр усыг хуугаар нь сольчихоор Ардчилсан хувьсгалыг гүйцээгээд төгс хийчхэж байгаа нь тэр юм байлгүй дээ. Будаач будаач гэхээр сахлаа будав гэдэг шиг л... Ингэхэд Чингис хаанаас өөр юу ч үгүй Монгол уу даа гэмээр. 

	Ичмээр юм, Чингис нисэх буудалд буугаад, Чингис таксигаар яваад, Чингис зочид буудалд тухлаад, Чингисийн өргөн чөлөөгөөр алхаж, Чингисийн талбайд очиж, Чингисийн хөшөөг үзээд, Чингис архи тулгаад, Чингис хотод зочлоод, Чингис шорлог идээд буцаж байгаа гадаадынхны өмнөөс нүүр байтугай юм улайна даа. 

	Чингис хааны нэрийг хэрэглэх тухай хууль журам гэж уг нь баймаар санагдах, ухаарч ойлгохгүй бол журамлаж ойлгуулах хэрэгтэй мэт.

	Ам дүүрэхгүй шахам архинд, Алганы чинээхэн талбайд, Атгын дайтай толгойд бүү хэл Алтан дэлхийн хэмжээний нэр юмсан уг нь. ЧИНГИС ХААН...

ХОЁРДУГААР ХЭСЭГ: ӨНГӨРСӨН РҮҮ ЗУРВАСХАН ӨНГИЙХҮЙ

	 

	... Бодол, эргэцүүллүүд ...

	 

	 

	 

	 

	 

	 

	 

	 

	 

	 

	 

	БАЛ ДАРГА МААНЬ ИЙМ Л ХҮН БАЙЖ ДЭЭ

	Нутгийн нэг хөгшин ах байдаг юм, хууччуулаас нэлээд зүйл сонсож үлдсэн, ном уншлага сайтай. Бурхан шүтээнтэйгээ хамт Цэдэнбал даргын зураг гүнгэрваанд нь байна. 

	1990 оны үед аав маань ч бас Бал даргын маршлын очроо мөрөн дээрээ, баатрын алтан таван хошуугаа энгэр дээрээ залчихсан цагаан кительтэй яг энэ зургийг жаазанд хийгээд бурхныхаа хажууд байнга залж, сэржим өргөдөг байж билээ. Тэр үед миний бие нас залуу, учрыг лавлаж асуух нь үгүй байж. Тэгээд өнгөрдөг намар (2014 оны намар) нутгийн өвгөн ахаас юуны учир Бал даргыг бурхан мэт тахидгийнх нь учрыг асуусан билээ. Ааваасаа асууж амжаагүйгээ гүйцээсэн маань тэр.

	“Ах аа, аав ч мөн таны адил Бал даргын зургийг бурхантайгаа хамт залдаг байсан юм. Хэдий Бал дарга гавьяатай ч эгэл хүн, энэ эгэлгүй бурхадтай яагаад нэг гүнгэрваанд зална билээ?”. 

	“Яалаа гэж, хүү минь. Энэ хүн чинь бурхны бүрэлбаа, эгэлгүй хүн. Гахай жил (1947 он) Халзан Ламхай нарын хууччуул шогол татаж заяа төөргийг нь үзсэн юм гэдэг. Тэгээд энэ цаг үеэ нуруундаа үүрч гарах бурхан нь ирчихсэн юм байна гээд залбирцгааж байсан юм гэдэг. Хүнд хэцүү цагийг нуруундаа үүрээд л гараад ирсэн хүн чинь яаж эгэл байдаг юм” гэж билээ.

	Өвгөн ахын тэр хүндлэл төгс итгэл сэтгэлийг нь хүлээн зөвшөөрөхөөс аргагүй. Өвөг дээдсээ, төрийн тэргүүнээ хүндлэн, хайрлах ухааныг нь ч биширсэн билээ. Энэ бол мухар сохор сүсэг бишрэл, туйлшран тахин шүтэж буй ч хэрэг биш юм. 

	Ингэхэд ард түмэн яагаад Бал даргыгаа өнөө сэтгэл зүрхэндээ ийнхүү нандигнан дээдэлнэ вэ? Тэр хүний удирдаж асан цаг үед Монгол орон эрчимтэй хөгжсөн нь баримт нотолгоогоор батлагддаг үнэн түүх билээ. Хөгжил дэвшлийнхээ нөөцийг алдан, сандарч, самгардаж яваа энэ цаг үед тэр үеэ дурсан санагалзах, ач гавьяаг нь илүү тодоор ухааран харж байгаа хандлага ч бий. Гэвч түүнээс ч илүүгээр Бал даргын хувь хүний давтагдашгүй нандин сайхан чанар нь олон ардын сэтгэлд мартагдашгүйгээр хоногшин үлджээ. Ганц нутгийн ах хөгшин маань ч эрхэмлэн дээдэлдэггүй, хамт ажиллаж, уулзаж байсан бүх хүмүүс Бал даргыг гэгээн сайхнаар дурссаар байдаг байна. Тэдгээр олон дурсамжаас зарим нэгийг сөхье.

	 

	НЭГЭН ДУРСАМЖ: 

	Жолооч нь байсан Т.Лувсанринчин: Тээр жил Баянголын зуслангаас өглөө ирж явтал олон цоо шинэ комбайн баруун тийшээ цуваагаар явж таарлаа. Комбайнууд ч зогсов. Тэгтэл нэг комбайн зогсолгүй ойртоод ирлээ. Би ч зогсов. Бие хамгаалагч Лодонгаваа ч зогс гээд хаалгаа онгойлгоод хашхирч байлаа. Комбайн зогсолгүй явсаар даргын сууж явсан манай машины зүүн талын хаалга, хажууг зураад өнгөрөв. Бид цааш замдаа орж, автынхан нөгөө комбайны араас хөдөлцгөөв. Дарга ордны үүдэнд буухдаа намайг нэг комиссартай очоод тэр комбайны жолоочийг “Зүгээр явуул гэж автынханд хэл.. тэгээд харж байгаад явуулчхаад ир. Алс холоос шинэ техник аваад яарч явсан хүн биз. Бас техникээ бүрэн эзэмшиж амжаагүй яваа залуу хүн байгаа биз. Ажлаа сайн хий, комбайнаа сайн барьж сур гэж захь” гээд явуулсан. Нээрээ л тэр жолооч Хархорины САА-аас ирээд курст суралцаж төгссөн шинэ хүн, комбайнаа сайн жолоодож сураагүйгээс машин хараад сандарсандаа зогсоож чадахгүй явсаар даргын машиныг шүргэсэн байсан. Комиссар даргын хэлснийг хэлээд явуулахад тэр жолооч залуу учиргүй их баярлаж билээ...

	 

	НЭГЭН ДУРСАМЖ: 

	Засгийн Газрын ордны хоол зөөгч байсан Н.Удриана: Манай нөхөр Түгжсэнгэ даргын тогооч байлаа. 1968-1969 онд Баянхонгор аймагт зуд болох үеэр манай нөхөр Түгжсэнгэ Цэдэнбал даргатай хамт явсан юм. Тэгэхэд нөхөр маань залуу ч байж, гоголь малгай, каракуль захтай пальтотой явж байж л дээ. Цэдэнбал дарга “Зудад явж байж бүжигт явж байгаа юм шиг ингэж яаж явж болох вэ” хэмээн сайн зэмлээд өөрийнхөө нэг ээлжийн дулаан өмд курткийг өмсүүлсэн байсан. Нөхөр маань гэртээ ирэхдээ даргын хувцастай ирж билээ...

	 

	НЭГЭН ДУРСАМЖ: 

	Тусгай хорооны түрүүч Д.Дашцэрэн: 1981 оны цагаан сарын битүүний шөнө Бал даргын өвлийн ордонд харуулд гарч байлаа. Гэтэл даргын комиссар нь яагаад ч мэдээгүй юм, Бал дарга тавагтай хоол, боов чихэр барьчихсан дэргэд хүрээд ирдэг юм. Би сандрахдаа рапорт өгөөд номхон зогслоо. Дарга “Сайн байна уу? Даарч байна уу. Үүнийг ид. Би наад бууг чинь барьж байя” гэж хэлэхээр нь “Болохгүй шүү дээ, дарга минь” гэж хэлтэл “Би мэдэж байна аа. Зүгээр” гээд бууг минь авч, би өөрийн эрхгүй хоолыг нь авч идсэн юм. Сандарсандаа ямар хоол байсныг нь ч мэдэлгүй маш хурдан идсэн. Харин хамаг бие дулаацаж их сайхан болж билээ. Дарга “Цагаан сар гарлаа, чи хө хөдөөгийнх үү? Аль аймаг вэ?” гэж асуулаа. “Өвөрхангайнх” гэвэл “Гэрээ санаж байна уу? Халагдах болж байгаа юу?” гэх мэтээр асууж ярилцаж билээ...

	.

	НЭГЭН ДУРСАМЖ: 

	Өмнөговь аймгийн Хоршооллыг дэмжих төвийн тэргүүн Ч.Батням: 1960 оны өвөл юмсан. Дүн хүйтэн эхэлсэн тэр үед гэр бүлгүй хэсэг залуус уурын халаалтгүй галладаг дан шавар байшинд түлээ түлшээ олоод түлчхэж чадахгүй ядруухан зутруухан байлаа. Тэр үед Цэдэнбал дарга ирж, бидний байраар явж үзээд, дараа нь Аж үйлдвэрийн комбинатын дарга, Намын хорооны дарга нарт хандаж: “- Та нар энэ сайхан залуу ажилчдаа тийм хүйтэн байранд суулгаад өөрсдөө халуу дүүгсэн конторт сууж байж таарахгүй. Энэ контороо суллаж, тэр залуучуудыг суулга. Өөрсдөө үйлдвэр дээрээ конторло” гэж хэлсэн ёсоор болж, бидний залуус халуу дүүгсэн дулаан байшинд өвөлжиж билээ.

	.

	НЭГЭН ДУРСАМЖ: 

	Хөнгөн Хүнсний үйлдвэрийн сайдаар 20 гаруй жил ажилласан П.Дамдин: Хүүгийн маань бие муу, астматай учир гадаадад эмчлүүлэх шаардлагатай байлаа. Энэ учир шалтгааны үүднээс би дарга дээр орж Герман, Чех улс руу явуулж /томилж/ өгөхийг хүссэн юм. Дарга хариу өгсөнгүй, би ч лавласангүй хэд хонов. Дарга ч Хар тэнгис рүү амралтад яваад өгсөн. Гэтэл нэг өдөр Бал даргын туслах над руу залгаж “Цэдэнбал дарга Хар тэнгисээс утасдаж байна. Таныг 1 цагт миний /туслахын/ өрөөнд ирээд байж бай гэж хэлүүллээ” гэв: Би ч их гайхан яваад очтол дарга яг цагтаа залгав. Тэгээд “Гадаадад суулгаж өгөөч ээ гэж хүсэлт тавьсныг чинь мартчихсан байна. Чиний ажлын талаар бол ярих юм байхгүй ээ, сайн. Чи ажлаа хийдгээрээ хий. Харин эхнэр хүүхэдтэй чинь чамайг эмчилгээнд гадагшаа явуулж өгье. Тэр Армян билүү, Гүржид астмыг их сайн эмчилдэг газар байна гэнэ. Чи тийшээ яв” гэхэд нь их баярлаж билээ. Ер ганц миний ч төдийгүй хэний ч тэр хувийн гуйлтыг биелүүлэхийг боддог их тусч хүн байсан даа...

	.

	НЭГЭН ДУРСАМЖ: 

	Комиссар нь байсан Н.Дамбасүрэн: Нэг дэх өдрийн өглөө ажил цуглаж байхад Д.Төмөр-Очир, хамраас нь цус гоожсон харуулын хамт (ахмад Жанчив гэдэг хүн байсан) бөөн дуу шуу болчихсон орж ирлээ. Учрыг нь лавлавал Д.Төмөр-Очирыг орж ирэхэд нь пропускаа шалгуулахыг харуул шаарджээ. Д.Төмөр-Очир “-Муу шинелийн гол минь чи намайг танихгүй байна уу?” гэхэд цаадах нь “Таньж байгаа боловч хэн ч байсан пропускаа шалгуулж байхаар тохирч, журам гаргасан шүү дээ” гэхэд уур нь бадарсан Д.Төмөр-Очир Жанчивын мөрөн дээрээс мөрдсийг нь хуу татаж, улмаар хамрыг нь дамнуулан алгадсан учир тийнхүү цус гарчээ. “Журам бол журам л байх ёстой. Нэгэнт ярилцан тохиролцсон бол сүүлд түүнээ зөрчинө гэдэг байж болшгүй. Тийм учраас цаашид заавал шалгуулж, шалгаж байх хэрэгтэй” гэх зэргээр Цэдэнбал дарга энэ маргаанд оролцон ятгасны дагуу сая энэ маргаан дарагдсан билээ. Төмөр-Очир ийм л шазруун, догшин түргэн ууртай хүн байсан. Гэвч юу ч болж байсан Бал дарга Төмөр-Очирт сайн хэвээрээ, түүнийг бүх юман дээр ямагт дэмжинэ. Сүүлд нь бас дэмжиж байгаад Москва хотноо гүн ухааны цол хамгаалуулахаар аспирантурт явууллаа. Түүнийг сургуульд байх хооронд ар гэрт нь байнга тусална. Бас өөрөө Москвад ажил төрлөөр очихдоо хоол унд, мөнгө хувцас байнга залгуулдаг сан. Зуны амралт болоход нь Сэлэнгийн хилийн гааль руу Төмөр-Очирыг тосуулахаар өөрийн хоёрхон тэрэгний нэг “М” машинаа хамгийн итгэлтэй сайн жолооч “Бух” Ёндонгоороо бариулан явуулна. Д.Төмөр-Очир зуны амралтаа эдлээд буцах хүртэл бүх хугацаанд уг унаа, жолооч хоёр дагнан үйлчилдэг сэн. Буцахын цагт нь бүх зардал, замд нь хэрэглэх хүнс, бусад зардлыг дарга даадаг байв.  Дарга цалингаа аваад маш олон номынхоо завсраар шургуулж орхино. Номынхоо төрөл, шинэ хуучнаар нь ялгах ажлыг надаар хийлгэдэг. Хааяа тэр ажлыг хийхэд тийнхүү хавчуулаад орхисон мөнгө нь нэлээд их болчихсон байна. Байсхийгээд л Төмөр-Очирыг ирэхэд дарга “Төмөр-Очир оо. Чи мөнгө төгрөгөөр ямаршуу байна. Чи одоо номуудыг нэг шалгах болсон байх аа” гэхэд цаадах нь дуртай нь аргагүй номуудын завсраар байсан мөнгөнүүдийг түүж аваад явдаг байж билээ. ... Энэ бүгдийн ач тусыг Д.Төмөр-Очир мэддэг, боддог л байсан байх даа. Чухамхүү яагаад хожим тэгж хонь, чоно болтлоо муудалцсаныг би ойлгодоггүй юм. 

	 

	НЭГЭН ДУРСАМЖ: 

	1952 оны IX сарын 1-нд Л.Цэнд Москвагаас Ю.Цэдэнбалд бичихдээ “Аспирантурт үргэлжлэн суралцах бололцоо олгосонд Танд хязгааргүй их баярлаж байна. Таны үнэлж баршгүй тусламжид зоригжсон би намайг социализмын агуу их оронд илгээсэн миний нам, ард түмний итгэл найдварыг нэр төртэй биелүүлэхийн тулд өөрийн бүх хүч, авьяасаа дайчлах болно” хэмээн бичиж байжээ. 

	.

	НЭГЭН ДУРСАМЖ: 

	Бие хамгаалагч нь байсан Б.Төрийнжаргал: Бид даргын удаан цагаар ажилладаг аяыг нь даахгүй унтчихдаг байв. Гэтэл дарга ирээд унтсан биднийг аяархан зөөлөн татаад сэрээдэг байсан юм. “Та чанга татаад сэрээхгүй яасан юм бэ?” гэхээр “Болохгүй, чи цоччихно шүү дээ” гэдэг байсан сан.

	.

	НЭГЭН ДУРСАМЖ: 

	Ахмад дайчин Х.Гэндэнбаатар: Бид хоёр чинь Увс аймагт I ангид хамт орж байлаа. ..Хожим бодож байхад Цэдэнбал зан аашны хувьд маш өглөгч, өгөөмөр, дөлгөөн хүү байсан. Их гар султай. Ер нь хүнд юм өгөх дуртай хүн байсан.

	.

	 

	НЭГЭН ДУРСАМЖ: 

	Нэрт орчуулагч Д.Алмаас: 1958 онд Хятадаас Пэн дэ Хуай Монголд ирж Ю.Цэдэнбал даргатай ярилцав. Би эхний өгүүлбэрийг нь орчуулах гээд гацчихав. Аргаа барж суутал Цэдэнбал дарга тайвнаар “Алмаасаа, битгий сандар. Би богинохон өгүүлбэрээр ярина” гэхэд нь тайвширч, сайн орчуулсан. Сүүлд нь Цэ дарга нөхдөдөө “Алмаас их сандардаг хүн шүү. Орчуулга хийхэд нь тайван байлгаарай” гэж захидаг байсан.

	.

	НЭГЭН ДУРСАМЖ: 

	Жолооч нь байсан Т.Лувсанринчин: Далаад оны сүүлчээр юм даг. Оргил амралт руу ажлаар очиж цаг хэртэй болоод буцаж ирсэн юм. Замдаа юу ч хэлээгүй, ирээд хашааны үүдэнд “Зогс, би бууна” гэж байна. Уг нь хашаанд машинтайгаа орох учиртай. Яах гэж байгааг нь мэдсэнгүй. Тэгтэл “Буцаад яв. Гүүрний цаадах автобусны зогсоол дээр хүүхдээ тэвэрсэн нэлээд ачаатай эмэгтэй байсан. Түүнийг яваагүй байвал хаа хүрэх газарт нь хүргэж өгөөд ир. Чи бид хоёрыг урагшаа явахад зогсож байсан, сая эргээд ирэхэд зогсож л байна билээ. Хүүхэд нь хэцүүднэ” гэв. 120 мянгатын буудал дээр очиход нээрээ нэлээд ачаатай, хүүхдээ тэвэрсэн нэг эмэгтэй байв. “Нисэх орж, Хэнтийн онгоцонд суух гэсэн, автобус хүлээгээд” гэж байна. Бид ч нисэх рүү давхилаа. Буудалд ороход онгоц зарлаж байв. Хүүхэн баярласандаа уйлаад л байж билээ...

	.

	НЭГЭН ДУРСАМЖ: 

	Улс төрийн газрын орлогч дарга асан Ж.Жамсран: Би өвдөөд Германд хэвтэж байлаа. Сувилагч “Танай садан төрлийн л хүн бололтой утсаар ярьж байна. Утсаа ав” гэлээ. Авсан чинь Цэдэнбал дарга байна. “Жамсран уу? Чиний бие яаж байна” гэхэд нь хариугаа ч гүйцэд хэлж чадахгүй уйлж билээ. Би 17 насандаа Дотоод Яамны үүдний цагдаа байхдаа Бал даргад сайдынхаа бичгийг оруулж өгч байсан, дараа нь тэр хүний гараас бас нэг удаа шагнал авсан. Сургуульд байхад надад хичээл заадаг байсан, хожим ажлын томилолт авсан. Мөн Улс төрийн товчоогоор алдаа хийлээ гэж хатуу донгодуулж байсан, жирийн л нэг хүн. Гэтэл хаа хол Германд эмнэлэгт муу байхад намайг олоод бие асууж байв. Ийм л хүн байлаа.

	.

	НЭГЭН ДУРСАМЖ

	Монгол Улсын 17 дахь Ерөнхий сайд асан Д. Бямбасүрэн: “Эрдэнэтээс өчнөөн ашиг олно гэж тооцоолж байтал тэгсэнгүй. Ингээд би Брежневт захидал бичээд Цэдэнбал гуайгаас гарын үсгийг нь авах гэтэл, дарга уншиж дуусаад: “Бямбасүрээн чамд нэг дутагдал байна . Чи юмыг их тойруулах юм. Шууд хэлж бай” гээд улаан харандаагаар БИД ИНГЭЖ АМЬДАРЧ ЧАДАХГҮЙ гэж бичээд гарын үсгээ зурж “Одоо Брежневт явуул” гэдэг юм байна. Зөвлөлтийн өөдөөс социалист системийн ямар ч удирдагч иймэрхүү үг хэлэх нь битгий хэл, бодож ч чадахгүй цаг үе байсан. Харин Юмжаагийн Цэдэнбал хэлсэн юм шүү. Ингэж хэлж байсан хүнийг өнөөдөр Зөвлөлтийн бууны нохой, утсан хүүхэлдэй гэж хэлэх юм. Мунхаг тэнэгүүд л өнгөрснийг мэдэхгүй байж, өнөөдөрт их зүйл ярьдаг. Гэвч тэдний ярьсан бүхэн хумхын тоос лугаа хэврэг гэдгийг санах хэрэгтэй. Эцсийн дүндээ Цэдэнбал гуай бидний төлөө зүтгэсээр байгаад дууссан. Тэр хүний агуу их бүтээн байгуулалт, эх орноо гэсэн хоёргүй сэтгэлийг Монгол гэх зүрхтэй, Монгол гэх сэтгэлтэй, Монгол хэмээх хүн бүр мэднэ. Доромжлон, гүтгэгсдийг харин хаанахынх гэх юм. Би л хувьдаа МОНГОЛ гэж чадахгүй. Монгол хүн өвгөд рүүгээ нулимдаггүй юм.”

	 

	НЭГЭН ДУРСАМЖ

	Ахлах түрүүч Р. Цэен-Ойдов: Цэдэнбал даргын гадаа харуул хийгээд зогсож байтал дарга гэрээсээ гараад ирлээ. Буурал толгойтой, нүдэнд дулаахан, цагаан өвгөн байсан. Шууд над дээр ирдэг юм байна. Би ч рапортаа өглөө. Дарга: “Чи чинь одоо энэ хүйтэнд даардаггүй юм уу? Цасаар шуураад осгож үхэм байна. Алив хурдан ор” гэхэд нь “Дарга аа, би тушаал авчихсан байгаа” гэлээ. 

	Дарга  “Чи чинь яасан сонин хүүхэд вэ? Чи намайг хамгаалж байгаа биз дээ. Хурдан ороод аль” гээд загнах маягтай. Би ч орохгүй хаачих билээ. Цэдэнбал даргын гэр тийм ч сайхан айл байгаагүй. Энгийн л айл байлаа. Гал тогоонд нь орж суутал, үйлчлэгч нь байхуу цай өгч байна. Дарга ч хойноос орж ирээд, “Миний хүү аль аймгийн цэрэг вэ?” гэлээ “Дорнодын цэрэг ээ” гэхэд “Маршлын нутгийн цэрэг байна. Ам бүл хэдүүлээ вэ? Аав ээж нь юу хийдэг вэ? Цэрэгт ирээд удаж байна уу?” гэхчлэн өчнөөн ярилцсан даа. Сайхан дулаацчихаад гарахын алдад Цэдэнбал дарга: “Цаашдаа шууд манайд орж ирж байгаарай. Даарах муу. Биеэ бодож бай” гэсэн юм. Үнэхээр л агуу хэр нь энгийн гэж өвгөн даргыг хэлнэ дээ. Би аавыгаа өнгөрөхөд, ээжийгээ өнгөрөхөд, бас Цэдэнбал даргыг өнгөрөхөд л үнэн зүрхнээсээ гашуудан уйлж байсан юм даа.

	 

	НЭГЭН ДУРСАМЖ

	Комиссар С.Лодонгаваа: Ю.Цэдэнбал гуай их зөөлөн, уян хүн байсан. Хүний зовлонг ойлгох тал дээр үнэхээр агуу их сэтгэлтэй хүн байлаа. Энд тэндээс баахан хүн элдвийн юм гуйж ирнэ, Цэдэнбал гуай ч гуйсан болгоныг нь биелүүлдэг хүн байсан юм. Үүнийг нь буруугаар ашиглагчид ч олон байсан шүү. Бас их энгийн хүн. Цамцны захаа сэмэртэл, хувцсаа элэгдтэл нь өмсөнө. Бидэнд энэ нь их үлгэр дуурайлал болж байлаа. Хөөрхий улс төрийн товчооны хурал дээр нэг удаа бүүр сэмэрсэн захтай цамцтай сууж байсан. Энэ бол нэг талаараа төрийн тэргүүнд байж болшгүй зүйл ч, нөгөө талаар их энгийн хүн байсныг нь илтгэдэг юм. Ард түмэндээ хайрлагдсан ийм л удирдагч одоо хэрэгтэй байна даа.

	(Дээрх дурсамжуудын олонхыг доктор, профессор Ц.Жамбалсүрэн гуайн “Ю.ЦЭДЭНБАЛ: Эрин зууны түүхэн элч” номоос авав)

	 

	* * *

	Бал дарга маань ийм л хүн байж дээ...

	Ард түмнийхээ ЧИН ҮНЭНЧ, БАТ ИТГЭЛТ ХҮҮ гэдэг алдар бол тэр бүр аавын хүү, алдартан, гавьяатанд, хэн бүхэнд олдомгүй хамгийн эрхэм сайхан алдар юм шүү. 

	Хөгшид, дээдсээ насны төгсгөлд зовоосон хүн гурван үеэрээ өөдөлдөггүй гэдэг. Хөгшдийн, ялангуяа эцгийн сүүлчийн буяныг хэрхэн үйлдэхээс, ямар газар оршоосноос үр хүүхдүүдийнх нь хувь заяа ихээхэн шалтгаалдаг ч гэдэг. Хууччуул огт юу ч мэдэхгүйдээ, эсвэл мухар сүсэгтэйдээ ийм зүйлийг үеэс үед ам дамжуулан сургаж ирээгүй, амьдралын үнэнийг, гурван цагийн хэлхээсийн мөн чанарыг , ачлах дээдлэх ухааныг нэвтэрхий танин мэдсэний үр дүн байсан буй за..

	1990-ээд он гарсаар энэ хүний хийсэн бүтээснийг үгүйсгэж, чин үнэнээр зүтгэж ирсэн зүтгэлийг нь гутаан нулимж, нэрийг нь хэлэхээс ч цээрлэх нь холгүй зэнзийрхэж, хэрвээ энэ хүнийг дурсах хүн байваас хоцрогдсон тэнэг мунхаг, ардчиллын эсрэг хүн болгож, ад шоод үзэх хэмжээнд хүртлээ туйлширсан инээдэмтэй эмгэнэлтэй харанхуй үе байлаа. Айж бэмбэгнэсэн, учраа олохоо байсан, шахаанд орж сандарсан МАХН-ын тухайн үеийн зүрх зориггүй удирдагчид, бас цаг үедээ хамелеон шиг зохицож ашиг завшаан эрэлхийлж байсан долдойчууд Цэдэнбал агсныг өвчинд шаналан өдөр хоногоо өнгөрөөж байх мөчид нь насан туршдаа хоёргүй сэтгэлээр зүтгэсэн Монголынх нь төрийн өмнөөс, намынх нь өмнөөс хамаг гавьяа шагнал, алдар цолыг нь яллан донгодож байгаад хурааж авч, намаас нь хөөсөн юм. Тэгэхэд Бал дарга юу ч хэлээгүй, чимээгүй л байсан. Тэр ч бүү хэл эх орондоо эргэж ирэхгүйгээр цөлж орхисон. Бал дарга алдар цолоо хураалгасандаа, албан тушаалаасаа хагацсандаа огтхон ч харамсаагүй, харин улс орных нь хувь заяа хэрхэж буй бол гэдэгт сэтгэл зовниж, эх нутгаа санахын шаналанд энэлж явсан билээ. 

	Хамгийн үнэ цэнэтэй хөрөнгө нь болох хэдэн мянгаар тоологдох ховор сайхан номын сан, бас хэдэн мөнгөн халбага сэрээний бүрэн комыг нь хурааж авсан, гэвч тэр бүхэн бүгд нохойн замаар орсон. Хөрөнгө хураах комиссынхон тухайн үед хувийн дансанд нь байсан хэдхэн мянган төгрөгийг үзээд эхэндээ итгээгүй гэдэг. (Одоогийн дээдэст бол хэдэн тэрбумаар нь тоологдох хөрөнгө гадаад, дотоодын төрөл бүрийн банкнуудад янз бүрийн хүмүүсийн нэр дээр хав дараастай байгаа.) Бал даргын номын санг орж үзсэнээ хүмүүс гайхан шогширдог байв. Бас түүнийг бие барахад, оршуулгын цэцэг нь салхинд хийсэж амжаагүй байхад ойр дотынх (А.Филатова) нь хүнд гашуудлаа тайлах ч боломж өгөлгүй мөрдөн байцаалтад дуудаж байв.

	Монгол түмэндээ л нэгэн цагт эцэг нь болж явсан Ю.Цэдэнбал гэдэг хүнийг насны төгсгөлд нь бид даанчиг гомдоосон доо. 

	Ю.Цэдэнбал насныхаа төгсгөлийг ганцаардал, цөхрөл, гуниг дунд өнгөрөөсөн. Түүнийг идсэн уусан, тойрон хүрээлэгчтэй байсан, шоронд хатаа, дүүжил, түүнтэй ойртсон бүхэн улаан дарангуйлагч.... Алганы чинээ алдааг нь уулын чинээ болгон дөвийлгөж, уулын чинээ гавьяаг нь чимхийн төдий болгон харлуулж байв. Ийм утгагүй солиотой хийрхэл 1990-ээд оны эхэнд харанхуйлан давалгаалж, түүний манлайд өнөөгийн Ерөнхийлөгч ч гүйж л явсан юм даг.

	Тэр цагийн Бал даргын “тансаглал” өнөөгийн манай дээдсийн тансаглалын дэргэд ёстой хүүхэд нохойн доог төдий,

	Тэр цагийн Бал даргын “тусгай хангамж” өнөөгийн манай дээдсийн тусгай хангамжийн дэргэд ёстой тоглоом, зугаа төдий. (Хачирхалтай нь тэр үед тусгай хангамжийг устгая гэж хамгаас чанга орилж байсан бүх хүмүүс өөрсдөдөө зориулан тусгай хангамжийн тухай хууль батлуулж суудаг болсон.)

	Бал даргыг газар нутгаасаа тасдаж (Давст уул) Орост өгсөн гэж ихээр буруутгадаг. Гэвч түүнийг хангалттай няцаах баримтууд түүхийн архивд бий. Бал даргыг хүүхэд байх 1932 онд Давс уулыг тухайн үеийн монголын эрх баригчид Тувагийн нутагт шилжүүлсэн байдаг ба, хожим Бал дарга төрийн эрхэнд гарсны дараа 1958 оноос 1975 онуудад тууштай хөөцөлдсөний үр дүнд 1932 онд өгсөн газар нутгийн 85 хувийг буцаан авч чадсан байдаг. Тэгээд зогсохгүй үлдсэн хэсэг газрыг нь авах талаар дахин хөөцөлдөнө гэж байжээ.

	Сэхээтний төөрөгдөл, тойрон хүрээлэгчид, коммунист дарангуйлагч, социалист лагерийн зүтгэлтэн гэх мэтээр Бал даргыг буруутгадаг өөр олон буруутгал бий. Гэвч тэр бүхэн түүхэн үнэнд гүйцэгдэн цагаатгагдаж байна. Ард түмэн хайрлан дурссаар байна.

	90-ээд оны үед аав маань бурхныхаа гүнгэрваанд байх Бал даргын зургийн тоосыг арчих зууртаа “Энэ хэдэн учраа мэдэхгүй дэггүй хүүхдүүд хэтэрч байна даа. Гэхдээ идсэн эрүү хувхайрдаг, идүүлсэн бут цэцэглэдэг жам бий” хэмээн тайван өгүүлж суудаг сан. Өнөө идүүлсэн бут эргэн цэцэглэх цаг ирж байгаа санагдана.

	Ороо бусгаа үеийн олиггүй муусайн буртаг тоос цагийн салхинд хийсэн одоход түүхийн үнэн улам тодрон гарч ирнэ.

	Ю.Цэдэнбал даргын улс орноо удирдаж асан тэр цаг үеийн гэрэл сүүдрийн талаар түүхийн хуудаснаа хангалттай баримт материал бий. Амьд гэрчүүд ч өнөө олон байна. Тиймд энэ талаар олныг үл өгүүлэн хувь хүнийхээ хувьд ямар хүн байсан талаар зарим нэгэн дурсамж, дуртгалыг сөхөж үзвээс ийм байна.

	Ю.Цэдэнбал бол жинхэнэ утгаараа ХҮНЛЭГ БУРХАНЛАГ ХҮН байжээ... Тэрбээр хүнлэг ёсыг зүгээр нэг удирдлага, мөрдлөг болгоогүй, харин хүнлэг ёс, энэрэнгүй сэтгэл түүний мөн чанар нь байж дээ гэсэн бодол төрөх билээ.

	 

	* * *

	Бал даргын монгол түмнээ гэсэн нэгэн үзүүрт сэтгэл зүтгэл нь өнөөгийн манай дээдсийн зүтгэлийн хажууд шавартай тогтоолыг тэнгис далайтай адилтгах мэт. Хоцрогдсон Хөдөө Аж Ахуйн орныг орчин үеийн боловсролын зах зухтай, Хөдөө Аж Ахуй-Аж үйлдвэрийн орон болгож, олон улсын тавцанд гаргаж ирсэн гавьяаг нь хэсэг хүн, бүлэглэл санаатай санаагүй мартаж болох ч Монгол түмний түүх мартахгүй ээ.

	2015 оны 12 сарын 1.

	 

	ОН ЦАГИЙН ТООСОН ДУНДАХ ЛИГДЭН ХААН

	1206 оноос 1634 оныг хүртэл 428 жил Монгол Улсыг Чингис хааны угсааны 35 хаан захирч байв. Эдгээр хаадаас хамгийн эмгэнэлт хувь тавилантай нь Лигдэн Хутагт хаан юм. Ийн хэлэхийн учир нь чухам түүний үхлээр Чингис хааны мандуулсан Монголын нэгдсэн төр задран, Манжийн эрхшээлд орон, уруудал доройтлын эриний үүд нээгдсэн төдийгүй Чингис хааны барьж байсан Төрийн Их хасбуу Тамга ор сураггүй алдагджээ.

	Монгол Улсын хаан Буян сэцэнийг 1603 онд өнгөрснөөс нэг жилийн дараа ахмад хүү Манхус тайжийн ууган хүү 12 настай Лигдэнг Монгол Улсын хаан ширээнд өргөмжилж, оны цолыг нь Хутагт хэмээжээ.

	Лигдэн хутагт хаан 30 жил хаан ор сууж, шинэ тутам хүчирхэгжсэн Манж болон өөрөөс нь урвасан Монголын зарим овог, аймгуудын ноёдын хамтарсан цэрэгт цохигдон, Хөх нуурын зүг дутааж яваад 1634 оны хавар цэргийн хуарандаа өвчнөөр бие барсан байна.

	Чухам ингэхдээ Чингис хааны Хас эрдэнийн тамгыг харь дайснаасаа нууж чадсан уу, үгүй юу гэдэг нь одоог болтол таамаг хэвээр байсаар байгаа юм.

	Манж нар Монголыг бүхэлд нь эрхшээлдээ оруулахад чухам Чингис хааны тамга тун чухал байсан тул Лигдэн хааны дараа Чингисийн Хас тамгыг уйгагүй эрж хайжээ. Гэвч олсонгүй. 1635 онд Лигдэн хааны хүү Эжээ хонгор Манж нарт бууж өгөхдөө авч очсон тамга нь Чингисийн төр залгамжлах тамга биш байжээ. Гэвч Манжийн хаад тэр худал тамгыг ашиглан Монголын төрийн хууль ёсны залгамжлагч гэдгээ баталгаажуулж авсан билээ. 

	Энэ дашрамд нэгэн зүйлийг зориуд хэлэхэд, ялангуяа өрнийн түүх бичлэгт Монгол орныг XVII зууны сүүл үеэс XX зууны эхэн үеийг хүртэл Хятадын эрхшээл дор байсан гэж бичиж, тэмдэглэж ирсэн нь буруу юм. Монгол болон хятад хоёр улс аль аль нь Манж хэмээх гэнэт хүчирхэгжин гарч ирсэн хагас монгол угсааны хагас нүүдэлчин аймагт эзлэгдэж, тэдний эрхшээл дор аль аль нь 200 гаруй жил, гэхдээ нэг нь шууд эзэмшлийн, нэг нь вассал орны байдалтай оршиж ирсэн билээ. Манж нар нь Хятадын Бээжин хотод төвлөн сууж, төрийн хэргээ хятадын уламжлалт бодлогод тулгуурлаж, аажмаар хятаджин үндэстнийхээ хувьд бүрмөсөн хятадад ууссан нь Манж нарыг Хятад гэх, Манжийн төрийг Хятадын төр гэх ойлголтыг төрүүлж, энэ нь улмаар Монгол Улсыг Хятадын хараат байсан гэсэн ташаа ойлголтыг төрүүлдэг. 

	Монголчууд бидний ихэд бууран доройтсон 1919 онд Чен И-гийн дарангуйлсан Хятадын хар цэрэг Нийслэл хүрээнд давшин ирээд Монголын эзэн захирагч Богд хааныг ширээнээс нь холбилон буулгаж, Дундад Иргэн улсынхаа тэргүүн Да Жунтаны хөрөгт мөргүүлсэн түүх бий. Тун удалгүй монголчууд ташуураа барин босож, хар хятадыг үлдэн хөөж билээ. Ингэж л нэгхэн удаа Монгол нь Хятадын эрхшээлд орж, тугаа бөхийлгөж, зэвсгээ хураалгаж явсан түүх бий бөгөөд Шар мөрний чанад дахь суурин тариачид, урамд дахь нүүдэлчин үндэстнүүд өөр хоорондоо үргэлжийн зөрчилдөж тэмцэлдэж ирсэн 6000 жилийн урт удаан хугацааны түүхэнд ч, Монголын анхны нэгдсэн төрт улс үүссэн МТӨ 209 оноос хойш ч, ялангуяа 1206 онд Монголын эзэнт их гүрэн байгуулагдсан түүхэн цагаас хойших аливаа түүхэнд умардын нүүдэлчид л Шар мөрнийг гэтлэн, хятадын төрийг мөхөөж, өөрийн эрх засаглалаа тогтоож явснаас биш харин суурин хятад үндэстэн умардын Монгол угсаат нүүдэлчдийн төрийг мөхөөж явсан нь үгүй юм. 

	 

	* * *

	Ийнхүү хэдэн зууны түүхтэй Их хаант төрөө мөхөл болж буйг нь, улс үндэстнээ бусдын өвдөг дор бөхийж буйг нь, үр удам, үндэс угсаа нь устгагдан доромжлогдож буйг мэдэж байсан нь, яахын аргагүй түүхэн хувь заяаг сөрж буйгаа ойлгож байсан нь Лигдэн хааны хувь заяаг бусдаас нь онцгой эмгэнэлт болгожээ.

	Хэдийгээр сүүлчийн хаан боловч Лигдэн Хутагт хаан сул дорой хаан байгаагүй билээ. Хятад руу удаа дараа уулгалан довтолж, Бээжинг чичрүүлэн, их хэмжээний татварыг жил бүр авч байсан нь түүнийг сүр хүч их байсных. Тэрээр 30 гаруй жил хаан ширээнд суухдаа нэгэнт эрч хүчээ авчихсан байсан монголын дотоодын бутралыг намжаах, монголчуудыг нэгтгэхийн төлөө тууштай тэмцэж байв. Гэвч түүний тэмцэл амжилт олоогүй билээ. Үүний учрыг Лигдэн хааны алдаатай үйл ажиллагаатай холбохоос илүүгээр олон он жилээр суурь нь тавигдсаар ирсэн монгол гүрний задралын зайлшгүй шалтгаант нөхцөлтэй холбон үзэх нь илүү бодитой байж магад юм. Түүхэн үйл явцыг сөрөх аргагүй байдаг шүү дээ.

	Лигдэнг Монголын түүхнээ “Цахар хаан” “Дөчин хаан” хэмээн нэрлэдэг нь түүний үйл ажиллагаатай шууд холбоотой. Тэрээр төрийн зарим нэгэн шинэчлэл хийж, найман отог цахар түмнийг гурван түмэн болгон хувааж, Хар Авга ууланд шинээр “Цагаан хот”-ыг байгуулан, түүнээ монголын нийслэл болгож байв.

	Мөн Лигдэн хаан Бурханы шашныг дэлгэрүүлэхэд маш анхаарч олон сүм хийд бариулсан билээ. Түүний Монголын түүхэнд гүйцэтгэсэн нэгэн лут их үйл бол Бурханы шашны хөлгөн их судар 108 боть “Ганжуур”-ыг орчуулуулан, алтан үсгээр барлуулах ажлыг гардан зохион байгуулжээ. Алтан үсгээр барлаж, 9 эрдэнээр чимсэн тийм том хэмжээний номыг бүтээсэн нь хүн төрөлхтний соёлын нэгэн үнэт өв юм.

	Мөн Хубилай хааны зарлигаар мянган лан алтаар бүтээсэн Махагала бурхныг Монголын нийслэл Цагаан хотод залж, алтан дээвэрт сүмд байрлуулсан байна. Энэ мэт бурхны шашныг монголд дэлгэрүүлэхэд анхаарч байсан нь улам бүр тархай бутархай болж буй баруун, зүүн, төв монголчуудыг буддын шашны далбаан нэгтгэх, ард түмнээ шажны ариун сургаалаар гэгээрүүлэх, шашны үзэл санааг дагасан соёл, урлагийг хөгжүүлэх зорилготой байжээ. Өөрөөр хэлбэл Чингис хааны “Бусдын сэтгэлийг эзэл, сэтгэлийг нь эзэлсэн байхад бие нь хаа одох” хэмээн сургасан төрийн бодлогыг тухайн цаг үед түгэн дэлгэрч байсан шашны үзэл санаагаар дамжуулан хэрэгжүүлэх гэсэн оролдлого юм.

	Гэвч Лигдэн хааны эдгээр бүх зорилгод Манж нар саад болсон билээ.

	Тэр үеийг хүртэл манж нар нь Сунгари мөрний сав газар, Япон тэнгисийн эргээр нутаглаж байсан бага шиг хагас нүүдэлчин, загасчин аймаг байсан тул Лигдэн хаан тэдний гэнэтийн хүчирхэгжиж буйг нь анхааран, тэднээс сэрэмжилж чадаагүй байна. Түүний илрэл нь Манжийн төрийг үндэслэсэн анхны хаан Нурхач баатарт илгээсэн захидалд тод байдаг. Тэрээр захидалдаа өөрийгөө Дөчин Дөрвөн Монголын Их хаан Чингис хэмээгээд, Нурхачийг захын овгийн жижигхээн ноёны хэмжээнд адилтган үзсэн байдаг.

	Нурхач болон Абахай нар “Дайснаа зочин болгоё, зочноо нөхөр болгоё” гэсэн бодлого барьж, манжтай хил залгаа ойрхон байсан Хорчин, Горлос зэрэг монгол аймгуудын ноёдыг өөртөө татахын тулд их хэмжээний бэлэг сэлт тараах, ураг садан бололцох зэргээр Лигдэнгээс хөндийрүүлж эхэлсэнд Лигдэн хаан Манжийн хаанд илтэд дургүйцэх болов. Улмаар энэ явдал даамжирсаар эцэстээ тулж, 1631 онд Лигдэн хаан цэрэглэн Манжийн нутагт гүн цөмрөн давшжээ. Гэвч Манж нар өөрийн талдаа найдвартай татсан Монгол ноёдын хүчтэй хавсран Лигдэнд цохилт өгсөн төдийгүй Чингис хааны төрийн залгамж чанарыг хүчээр авахаар улайран зүтгэсээр, түүнийг бүрмөсөн мөхөөсөн билээ. Чухам Манж нар түүний хараат ноёдыг эвт бодлогоор татаж буйн эсрэг хүчээр эргүүлэн татах оролдлого хийсэн нь Лигдэн хааны алдаа байсан ч байж магад юм. Ерөөс тухайн үед Лигдэн хааны шууд эзэмшлийн дор зөвхөн Цахар түмэн байсан ба олонх монгол аймгууд тус тусын ноёдын дор бие даасан бодлого явуулж байсан нь Лигдэнг нэгдсэн хүчээр Манж нартай дайтах боломж олгосонгүй.

	Харин хятадууд улам бүр хүчирхэг болж буй Манж нараас болгоомжлон, тэднийг Монголын эсрэг хандуулж, хоёр хүчтэний хүчийг баран тамирдуулах бодлого барьж байсан нь энэ явдалд ташуур болсон нь ойлгомжтой. Гэсэн хэдий ч хятадуудын энэ бодлого бас үр дүнгээ өгсөнгүй. Манж нар хөрш улсуудаа хэрэглэж байсан Хятадын бодлогыг өөрийнх нь эсрэг үр дүнтэй ашиглав. 1635 онд өмнөд Монгол бүхлээрээ Манжийн эрхшээлд орж, 1636 онд өвөр Монголын 16 аймгийн 49 томоохон ноёд чуулж, Манжийн хааныг Манж болон Монголын Богд эзнээр өргөмжлөхөд хятад улсын хувь заяа бараг тодорхой болжээ. Тэр жил Манж, Монголын нэгдсэн хүчин Цагаан хэрмийг даван довтолж, улмаар 1644 онд Бээжинг унаган, Хятадын Мин гүрнийг мөхөөхөд монголын морьт цэрэг чухал үүрэг гүйцэтгэж байсан байна. Харин хожим 1691 онд Халх монголыг, 18 дугаар зууны дундуур Баруун монголыг буулган авахдаа хятадын цэрэг, эдийн засгийн баазыг манж нар чадварлаг ашиглажээ.

	Лигдэн хутагт хаан нас барснаар Монгол орон бүхэлдээ Манж Чин гүрний захиргаанд орох эхлэл тавигдав. Гэвч Монголчууд Лигдэн хааныг цогтой эх оронч, соён гэгээрүүлэгч хэмээн тууштай үнэлэн, гүнээ хүндэтгэдэг юм. Түүхэн цагийн их хүрдэнд тээрэмдүүлсэн түүний үйл ажиллагаа үнэхээр ч тийм хүндлэлийг хойч үедээ үлдээхүйц байсан билээ.

	 

	2009 оны 9 сар.

	 

	 

	 

	 

	 

	 

	 

	 

	БӨН БӨН ГҮЙЕ

	Бөн бөн гүйе

	Дэн дэн шогшъё

	Хаана л очиж 

	Туулай болъё

	..

	Монголын түүхэн дэх нэн эмгэнэлт цаг үе бол Зүүн гарын хаант улс мөхсөн явдал юм. Тэр үед 700 000 орчим хүн амтай, зүүн талдаа Халхын Засагт хан аймагтай Алтайн нурууны зүүгээр хиллэдэг, баруун талдаа Дундад Азийн Бухар, Самарканд, умарддаа Красноярскийн босгонд хүрч, өмнөдөд Кунлунийн их уулст тулж байсан хүчирхэг их цэрэг армитай байсан Зүүн гарын хаант улсын зөвхөн төр нь мөхөөд зогсоогүй үндэстнээрээ цусан далайд живсэн байна. 

	Багцаагаар 10 хүн тутмын нэг нь үлдсэн гэдэг. Жинхэнэ геноцид тэгэхэд болжээ. 630 000 орчим хүн хядуулж, цөөн мөр нь хасагт дүрвэж, мөн тэндээ хядуулах нь хядуулж, мөргүй алга болох нь алга болжээ. 

	Бас цөөн мөр болох дөрвөд, баяд хоёр отгын ноёд ардынхаа хамт нутаг заагдан Заг, Байдраг орчимд мэнд үлджээ. Хожим тэд Увс нуур орчимд нүүдэллэн суурьшсан. Галдан Бошигтыг дагаж яваад Халхад хоцорч үлдсэн Өөлдүүд мэнд үлджээ. Тэд өдгөө Архангай аймгийн Өлзийт, Хотонд зэрэг сум, мөн Ховд аймгийн Эрдэнэбүрэнд бий. Тэд ч мөн нэг хэсэгтээ Заг, Байдраг, Түйн гол орчмоор нутаглаж байсан байдаг. Мөн Урианхай харуулынхан мэнд үлджээ. Бусад нь хуугаараа хядуулжээ.

	Очих ч, оргох ч, орох ч газар үгүй, харцагад хөөгдсөн болжмороос хэцүү, мөн ч хэцүү байсныг тэр үеийн Ойрд ардын дуу илтгэнэ. Түүнд ийн дуулах аж.

	“... Хаданд авиръя

	Халтирах нь хэцүү

	Ууланд авиръя

	Урагдах нь хэцүү

	Бөн бөн гүйе

	Дэн дэн шогшъё

	Хаана л очиж

	Туулай болъё

	Талд нь гаръя

	Тайг нь хэцүү

	Бутанд нь хэвтье

	Бугуйл нь хэцүү

	Бөн бөн шогшъё

	Бөөр зүрх өвдөнө

	Хаана очиж

	Туулай болъё...”

	 

	Зүүн гар нутгийн жалга бүр нь цусаар урсаж байсан юм гэнэ билээ. Тэр эзгүйрсэн орон зайд нэг хэсэгтээ цагаач хятад хүртэл очихоос зүрхшээдэг байсан гэдэг... Эмгэнэл гашуудалт энэ түүх он цагийн тоосонд ихэд бүдгэрчээ. Нуугдан шургах газар хайж ядсан зүүн гарын монголчуудын тэрхүү гаслан эмгэнэлт түүхээс үлдэж хоцорсон нь энэхүү гашуудлын дуу байна. Арга ядсандаа туулай болъё гэж сэтгэгдэх, гэвч туулай болоод ч яалтай.

	 

	Манжийн буюу “Чин улсын Гао Зунь хааны магад хууль”-д тэр үеийн байдлыг энэ мэтээр тэмдэглэн үлдээжээ.

	- “Тэнгэр тэтгэгчийн хорьдугаар он /1755/Илийг төвшитгөснөөс хойш өөлдийг бараг бүрэн хядан дуусаж мянган газар хий хоосон болбой...”

	- “...үүнээс хойш бууж өгсөн хулгайч буюу цэргийн хорооноос хүргэж ирсэн өөлд буй аваас... боомтын дотор хүргэж ирээд ...албаас зохимуй...”

	- “...ингэвээс тэднүүсийн ургийг тасалж болмуй..”

	- “Хойтын хүмүүс угаас сайн юм биш. Эртхэн шийдвэрлэх хэрэгтэй. .. Тэднүүсийг Хөлөнбуйр Чичхарын газар нүүлгэх нь эртхэн алж угийг нь таслахаас дор...”

	- “Бүхнүүд, Хөтөч нар авгас зэрэг отгын хүмүүсийг өрх үлдээлгүй алж, адуун сүргийг нь цэргийн хүмүүст шагнан өгч, цэргийн сүрийг бадруултугай...”

	- “..Буучин отгын хүмүүсийг ... эрэгтэйчүүдийг бүрмөсөн алж, эмэгтэйчүүд болон мал сүргийг нь халхад авчирч хүчээ өргөсөн хүмүүст шагнасугай...” 

	(Ж.Ялалтын “Тэнгэрийн сум” номоос эдгээр баримтыг авав)

	ГМ. Манж нарт хэрхэн, яахан талархах билээ...

	.

	Өнөө манай дуучид сэргээн дуулж буй Урианхай ардын нэгэн дуунд мөн ийн дуулдаг...

	“... Жаран цагаан адууны минь

	Ардаг нь хаа байна эгч нар минь

	Зургаан хошуу нутгийн минь

	Цэрэг нь хаа байна, эгч нар минь...

	Арван цагаан адууны минь

	Ардаг нь хаа байна эгч нар минь

	Арван хошуу нутгийн минь

	Цэрэг нь хаа байна эгч нар минь...”

	Бас л агуулга нь их хүнд дуу. Их ч хүнд цаг үеийн харуусал энэ дуунаас мэдэгдэнэ.

	 

	2015 оны 7 сарын 28.

	 

	 

	 

	 

	 

	 

	ЗАСАГТ ХАН АЙМАГ, ЗАСАГТ ХАНУУДТАЙ ХОЛБООТОЙ ЗАРИМ СЭДВҮҮД

	Нэгдүгээр хэсэг:

	Засагт хан, Хантайшир уулын аймаг, 

	Алтай аймаг, Говь-Алтай аймгийн газар нутаг

	 

	1.      Засагт ханы газар нутгийн уг эхлэл язгуур

	Халхын Засагт ханы газар нутгийн тэг, зааг нь 1550-аад оны үеэс эхлэлтэй гэж үзэж болохоор байдаг. Учир нь Ар халх буюу өнөөгийн Монгол Улсын нутаг дэвсгэрт байх отог ардуудыг харьяалан захирч байсан Даян хааны XI хөвүүн Гэрсэнз жалайр хунтайж 1549 оны Шарагчин тахиа жил Сэлэнгийн (Хэрлэнгийн) Бураад тэнгэр болоход 7 хөвүүдэд нь Ар халхыг хуваан захируулснаас Ар халхын 7 хошууны үүсэл болов гэх. 

	Энэхүү Ар халхын 7 хошуу нь Баруун гар, Зүүн гар хэмээн хоёр хэсэгт хуваагдах ба Баруун гарыг Гэрсэнз жалайр хунтайжийн ахмад хүү Ашихай дархан хунтайж ахалж, түүний тэргүүлэл дор өөрийнх нь харьяа хошуунаас гадна дэд хөвүүн Ноёнтой Хатанбаатар, зургаадугаар хөвүүн Далдан Хөндлөн, долллдугаар хөвүүн Саму Бума нарын эзэмшил хошуу нутаг багтаж байжээ. Нөгөө гурван хөвүүний нутаг нь Ар халхын зүүн гар болж, Гэрсэнз Жалайр хунтайжийн гутгаар хөвүүн Онохуй Үйзэн ноён ахалжээ. 

	Чухам энэ Ашихай дархан хунтайжийн ахалж асан дөрвөн хошуу бүхий Ар Халхын Баруун гар нь хожмын Засагт хан аймгийн эхлэл язгуур болсон гэж түүх сударчид үзжээ. Тухайлбал түүхч Ж.Гэрэлбадрах “Тэдгээр отог хошуудаар засаг захиргааны хувьд том нэгж болох аймаг-улс бүрэлдэн бий болжээ. Ашихай дарханы эзэмшлээр Засагт ханы, Аминдуралын эзэмшлээр Сэцэн ханы, Онохуй үйзэний эзэмшлээр Түшээт ханы нутаг дэвсгэр тус тус бүрэлдэн тогтож байв. Тэдгээрийг Халхын гурван хант улс, арай хожуу үеийн Халхын гурван аймаг гэж нэрлэдэг байв” хэмээн “Монгол нутаг дэвсгэр, хил хязгаарын түүх” номдоо тодорхойлсон байна.

	Тухайн үед нүүдэл шилжилт их, тогтоож заасан газар нутгийн хил хязгаар нь зарим тохиолдолд тодорхой бус зэргээс үзэхэд дээрх хан хөвүүдийн эзэмшил нь газар нутгийн гэхээсээ отог овгийн хамааралд илүү байсан гэж үзэж болохоор байна. Юутай ч Халхын баруун гарын тэргүүлэгч Ашихай дархан хунтайж Увс нуур, Ханхөхүйд төвлөрч, бас Хангайн нурууны хойт хэсгээр ч эзэмшил нь хамаарч, дэд хөвүүн Ноёнтой Хатанбаатар нь Хантайширын нуруугаар төвлөрч, зургаадугаар хөвүүн Далдан Хөндлөн нь Сартуулын Сарт хайрхны орчим, ганц Урианхан отгийг өвлөсөн отгон хөвүүн Саму Бума нь Бүс хайрхан уулын орчимд төвлөж байсан бололтой. Энд дурдагдаж буй Увс, Ханхөхүйн уул нь Увс аймгийн нутаг, Хантайшир нь Говь-Алтайн Халиун, Тайширын нутагт байх ба Сартуулын Сарт хайрхан нь Завханы Дөрвөлжин сумын нутагт, Завхан голын адаг Хар нуурт ойртох тохиод орших Сар хайрхан байж магадгүй. Харин Саму Бумагийн нутаглаж байсан Бүс хайрхан уул нь Говь-Алтай аймгийн Бугат сумын нутагт буй Бүс хайрхан уул юм. Бугат, Тонхил сумд нь язгуураасаа Урианхан отгынхон бөгөөд Урианхай Дайчин бэйсийн хошууны голлох нутаг болно.

	1552 онд Түмэдийн Алтан хан Ойрдын Хойт аймгийг Завхан, Хүнгүй голын адаг орчимд ихэд дийлж, баруун тийш Балхаш, Зайсан нуур луу шахсан байна. Үүнийг Завхан, Хүнгүй гол нь Халх, Ойрдын хилийн зааг нутаг байсан, эсвэл Завхан, Хүнгүй нь Ойрдын Хойд аймгийн нутаг байсан гэж үзэх нь бий. Харин Ойрдын Хойд аймаг Халхын баруун гарын хязгаар нутаг Завхан, Хүнгүй голын адагт цөмрөн орсноос Алтан хан цэрэглэсэн байж болох магадлал илүү юм. Тийн үзвэл Завхан, Хүнгүй гол нь Халхын баруун нутгийн хязгаар болно. Далдан Хөндлөн хунтайж Сарт хайрханд нутаглаж байсан гэвээс энэхүү Завхан, Хүнгүй голын адаг нь Далдан Хөндлөнгийн төв нутаг ч бас болно. Чухам хэдий үед нь Далдан Хөндлөнгийн орд өргөө байсан, хэдий үед нь Ойрдуудад шахагдаж дайжин уг нутаг зах хязгаар болж хувирсан бэ гэх мэт асуудлууд нь тодорхойгүй байна.

	Завхан, Хүнгүй голын нэрийн утгыг Халхын зах хязгаар, эзэнгүй зэлүүд учир Захын гол, Хүнгүй гол хэмээн нэрийдсэн гэсэн хууч, таамнал ч бий.

	Түүний дараа Халхын Автай сайн хан 1577 онд Ойрдуудыг Хөвхөр хэрээ хэмээх газар ихэд дарсан гэдэг. Энэхүү Хөвхөр хэрээ хэмээх газрыг түүхч Ж.Гэрэлбадрах өнөөгийн Ховд аймгийн Дарви сумын төвийн арханд байх Хөвхөр зайлганы хөндий мөн бололтой гэж үзсэн. 

	Эндээс үзвэл өгүүлэн буй энэ цаг дор буюу XV зууны дунд үед Дөрвөн Ойрдууд болон Халх түмний нутгийн дундын хил хязгаар нь хойт талдаа Их нууруудын хотгорын баруун хөвөөгөөр байсан гэж болохоор байна. Саму Бумагийн төвлөрсөн нь Бүс хайрхан уул гэх аваас Гурван Хулд, Мянган угалзаас урагших Алтайн нурууны хэсэг нь Халхын нутаг болно. Өөрөөр хэлбэл Алтайн нуруу нь бүхэлдээ Халх, Ойрдын дундын хил бус, зөвхөн Сутай хайрхан орчмоос хойших Алтайн нурууны хэсэг нь Ойрд, Зүүн гарын эзэмшилд, түүнээс өмнөх буюу Алтай нурууны өмнөд хэсэг, Говь-Алтайн салбар нурууд нь бүхэлдээ Халхын баруун гарын нутагт буюу Засагт ханы нутагт байжээ. 

	Халхын баруун гарын нутгийн баруун өмнөд хязгаар нь бүр тухайн үед л Цэнхэр Номин, Хонин-Усны говийн хээл, Мичингийн уулын зүүн хаяа хүрч байсан ба Алтайн нурууны өмнө хэсэг баттай орж байжээ. 

	Халхын баруун гарын газар нутгийн хэмжээ хязгаар нь Ашихай дархан хунтайжийн ахмад хүү Түмэндарь дайчингийн хөвүүн Шолой убаши хунтайжийн ялан мандаж байх үед умард зүгт нэн өргөн уудам болжээ. (Халхын Сэцэн хан Шолой гэж бас нэгэн хан бий) Оросын түүхийн сурвалж бичгүүдэд дурдсанаар Халхын Алтан хан Шолой убаши хунтайжийн нутаг нь баруун тийш Алтайн Урианхай, өмнөшөө Хяргас, Хар, Хар-Ус, Дөргөн нуурт тулж, зүүн зүгтээ Тамир, Сэлэнгийн эх, Тэс голын сав газраар гарч, Хөвсгөл далайн баруун хөвөө, умардад баруун буриад, Красноярскийн хязгаар хүрч, одоогийн Тува бүхэлдээ, ОХУ-ын Каморовын тойргийн ихээхэн хэсгийг багтааж байсан байна. Шолой убаши нь өвөг эцэг Ашихай дархан хунтайжаас Үнэгэд, Жалайр хоёр отгыг өвлөн авсан ба хожим Хотгойдууд зонхилох болсон учир Хотгойдын Алтан хан хэмээн нэрлэх болсон гэдэг. Чухам хотгойдууд Засагт ханы салшгүй хэсэг болсны учир энэ болов уу. 

	Засагт ханы уг эх болсон Халхын баруун гарын тэргүүлэгч Ашихай дархан хунтайжийн уугуул нутаг Увс нуур, Ханхөхүй хайрхан уул нь хожмоо ач хүү Шолой убашид өвлөгджээ. Шолой ханы орд өргөө Увс нуурын хөвөө орчимд байсан аж. 

	Цагтаа Алтан хан-Шолой убаши хунтайж нь Халхын баруун гар дотроо төдийгүй нийт халх дотроо бие даасан статустай хүчирхэг хан байв. Гэвч түүний үр хойчсын үед Халх, Ойрдын дайны дараагаас хүчин буурч, хойд талаасаа оросуудын, баруун талаасаа ойрдуудын түрэлтэд шахагдсаар зөвхөн өнөөгийн Хөвсгөлийн баруун өмнө хэсэг, Хотгойдтой үлдсэн байна. 

	Харин Халхын нутгийн өмнө хязгаар нь хожим ар, өвөр монгол болсон Монголын Баруун, Зүүн хоёр түмний үеэс л их говиор нэгэнт хөдөлгөөнгүй тогтсон тул тэр дээснээс төдийлөн өөрчлөгдөлгүй өдийг хүрсэн гэж үзэж болох юм.

	Манжийн эзэгнэлийн өмнөхөн Халхын Засагт хан, Түшээт хануудын хооронд болсон хямралын үед Засагт ханы зарим харьяатууд Түшээт ханд дагаар орсон явдал гарсан нь Засагт ханы газар нутгийн зүүн хил зарим газраар нэлээд баруунш татагдахад хүрчээ. 

	1500-аад оны эхэн хагаст Халх нутаг нь Гэрсэнз жалайр хунтайжийн 7 хөвүүний эзэмшилд хуваагдаж байх үедээ газар нутгийн хил зааг нь нарийн тодорхойгүй байсан бол Халхын гурван хант улс бүрэлдэн бий болсон XVI-XVII зууны зааг үед хил хязгаар нь нарийн тогтоосон овоо тэмдэгтэй болж эхэлжээ. 

	Дарайсун хааны ахмад хөвүүн Түмэн хаан 1558 онд нийт монголын хаан ширээнд суугаад баруун, зүүн, ар, өврийн нийт монгол отог, хошуудаас голлон байсан нөлөө бүхий тэргүүлэгчдийг багтаасан нэгдсэн Засгийн газар байгуулахад Ар Халхын баруун гарын тэргүүлэгч Ашихай дархан хунтайж (1530 оны төмөр барс жил төрсөн) оролцсон байх магадлал бас бий. Чухам энэ үеэс л Засагт хан аймгийн суурь тавигдаж, Ашихай дархан хунтайжийн хоёрдугаар хүү Баяндарь хунтайж, түүний хүү Лайхурын (1562 оны усан хар нохой жил төрсөн) үеэс Засагт хан хэмээн цоллон дуудуулж ирсэн байна. Энэ үеэс Халхын хануудын хилийн заагийг тогтоож, харуул суулгаж эхэлжээ.

	Засагт хан хэмээн нэрлэх болсон үеийнх нь эзэмшил нутаг нь зүүн талдаа Орхон, Онги (Өнөөгийн Өвөрхангай аймгийн нутагт буй Онгийн гол мөн эсэхийг тодруулах), зүүн хойт талдаа Хөвсгөл далай, умардад Краснояарск баруун хойтдоо баруун Сияаны нуруу, баруун талдаа Хар – Ус нуур, баруун өмнөддөө Цэнхэр Номингийн говийн урд хаяа, Мичингийн бэл хүрч, өмнө талдаа Халхын баруун гарын өмнө овоо, мөн Эзнээ голын торгуудуудын нутгийг хүрсэн өргөн уудам нутгийг хамарч байжээ. Өнөөгийн байдлаар авч үзвэл Говь-Алтай, Увс, Баянхонгор аймгууд бүхэлдээ, Өвөрхангай, Завхан, Хөвсгөл, Ховд аймгийн зарим сумд орж болохоор харагдана.

	Засагт ханы уг эхлэл болсон Халхын баруун гарын дөрвөн хошууны отог овгийнхны өнөөгийн тархцыг үзвэл: 

	Ашихай дарханы эзэмшилд очсон хоёр отог нь Үнэгэд (Олхонуд), Жалайр хоёр, энэ хоёр отгынхон өнөөгийн Ховдын Дарви, Цэцэг, Говь-Алтайн Дарви, Тайшир, Тонхил, Шарга, Бигэр, Дэлгэр, Халиун сумдад голлон тархан суусан. Хожим Шолой убашийн үед түүний эзэмшилд Хотгойдууд зонхилж, өнөөгийн Хөвсгөлийн хотгойд сумдын эхлэл болжээ.

	Ноёнтой Хатанбаатарын эзэмшил нь Бэсүд, Элжгин хоёр, энэ хоёр отгынхон өнөөгийн Говь-Алтайн Алтай, Бугат, Цогт, Эрдэнэ, Чандмань, Хөхморьт, Баян-Уул, Тайшир, Халиун, Шарга, Жаргалан зэрэг ихэнх сумд, Ховдын Чандмань, Дарви, Цэцэг, Мянгад, Эрдэнэбүрэн, Хөвсгөлийн Алаг-Эрдэнэ, Их-Уул, Цэцэрлэг, Улаан-Уул, Баянзүрх, Завханы Их-Уул, Нөмрөг, Тосонцэнгэл, Архангайн Тариат, Баянхонгорын Баян-Өндөр, Баянцагаан зэрэг сумдад голлон суурьшжээ. 

	Далдан хөндлөнгийн эзэмшил нь Сартуул, Тангуд хоёр, Сартуул нь өнөөгийн Завханы Сонгино, Яруу, Дөрвөлжин, Алдархаан зэрэг сумд, Тангуд нь Говь-Алтайн Тонхил, Дарвид, Хөвсгөлийн Шинэ-Идэр, Завханы Их-Уул, Архангайн Тариат, Өндөр-Улаан, Чулуут зэрэг сумдад голлон суурьшжээ. 

	Саму Бумагийн эзэмшил нь Ар халхын Урианхан отог аж. Ар халхын Урианханууд өнөөгийн Говь-Алтайн Бугат, Тонхилд голлон төвлөхөөс гадна Төгрөг, Дарви, Тайшир, Халиун, Шарга, Бигэр, Дэлгэрт ч буй. Мөн Завханы Тэс, Увсын Хяргас, Баянхонгорын Галуут, Эрдэнэцогт, Архангайн Тариат, Хөвсгөлийн Шинэ-Идэр, Галт, Жаргалант, Чандмань-Өндөр зэрэг сумдад тархжээ. 

	 

	 

	2.      Манжийн үеийн Засагт ханы газар нутаг

	 

	Манжийн эзэгнэлийн өмнөхөн ба эзэгнэлийн үед Засагт хан аймгийн газар нутгийн хилийн зааг хязгаар нэн тодорхой болсон байна. Манж нар Зүүнгарын хаант улстай хийсэн удаан жилийн зөрчил тэмцэлдээний явцад Зүүнгартай шууд хиллэж байсан Халхын баруун гарын Засагт ханы баруун газар нутгийн дээсийг нарийвчлан тогтоох шаардлага гарчээ. 

	Юуны өмнө Халх түмэн Манжийн эрхшээлд бүрэн орсны дараа Манжийн хаан Энх-Амгалан Түшээт хан, Засагт ханы нутгаас тасалж Сайн ноён хан аймгийг байгуулаад, хүргэн тавнан Дашдондовтоо захируулсан гэдэг. Сайн ноён хан аймгийг анх байгуулахад Түшээт ханаас их нутаг тасалсан боловч цааш цаашдаа Сайн ноёны газар нутгийг баруун тийш тэлсээр Засагт ханы зүүн хэсгээс үлэмжхэн хэсгийг тийш шилжүүлжээ. Ялангуяа Засагт хан, Түшээт хануудын хямралын үед Засагт хан аймгийн зүүн талаас ихээхэн газар нутаг өөр аймагт шилжжээ. 

	Тухайн үеийн Засагт ханууд эрх мэдэл, цэрэг зэвсэг, эдийн засгийн хүчин нэн өндөр, баруун талаараа Зүүнгарын хаант улстай шууд хиллэх төдийгүй тэдэнтэй хэлхээ сүлбээтэй байсан, дорнод Туркестантай ч худалдаа харилцаатай байсан учир Манжийн хаан Халхын хангууд дотроос Засагт ханаас юу юунаас илүү болгоомжилж байжээ. 1640 онд Улаанбураад болсон Ойрд, Халхын ноёдын чуулганд Халхын ноёдыг Засагт хан Субадай тэргүүлэн очиж, уг хуралдайг тэргүүлж, Хөх нуурт ч цэрэглэн довтолж байсан, Халхын ноёдоос хамгийн сүүлд манжид дагаар орсон гэх мэтээс үүдэн Засагт ханы хүчийг задлах, тарамдуулах бодлогыг манжийн тал хэрэгжүүлсэн байж болох талтай юм.

	Манжтай хийсэн Галдан Бошигт хааны тэмцэл дарагдахад Халх, Ойрдын хилд томоохон өөрчлөлт орж, Галдан хааны нэгэн үе суурьшиж асан Ховдын хязгаар, тариа тариулж асан Улаангомын газрыг Ойрдууд Манжид бүрмөсөн алдаж, хил хязгаар нь зарим газраа Алтай давж, Хэм хэмчиг хүрч тогтсон байна. Гэхдээ манж нар шинээр баруун тийш тэлсэн газар нутгийг Халхын Засагт ханд харьяалуулсангүй, шинэ хязгаар байгуулан, Ховдын амбанд захируулсан байдаг.  Хожимхон Зүүн гарын хаад Цэвээнравдан, Галданцэрэн нар манжид алдсан Алтайн нурууны энэ бүс нутгийг эргүүлэн авахаар дипломат болон цэргийн үйл ажиллагааг нэг бус удаа хийж байжээ.

	Манж нар Халхын баруун гарт цэргийн бэхлэлт хамгаалалт, суурин байгуулж, 1730 онд Ховд голын орчимд, дараа жил Говь-Алтайн Шарга сумын нутаг Шаргын Цагаан нуурын дэргэд цэргийн бэхлэлт босгож байжээ. 

	Ингээд 1691 оны Долоннуурын чуулганаар Засагт ханы уг 4 хошууг жижиглэн 8 хошуу болгож, улмаар 1757 оныг хүртэлх хугацаанд нэмж хошуу таслан жижиглэсээр 20 хошуу болгосон байна. Үүнд:

	1691 онд байгуулагдсан хошууд.

	1.      Засагт ханы хошуу

	2.      Баатар вангийн хошуу

	3.      Чин Ачит вангийн хошуу

	4.      Жонон гүнгийн хошуу

	5.      Ёст бээсийн хошуу

	6.      Эрдэнэбээсийн хошуу

	7.      Илдэн гүнгийн хошуу

	8.      Сэцэн вангийн хошуу

	1692 оноос Засагт ханы эзэмшлийг хант улсаас “аймаг” хэмээн статусыг нь хувь бууруулан нэрлэжээ. 

	1697 онд 2 хошуу нэмж байгуулав.

	1.      Дүүрэгч вангийн хошуу

	2.      Бишрэлт гүний хошуу

	1709 онд Цогтой вангийн хошууг байгуулав. 1714 онд Саму Бумагийн уг эзэмшил нутагт Дайчин вангийн хошууг байгуулав. 1727 онд Итгэмжит бэйл, Далай гүнгийн хошууг нэмэв. 1726 онд Зоригт вангийн хошуу, 1728 онд Үйзэн бэйл, 1755 онд Сүжигт гүн, Дархан бээлийн хошууд, 1756 онд Мэргэн гүн, 1757 онд Ахай вангийн хошууг тус тус нэмж байгуулжээ.

	XVIII зууны дунд хагаст Зүүн гарын хаант улсыг бүрмөсөн мөхөөсний дараа Засагт ханы нутагт үзэмжхэн өөрчлөлт орсон байна. 1758 онд Манжийн хааны тушаал нэрээр Халхын жүн ван Цэнгэнжав Засагт хан аймгийн Дайчин бэйс, Сартуул сэцэн ван, Дархан бэйл, Бишрэлт гүн зэрэг долоон хошууг баруунш Алтай давуулан нүүлгэж, 30 харуулыг гаталган, Чингэл, Булган, Үенч, Бодонч голын сав, Байтаг, Хавтаг, Тахийн шар нуруунд хүргэж, тэдгээр хошуудын суларсан нутгийг Сайн ноён хан аймгийн хэд хэдэн хошуудад шилжүүлэн өгснөөр Сайн ноён хан аймгийн нутаг дунд хэсгээрээ баруун тийш нэлээд тэлсэн байна. 

	Гэвч 1772 онд Ижил мөрнөөс дутааж ирсэн хошууд торгуудуудаар шинэ гурван хошуу байгуулан Чингэл, Булган, Үенч, Бодонч голын сав, Байтаг, Хавтагт нутаг олгон суурьшуулахдаа 1758 оны зарлигаа өөрчилж, уг бүс нутагт нүүж очсон Засагт ханы долоон хошууг буцаан нүүлгэсэн боловч тэдний уугуул нутагт очсон Сайн ноёны хошууд нутаг гаргаж өгсөнгүйгээс ихээхэн маргаан зөрчил үүсэж байжээ. Халхын ноёд ч, манжийн түшмэд ч удаа дараа хэлцэл хийж, магадлан шалгасны эцэст баруун захын 11 харуулыг Засагт ханд үлдээж, аймгуудын хилийн заагийг 1781 онд эцэслэн тогтоож өгсөн байна. Үүгээр Засагт ханы нутаг нь баруун, баруун хойт, хойт, зүүн зэрэг хэсгээсээ ихэд танагдаж,  Богдын засгийн газрын үед уламжлагдаж ирсэн хил хязгаарын хэмжээндээ хүрсэн бололтой.

	Манж, Оросын 1727 оны Буурын хэлэлцээрийн дагуу Оростой хиллэх зааг нутгаар 59 гэр харуул гаргахад Засагт ханаас Хатгал боомтоос Баянбулаг хүртэл Баянбулаг, Хачиг, Зайгал, Шавар, Агар, Дэлгэр мөрний Цагаан булан, Бэлтэс булан гэсэн газруудад 7 харуул гаргаж байжээ. Мөн Халхын нутгийн баруун өмнөд, өмнөд хилээр хууль бусаар хил нэвтрэн ирж, алт, ашигт малтмал олзворлох хятад цагаачдаас сэргийлэх, хил хязгаарыг хянах үүднээс XVIII зууны дунд үеэс Алтан харуул хэмээх харуулуудыг байгуулж, Засагт хан аймгийн Жонон вангийн хошууны нутгийн өмнө захаар, дараа нь нэмж баруун тийш үргэлжлүүлэн Засагт ханы Бишрэлт засаг, Ёст засгийн нутгийн өмнөд хязгаараар нэмж суулгажээ. Эдгээр харуулууд нь Өвөргүн, Зуух, Үзүүр гүн, Харын шанд, Жирэм булаг, Балар төрх, Хатан хайрхны булаг, Шар хулс, Хар дэл, Толь булаг, Хайрхан Баян-Овоо, Урт, Хайрхан булаг, Тахь хошуу зэрэг аж. 

	Эдгээр харуулууд нь Манжийн үеийн Засагт ханы умард болон өмнөд хилийн дээсийг тодорхойлно. 

	Манжийн эрхшээлд байх үеийн Засагт ханы газар нутгийг “Зарлигаар тогтоосон Гадаад монгол, Хотон аймгийн ван, гүнгүүдийн илтгэл шастир” хэмээх шастирт тэмдэглэхдээ зүүн этгээдэд Онги, Шаргалжуут (өнөөгийн Баянхонгор аймагт буй), баруун этгээдэд Хар –Ус, Элэг нуур, Умар этгээдэд Түйн гол, өмнө этгээдэд Арц хар толгойд зах нийлнэ гэжээ. Энэ нь өнөөгийнхөөр Говь-Алтай аймгийн бүх нутаг, Ховд, Увс, Хөвсгөл, Баянхонгор, Завханы зарим хэсэг нутгууд хамрах ажээ. Манжийн үед Засагт ханы газар нутгийн хил хязгаар нэлээн нарийн тогтоогдож, зураг сэлт нь үлдэж хоцорсон байдаг.

	Манж хаадын нийслэллэж байсан Бээжингээс Засагт ханы нутаг хүрэхэд 4000 илүү газар зайтай гэсэн нь 2100 орчим км юм. Засагт ханууд төвлөж байсан Хантайшир уулын ар хормой Шаврын голд Арын хүрээ буюу Засагт ханы хүрээ хэмээгдэх шашин номын төв байгуулсан нь чухам манжийн үед хамаарна. 

	 

	3.      Богд хаант Монгол улсын үеийн 

	Засагт ханы газар нутаг

	 

	1911 онд Богд хаант Монгол Улс байгуулагдахад өмнөх Манжийн засаглалын үеийн газар нутгийн хил хязгаар, орон нутгийн засаг захиргааны нэгжүүдэд онцын өөрчлөлт ороогүй хуучнаараа өвлөгдсөн бололтой байна. 

	 

	4.      Ардын Засгийн газрын эхэн үеийн 

	Хантайшир уулын аймгийн газар нутаг

	 

	1923 оны эхээр Ардын Засгийн газраас гаргасан Засаг захиргааны нэгжийн шинэ дүрмийн дагуу мөн оны 10 сарын 19-ны Засгийн газрын хуралдаанаар Халхын 4 аймгийн нэрийг уулын нэрээр өөрчлөхөд Засагт хан аймаг нь Хантайшир уулын аймаг болон нэрээ сольсон ба хуучин 20 хошуу, 3 шавь отог байсныг нэгтгэж, хошууны эзэн ноёдын нэрээр нэрлэгдэж байсныг мөн өөрчлөн уул хайрхны нэрээр нэрлэгдсэн 11 хошуу болгон шинэчилжээ. Үүнд, 

	1.      Наранжаргалант уулын хошуу, 

	2.      Бүрэнтогтох уулын хошуу, 

	3.      Дэлгэр хан уулын хошуу, 

	4.      Нөмрөг уулын хошуу, 

	5. Ханхөхүй уулын хошуу, 

	6. Сэцэн сартуулын хошуу, 

	7. Гурвансайхан жаргалант

	 уулын хошуу, 

	8.Сутай уулын хошуу, 

	9. Бүсхайрхан уулын хошуу, 

	10. Хантайшир уулын хошуу, 

	11. Жавхлант уулын хошуу болно. 

	Ийнхүү хуучин засаг ноёдын нэрээр нэрлэгдэж байсан хошуудыг уул хайрхны нэрээр нэрлэж, цөөлсөн нь зүгээр нэг нэр сольсон төдий хэрэг бус, хуучин хамжлагат ёсыг эгнэгт халсныг, засаг захиргааны төдийгүй ардчилсан томоохон өөрчлөлт шинэчлэлт хийсний илрэл билээ. 

	Мичингийн уулын хаяа хүрч байсан Бишрэлт засгийн хошууны баруун хэсгээс үлэмжхэн хэсэг алга болж, өнөөгийн ГАА-ийн хил хязгаараар дотогшлон татагдсанаас өөрөөр аймгийн хил хязгаарын бусад зэст төдийлөн өөрчлөлт орсонгүй. (Хожим 1960-аад оны үед Хятад-Монголын хилийг шинэчлэн тогтоох хэлэлцээрээр хуучин Урианхан Дайчин бэйсийн хошууны баруун хэсгийн нэлээд хэсэг газар болох Тахийн шар нуруу, Хөх-Өндөрийн нурууны баруун бэл, Говь Хонь усны хээлийн хэсэг хятадын талд орж өөрчлөгдсөн байж магадгүй юм.) Харин хошуудыг дотор нь баг, сумууд болгон шинэчилсэн зохион байгуулалт хийсэн байдаг. Тэгэхдээ хуучин 19 хошуу, 3 шавь отогтой байсан Засагт ханы орон нутгийн засаг захиргааны нэгжийг задлан, Хантайшир уулын аймгийг 72 сумтайгаар зохион байгуулжээ. Аймгийн төв нь Хантайшир уулын ард Шаврын голд хэвээр үлдсэн байна. Өнөөгийн 90 жилийн ой тэмдэглэж буй олон сумд нь чухам энэхүү засаг захиргааны шинэчлэлээр эхлэл нь тавигдсан болно.

	 

	5.      Алтай аймгийн газар нутаг

	 

	1923 онд байгуулагдсан аймгуудын зохион байгуулалт нь хэт том, орон нутагтай харьцах, засаг захиргааны үйл ажиллагаа явуулахад бэрхшээлтэй болсон учир 1931 онд 5 аймгийг задлан 11 аймаг болгон зохион байгуулахад Хантайшир уулын аймгийн голлох газар нутагт 18 сумтай,108 баг, 10025 өрхтэй, 1.2 сая малтай Алтай аймаг байгуулагдаж, Хантайшир уулын аймгийн бусад хэсгийг шинээр байгуулагдсан өөр бусад аймгуудад шилжүүлэн зохион байгуулжээ. Ингэхэд 

	-      Баянхонгор аймгийн Шинэжинст сум бүхлээрээ, Баян-Өндөр сумын өмнөд, Баянговийн баруун өмнөд, Өмнөговь аймгийн Гурвантэс сумын баруун хэсэг орсон хуучин Засагт ханы Жонон засгийн буюу Хантайшир уулын аймгийн Жавхлант уулын хошуу, 

	-      Ховд аймгийн Цэцэг сум орсон Сутай уулын хошуу, 

	-      Завханы баруун талын Дөрвөлжин, Завханмандал, Ургамал, Сантмаргац, Эрдэнэхайрхан, Цэцэн-Уул зэрэг сумд бүтэн, Яруу, Алдархаан сумдын баруун хэсэг багтсан Сэцэн сартуулын хошуу, 

	-      Увс аймгийн Цагаанхайрхан сумын зүүн урд, Өндөрхангай, Зүүнхангай сумд бүтэн, Баруунтуруун сумын өмнө хэсэг орсон Ханхөхий уулын хошуу, 

	-      Завхан аймгийн Түдэвтэй, Нөмрөг, Тэлмэн сумд бүтэн, Яруу, Идэр сумдын хойт хэсэг орсон Нөмрөг уулын хошуу, 

	-      Завханы Баянтэс, Асгат, Баянхайрхан, Тэс, Хөвсгөлийн Цэцэрлэг, Цагаан-Уул бүтэн, Баянзүрх сумын өмнө хэсэг орсон Дэлгэрхаан уулын хошуу,

	-      Төмөрбулаг, Шинэ-Идэр, Бүрэнтогтох сумд багтсан Бүрэнтогтох уулын хошуу, 

	-      Мөрөн, Арбулаг, Алаг-Эрдэнэ, Тосонцэнгэл сумдаас орсон Наранжаргалант уулын хошууд өнөөгийн Ховд, Увс, Хөвсгөл, Завхан , Баянхонгор аймгуудад шилжсэн байна. 

	Шинээр байгуулагдсан Алтай аймаг нь өнөөгийн Говь-Алтай аймгийн газар нутагтай олонхдоо давхцан таарч байгаа ба Гурванжаргалант уулын хошуу, Бүсхайрхан уулын хошуу, Хантайшир уулын хошууд бүтнээрээ, Жавхлант уулын хошууны баруун хэсэг багтаж байжээ. Аймгийн төв нь Цагаан-Оломд буюу өнөөгийн Алтай хотоос зүүн тийш 40 гаруй км-т байжээ.

	 

	6. Өнөөгийн Говь-Алтай аймаг

	 

	1934 оны 3 сарын 9-нд Алтай аймгийг татан буулгаж, Завхантай нийлүүлжээ.

	1940 оны 11 сарын 10-нд эргэн Завхан аймгаас салгаж, Говь-Алтай нэртэйгээр 20 сум, 130 баг, 43 000 хүн ам, нэг сая малтайгаар сэргээн байгуулсан байна. Энэ үед Говь-Алтай аймагт Баянхонгорын баруун захын хэдэн сумд харьяалагдаж байжээ. Гэвч удалгүй Баянцагаан, Баян-Өндөр, Бууцагаан, Хүрээмарал зэрэг сумдыг Баянхонгорт шилжүүлсэн байна. 

	1943 онд Завханаас Баян-Уул, 1955 онд Хөхморьт, Жаргалан сумд тасарч Говь-Алтай аймагт нэгдсэнээр аймгийн өнөөгийн газар нутаг бий болсон байна. 

	Завханаас буцаж ирсэн эхний жил аймгийн төв нь Хантайшир уулын ар бэлд ойрхон Олон нуурт төвлөж, 1941 онд нүүж Хантайшир уулын өвөр бэлд гарч Халиуны хоолойн Халиун голын эхний дэнжид нэг жил болжээ. Тэгээд 1942 онд дахин нүүж, өнөөгийн буй Есөнбулагт ирж төвхнөсөн байна.

	 

	 

	Хоёрдугаар хэсэг.

	Засагт хан аймгийн төв нь хаана байсан бэ?

	 

	1. Засагт хан аймгийн голлох хошууны байршил

	 

	Засагт хан аймгийн голлох хошуу нь Эрдэнэ бишрэлт Засагт ханы хошуу юм. Энэ хошууг анхны Халх долоон хошууны нэг болох Ноёнтой Хатанбаатар ноёны хошуунаас тасалж байгуулжээ. XVI зууны дунд үед Ноёнтой Хатанбаатар нь Хантайшир уулаар төвлөн суурьшиж байсан гэдэг. Лайхурын хүү Субадайн үеэс буюу XVII зууны эхний хагасаас Эрдэнэ бишрэлт Засагт хан хэмээн нэрийдэж, түүний хувь өмчийн хошууг тогтоож өгсөн бололтой байдаг. 

	-      1691-1732 онд Манжийн засаг захиргааны нэгжийн нэршлээр халхын өрнө замын баруун гарын зүүн этгээдийн хошуу, 

	-      1732-1923 онд Эрдэнэ бишрэлт Засагт ханы хошуу, 

	-      1924 оноос Хантайшир уулын хошуу нэртэй болсон байдаг. 

	Уг хошууны газар нутаг нь өнөөгийн Тайшир, Халиун, Дэлгэр зэрэг Говь Алтай аймгийн төв Алтай хотыг тойрсон цөөн хэдэн сумд юм.

	1923 оны 10 сарын 19-ны Засгийн газрын хуралдааны дараахан 10 сарын 24-нд Хантайшир уулын хошууны чуулган Хантайшир уулын Жаргалант гол гэдэг газар хуралдан, хошуундаа 11 сум шинээр байгуулж, хошууны даргаар Засагт хан Цэрэнгомбожавын ганц хүү 8 настай Ванчинжавыг сонгож байсан байдаг.

	Энд дурдагдсан Жаргалант гол нь аймгийн төвөөс холгүй 10 гаруй км зайд, Хантайшир уулын ар бэл, Шаврын гол, Ар Гүүбариач орчимд бий. Мөн Эрдэнэ бишрэлт Засагт ханы хүрээний туурь нь ч тэнд байгаа билээ.

	 

	2. Засагт хануудын хутаг оршсон нутаг

	 

	Засагт ханууд бүр анхнаасаа буюу Гэрсэнз жалайр хунтайжийн дэд хөвүүн Ноёнтой Хатанбаатарын үеэс төвлөн суурьшсан газар нутаг нь Хантайшир уулын ар хормой болсон байх магадлал бий. Үүний учир нь Хантайшир уулын нэгэн салбар нуруу болох Овоон нуруу, зарим үед Шарилын нуруу ч гэх, шашны өргөгдсөн нэр нь Дашинчилэн хэмээх нурууны оргил зоонд Засагт хануудынх байж болох магадлалтай их бага нийт 16-18 орчим шарил буй. Засагт хан Лайхураас Засагт хан Цэрэнгомбожавыг хүртэлх 18 орчим хан үе залгамжилсан байдаг. 

	Нурууны оргилд байх гол бунхан нь 5 м орчим урт, 4 м өргөн, босоо хүнээс ялимгүй өндөр. Гол бунхны дөрвөн талд хавтгай чулуунд өнгө ялгасан, товойлгож цохисон бурхны хөрөг байсан бөгөөд тэдгээрийн 2 нь өнөө Алтай хотын орон нутгийг судлах музейд хадгалагдаж буй мэдээлэл байна. Мөн гол бунхны өвөр талын ээвэр энгэрт том бага бунхууд байсан ба бүгд их, бага хэмжээгээр ухагдаж, тоногдсон байдалтай. Уг Шарилын нуруу нь ар өвөр талаараа Ар гол, Өвөр гол гэх голуудтай, шилээрээ Ар, Өвөр Хөндлөн хэмээх устай уужим салаатай, доод хэсэгтээ Нураг гэх модтой салаа бүхий, буга, тарвага элбэгтэй, далайн түвшнээс дээш 2900 орчим метрт өргөгдсөн байгалийн үзэсгэлэнт, сэрүүн дагшин газар юм. 

	Монголчууд хан дээдсээ уул нурууны оргил зоонд тэнгэрт ойрхон онголж бунхалж байсан уламжлал бий. Эгэл хүнийг хэзээ ч уул хайрхны оргил зоонд тавих нь үгүй.

	1912 онд Нийслэл хүрээнд хорлогдон тэнгэр болсон Засагт хан Содномравдангийн шарилыг Богдын засгийн газраас зардал мөнгө гарган уг нутагт нь хүргэж байсан тухай мэдээлэл бий нь Засагт хануудын хутгыг уг Шарилын нуруунд оршоож байсан болов уу гэсэн таамаглалыг баталж байгаа юм. 

	Харин зөвхөн сүүлчийн хан Цэрэнгомбожавын ухаан самуурч Арын хүрээний хог дээр байгаад 1930-аад оны үед бие барсанд тэмээнд ачиж, Алтай хотын баруун урд 10 орчим км зайд байх Зүрх толгойн арын Улаан ганганд булсан гэдэг учир Цэрэнгомбожавын шарил Шарилын нуруунд байхгүй болов уу.

	Ер нь тухайн үеийн монголчууд төвлөн суурьшиж байсан газар нутагтаа л ихэс дээдсийнхээ буяныг оршоон онголж бунхалж байсан нь тодорхой тул Шарилын нурууны онго бунхад нь үе үеийн Засагт хануудын төвлөн суурьшиж байсан газар нутгийг заан өгч байна гэж үзэж болох билээ. 

	Дашрамд дээдсээс онголж ирсэн энэхүү нуруу, хануудын бунхныг өнөө аймаг, орон нутгийн захиргаа, нутгийн удирдлага, иргэд болон судалгаа, шинжилгээний газрууд, мэргэжлийн байгууллагууд ихэд анхааран, хамгаалалтдаа авах нь чухал юм. Үнэ цэнийг нь мэдэхгүйгээс  анзаарахгүйгээс явуулын олз омог хайсан шуналтнуудад тоногдон, эвдэрч, сүйдэх нь их байна.

	 

	 

	3. Засагт хан аймаг, 

	Хантайшир уулын аймаг болон хошууны чуулган

	 

	Энэ үетэй холбогдох магадлан тодруулмаар нэгэн зүйл байдаг нь 1912 онд Засагт хан Содномравдан бээр 1724 оноос хойш өвлөгдөн ирсэн аймгийнхаа чуулганы “Заг голын Бидэрьяа нуурын чуулган” нэрийг өөрчилж өгөхийг Богд хаанд айлтгаж, “Хантайшир уулын чуулган” хэмээн өөрчлүүлж байжээ. 

	Үүнийг зарим судлаачид “Засагт хан аймгийн чуулган чуулдаг газар нь өнөөгийн Баянхонгор аймгийн Заг сумын нутагт байх Бидэрьяа нэрт нуур юм” гэж үзсэнийг хүлээн зөвшөөрөмгүй санагдана. Учир нь:

	-      Заг сумын нутаг нь манжийн үеийн Засагт ханы нутагт байдаггүй. Тэр үед Засагт ханаас тасалж байгуулсан Сайн ноён ханы нутагт орох юм. Аймгийнхаа чуулганыг өөр аймгийн нутагт очиж хийнэ гэдэг байж боломгүй.

	-      Дээрх Содномравдан хангийн өргөсөн бичигт Чуулган хийдэг газрыг өөрчилж өгөх тухай бус Чуулганы оноож өгсөн нэрийг өөрчилж өгөхийг хүссэн байна. 

	-      Чуулганаа өөрийн нутгийн голлох хошуунд хийж байсан нь ойлгомжтой. 

	Эндээс юуны өмнө Засагт ханы чуулган нь хэдийгээр “Заг голын Бидэрьяа нуурын чуулган” нэртэй ч угтаа Заг голд чуулганаа хийдэггүй байсныг харуулна. 

	Манжийн эрхшээлээс өмнөх анхны Засагт ханы нутагт энэхүү Заг гол нь бүрэн орж байсан, мөн Халх-Ойрдын ноёдын их чуулган, хожим Халхын хангуудын чуулган  Заг, Байдрагийн Хүрэн Бэлчир хэмээх газар болж байсан зэргээс үүдэн эхэн үеийн Засагт ханы чуулганыг энэхүү Бидэрьяа нуурт хийдэг байсан нь хожим манжийн үед ч уг нэрээрээ уламжлагдан үлдсэн байх магадлал өндөр юм. Мөн манж нар 1724 онд Засагт хан аймгийн чуулганы газрыг “Заг голын Бидэрьяа нуурын чуулган” хэмээн нэрлэж байх үед уг нутаг нь Сайн ноёны нутагт бүрэн шилжээгүй, Засагт хандаа хуучин хэвээр хадгалагдаж байсан эсэхийг цаашид нарийвчлан судалж үзүүштэй байгаа юм. 

	Манжийн төрийн Гадаад Монголын төрийг засах явдлын яамны 1817 оны хууль зүйлийн бичигт ч Засагт хан аймгийн 19 хошууны чуулганыг мөн “Халхын Заг голын эх Бидэрьяа нуурын чуулган” гэж заасан байх ажээ. 

	Нөгөө талаар манж нар Сайн ноён хан аймгийг байгуулахдаа Засагт ханаас чуулган чуулдаг байсан газрыг оруулан ихээхэн газар нутаг таслан өгсөн нь эндээс харагдаж байна.

	 

	 

	Гуравдугаар хэсэг.

	Хантайшир нэрийн учир ба 

	Их Хааны тайлга уу, 

	Засагт хануудын тайлга уу?

	 

	Хантайширын нурууг Их эзэн Чингис хааны онгон тахилгатай холбоотой болох тухай хэд хэдэн домог бий.

	Юуны өмнө нутгийнхны ам дамжуулан ирсэн домог хуучид Хантайширын нуруунд их хааны онгоныг авчирч тахисан ба тэрхүү онгоныг залж ирсэн хар азаргыг сэтэрлэж тавьсанд азарга Халиуны хоолой гатлан баруун нуруунд гарч нутагшсан бөгөөд тэр цагаас уг нурууг Хар Азаргын нуруу гэх болсон гэж өгүүлэх нэгэн домог юм.

	Мөн доктор Х.Сампилдэндэв, Н.Пүрэвжав нарын эмхэтгэсэн “Эзэн Богд Чингис хааны домог оршвой” номд Их хааны онгоныг урд зүгээс залж энэ нуруунд оршоохдоо тэрхүү онгоны харуул хамгаалалт болгон зүүн зүгээс эртний сурвалжит аймгуудаас нүүлгэн авчирч, тэмдэг эдгэртэл уг онгоны харуул хамгаалалт байдалтайгаар нутагшуулсан гэсэн домог бий. Онгоныг оршоосон хөх нурууг Тай-Ширт хэмээн хөлөг Боорчи зарлигласнаас үүдэн Тайширтын нуруу, улмаар Хантайширын нуруу болсон, уг нурууны зүүн талд байх үржил шимтэй уудам хоолойд Их Монгол Улсын баруун түмний ноён хөлөг Боорчи нутаглаж байсан тул Боорчийн хөндий гэх мэт нэр авсан гэжээ. 

	Мөн Алтай нутгийн зохиолч судлаач Д.Сүрьяа гуай 1990-ээд оны эхээр “Чингисийн гурвалжин” гэсэн сонирхолтой өгүүлэл бичиж хэвлүүлсэн юм. Тэрхүү өгүүлэлдээ “Нууц товчоо”, “Хөх судар” зэрэг зарим сурвалжууд болон бусад аман домог, өөрийн биеэр явж хийсэн судалгаандаа үндэслэж Чингис хааны онгон Хантайширын нуруунд байж болох үндэстэй ба Өвөр Монголын Ордост байх Чингис хааны онгон, Хэнтий аймгийн нутагт байх Бурханхалдун уул, энэхүү Хантайшир уул гурвыг газрын зураг дээр холбовоос адил хажуут геометрийн зөв дүрст гурвалжин үүсэж байгааг дурджээ.

	Үе үеийн Засагт хануудыг оршоосон нь тодорхой Хантайширын нурууны нэгэн ноён оргил болох Шарилын нуруу Алтай хотоос 20 гаруй км зайд бий.

	Дашинчилэн хэмээх номын нэртэй энэхүү бунхан овоог дээр цагт Засагт ханы хүрээнийхэн буюу Арын хүрээнийхэн, Засагт ханууд тахиж тайдаг, тайлга тахилгын үеэр тайжаас дээшх язгууртнууд, гэлэнгээс дээших санваартнууд л гардаг хоригтой. Үүнээс өөрөөр тайлга тахилгын ямар нэгэн нарийн дэг жаяг ч, тайлгач тахилгач нарын тухай мэдээлэл ч үлдэж хоцорсонгүй. 1993 онд Бакула ренбүүчи уг нутагт ирсэн ч Шарилын нурууны овоог булш бунхан учир тахих боломжгүй гээд бараа харагдах газарт шинээр индэрт овоо босгуулан тэндээ тахилгын ёс үйлдсэн байдаг. 

	Ордост Чингис хааны онгоныг тайж тахих нарийн дэг жаягтай, энэ уламжлалаа өдий хүртэл хадгалж ирсэн байхад Хантайширын нуруу болон Бурхан халдун уулын орчмын ард олны дунд яагаад тийм адил төстэй тайлга тахилгын уламжлал хадгалагдаж ирээгүйн учрыг Ордос орчмын газар нутаг нь Ар Юань улсын (XIV зуун) үеэс Манжийн эзэрхийлэл хүртэлх монголын хаадын орд өргөө оршиж, үе үеийн хаад нутаглаж байсан, Чингис хааны найман цагаан орд өргөө байсан гол газар болно. Тиймд тухайн үеийн хаад нь Ордост байх онгоныг төрийн дээд түвшинд байнга тахиж, шүтэж байсан учир тэнд тийнхүү тахилгын онцгой нарийн дэг ёс үүссэн бол харин Ар Монголд байх нөгөө хоёр онгоныг оршоосон газарт орон нутгийн хангуудын түвшинд хүндэтгэл үзүүлэх, тайх хэмжээнээс хэтэрч байгаагүйтэй холбон үзэж болох мэт. эвч эргэлзээтэй, тодруулмаар өөр бус асуултууд ч бий. Тухайлбал, хаан, хан хоёр ихээхэн ялгаатай ойлголт. Чингис хаан бол их хаан, хаадын хаан байсан билээ. Тэгвэл энэ нурууг яагаад “хаан тайх” биш, “хан тайх” хэмээн хувь бууруулан нэрлэсэн юм бол? Хантайшир хэмээх нэр хэдий үеэс түүх сударт тэмдэглэгдсэн бэ? Шарилын нуруун дээрх гол бунхан нь бусад газар нутгуудад ч нэг бус таардаг XVI-XVII зууны үед хамрагдах бунхант шарилуудаас хэлбэр хийцийн хувьд онцгойлон ялгарах зүйлгүй, ойролцоо байгаагийн учир юу вэ? гэх мэт...

	Түүнээс гадна Шарилын нуруунд байх бунхант шарил, Засагт ханы хүрээний туурьд археологийн судалгаа хийлгэх шаардлагатай ч байж болох билээ.

	Юутай ч Хантайширын нуруунд Чингис хааны онгон байгааг нотолсон, эсвэл үгүйсгэсэн баримт нотолгоо, судалгаа одоогоор хийгдээгүй байна.

	 

	 

	Дөрөвдүгээр хэсэг: Сүүлчийн Засагт хан Содномравдан, Цэрэнгомбожав нарт холбогдох зарим аман түүхийг магадлахуй

	 

	Сүүлчийн Засагт хануудын тухай нутгийн ардын дунд яригддаг ийм нэгэн аман хууч бий. 

	Засагт хан Доржпаламын /1857 -1897/ их хатан нь Пайтан захирагчийн охин Цэсрэн гэгч байжээ. Цэсрэн хатнаас гарсан ууган хүү нь Цэрэнгомбожав, харин бага хатнаас нь гарсан хүүг Сайн ноён гэдэг. Засагт хан Доржпалам нас барахдаа хан орыг Цэсрэнгийн хүү Цэрэнгомбожавт өгч болохгүй, төр бусниулах хүн гэж гэрээсэлсэн байна. 

	Учир нь Цэрэнгомбожав харгис хэрцгий, овилгогүй түрэмгий хүн байж. Тиймээс түүнийг номын мөрд оруулж, занг нь засах үүднээс Арын хүрээнд шавилуулсан ч гэх. Их хатнаас гарсан том хүү хан ор суух учиртай байсан ч гэрээсийн дагуу бага хатных нь хүү Сайн ноёныг Засагт хан ор суулгав. Сайн ноёнд ардууд их хайртай, их ч шударга түвшин хүн байж ээ. Зулайгаасаа гэгээ татуулсан мөн ч сайхан хүн байсан сан гэдэг. 

	Хан ор суухаас нь өмнө ч ээдрээтэй хэцүү хэргүүдийг Сайн ноёноор шийдүүлдэг, нэгэн удаа Засагт ханы хошууны хоёр эр Түшээт хан аймагт яваад хулгайн хэрэгт холбогдож, хар гэрт хоригджээ. Засагт ханы хоёр эр хэргээ хүлээсэнгүй мэлзсээр байсанд Засагт ханыхан өөрсдөө хэргийг шүүхээр болж, тэднийг авчирчээ. Хоёр эрийг Сайн ноён алс холоос ах дүүсээ тосож буй мэт “За, ах дүү нар минь, хүний нутагт ядарч байв уу, сайн ирэв үү” гэсээр ихэд хөлтэй угтан, тусгай гэр бариулан, тарган мах чанаж, сархад сөгнөн цайлж дайлж гарчээ. 

	Хоёр эр ч ихэд баясан, Сайн ноёнтой илэн далангүй ярьж хөөрч гарсан байна. Нэлээд халамцаж, ам нь задгайрах үест “За, хэн хулгай хийсэн нь малгайгаа авчих даа” гэсэнд нэг нь нүцгэн толгойгоо самардчихаж гэнэ. Ингэж хэргийг илрүүлээд, хулгай хийсэнд нь зохих ял өгч, нөгөөг нь шагнаад явуулж байсан байна. Энэ мэтээр хурц ухаан, энэрэнгүй чанараараа хол ойрд шагшигдаж байжээ. 

	Сайн ноён хан ор суугаад Богд гэгээнтэнд бараалхахаар Өргөөд хүрэхэд Цэсрэн хатан араас нь очиж, Сайн ноёныг цайлахаар урьжээ. Сайн ноёны шадрууд учрыг гадарлаж, хорьсоор урилгаас хоёронтоо татгалзсанд, хүрээнд байсан хоёр охин дүүгээр нь дахин дахин дуудуулжээ. Зарим ярианд хоёр охиноор нь ч дуудуулсан гэдэг. Сайн ноён эцэст нь аргагүйн эрхэнд Богдын ордонд болсон дайллагад очсонд Цэсрэн хатан хор өгчихсөн байна. Хууч ярианд ийн өгүүлэх билээ.

	Түүхийн баримтад дурдсанаар Засагт хан Содномравдан 1912 оны хавар Богдын ордонд болсон дайллагаас буцаж ирээд бие нь ихэд мууджээ. Нийслэл хүрээний Дашчоймбол дацангийн бүх лам нарыг Засагт ханы дэргэд аваачин ном гүрэм уншуулавч тусыг олсонгүй. Засагт ханы ойрын шадар лам нь “Хан тэнгэр болов. Богдын ордонд бараалхаж, тэнд хор хүртсэн гэнэ. Үнээний сүү уугаад тусыг эс олов” гэжээ. 

	Засагт хан Доржпаламын хан ор залгах хоёр хүүгийн нэр нэн тодорхой байдаг ба дээрх хууч ярианд гарч буй Сайн ноён болон Засагт хан Содномравдан нарын үйл амьдралын замнал, хорлогдож нас барсан нь, нас барсан он зэрэг таарч тохирч байгаагаас үзвэл Сайн ноён, Содномравдан нар нь нэг хүн болох нь тодорхой юм. Монголчууд эрхэм хүнийхээ нэрийг хэлхээс цээрлэдэг, авгайлга хүндэтгэл нэрээр дууддаг байсан уламжлалтай. Засагт хан Содномравданг нутгийнхан ихэд хүндэлж, Сайн ноён хэмээн эрхэмж нэрээр нэрлэж байсны нэг илрэл нь энэ хууч болно. Содномравдан нь Богд хаант Монгол Улсыг байгуулах хэрэгт хүчин зүтгэж явсан, Богд хаант төрийн анхны сайдуудын нэг буюу Шүүх Таслах яамны бүх хэргийг эрхэлж зөвлөх сайдаар томилогдон ажиллаж байсан, тухайн үедээ ноёдын дунд өндөр нэр нөлөө бүхий төрийн зүтгэлтэн байгаад 1912 оны хавар хорлогдож нас барсан билээ. 

	Хууч ярианд цааш ийн өгүүлэх билээ. Сайн ноёны эндсэнийг дуулаад ард олон ихэд харуусан гашуудсаны дотор Арын хүрээний лам нар маш их тэвдэж, зарим залуу лам нар өөр сүм хийд рүү дүрвэжээ. Учир нь Цэрэнгомбожав хан ор суух нь тодорхой болсон байна. Цэрэнгомбожавыг шавилж байх үед түүнд алгадуулаагүй, орхимжоороо хоолойгоо боомилуулаагүй лам Арын хүрээнд ховор байж. Хожим Цэрэнгомбожав хаан ор суугаад өшөөтэй лам нарыг хурганы хөгнөд хөгнөж байгаад засаж, эсвэл лам нараар мал гаргуулж, хөхөө өвлийн хүйтнээр хэрэг хийсэн эмэгтэй хүний чээжин биеийг гэрт, бөгсөн биеийг нь гадаа гарган, гэрт их гал өрдөн нүүрийг нь шарж, гадаах бөгсөн бие дээр нь ус асган хөлдөөж алдаг байсан гэдэг. Ардын хувьсгал ялсны дараа Цэрэнгомбожавыг хар гэрт хэсэг хорьжээ. Тэр тун удалгүй ухаан нь самуурсанд суллаж орхисон байна. Суллагдсан Цэрэнгомбожав Арын хүрээний хог дээр золбин нохойтой цуг амьдрах болжээ. (Арын хүрээ нь хуучнаар Засагт хан аймгийн төв буюу Эрдэнэбишрэлт Засагт ханы хүрээ юм. Арын хүрээ гэхийн учир нь Хантайшир уул нь ар, өвөр бэлдээ тус бүр нэг нэг томоохон хүрээтэй байсан ба өвөр талд байх Хамбын хүрээг Өврийн хүрээ, ар бэлд нь байх Засагт ханы хүрээг Арын хүрээ гэж нутгийн ардууд нэрлэн байжээ. Арын хүрээ нь өнөөгийн Алтай хотоос баруун урагш 14 орчим км зайд оршино. ) Тэрбээр хэн нэгэн хүндээр бие засахад золбин нохойтой уралдаж очоод ялгадсыг нь булаацалдаж аваад үмхчихдэг, сэгсүүргэн дээлнийхээ суга руу гараа шургуулж, бөөсөө базаж гаргаж ирээд шажигнатал зажилж иддэг нэгэн байсныг хожим хувьсгалын эсэргүү бослогын үед Арын хүрээний толгой лам Эрэгдэл гэгээнтэй хамт тэмээнд хүзүүгээр нь холбон ачиж, Зүрх толгойн арын Улаангангад булсан хэмээн хууч ярианд өгүүлэх аж. Зүрх толгой нь Алтай хотоос баруун урагш 10 хүрэхгүй км зайд бий. 

	Цэрэнгомбожав нь 1912 оны 8 сард Засагт хан ор суусан. 1923 онд бие өвдсөн хэмээн албанаас 6 сарын чөлөө хүссэн ба бие эдгэрээгүй тул түдэлгүй бүрмөсөн чөлөөлсөн. Үүний дараагаар хан ор бууж, нэг хэсэг шоронд хоригдож байгаад суллагдсан. Ардын засгийн газар ард олны сэтгэлийг татахын тулд Цэрэнгомбожавыг шоронгоос сулласан, мөн ухаан самуурсан тул сулласан гэсэн зөрөөтэй хоёр ч тэмдэглэл бий. Аман хуучид өгүүлэхээр ухаан самуурснаас сулласан нь үндэслэлтэй байж болох юм. Хожим 1930-аад оны үед бие барсан, эсвэл цаазлагджээ. Цэрэнгомбожав нь Дамбийжанцан буюу Жаа ламтай бүр анхлан орж ирэх цагаас хойш тун ойр дотно холбоотой, ойр болбол уулзаж, хол болбоос байнгын бичиг захидлаар харилцдаг байжээ. 1921 оны орчимд Жаа ламд бичсэн нэгэн захидалдаа “...дараа дараагаар захидал өргөвөөс зохивч ардын намын тагнуул газар газар явах болзошгүй гэж айх тул хэцүүхэн байна” хэмээн өгүүлжээ.

	Д.Нарантуяагийн “Халхын Засагт хан аймгийн засаг ноёд” номд Цэрэнгомбожавыг Засагт хан Доржпаламын хоёрдугаар хүү, Содномравданг гутгаар хүү байсан хэмээжээ. Дээрх хууч ярианд Цэрэнгомбожав нь Доржпаламын ууган хүү байсныг өгүүлсэн зэргээс үзэхэд юутай ч Содномравдангийнхаа ах нь байсан бололтой. 

	Гэвч түүхэнд дурдагдсан он цагийг хөөж үзвэл харин Содномравдан нь ах байсан мэт. Содномравдан бээр 1898 онд 24 насандаа хан ор сууж, 1912 онд 38-тай хорлогдсон гэснээс үзвэл 1874 онд төрсөн болох. Цэрэнгомбожав бээр 1912 онд 36 настай хан ор суусан ба 1922 оны тооллогод нас 46-тай гэж тэмдэглүүлснээс үзвэл 1876 онд төрсөн болох ба Содномравдангийнхаа дүү болж таарна. Гэхдээ их хатны хүүг хан ор залгах хүү гэдэг үүднээс хүүхдүүдийнхээ ахмадад тооцож байснаас их хатан Цэсрэнгийн хүү Цэрэнгомбожавыг ахмад хүү хэмээн тэмдэглэснээс энэ мэт зөрүү гарсан ч байж болох юм.

	Юутай ч XVI Засагт хан Содномравдан, XVII Засагт хан Цэрэнгомбожав нарыг нутгийн ард олон харилцан адилгүй, нэгийг нь ихэд эрхэмлэн дээдэлсэн, нөгөөг нь хар бараанаар дурсан хэлцэж ирсэн аман хууч ийм байна. 

ГУРАВДУГААР ХЭСЭГ: ... Алс нутагт учирсан ховор хүмүүс ...
ЯРИЛЦЛАГУУД

	 

	 

	 

	 

	 

	 

	Моррис Россаби: XIII ЗУУНЫ МОНГОЛ ӨНӨӨГИЙН АМЕРИК ШИГ БАЙСАН

	 

	 

	2004 оны 11 дүгээр сарын 17-нд АНУ-ын Нью-Жерси мужийн Нью-Брансвик хотод болсон Эзэн богд Чингис хааны тахилга дээр “Хубилай хаан” номыг зохиогч, хятад судлаач, профессор Моррис Россаби “Чингис хаан: Домог ба бодит байдал” хэмээх илтгэл тавьсан юм. Илтгэлийн дараа түүнтэй уулзаж товч яриа авч амжсан билээ. Профессор Моррис Россаби монголын тухай хэд хэдэн ном бичсэн ба 1990-ээд оны үйл явдлыг өгүүлсэн “Орчин үеийн Монгол: Хаадаас коммисарууд, хөрөнгөтнүүд хүртэл” гэдэг ном нь Баабарын эгдүүг эвгүй хөдөлгөөд авсан юм. 

	 

	- Уучлаарай, доктор Россаби, Таны илтгэлийн нэр “Чингис хаан: Домог ба бодит байдал”. Ингэхэд Чингис хааны домог, бодит байдал хоёрын хооронд хэр их зай байна вэ? Домог нь бодит байдлаа илэрхийлж байв уу, эсвэл бодит байдал нь домгоо тодорхойлж байв уу? 

	- Домог, бодит амьдрал хоёрын хоорондын холбоог сайн судалсан хүн бол Японы эрдэмтэн Якода гэдэг хүн бий. Тэр хүн өөрийн судалгаандаа жинхэнэ амьдралыг домог болгон ярьсан олон тохиолдлуудыг дурдсан байгаа. Жишээ нь Тэмүүжин эцэг нэгтэй ах Бэгтэрээ хөнөөсөн талаар үйлдэл бүхнийг нь дүгнэн шинжилсэн төдийгүй энэ явдал нь ард түмний дунд хэрхэн домог болон хэлэлцэгдэх болсон талаар нарийн судалсан гэх мэтчилэн Якодагийн судалгааны ажлыг үзвэл илүү сонирхолтой юм гарна даа. 

	- Түүхч, судлаач хүн бүхэнд түүхийн сод хүмүүсийн талаар өөрийн гэсэн дүр төрх, итгэл, хайр, талархал, харьцаа бий болсон байдаг. Таны хувьд Чингис хаан гэж ер нь хэн бэ?

	- Миний бодлоор Чингис хаан бол гайхалтай авьяастай улс төрч хүн байсан. Энэ их хүн маш олон өөр өөр үндэстэн, шашинтнуудыг нэгэн том гэрийн дээвэр туурган дор нэгтгэж чадсан. Энэ нь түүний хамгийн агуу чадварын үр дүн юм гэж боддог. Мөн Чингис хааны олон чухал содон чанарууд цаашид монгол түмний уламжлал болон хадгалагдаж, өвлөгдөж иржээ. Тухайлбал, шийдвэр гаргахдаа зоримог, тэсвэр хатуужилтай гэх мэт. Ер нь Чингис хааны олон үйл ажиллагаа, санаа бодлыг дэлгэн харуулсан “Монголын нууц товчоо” нь өнөөдөр түүхийн чухал гарын авлага болоод байна. 

	- Та яамар учрал тохиолдлоор Монголын түүхийг соньхон, судалдаг судлаач болсон бэ? 

	- Анхлан би Хятадын түүхийг сонирхдог байлаа. Хятадын түүхийг үзэхэд Хятад улсыг түүхэнд анх удаа нэгтгэн, хүчирхэг гүрний хэмжээнд өргөж өгсөн Хубилай хааны түүх зайлшгүй орж ирдэг. Хубилай хааныг судлахын тулд түүний өвөг Чингис хааны түүхийг тойрохын аргагүй. Ингэж л би Хятадын эзэнт гүрэн судална гэдэг ойлголт маань яваандаа Монголын эзэнт гүрэн судлах судалгаанд тулаад зогссон юм. 

	Ингэж би 20 гаруй жилийнхээ амьдралыг Монголын эзэнт гүрний түүх, Монголын нууц товчоотой холбосон. 

	- Таны “Хубилай хаан” хэмээх ном Юань гүрний үеийн түүхийн талаарх нэлээд суурь судалгааны бүтээл. Хубилай хааны монголын түүхэнд гүйцэтгэсэн үүргийн талаар манай монголын түүхчид эерэг, сөрөг янз бүрээр хэлэлцдэг. Таны хувьд...?

	- Хубилай хааны тухай ярихад түүний түүхэнд үлдээсэн сайн талуудыг нь эхэлж ярих хэрэгтэй. Энэ хүн Хятадын түүхэнд засаг захиргааны шинэ санаа, журмыг оруулсан. Ер нь хятадууд өөрсдөөс нь илүү монголын Хубилай хаан хятадын амьдралд маш их эргэлт, өөрчлөлт хийсэн хүн юм. Хамгийн чухал зүйл бол Хубилай хаан Бээжин хотыг өргөтгөн, тухайн үедээ л байж болох хэмжээнд хөгжүүлж чадсан. Бээжин хотыг өргөтгөн байгуулахынхаа явцад дэд бүтцийг нарийн зохион байгуулсан байдаг. Шууд хэлэхэд Хятад Хубилай хааны үед л хүчирхэгжиж чадсан бөгөөд цаашид дипломат харилцааг өргөжүүлж олон орнуудтай элчин сайд илгээн харилцаа тогтоож байсан гэх зэргээр сайн талууд олон бий. 

	Муу тал нь гэвэл өөр хоорондоо тэмцэлдэж байсан Монголын хант улсуудын тэмцлийг зогсоож чадаагүй төдийгүй өөрөө ч тэрхүү зөрчил тэмцлийн шалтгаан нь болж байсан. Мөн Япон руу довтлох гэсэн хоёр удаагийн оролдлого хийсэн нь тухайн үедээ маш том, өргөн далайцтай байсан ч, харамсалтай нь маш их хохирол, гамшгийг үзсэн гэх мэт. 

	- XIII зууны Монголын эзэнт гүрнийг тухайн үеийнхээ дэлхий нийтэд нөлөөлөх нөлөө, үүргээрээ өнөөгийн дэлхий ертөнцөд гүйцэтгэж буй АНУ-ын үүрэг рольтой харьцуулж үзэх нь бий. Хэрвээ ингэж үзвэл эндээс их олон зүйлийн сонирхолтой харьцуулалт гарна байх даа...? 

	- Тэр үеийн Монгол болон одоогийн Америк хоёрыг харьцуулж хэзээ ч бодож байсангүй. Одоо ингээд харьцуулан бодоход XIII зууны Монгол өөрийн гэсэн соёл иргэншил, бусад зүйлсээрээ дэлхийг тэргүүлж, бүхний хараа, анхаарлын төвд байсан нь өнөөгийн Америктай нэлээд төстэй. Гэхдээ энэ хоёр том гүрэнд, аль алинд нь цаг үедээ зохицсон сайн ба муу талууд байсан. Онцолж хэлэхэд бусад орнуудыг нэгтгэхэд өнөөгийн Америк юу ч хийх боломжгүй, дэлхий нийтээр тогтсон дипломат системийн дээгүүр гарч чадахгүй бол харин 13 дугаар зууны Монгол гүрэн тухайн үед дэлхий нийтийг нэгтгээд зогсохгүй энэхүү дипломат системийг бий болгоход маш их зүйл хийсэн. 

	Мөн өнөөгийн Америкийн дэлхий нийтэд явуулж буй үйл ажиллагаа нь ардчилсан зарчим дээр тулгуурладаг гэлээ ч цэрэг армийнхаа хувьд тэр үеийн Монголынх шиг хатуу ширүүн түрэмгий хандлага байгаа гэдгийг хэлэх хэрэгтэй. Гэхдээ ямартай ч 13 дугаар зууны үеийн Монгол гүрэн бүхний сэтгэл зүрхэнд өнөөгийн Америк шиг л байсан гэдгийг хэлэх хэрэгтэй байна.

	- Ингэхэд та өөрийгөө манай уншигчдад танилцуулахгүй юу?

	- Би Египэдэд төрсөн. 11 насандаа АНУ-д аав, ээжтэйгээ ирсэн. Хятад хэл сурахын зэрэгцээ Хятадын түүхийг сонирхож эхэлсэн. Бакалаврын зэргийг Колумбын их сургуульд хамгаалсан. Энэ үеэс эхэлж, Хятадын болон Монголын түүх, эзэнт гүрний тухай судалгааны ажилд шамдан орсон доо. 

	Ингээд Хубилай хааны тухай ном, Хятадын болон Төв Азийн түүхийн сэдвээр нэгэн зохиол бичсэн. Эхнэр маань Монголын түүхийн судалгаанд гар бие оролцож, хоёул хамтран хэд хэдэн ном, зохиол бүтээсэн дээ. 

	За, яаралтай ажилтай байсан ч түр саатан бидний сонирхсон асуултад хариулт болгоосон Танд гүнээ талархаж байна. Таны эрдэм судалгааны ажилд их амжилт хүсье.

	 

	2004 оны 11 сарын 17.

	АНУ, Нью-Жерси муж, Нью-Брансвик хот

	 

	 

	 

	Христофер Этвүүд: МОНГОЛЫН ТҮҮХИЙН БҮХ ЮМ ЗӨВ БАЙСАН

	 

	2004 оны 5 сард АНУ-ын Индиана мужийн Блүүмингтон дахь Индианагийн Их сургуулиар орж, монгол судлалын нэрд гарсан эрдэмтэн мэргэдтэй уулзан, ганц хоёр үг солих завшаан тохиосон билээ. Тэдний нэг нь Христофер Этвүүд. Цэгцтэй, санаагаа товч тодорхой илэрхийлдэг энэ хүн монгол хэлээр өвөрлөгч аялгатай ч маш сайн ярина. Анх монгол хэлийг өвөр монголд сурсан гэхээр аргагүй биз. Харин ч тэрээр уран санаа, түүхэн баялаг мэдлэгээр дүүрэн яриандаа өдгөө бидний тэр бүр яриандаа хэрэглэхийг больсон олон сайхан үг, хэллэгийг хавчуулах нь улам ч сонсууштай. Хэдий бидэнд ч, эл эрдэмтэн багшид ч цаг зав хомс байсан ч хоёр цаг гаруй сууж билээ. АНУ-ын Ерөнхийлөгч Ж.Буш болон Төрийн нарийн бичгийн дарга Ж.Бейкэрийг Монголд айлчлахад нь орчуулагчаар нь ажиллажээ. 

	Түүний эрдэм ажлын гол бүтээл нь “Монгол ба Монголын эзэнт гүрний нэвтэрхий толь” /Encyclopedia of Mongolia and the Mongol Empire/ ажээ. Тэвхийсэн зузаан эх хувиа үзүүлж байв. Энэхүү нүсэр бүтээлийг нь хараад монголчууд маань эх түүхийнхээ хувьд бас нэгэн сайхан бүтээл туурвилтай, лавлах материалтай болжээ хэмээн олзуурхан баярлаж билээ.  Тэрбээр Индианагийн их сургуулийн Монгол Судлалын тэнхимийн эрхлэгч бөгөөд тус тэнхимд монгол судлаач болохоор суралцаж буй орон орны залууст Монголын түүх заадаг байна.

	Бидний яриа хар аяндаа л өрнөлөө. Учир юун гэвэл Христофер Этвүүд багшид би өөрийн бичсэн “Хувьгүй хаан Аригбөх” номоо сонирхуулан барихад тэрээр 

	- Аригбөхийн талыг барьж бичсэн үү? хэмээн надаас асуув.

	- Тэгэлгүй яах вэ гэвэл 

	- Ер нь Монголын түүх бичлэгт Аригбөх, Галдан бошигт хоёрын зөв, Занабазар, Хубилай хоёрын буруу, Ойрдуудын зөв, Халхуудын буруу гэсэн дүгнэлт нэлээд түгээмэл болсон байна гэв. Ийнхүү бидний яриа үргэлжиллээ.

	- Таны хувьд аль талыг нь зөвтгөж байна вэ? 

	- Би одоо Хубилай болон Аригбөх нарын хэнийх нь зөв буруу байсны тухай ярихгүй, харин Галдан, Занабазар хоёрын тухайд гэвэл би Занабазарын талыг баримтална. Яагаад гэвэл нэгдүгээрт Галдан нь хэдий Зүүн гарын хаант улсыг нэгтгэж, өргөтгөсөн боловч улс дотроос нь түүнийг эсэргүүцсэн сөрөг хүчин ихэссэн. Миний бодлоор Занабазар Манж улсад бууж өгсөн нь Монгол улсад халамжтай болсон, тэгсэнгүй болбол Зүүн гар улс шиг хядуулж, эсвэл яг казах шиг Оросын харьяанд орж магадгүй байсан. Хэрвээ Оросын харьяа болсон бол 1911 онд тусгаар тогтнолоо олох асуудал байхгүйгээр, бүүр хожим Казахстан шиг 1991 он хүртэл бараг оросын харьяат байсан байх болов уу гэж бодож байна. 

	Нөгөө талаар Галдан нь шарын шашныг хэт их хурц маягаар баримталж, Занабазарын барьсан сүм хийд, уран барилгыг сөнөөсөн нь монголын соёлын хөгжилд нэлээд харштай болсон. 

	Ер нь халхын түүхийн элдэв нугачааг үзвэл Халх Монголчууд бүх зүйлийг яг зөв хийсэн гэж бодогддог. 1691 онд манжид бууж өгөөгүй бол Оросын харьяат болох боломжтой байсан. 1911 онд Чин улсаас салаагүй бол Өвөр Монгол шиг хятадын харьяат болох байсан. 

	1915 онд байгуулсан Хиагтын гурван улсын гэрээ хэвээрээ байсан сан бол 1949 онд тусгаар тогтол байгуулахад их хэцүү байсан. 

	Тийм учраас хэдий тухай тухайн үеүдэд буруу гэж байсан ч автономийг цуцалсны үр дүнгээр 1921 оны хувьсгал гарсан гэж болно. Өмнөх түүхэн дэх бүх буулт, ухралтууд нь эцэстээ монголын бие даасан байдлыг хамгаалан хадгалсан үйл явц байсан гэж хэлж болно. Ер нь бүх юм зөв байсан. Тэнгэрээс ямар нэгэн удирдлагатай байсан ч юм болов уу гэж бодогдмоор оо. 

	Ази, Европыг дамнасан Монголын эзэнт их гүрэн байгуулагдсанаасаа хойш нэгэн жаран хүрэхгүй хугацаанд оршин тогтноод задарсан. Энэхүү задралын шалтгааныг Та хэрхэн үзэж байна вэ? 

	Ил хаант улс, Алтан ордон, Цагаадайн улс гэх мэтийн орнууд, мөн Аригбөх ч, Хубилай ч тэр, аль нь ч Монголын эзэнт гүрнийг нэгтгэн захирч чадахгүй байсан гэж бодож байна. Мөнх хааныг нас барахад л Монголын Их гүрэн задрах нь зайлшгүй болсон. Хэрвээ Аригбөх хаан болсон сон бол хаант улсын төв Монгол хэвээр байх байсан. Хубилай хааны улс нь Өвөр Монголд төвлөрч байгаад Дайду буюу Бээжинд урагшлан шилжсэн. Хубилай хаан хэрвээ тэгж нүүлгээгүй сэн бол дараа нь Марко Поло гэх мэтийн харь орны улсууд очихгүй байх магад. 

	Хэрвээ Марко Поло Дайдуд очоогүй бол дараа нь Колумб Америкийг нээхгүй ч байсан байх магадгүй. Тийм учраас Хубилай хаан түүхийн том гавьяатан. Монгол эзэнт гүрний түүхэнд нэгээхэн том алхмыг хийсэн хүн. 

	Монголын эзэнт гүрэн задарсны бас нэг гол шалтгаан нь Мөнх хааныг нас барахад түүнд Бөртэ үжин, Туркина, Ойгул хаймиш гэх мэтийн нэр нөлөө бүхий том хатан байгаагүй учраас хаан орыг баригч хүн байсангүй. Хэрвээ тийм нэгэн нөлөө бүхий хатан байсан сан бол нийт алтан ургийнхныг хамруулсан Их хуралдай хийх боломж байсан байж магадгүй юм. Зарим монгол хаад өөрийн хатанд их дуртай байжээ. Хубилай тийм байв. Чингис хаан, Өгөөдэй хаан ч тийм байв. Гэхдээ Мөнх хааны хамгийн хайртай хатан нь өөрөөс нь өмнө нас барсан учир түүнийг нас барах үед голлох хүн байсангүй. 

	Ийнхүү хааны оронд түр барих хүн байгаагүйгээс хаант их улс задарсан. 

	Та Хубилай хааны Хятадын түүхэнд гүйцэтгэсэн үүргийн талаар өмнө нь ярьсан. Харин Монголын түүхэнд гүйцэтгэсэн үүргийн талаар юу хэлэх вэ? 

	Өөрийгөө дэмжигчдийг цуглуулаад хууль бус хуралдай хийж, Их хааны ширээг хууль бусаар булаасан түүхэн дэх анхны хүн нь Хубилай юм. Аригбөх Хубилайгаас нэг сарын дараа өөрийгөө хаанд өргөмжлүүлсэн. Рашид-ад-Дин Хубилайн хуралдааны он, сар, өдрийг огтхон ч дурдаагүй. Тийнхүү он, сар, өдрийг нь тодорхой бичээгүй нь мартаж, цалгардсаных бус байх аа. 

	Хубилайг Аригбөхийн дараа хуралдай хийж, хаанд өргөмжлөгдсөн гэсэн тийм нэгэн сэтгэгдэл төрүүлдэг юм байна. Хожим Монголчууд Хятадаас зугтах үед зарим хаад Аригбөхийн үртэс (үр сад) байсан. 1388 онд Есүдэр Хубилайн үртэс хааныг алуулаад Аригбөхийн нэг үртсийг хаан болгосон байжээ. Монголын түүхийн нэлээд хэдэн хаад Аригбөхийн үртэс байсан. Мөн Өгөөдэйн үртэс ч хаан байсан. Саганцэцэний эрдэнийн товчоос үзэхэд тэр өөрөө Даян хааны үртэс байсан учраас Хубилайн талыг баримтлаад Аригбөхийн үртэс хаан ширээнд суусныг ер дурдсангүй. Тэгээд Хубилайгаас хойших бүх хаадыг түүний үртэс болгосон байна. 

	Өнөөдөр зарим түүхийн материалуудыг харж байхад Хүннү нарыг монголын өвөг дээдэс байсан гэхэд эргэлзээ төрөхөөр баримтууд тааралддаг шүү? 

	Өмнө нь энэ сэдвээр доктор М.Саруул-Эрдэнэ бид ярилцаж байсан. Миний үзэхэд Хүннүгийн хүмүүс нэлээд олон монгол угсаатны өвөг дээдэс байж магадгүй ч гэсэн тэдний ярих хэл нь монгол хэл биш, түрэг хэл байсан гэж бодож байна. Хэлний талаас нь авч үзвэл монголын дээдэс нь Хүннү гэхээсээ Сяньби нар нь илүү ойр байдаг. Сяньбийн гаралтай улсууд нь Табгач, Жүжан /Нирун/ нар, Европт бол Аварууд байсан. 

	Аварууд үнэхээр Монгол угсаатан мөн гэж үү? 

	Мөн гэж бодож байна. 

	Тэгвэл Скифүүд..? 

	Тэд Перс. Хэлний талаар монгол биш. Арьсны талаар ч мөн цагаан байсан. Хүннү нар нь харин арьсны талаар монгол байсан бололтой байдаг. 

	Энэтхэгт түрж орсон Ари нарыг зарим судлаачид Төв Азиас ирсэн, Монголын өвөг дээдэс гэх юм билээ? 

	Ари үндэстнүүд Европоос Оросын өмнөд хэсэг, Хар тэнгисийн хойт тал нутгаас нүүж ирсэн улс гэж би боддог. Онцлон судлаагүй юм байна. 

	Таныг Монголын түүхийг сонирхож, монголын түүх судлаач болоход юу нөлөөлөв? 

	Өмнөд насны шүтэн барилдлага байсан болов уу даа, бүү мэд. Дээд сургуульд байхдаа голдуу Монголын эзэнт гүрний түүхийн хичээлд суудаг байлаа. Жувейни, Нууц товчоо, Марко Поло нарын номыг уншаад Монголын түүхийг их сонирхох болсон. Эхлээд эзэнт гүрний үеийг сонирхсон. Дараа нь 1986-1988 он хүртэл Өвөр Монголд 2 жил байсан. Өвөр Монголын өнөөгийн байдлыг их сонирхож байлаа. Тэр үед Өвөр Монгол нь дөнгөж л дэлхий нийтэд мэдэгддэг болоод байсан учир хэн ч мэддэггүй сэдэв байсан. 

	Дараа нь Монгол Улс бүр нээлттэй болж, дэлхийд бас нэгэн сайтар судлагдаагүй сэдэв гарсан. Монгол залуус та нар Жак Уэтерфордийн “Өнөөгийн дэлхий ертөнцийг үндэслэгч Эзэн Чингис хаан” гэдэг номыг уншив уу? 

	Уншсан. Бүүр эх хэл дээрээ уншсан шүү. Та түүнтэй танил уу? 

	Үгүй. Утсаар ярьсан. 

	Тэрээр Монголын түүхийг тусгайлан судалсан хүн үү? 

	Үгүй, хүн төрөлхтний түүхийг судалсан байна. Энэ номдоо эрдэм шинжилгээ, уран сайхан хоёрыг хослуулан бичсэн гэсэн. Түүний номыг монгол хэл рүү хэн орчуулсан бэ? 

	Монголын түүхч, археологич, доктор Х.Лхагвасүрэнгийн Чингис хаан гэдэг хувийн их сургуулиас эрхэлж орчуулан хэвлүүлсэн байна билээ. (Энэ ярилцлагаас хойш таван жилийн дараа буюу 2009 онд Ж.Уэтерфордын “Өнөөгийн ертөнцийг үндэслэгч Эзэн Чингис хаан” ном нь дахин шинээр монгол хэлнээ орчуулагдсан болно. Мөн “Монголын их хатдын нууц товчоо” ном нь ч буужээ) Чингис хааны тухай бичсэн Хэролд Лэмбийн бас нэгэн ном гарсан байна билээ. Та түүнийг харав уу? 

	Тэрийг би үзсэн. Түүнийг хэрэглэсэн сурвалж бичгүүд нь голдуу Персийн сурвалжууд. Уэтерфорд, Лэмб хоёрын ялгаа нь Уэтерфорд Монголд хэдэнтээ очиж монгол хүмүүстэй ярилцаж, үйл явдал болсон газар нутгийг нүдээр үзэх завшаантай байсан бол Лэмбэд тийм завшаан байсангүй. Уэтерфорд номондоо Чингис хаан ганцхан Александр шиг байлдаач биш өнөөгийн Монгол үндэстнийг үндэслэн байгуулагч гэж илэрхийлсэн. Лэмб бол Чингис хааныг зүгээр нэг дайчин байсан гэж үзжээ. Баахан дээрэмдсэн, дайтсан талыг нь илүү бичсэн байна. 

	Гэхдээ нэг онцлог нь Монголоос өөр үндэстнүүд Чингис хааныг хэдий генефондын талаар залгамжилж болох ч хэлний талаар өөр, хоёрт, Чингис хааныг нийтээр дуртай хүлээж авдаггүй. Харин Монголчуудын дотроос Чингис хаанд дургүй хүнийг олохгүй ээ. 

	Таны хувьд Чингис хаан хэн бэ? 

	Миний бодлоор Чингис хаан бол ганц биеийн гавьяагаар тийм олон том үйл явдал хийсэн хүн биш. Түүний үйл хэргийг үндэстний хувьд, гэр бүл, шадар нөхдийнх нь хүрээнд авч үзэх хэрэгтэй. Чингис хаан бол янз бүрийн санал бодолтой, үндэс угсаатай хүмүүсийг өөртөө татаж, нэгэн зорилгын төлөө нэгтгэж чадсан, тэднийг хүч чадлаа өөртөө бүрнээ шавхан зориулахад хүргэсэн их сайн зохион байгуулагч, сайн менежер, менежментийн агуу их ухаантай хүн. Нэг онцлог нь Чингис хаан ээж, эхнэрийнхээ үгийг дагахад бэлэн байсан. Зарим хүмүүс монголын байлдан дагууллыг ганцхан алан хядлагын талаас үздэг нь буруу, гэхдээ түүнийг хэт багасгах нь мөн л буруу. 

	Сайн муу аль ч талаас нь үзэж дүгнэх хэрэгтэй. “Нууц товчоон”-ы зохиогч нь монгол хүн учраас харь үндэстний хүнийг алан хядсан тухай ерөөсөө яриагүй байна. Ганцхан татаруудыг хядсан тухайд л ярьсан байна. Татаар бас монголын нэг хэсэг учраас түүнийг бичиж болно гэж үзжээ. 

	Нууц товчоонд Чингис хаан Чонос овгийнхныг далан тогоонд буцалгаж алсан гэдэг. Гэтэл тэр далан тогоонд буцалгасан тухайд манай түүхчид нэлээд маргаантай байдаг. Зарим нь тогоонд буцалгаагүй, харин тийм нэртэй газарт алсан гэсэн ч санал гаргадаг. Энэ талаар таныг санал? 

	Тэр сэдвийн тухайд монголчуудын өөрсдийнх нь бичсэн эх сурвалжууд нь хүртэл ялгаатай байна. Нэг сурвалж нь “Нууц Товчоо”, нөгөө нь “Богд баатар биеэр дайлсан тэмдэглэл” юм. Энэ сурвалжийг уг нь монголоор бичсэн. Энэ бол Сармаань гэгч хүн 1288 онд Хубилайд өргөсөн “Магад хууль” гэдэг номын хятад орчуулга байна. Энэ хоёр монгол сурвалж бичигт хэн буцалгасан нь зөрөөтэй байдаг. “Богд баатар биеэр дайлсан тэмдэглэл”-д Жамуха өөрийн чоносын харьяатуудыг буцалгасан гэдэг. Түүний энэ харгис байдлаас болж олон овог аймгууд түүнээс салж, Чингист ирж нийлсэн гэдэг. 

	Миний хувьд “Нууц товчоо”-нд бичсэн нь зөв гэж бодож байна. “Нууц товчоо”-г 1252 онд бичсэн байна. Сармааний зохиол нь 1288 онд бичигдсэн. Тэгэхээр хожуу бичигдсэний хувьд Сармааны зохиол нь өөр зарим шинэ баримт ашиглаж, “Нууц товчоо”-г залруулсан юм байгаа болов уу, эсвэл “Нууц товчоо”-нд юу бичсэнийг үзээд дургүй болоод зөрөөд өөрчилсөн ч байж магад юм, алийг нь ялгаж хэлэхэд хэцүү. Түүнээс гадна энэхүү Далан тогоог орчуулгын талаас яаж тайлбарласан, газрын нэр ч юм уу, яагаад “далан тогоо” гэсэн нь ч бас л судлууштай асуудал. 

	Та “Монголын Нууц Товчоо”-г 1252 онд бичигдсэн гэлээ. Гэтэл эрдэмтэд олонхдоо 1240 онд бичигдсэн гэдэг дээр санал нэгдэж ирсэн санагдах юм? “Нууц Товчоо”-нд ч Хулгана жилийн Хуран сард Их хуралдай хуралдаж байхад бичиж төгсгөлөө хэмээн бичсэн биш үү? 

	1240 онд “Нууц товчоо” бичигдэх боломж байхгүй. Яагаад гэвэл Гүюг хаан Дорнод Европын аян дайнаас бүр 1241 онд буцаж ирсэн. Гэтэл “Нууц товчоо”-нд Гүюг хааныг Дорнод Европын дайнаас буцаж ирсэн тухай тодорхой бичигдсэн байгаа. “Нууц товчоо”-д Өгөөдэй хаан миний дараа миний үртэс дотроос “Өвсөнд ороовч үхэр долоохгүй, өөхөнд оровч нохой шиншихгүй” хүн гарвал өөр хүний үртсийг хаан ор суулгаж болно гэсэн бол Жувейний “Ертөнцийг байлдан дагуулагчийн түүх”-нд “Өвсөнд ороовч үхэр долоохгүй, өөхөнд оровч нохой шиншихгүй” хүн байсан ч миний үртэс дотроос хаан суух ёстой гэж зөрөөтэй бичсэн байна. Сүүлчийнх нь Өгөөдэй хааны үзэл баримтлал мөн. Тийм учраас миний бодлоор Өгөөдэйн үртэс бус өөр хүний үртэс Мөнх хааныг хаан болсны дараа л “Нууц Товчоо” бичигдсэн гэж бодож байна. Зарим улсууд 1252 онд Их хуралдай байгаагүй учраас “Нууц Товчоо” энэ онд бичигдэх бололцоогүй гэдэг. Монголын том хурал жил болгон болдог байсан. 1252 онд ч мөн Их хуралдай болсон гэж бодож байна. Тэгэхээр “Нууц Товчоо” нь Мөнх хааныг 1251 онд хаан болсны дараа түүний зарлигаар бичигдсэн. 

	Тэгвэл хэн бичсэн байх вэ? 

	Түүнийг бүү мэд ээ. 

	“Нууц товчоо”-г Шихихутаг, Елүй Чуцай, тэр ч бүү хэл Өгөөдэй хааныг өөрөө бичсэн гэсэн таамаглал ч байдаг...? 

	Хэн бичсэнийг зарим баримтлалаар таамаглаж болно. Жишээлбэл энэ бичээч маань (“Нууц товчоо”-г бичсэн хүнийг хэлэв) Шихихутагийг их талархан бичсэн атлаа Мухулайн үйлдлийг их багасгаж бичсэн байдаг. Мөн Хятад, Перс зэрэг гадаад орнуудын үйл явдлыг ерөөсөө ойлгодоггүй, газарзүйн мэдлэггүй хүн байсан байна. Тийм учраас түүнийг монголоос гараагүй хүн гэж үзэж болно. Мөн Өүлэн үжинг их дээдэлдэг хүн байжээ. Энэ мэт баримтлалуудыг авч үзвэл “Нууц Товчоо”-г бичсэн хүн бол Шихихутагийн шавь бөгөөд Өүлэн үжиний ордонд амьдарч байсан хүн болов уу. 

	Шихихутаг, Өгөөдэй нар “Нууц Товчоо”-г бичих боломжгүй. Хэдий “Нууц Товчоо”-г бичсэн хүн нь ордны дотоод амьдралыг сайн мэддэг ч гэсэн 1220-1230-аад оны үеийн үйл явдлуудыг биечлэн үзсэн хүн биш юм. Яагаад гэвэл “Нууц Товчоо”-д зарим алдаа бий. Жишээ нь Мухулайд 1206 онд Гүй ван гэсэн цол өргөмжилсөн гэж бичжээ. Энэ бол худлаа. Мухулайд энэ цолыг өргөсөн нь 1216 онд Хятадад хойт хэсгийг эзэлсний дараах явдал юм. Гүй ван бол Хятад хэлний нэг цол хэргэм. Чингис хаан 1206 онд яагаад Хятад цол хэргэмийг ашиглаж байсан нь ойлгомжгүй байна. 

	“Нууц товчоо”-нд хойт Хятадад хийсэн Чингис хаан болон Өгөөдэй хаан нарын байлдааны ажиллагааг хооронд нь хутгаж бичсэн байдаг. Тухайлбал Тулуй хааны хойт Хятадад хийсэн байлдаан нь Чингис хааны үеийн байлдаан биш, харин 1232 онд Өгөөдэйг хааны үед болсон билээ. 

	Сорхугтани хатныг бичсэн гэсэн таамаглал ч бас бий..? 

	Алтан ордны дотоодын улс төрийн учрыг маш сайн мэддэг, нэр нөлөө бүхий Сорхугтани бэхи шиг хүн энэ мэтээр алд дэлэм андуурч бичих боломж байхгүй гэж бодож байна. Тэгэхээр энэ хүн бол Шихихутагийн шавь. “Нууц товчоо”-г 1252 онд бичихэд 30-35 настай байсан байж магадгүй. Тиймд 20-30-аад оны үйл явдлыг биечлэн үзээгүй, хүнээс сурвалжилж мэдсэн хүн нь илэрхий байдаг. 

	Хэдийгээр тийм ч гэсэн энэ түүхийг уран сайхны талаас маш их чадалтай, дүрийг их нарийн илэрхийлсэн, бичгийн их чадвартай, авьяастай хүн байжээ. Хэрвээ Өгөөдэй хаан юм уу, Сорхугтани хатан нар бичсэн бол ордны дотоод амьдралын талаар тийм илэн далангүй ярихгүй байх болов уу. Ер нь ямар нэгэн улс төрч, улс төрийн үйл явдлын гүнд байсан хүн түүх бичихдээ тэгж их илэн далангүй ярьдаггүй гэж би бодож байна. 

	Түүхэн хүмүүсийн нэрийг ажиглавал сонирхолтой зүйл их байдаг санагдана.  Тэр үеийн монгол хүний нэрд түрэг гаралтай үг их байжээ дээ? 

	Тийм шүү. Тухайлбал Аригбөхийн Ариг гэсэн нь “цэвэр”, “ариун” гэдэгтэй адил утгатай түрэг үг. Тэгэхээр Аригбөх нь Ариунбөх гэсэн уг болов уу. Хубилайг “Лу Алтантовч”-д Хувилгаан сэцэн хаан гэсэн. Гэхдээ энэ нь буддын шашныг маш их хүндэтгэж, Манзширийн хувилгаан хэмээгдэж байсан учраас хувилгаан гэдэг утгыг хожим нь нэмсэн болов уу. Язгуур нь “хувь” байж болно. Хүний нэрд “лай” гэдэг дагавар их байдаг. “Хувь тавилан” гэсэн үг байж ч болох. 

	Гүюг хааны хатан Огулхаймишийн “огул” нь “хүү”, “хаймиш” “хайсан” гэсэн түрэг гаралтай үг. Тэгэхээр энэ хатны нэр нь “Хүү хайсан” болно. Уг нь хүүтэй болмоор байдаг, тэгээд охин гарахаар нь тийм нэр өгсөн байж болно. 

	Хүлэг хааны нэрийг та тайлбарлаж өгнө үү? 

	Зарим үед Хөлөг морины Хөлөг ч гэж ойлголдог тал бий. Хөлөг хааны нэр нь “Үлэгү” буюу “илүү” гэсэн утгатай үг. Түрэгээр ч мөн адил “Үлэгү” гэдэг нь “том” гэсэн утгатай. Түүнээс биш хөлөг морины Хөлөг огтхон ч биш ээ. 

	Монголын эзэнт гүрний үеийн түүхээс судлагдаагүй атар онгон хэсэг байдаг уу? 

	Тийм юм зөндөө бий. Жишээлбэл Ил хааны онгон нь “Шахи кү” гэдэг газарт байгаа тухай сурвалж бий. Яг ийм нэртэй уул Иранд байгаа. 

	Өлзийт хаан лалын шашин, сүннит, шийтийн шашны алийг нь сонгох вэ гэсэн нэгэн том маргаан мэтгээн хийх үед Тарамтааз гэдэг уйгур гаралтай нэгэн монгол ноён Лалын шашны зарим улсууд эгчтэйгээ гэрлэж болно гэж үздэг. Зарим нь авга эгчтэйгээ гэрлэж болно гэдэг учир эдгээр шашин дэмий. Бид Монголынхоо уугуул шашныг баримталж явбал зүйтэй гэжээ. 

	Дэвид Морган хэмээх персийн судлаач бичсэн номдоо энэ баримтыг иш татаад “Бүдүүлэг монголчууд лалын шашныг ерөөсөө ойлгохгүй байсан нь илэрхий байна” гэж дүгнэжээ. Энэ бол их буруу. Лалын шашинтнуудын хувьд аавын ах дүүгийн охидтой гэрлэхэд цааргалах юмгүй, харин ч дуртай байна. Харин монголчуудын хувьд аавын ах дүүс нь цус нэгтэй тул гэрлэж болохгүй учир байна. Тэгээд ч монголчууд өөрийн овгийн хүмүүсийг ах дүүгээ гэж үздэг. Монгол хүний бодлоор аавын талын охинтой гэрлэвэл эгч, дүүстэйгээ гэрлэж байгаатай яг адил. 

	Энэ персийн судлаач учраас монголчууд бүдүүлэгтээ юм ойлгохгүй байгаа гэж ярьж байгаа нь буруу, үнэн хэрэг дээрээ овгийн гадуур, овгийн дотуур хуримлахын ялгааг л харуулж байна. Монголчууд бүдүүлэг биш ээ. Тарамтаазын хэлснээр монголчууд овгийн гадуур гэрлэх замтай байжээ. Харин исламд бол шашны соёлын нөлөөгөөр овгийн дотуур гэрлэх чиг баримтлалтай байгаа. 

	Алтан орд, Цагаадайн хаант улсын нэрийн тухайд ойлгомжтой. Харин Ил хаант улсын нэрийн талаар…? 

	Ер нь бол “Ил болху” гэсэн үгнээс гарсан байна. “Ил” бол номхон буюу дагасан, “болху” бол урвалга хийдэг буюу тэрсэлдсэн гэсэн утгатай. Судлаачид Ил хаан гэдгийг үг дагадаг хаан гэж үзсэн байна. Гэхдээ зарим шинэ тайлбар ч гарсан. 

	Гүюг хааны тамган дээр “Ил болху иргэн дор хүрвээс Аюутугай, биширтүгэй” гэсэн нь “дагасан болон тэрсэлдсэн иргэн дор” гэсэн утгатай үг байна. Монгол хэлэнд буян нүгэл, хар цагаан, сайн муу гэх мэтээр эсрэг утгатай холбоо үг байдаг. Түүний адил “ил болху” гэсэн нь эсрэг утгатай хоршоо үг юм. 

	Миний бодоход Ил хаан өөрийн байр суурь тогтвортой биш байсан учраас Юань гүрний дэмжлэгийг хүлээж авах бодолтой байсан. Тиймээс улсаа Ил улс гэж нэрлэсэн байна. Тэгвэл Юань гүрний дэмжлэгийг хүлээж авах магадлалтай болно. Яагаад гэвэл хойноос нь Алтан ордны улс, баруун хойноос нь Цагаадайн хаан довтолж байсан учраас хүчирхэг Юаниас дэмжлэг авах учиртай гэж бодож байсан. 

	Чингис хааны удмын зарим хүмүүс Чингис хаан Персийн тэр газрыг ямар нэгэн алтан ургийн хүнд өмчилж өгөөгүй учраас энэ газар нутаг нь алтан ургийн нийтийн өмч гэж үзэж байсан. Чингис хаан амьд мэнддээ хуваарилсан хуваарьт Ил хаант улсын газар нутаг ороогүй. Тийм учраас энэ газарт Хаант Улс байгуулна гэдэг нь Чингис хааны гэрээсийг зөрчиж байна. Иймд Ил хаан өөрийн байр суурийг Чингис хааны соёрхлоор батлагдсан Алтан орд болон Цагаадайн ордны улсаас баахан буурай гэж бодож байсан байна. Тийм учраас улсынхаа нэрийг Ил буюу дагасан хаант улс болгосон гэж үзэж байна. 

	Ил хаант улсын хаан нь хаан ширээнд суухдаа ч Юань гүрний хаанаас батламжийг хүлээж авдаг байжээ. 

	Монголчуудын тэр цагт хүчирхэг болсны шалтгааныг түүхчид янз бүрээр л тайлбарладаг. Тооны олноор, зарим нь цэрэг дайны урлагаар, Л.Гумилев бол эрчмийн онол ч гэж гаргасан санагдана. Таны хувьд бол энэ хүчирхэгжлийг юугаар тайлбарлах вэ? 

	Хүчирхэг болсныг учрыг юуны түрүүнд цэргийн талаас нь үзэх хэрэгтэй. Монгол нүүдэлчид нь угаасаа байлдааны аргад тухайн үеийн европынхноос хамаагүй илүү сайн байсан нь мэдэгдэж байдаг. Түүний морьт цэрэг их хүчтэй байсан. Гэхдээ Чингис хааны үеийн монголчууд ганцхан морьт цэрэгтэй биш хот, балгадыг эвдлэх чадалтай байсан нь тэдний хүчин чадлыг үлэмж өсгөсөн. Хожим Юань улс мөхсөний дараа Эсэн тайш гэх мэтийн XV-XVI зууны үеийн монгол хаад Мин улсад олон удаа довтолсон ч гэсэн хот балгадыг эвдэлж чадаагүй. Тэд Чингисийн үеийн цэргийн эрдэм чадлыг алдаж мартсан байсан. 

	Харин гэхдээ Чингис хаан хойд Хятадыг эзлэх үедээ 1211 онд хот балгадыг эвдэлж мэдэхгүй байсан ч маш хурдан сурч хоёрхон жилийн дараа эвдэлж эхэлсэн байна. Ийнхүү Чингис хаан хөрш орнуудын цэргийн арга тактикийг маш хурдан авч, бүтээлчээр ашигласны ачаар монголчууд тийм хурдан хүчирхэгжиж чадсан. Түүн дээр Чингис хааны зохион байгуулах менежментийн ухааныг нэмэх хэрэгтэй. Ер нь нүүдэлчид цэргийн талаар хүчтэй ч гэсэн улс төрийн талаар их задгай, зорилго нэгтэй болж нэгдэхдээ их муу байсан. Харин Чингис хаанаас Мөнх хааныг нас барсан хүртэл монголчууд үндсэн нэг зорилготой, их нэгдэл нягтралтай байсан байна. 

	Уур амьсгалын юм уу, биологийн эрчим хүчээр юм байж болохыг үгүйсгэхгүй. Аливаа үндэстний бууралт, өсөлтийг хэдэн зуун жилээр тооцож, одоо тэгнэ ингэнэ гэдэгт би итгэхгүй байна. Түүх гэдэг нь тийм механик шиг юм биш ээ. Цаг цагаараа явдаг. Гэхдээ би Гумилевийн зохиолыг нарийн судлаагүй. Ер нь бол Гумилев шиг судлаачдын судлал нь бодитой баримтыг үндэслэсэн биш, нэлээд хийсвэр онолын юм учраас би одоог хүртэл нэг их сонирхсонгүй. 

	Саяхан Казахын нэг түүхч Чингис хааныг Казах хүн байсан, өнөөгийн монголчууд бол Чингисийн хойчийг залгамжлагчид биш, харин жинхэнэ залгамжлагчид нь Казахууд байсан гэж бичсэн байна билээ. Энэ талаар таны бодол ямар байна вэ? 

	Үндэстний залгамжлал нь нэг талаар генефонд, нөгөө талаар хэл соёл байдаг. Орчин цагийн Монголчуудын соёл нь Чингис хааны үеийн Монголчуудынхаас ялимгүй өөр. Гэхдээ генефондын талаар Чингисийн Монголыг бүрнээ залгамжилж байгаа. Хэлний талаар мөн үсэг бичиг жаахан өөрчлөгдсөн ч ярих хэл нь яг монгол хэл учраас Чингисийн залгамж мөн гэж үзэж байна. Өөр үндэстнүүдийн хувьд Чингисийн Монголыг залгамжилж буйг илэрхийлдэг зарим нэгэн зүйлс бий. Тухайлбал Афганы хазар нарыг зөвхөн генефондын талаар монгол гаралтай гэж болно. Казакын цагаан ястнуудын зарим нь Чингис хааны үртэс, өөрөөр хэлбэл Зүчи хааны үртэс мөн. Зарим нь Аргун овгийн үртэс ч байдаг. Татааруудын дотор ч Монгол гаралтай хүн байж магадгүй. Гэхдээ нэг онцлог нь Монголоос өөр үндэстнүүд хэдий генефондын талаар залгамжилж болох ч хэлний талаар өөр, хоёрт Чингис хааныг нийтээр дуртай хүлээж авдаггүй. Харин Монголчуудын дотор Чингис хаанд дургүй хүнийг олохгүй ээ. 

	Английн нэгэн Генефондыг судлаач эрдэмтэн Чингис хааны үртэс одоо 18 сая хүн ам болсон гэж судалгаа хийсэн байна билээ. Монголчууд зөндөө олон байсан. Одоо ч байна. Гэхдээ Чингисийн монголчуудын залгамжийг хамгийн тодоор илэрхийлэх хүмүүс нь өнөөгийн Монгол Улсын болон Өвөр Монголын монголчууд мөн юм. 

	Монголын түүх, ер нь дэлхийн түүхийг судалж, үзэж байхад сэтгэлийг ихээр татсан ямар түүхт хүн байна вэ? 

	Монголын түүхийг үзэж байхад хамгийн дотно сэтгэгдэж байгаа нь Инжинаш юм. 

	Учир юу билээ? 

	Инжинаш Өвөр Монголд, суурин ба нүүдэлчин хоёр соёлын хооронд амьдарч байсан. Хятадын уран зохиол их сонирхож, хүндэтгэн үздэг, сайн мэддэг байсан ч монгол үндэстэндээ их хайртай байсан. Би Америк хүн ч гэсэн Монгол судлаач. Би ч бас хоёр соёлын хооронд зогсож байх шиг байна. Инжинашийн олон үндэстний соёлыг адил тэгшээр хүндэтгэх үзлийг би их хүндэтгэн үздэг. Түүний зохиолыг унших их дуртай. 

	Баярлалаа. Монголын түүх сонирхогчдод, ялангуяа судлаачдад маш сонирхолтой сайхан зүйл ярьж өглөө. Таны эрдэм номын ажилд улам их амжилт хүсэн ерөөе. 

	 

	2004 оны 5 сарын 4.

	АНУ. Индиана муж, Блүүмингтон. Гүүд боди Холл.

	 

	 

	 

	 

	 

	ИРАКТ ДАЙТАЖ, ДАРИЙН УТАА ҮНЭРЛЭЖ ЯВСАН МОНГОЛ ЭР ЦЭРГИЙН ЯРИА 

	 

	 

	2004 оны зун АНУ-ын нийслэл Вашингтон хотын Бетисда дүүрэгт ийм нэгэн уулзалт яриа болж билээ.

	Бид өдөр бүр ТВ-ээр, эсвэл сониноос Ирак, Афган, Ливи, Сирид болж буй халуун дайны тухай мэдээлэл хүлээн авдаг ч дайны талбар дээрх аймшиг, хүнд хэцүүг тэр бүр нарийн сэрж мэдэрдэггүй. Харин тэр дайны талбараас саяхан ирсэн, хувцаснаас нь дарийн үнэр хараахан гараагүй хүнтэй уулзаж ярилцахад эрхгүй нэгийг бодно. 

	Бетисда дүүрэгт бид хамгийн орчин үеийн зэвсэглэл, техник, стратегиар байлдаж дайтсан Иракийн хатуу ширүүн тулааны гал дундаас ирсэн хүнтэй уулзсан юм. Америкийн усан цэргийн шилмэл анги болох Маринед алба хааж, Иракийн дайны тэргүүн эгнээнд тулалдаж, үүрэг гүйцэтгэж явсан тэр цэрэг эр бол монгол залуу байв.  

	Дархан хотод цэрэг эрийн гэрт төрж, цэрэг эрийн ёсоор өсөж хүмүүжсэн, жинхэнэ цэрэг эрийн ёсоор дэлхийн тэргүүлэгч хүчирхэг гүрэн АНУ-ын армид, тэр дундаа армийн хамгийн шилдэг анги нэгтгэл, цохилтынх нь гол хүчин болдог алдарт Мариниудын эгнээнд нэр төртэй алба хашиж, Иракт олон үндэстний шилэгдмэл эрсийн дотроос гавьяагаараа шалгарсан энэ Монгол маринийг Р.Хосбаяр хэмээнэ. Гэргий Н.Нямаа. 2004 оны зун биднийг анхлан уулзахад Р.Хосбаяр Иракаас эргэж ирээд удаагүй байсан ба Бетисда дахь Цэргийн эмнэлэгт үүргээ гүйцэтгэн алба хааж байлаа. Иракийн дайнд эрэлхэг зоригтой тулалдан гавьяа байгуулсны учир тус улсын засаг захиргаанаас Р. Хосбаярыг өндөр үнэлж тушаал дэвшүүлэн, хариуцлагатай албанд томилоод байсан нь тэр байв.

	2004 оны 12 дугаар сард түүний ажиллаж байсан цэргийн тусгай эмнэлэгт Ерөнхийлөгч Ж.Буш ирж, дайны талбарт шархтсан цэргүүдийг эргэхэд Хосбаяр Ерөнхийлөгчийг дагуулан дөрвөн цагийн туршид тайлбар хийж алхжээ. Монгол эрийн жавхаа, чадварыг харуулсан Хосбаярт Ерөнхийлөгч Буш талархаж, Ерөнхийлөгчийн тангараг өргөх ёслолдоо урьсан байна. 

	Цагаан ордонд болдог Ерөнхийлөгчийн тангараг өргөх ёслол хэмээх дээд зэрэглэлийн ёслолд Америкийн улс төр, эдийн засгийн элитүүд урилгаар оролцдог ба Р. Хосбаяр гэр бүлийн хамт оролцжээ. Тэр хүндтэй ёслолын урилгыг нь Ерөнхийлөгчийн тусгай хамгаалалтын дарга өөрийн биеэр Хосоод гардуулсан гэдэг. Мөн Ерөнхийлөгчийн хувийнх нь дурсгалын зүйлийг гардуулжээ. “Ерөнхийлөгч Буш ямар хүн байна вэ?” гэхэд “Хүний хувьд их нөхөрсөг, энгийн хүн байна билээ. Надаас ялимгүй өндөр, чийрэг байсан шүү” гээд инээж байв. 

	Р. Хосбаяр 2005 онд цол нэмсэн юм. Шинэ цол нь цэрэг удирдах Corporal хэмээх цол. Өмнө нь Lance Corporal гэсэн цолтой байжээ. Мөн “Иракийг чөлөөлөх дайны медаль” - “Iraqi Campaign” медалиар шагнуулжээ. Үүнээс өмнө “Терроризмын эсрэг дайны медаль”, “Америкийн үндэсний хамгааллын медаль”, “Ерөнхийлөгчийн тусгай шагналын медаль” (Энэ медаль нь Вьетнамын дайнаас хойш анх удаа гадаадын хүнд олгож буй тохиолдол), “Дэлхий дахинаа энхийг сахиулах үйлсийн медаль” зэрэг медалиудаар шагнуулаад байсан юм. Мөн Хосбаяр маань гар буу болон том бууны мэргэн буудагч болжээ. 

	АНУ-ын засаг захиргаанаас өндөр үнэлэлт авсан марине Р. Хосбаяр Вашингтоны Бетесда дахь Армийн эмнэлэгт гүйцэтгэж байсан томилолтын албаа дуусгаад Баруун эргийн Калифорниа мужид байх өөрийн үндсэн анги руугаа буцсан юм. Р.Хосбаярыг Вашингтонд ажиллаж байх хугацаанд бид хэд хэдэн удаа уулзав. Залуу гэр бүл Номин хэмээх хөөрхөн шар охинтой болсон ба ууган охиноо тэвэрсээр манайхаар ч зочилж байв.

	Калифорниа дахь үндсэн ангидаа офицерын албан тушаалд Батальоны хуулийн хэлтэс ахалж ажиллаж байгаад 2006 оноос Арканзасын Их сургуулийн Бизнес эдийн засгийн сургуульдаа эргэж суралцсан юм. Маринед алба хаахаас өмнө энэ сургуульд суралцаж байжээ. Арканзаст суралцаж байх үед нь ч бид байнга холбоотой байлаа. 

	Р. Хосбаяраас их эрч хүч, тэмүүлэл мэдрэгддэг юм. Тэрбээр яах аргагүй монгол хүний эр зориг, авхаалж самбаа, цог хийморь, шаргуу дайчин чанарыг бүхий л талаар илтгэн харуулна. Бахархал, хүндлэл өөрийн эрхгүй төрөх билээ.

	Энэ хугацаанд Улаанбаатар хот дахь Цэргийн музейд Монголын анхны АНУ-ын цэргийн албан хаагч, Иракийн дайнд байлдсан Монгол цэргийн булан гэсэн нэгэн үзэсгэлэнгийн булан энэ 3 сарын 18-нд нээгджээ. Энэ буланд Хосбаярын Иракт байсан үеийн зураг, дайнд өмсөж байсан хувцас зэрэг бас бус зүйлс тавигджээ. Ингээд 2004 оны зун Бетисдад хийсэн ярилцлагыг толилуулъя.

	 

	* * *

	Бид хоолны ширээний ард сууж байсан тул яриа маань Цэргийн хуарангийн хоол ямар байдгаас эхэлсэн юм.

	Ингэхэд америкийн армийн хуарангийн хоол ямар вэ? 

	Ер нь гэдэс цатгалан цэрэг сайн зэвсэгтэй, бэлтгэлтэй  ч өлсгөлөн цэргээс илүү байлдах чадвартай байдаг учраас цэргийн хуаранд хоолыг ханатал нь өгдөг. Их илчлэг, тэжээлтэй хоол байдаг. Гэхдээ тэр хоолыг нь дандаа идэхэд сүүлдээ залхдаг юм билээ. 

	Ходоодыг нь цатгадаг байж, тэгвэл оюун санааг нь…? 

	АНУ-ын армид цэргүүдийн оюун санааг их сайн бэлтгэнэ дээ. Дайн л бол дайн. Хүүхэд ч байсан ялгаагүй дайсан л бол буудах ёстой гэсэн сэтгэхүй, сэтгэл зүйг гүнзгий суулгаж өгдөг. Буудах буудахдаа нэг л сумаар буудах учиртай. Мариниуд хэзээ ч олон сумаар шүршиж бууддаггүйг ТВ-ээр, киноноос та бүхэн хардаг биз. Марине хүн ганц л сумаар буудах ёстой.

	Ингэхэд та хэр мэргэн буудагч вэ? Хэр хол зайнаас буудаж байна вэ?

	800 метрт автоматаар ямар ч байрлалаас бууддаг. 

	Бай бүдэг бараг харагддаг уу? 

	Ямар ч харагдсан, салхитай, манантай байсан ч онох учиртай. Тийм ч учраас мариниуд алдартай. 300, 500, 800 метрт хэвтээ, босоо янз бүрийн байдлаар буудаж бэлтгэл хийдэг. Гарцаагүй онодог байж марине болно. (Түүнд армийн шилдэг мэргэн буудагчийн тэмдэг байна билээ. Тэрээр бидэнд цагдаа цэргийнхний буудлага хийдэг талбай дээр буудлага хийсэн байгаа үзүүлсэн бөгөөд 50 метрийн зайнаас гар буугаар буудсан түүний оночийг бид бол 10 метрээс ч чадахгүй юм байна даа гэж ярилцаж билээ) 

	Та яаж яваад марине болчхоо вэ?

	Маринед хоёр янзаар л орно. Нэг нь өөрөө гуйж байгаад орно. Нөгөө нь гуйлгуулж байгаад орно. Би гуйлгуулж байгаад орсон. Би энд эхлээд дунд сургуульд, дараа нь коллежид Бизнес- эдийн засгийн чиглэлээр сурч байсан. Коллежид сурч байхдаа Америкийн коллежуудын шилдэг оюутнаар хоёр жил дараалан шалгарсан. Тэгээд надад ногоон карт авч өгч байгаад орсон доо. 

	Танд мэргэн буудагчийн тэмдгээс гадна гавьяа байгуулсны төлөө хэд хэдэн медаль байгаа юм байна. Эдгээрээс хамгийн үнэтэй нь аль нь вэ?

	АНУ-ын конгрессын ордон - Капитолын дээр хатгадаг тугийг өдөр өдрөөр нь солиод дайнд онцгой гавьяа байгуулсан болон шархадсан хүмүүст өгдөг. Би тэр тугаар саяхан шагнуулаад байна. 

	АНУ-ын конгрессын гишүүд Бетисдагийн цэргийн эмнэлэг дээр дайны талбараас шархтаж ирээд эмчлүүлж байгаа цэргүүдээ эргэж ирсэн. Тэд шархтагсдаа эргэснийхээ дараа эмнэлэгт ажиллаж байсан мариниуд руу ирээд, та нарын дотор онцгой гавьяа байгуулсан марине байна уу? гэжээ. Манай нэг сержант “Манайд дайны талбараас ирсэн гурван марине байгаа. Бүгд хийдгээ хийсэн, гавьяагаа байгуулсан хүмүүс, шалгараад энд ирж ажиллаж байгаа” гээд тэдэн дотроос онцлон намайг зааж өгчээ. Би өрөөндөө сууж байтал бөөн зангиа костюмтай хүмүүс ороод ирлээ. Юун хүмүүс юм болдоо гэтэл нэг нь “За чи Иракт байлдаж явсан уу?”, “Байлдаж явсан”, “Чи сайн байлдаж, нэр төрөө гаргаж явсан юм байна гэдэгт бид итгэж байна. Чамайг бид хүндэтгээд энэ тугаар шагная” гэсэн. Америкийн төрийн далбаагаар шагнуулсан маань их л том шагнал гэж ойлгож байгаа. Тэгээд конгрессын гишүүдээс энэ шагналыг гардаж авлаа. Манайхаар бол саарал ордны дээр нэг өдөр мандсан туг л даа. Түүнийг баярын бичиг, диплом дагалддаг юм байна. 

	Энд одоо ямар ажил хийж байна? 

	Энд Бетисдагийн цэргийн эмнэлэгт ажиллаж байна. Уг нь манай анги баруун эрэгт байрладаг. Тэгээд одоо анги маань Иракт байдал хүндэрсэн учир тийш явсан. Харин яагаад би ийшээ ирэх болов гэвэл энэхүү эмнэлэг нь дайны талбарт шархтсан цэргүүдийг Америкт хамгийн түрүүн хүлээн авч байгаа эмнэлэг нь. Маш хүнд шархтсан, хагалгаа хийх шаардлагатай цэргүүд голдуу ирнэ. Бид хамгийн түрүүнд тэднийг тосож авдаг. 

	Энэ зүүн эргээр дүүрэн мариниуд байгаа. Харин яагаад бидний 4 маринийг баруун эргээс зориуд энд авчирч байгаа юм бэ гэхээр бид бол дайнд орж, дайны талбарт учирдаг зовлон, үхэл, хатуу ширүүнийг биеэр туулсан хүмүүс. Тэгээд дайны талбараас шархтаад ирж байгаа цэргүүдийг хамгийн түрүүнд бид тосож авдаг. Учир нь бид тэдний зовлонг нь ойлгодог, нэг анги нэгтгэлийнхэн, хамт дайны талбарт зэрэгцээд явж байсан хүмүүс.

	Дайнд оролцоогүй цэргүүдтэй тэр шархтаад ирж байгаа цэргүүд чинь тоож их юм ярихгүй шүү дээ. Яриа нь таардаггүй, тоодог ч үгүй. Харин биднийг тосож аваад ярихад илүү ойр дотно юмаа ярьдаг л даа. Бид нэг ёсондоо шархтсан цэрэг ирэхэд угтаж аваад халамж, сэтгэл санааны дэмжлэг үзүүлэх ажил хийдэг. 

	 

	Гэхдээ бид нар эмнэлгийнхэн биш, эмнэлгийнхэн бол мэргэжлийн л ажлаа хийнэ. 

	Тэдэнтэй юу ярих вэ? 

	Юу байна, авгай хүүхэд чинь сайн уу, хэзээ өөрийг чинь эргэж ирэх вэ? Чамд юу хэрэгтэй байна, Гэр бүлийнхнийг чинь зочид буудалд буулгах уу, машин тэргээр үйлчлэх үү гэх мэтчилэн. Мөн би ч гэсэн та бүхний үзсэнийг үзсэн. Отоонд орж байсан. Долоон метрийн ойроос оросын автоматаар шүршүүлж байлаа, бөмбөгдүүлж байлаа гээд ярилцана шүү дээ. 

	Ингээд дайн талбараас ирж байгаа хүнд шархтсан цэргүүдийг хүлээж авахад хэцүү юм их тохиолдоно биз..?

	Хэцүү юм байлгүй яах вэ. Америкууд энэ шархтагсдаа бүгдийг зориулдаг. Манай мариниудаас өдөр бүр 4-5 цэрэг хүнд шархтай ирдэг. Минад их өртөнө. Тэр мина нь танк эсэргүүцэгч учраас дуулгыг нь цөм цохиод тархийг нь гэмтээчихдэг. Тархи үхчихээд байхад зүрх нь цохилсоор л байдаг. Хоёр ч цэрэг ийм байдалтай ирсэн. Тэдэнд зүрхний аппарат залгачихсан, хэрвээ салгах л юм бол зүрх нь зогсчих гээд. Тэгээд аав, ээжийнх нь зөвшөөрлөөр аппаратыг нь салгах ёстой. Манай генерал ирж энгэрт нь медалийг нь зүүсний дараа аппаратыг нь салгасан. Ээж, аав нь маш их гашуудаж, адилхан марине гээд намайг тэвэрч уйлахад хүүгээ алдсан эх хүний нулимсыг мөрөн дээрээ тосох хэцүү л байсан. 

	Та тулалдаанд орохдоо суманд оногдох бий гэж, үхчих бий гэж бодож байв уу?

	Үхэх цаг нь болсон бол үхнэ, болоогүй бол яаж ч буудуулаад, дэлбэлүүлээд үхэхгүй. Ер нь байлдаанд орохдоо өнөөдөр суманд оногдох болов уу, яах бол гэсэн бодол огтхон ч байж болохгүй. Үхэх цаг нь ирсэн бол үхнэ л биз гэж дайтдаг. Харин нэг харамсалтай юм нь эх орныхоо төлөө биш Америкийн төлөө байлдаж байгаад үхнэ гэдэгт л байсан. 

	Бид нэг удаа их бууны галд өртөж, миний дэргэд байсан нэг цэргийн хоёр гар нь газар дээрээ тасраад, баруун хөл нь санжчихсан, зөвхөн сум нэвтэрдэггүй хантааз нь чээжийг нь авч гарсан. Тийм болчхоод байхад л хиймэл гараар буудаж болдог бол заавал би буцаж ирнэ гэж байсан. Харин телевизор ажиллуулах чадваргүй болжээ гэж хошигнож байлаа. 

	Эх орныхоо төлөө би ийм эрэмдэг зэрэмдэг боллоо гэж хэзээ ч хэн ч гомдоллодоггүй. Би ажлаа хийж байсан, хийж байна гэж л ярьдаг. 

	Хамгийн аюултай дайн бол гудамжны дайн. Яагаад гэвэл тэд нутгаа, байшингийнхаа өнцөг булан бүрийг, нууц газар хонгил нүхийг маш сайн мэдэж байдаг. Гудамжинд маш тайван, хүүхдүүд тоглож л байдаг, гэтэл гэв гэнэт энд тэндээс галлаж, буудаж гардаг. Юу ч тохиолдож магадгүй. Өглөө босоод “За өнөөдөр миний үхэх өдөр үү, амьдрах өдөр үү гэж бодогддог”

	Хэчнээн удаа буудуулсан бэ? 

	Долоо, найман удаа отолтод орсон. Иракт хийж байгаа байлдааны ажиллагаанаас цувааны хамгаалалтад явж байгаа хүмүүс хамгийн их алуулдаг. 

	Нэг тийм отолтынхоо тухай...?

	Бид Иракийн нэг тосгон руу орохоос өмнө буу зэвсгээ шалгаж байтал тосгоны бүх гэрэл гэв гэнэт унтраад хав харанхуй, чив чимээгүй болчихоор нь бид нэг л биш боллоо гэж ойлгосон. Маш их зэвүүн, түгшүүртэй болсон. Тэгтэл ч тал талаас дөрөв таван хүнд пулемёт, минемётоор буудаж гарсан даа. Тэр хотын хүмүүс нь бүгд дайжаад, хэдэн дайчид үлдчихэж.. Бид гуч дөчөөд минут ширүүн буудалцсан. Дайснаа ч дарсан. 

	Манай цуваа шахаж зогсоход хоёр км болдог, тус бүр нь хоёр сая долларын үнэтэй пуужинг нэг ачааны тэргэнд дөрөв таваар нь аччихсан, мөн их бууны сум хэрэглэл бүхий нэлээд том цуваа байлаа. Түүнийг Иракууд мэдээд отолт хийсэн байгаа юм. 

	Иракууд хэр дайчин хүмүүс вэ?

	Зүрхгүй, биднийг муухай орилоод дайрахад зугтаадаг. Харин сүүлийн үед тэд хэтэрхий улайрч байна. Яагаад гэвэл том газар нутаг дээр Америкийн цөөхөн цэрэг үлдсэн, хил нь онгорхой байдаг учраас гаднаас зүсэн зүйлийн террористууд, гадаадын хөлснийхөн, америкийг үзэн яддаг алуурчид орж ирсэн. Одоо байлдаж байгаа иракуудын 50 хувь нь гадаадынхан. 

	Мариниуд гэж ер нь хэн бэ? 

	Ер нь маринууд гэдэг бол АНУ-ын армийн хамгийн шилдэг нь.

	Тэднийгээ хоёрхон газар бэлддэг. Нэг нь баруун эрэг, нөгөө нь зүүн эрэгт. Яагаад гэвэл тэнгис далайтай ч, хуурай газартай ч байх ёстой. Бид эргээс 2-3 км зайтай, хамаг хувцас хэрэглэл, зэвсэгтэйгээ далайд хаягдана шүү дээ. 

	Баруун эргийн мариниудыг илүү дайнч гэдэг. Дэлхийн II дайны үеэр бууж өгөх дээрээ тулвал өөрийгөө алдаг япончуудтай баруун эргийнхэн л байлдаж байсан. Сайн япон цэрэг гэж ямар цэрэг байдаг вэ гэвэл үхсэн япон цэрэг байдаг гэж мариниуд хэлдэг. Мариниуд өөрсдөө ч амьдаараа бууж өгдөггүй, эцсээ хүртэл тулалддагаараа түүхэнд алдартай. 

	Биднийг гэртээ урьдаг, хүндэлдэг америкууд олон таардаг. Ресторанд хоолонд орчихоод мөнгөө төлөх гэхэд “Марине” гэдгийг минь мэдээд өмнөөс төлбөр хийчихдэг тохиолдол ч цөөнгүй гарсан.

	Дайны талбарт ч дайсандаа бол хамгийн хатуу ширүүн нь байдаг. Биднийг Иракаас гарахад зөрөөд армийнхан (энгийн цэргийнхэн) орж ирсэн. Тэгээд тэд Марине гэдэг бичгийг чинь танк дээрээ нааж болох уу гэж гуйсан. Яагаад гэвэл дайсныхан маринийхнийг армийнхнаас илүү дайнч, чадвартай болохыг сайн мэддэг болчихсон. 

	Манай мариниуд өөрийн гэсэн бие даасан ертөнцтэй. Улс төрийнхөн ч гэсэн мариниудтай орооцолдох юм бол дахин сонгогддоггүй. Цагаан ордныг ч, тусгай газруудыг ч мариниуд хамгаалдаг.

	...

	Та дайнд явж байгаагаа мэдэж байсан уу?

	Мэдээжийн хэрэг бидэнд дайтна гэж хэлээгүй. Гэхдээ хэзээд дайны бэлэн байдалд, байлдааны бэлтгэлд байсан. Эхлээд Кувейт руу очиход бидэнд хэлэхдээ аюулгүй байдлыг хангана, дайн болвол та нар орно л гэсэн. Гэхдээ 150 мянган цэрэг хөдөлгөөд, өч төчнөөн зардал гаргаж байгаа юм чинь зүгээр нэг хөдөлгөөгүй дээ гэж бодож явсан. 

	Хувцас, хэрэглэлийнхээ талаар сонирхуулаач?

	Маринууд төгс төгөлдөр байх ёстой учир дайнд орохдоо ч хувцсаа индүүдэж өмсдөг байсан. Сүүлийн үеийн хувцас нь улам боловсронгуй болжээ. Бидний хэрэглэдэг хувцас, зэвсэг, хэрэгсэл нийлээд 70-80 кг болдог. 

	Хуучин цагт фронтын нөхөд гэж нэг их том ойлголт байсан тухай ахмадууд ярьцгааж, ном зохиолд олонтоо бичсэн байдаг. Фронтын нөхөд шиг үнэ цэнэтэй хүн байдаггүй гэж ярьцгаадаг. Таны хувьд хамт байлдаж, мөр зэрэгцэн тулалдаж явсан нөхөд хэн бэ? 

	Ямар шашин шүтдэг, арьсны өнгө, бүх зүйл хамаагүй, байлдааны талбарт нөхөд бол нөхөд л байдаг. 

	Дайнд хүн байлдахдаа мөнгөний төлөө биш, эд хогшил олзны төлөө биш, эх орондоо хайртай гэдэг үгний төлөө биш, харин хамт хажуудаа байлдаж яваа нөхрөө амьд мэнд гэрт нь буцаахын төлөө байлддаг гэж нэг том генерал хэлсэн. Тэр их үнэн үг болохыг байлдаанд ороод мэдсэн. Хэчнээн мундаг байлдаад хэдэн медаль авах нь чухал биш, нөхрийгөө гэрт нь л амьд мэнд авчрах нь чухал. 

	Харин дайны үед бид жирийн амьдралдаа өдөр бүр учирч байсан ч огтхон анзаардаггүй зүйлийг илүү мэдэрдэг. Яагаад гэвэл дайны талбарт хүний амь ширхэг талхнаас ч хямдхан болдог үе байдаг. Нөхөр чинь харин талхнаас үнэтэй шүү гэдгийг мэдрүүлдэг. Хэрвээ би найз нөхөдгүй байсан бол галзуурах байсан. Хүний амь тийм хямдхан, ганцхан сумны үнэтэй байх гэж..., нэг сум 10 цент, 10 центээр хүний амь үнэлэгдэж байна гэдэг бодлыг найз нөхөдтэйгөө ярьж хөөрч байж даван туулдаг. 

	Дайны талбараас буцаж ирэхэд...?

	Аав, ээж, дүү нар бодогддог. Хүн хүнээс илүү энэ хүн (дэргэдээ суусан эхнэр Нямаагаа заав) их бодогддог. Амьд л очих юмсан, амьд мэнд яваад очвол яаж баярлах бол гэж боддог байсан. 

	Биднийг хэзээ буцаах нь тодорхойгүй байсан. Тэгээд ч тэдэнд буцна, тэдний өдөр очно гэж арагшаа мэдээлэл хүргэх бололцоогүй. Иракаас нэг л өдөр гэдрэг нь татсан. Манай анги АНУ-ын баруун эрэгт шөнө буусан л даа. Машинаа гараашнаас аваад гэртээ иртэл Нямаа маань найзындаа оччихож. Тэднийд очиход манай хүн унтаж байхаар хөлөөс нь татаад сэрээсэн чинь, сэрж ирчхээд намайг ирсэнд үнэмшихгүй, зүүд үү юу вэ гээд байсан. 

	Цус, үхэл хагацал их үзэж.., тэгээд эргээд ирэхэд санаа сэтгэл чинь хэр зэрэг тогтвортой байсан бэ? 

	Эргэж ирсний дараа би нэлээн синдромтой болсон. Дайны синдром. Цус их үзсэн. Найз нараа алдсан, тэдний маань шарил ч, зөндөө олон дайсны хүүр хүртэл харагддаг, зүүдлэгддэг байсан. Тэр болгоныг миний хань ойлгож, ааш занг минь дардаг. Одоо санаа сэтгэл нэлээд тогтож, тайван болоод байгаа. 

	Дайн байлдааны талбарт эргэн дурсах, дуу дуулах юм байв уу? 

	Дайны үед хамгийн их дуулах дуртай дуу маань “Цэргийн бодол” байсан. Тэр үнэхээр их үнэн үгтэй дуу. Би фото зургийн альбом авч яваагүй. Яагаад гэвэл гэрийнхнийхээ зургийг дайны талбарт, дайсанд алдахыг хүсээгүй. Нэг, хоёр зурагтай л байсан. Хамгаас хайрт ээж, аав, ах дүү, ханийн маань л зургууд. 

	Цэргийн майханд, буудлагын дуу шуугиан дунд унтахаараа тэрийгээ хараад, цагаан сараар ногоон дарь эхээ залаад, цайгаа ууж байсандаа гээд л олон юмыг бодоод түр ч болов дугхийдэг, амсхийдэг байсан. Дайны дуу чимээ, шуугиан, үймээн, аллага, цусан дунд цор ганц гэрэл гэгээ энэ байсан. 

	Мөр зэрэгцэн тулалдаж, нэг тогооноос хооллож явсан нөхдөө алдахад хүнд байв уу?

	Дайн үзээгүй хүмүүст дайны тухай “өнгөтөөр” ярьсан ч дайны бодит байдлын тухай 20 хувийг нь л хүмүүст ойлгуулна гэж би боддог. 

	Би дайнд дөрвөн таньдаг хүнээ, хоёр найзыгаа алдсан. Манай нэг найз хар цэрэг байсан. Харууд маринед цөөхөн л дөө. Шалгуурыг нь давж чаддаггүй шиг байгаа юм. Тэр хар найзын маань авгай нь биднийг Багдадын ойролцоо байх үед төрөөд охинтой болсон гэсэн мэдээ ирсэн. Манай цэргийнхний байлдааны ажиллагаа дуусаж байлаа. Найз маань охинтой болсон, одоо дайн дуусаж байна, эсэн мэнд буцах нь гээд бөөн баяр байсан. Манай офицерууд ч түүнийг одоо цувааны хамгаалалтад яваад хэрэггүй. Хоёр долоо хоноод нутагтаа харь, онгоцоор охин луугаа яв гэж байсан. Тэгээд хамгийн сүүлчийн удаа хамгаалалтад гарсан. Цувааны урд яваа машин нь цуваанаас 200-300 метрийн урд явдаг. Яагаад гэвэл мина шалгадаг. Торгуулийн суман гэсэн оросын ойлголттой бараг адилхан л даа. Би тэр өдөр хамт явах байсан боловч азаар яваагүй юм. Машинд дөрвүүлээ явдаг юм. Миний хар найз жолоочийн хажууд туслах буудагчаар явсан юм. Гэтэл тэд отоонд орж, АКА-ны галд өртөхөд найз маань жолоочтойгоо газар дээрээ алуулж, арын хоёр нь шархтсан байсан. Эхнэртэйгээ суугаад гурванхан жил болсон, анхныхаа хүүхдийн барааг нь ч харж амжаагүй. Төмөр авсанд ороод, ачигдаад л гэртээ харьсан даа. Нүүрэнд нь машины шилний үртэс шигчихсэн байсан. Тэр өдөр би жижигхэн майханд хэдэн цэрэгтэй шахцалдаад хэвтэж байлаа. Шороон шуурган дунд майханд шахцалдаж байсан нь дээр байдаг юм. Гэтэл гадаа чи тэрний эхнэр, аав ээжийнх нь утсыг мэдэх үү, энээ тэрээ гэсэн яриа гарахаар нь би огло харайгаад гарсан. 

	Хоолоо хувааж, зовлон жаргалаа ярьдаг найз маань байхгүй болчихсон чинь тэр шөнө унтаж чаддаггүй ээ. Зүрх түгшээд, эхнэр хүүхэд нь одоо яах бол гэж бодохоос ч хэцүү байсан. Хэрвээ миний Нямаа ийм байдалд орвол яана гэж бодогдсон. Цэргийнхэн, манай сургагч нар, ахмадууд дайны үеэр хүнтэй битгий дотнос, ойр дотно нөхөрлөж болохгүй гэж зөвлөдөг л дөө. Хүмүүнлэг биш сонсогдовч үнэхээр үнэн үг. Дотнын хүнээ алдахаар дотор хачин болоод хядаад өгмөөр санагддаг. Яг тэр өдөртөө би хамгаалалтад явлаа. Харанхуй шөнө бүртийсэн болгоныг буудсан чинь андуураад үхэр хүртэл буудчихсан байсан. Хэрвээ үхрийн оронд мэргэн буудагч байсан бол би буудуулчихаар болгоомжгүй явсан байдаг. Дайнд тэгж сэтгэл санаа хямарч, улайрах нь аюултай. 

	Та ийнхүү бүртийсэн болгоныг буудаж явахдаа гэмгүй энгийн иргэд, хүүхэд, эмэгтэйчүүд буудчих вий гэж бодоогүй юу? 

	Дайн л бол дайн. Хэн л түрүүлнэ, өрсөнө тэр амьд гарна, өрсөж чадахгүй бол алуулна. Энэ чинь дайны талбарын хууль.

	Харанхуй гудамжаар явж байгаа хүн бол мэдээжийн дайсан л байна. Түүнээс биш чи хэн бэ, чи буудах уу, би буудах уу гээд суухгүй. 

	Хэдийгээр дайн ч гэлээ хүн ална гэдэг хүмүүнлэг ёсны тухайд бол хэцүү л санагдаж байна?

	Дайн л бол дайн. Хүмүүнлэг ёсны төлөө дайн байхаас биш хүмүүнлэг дайн гэж үгүй. Тэнд хүний амь үрэгдэж, алагдах нь тодорхой. Гэхдээ бас хүн алахад хүмүүнлэг чанар гэж байна. Тэр нь би дайснаа аллаа гэхэд ерөөсөө өвчингүй алах ёстой. Хоёр, гурван долоо хоног сэхээн амьдруулахад хэвтүүлж, эрэмдэг зэрэмдэг амьтан болгож гэр бүлд нь бөөн дарамт үүрүүлэх учиргүй. Мариниудын зарчим ийм. 

	Гэтэл иракуудын байлдааны тактик эсрэг. Маш хорон, аль эрт зэвсэглэлээс гарчихсан мина хэрэглэж байна. Цэргүүдийг нэгмөсөн алахгүй, хоёрын хооронд эрэмдэг зэрэмдэг амьтад болгож байна. 

	Одоо энд манай эмнэлэгт ирж байгаа хүмүүсийг харж байхад америкийн сайхан шилдэг хүмүүс, хөвүүд эрэмдэг болоод ирж байна. Бөхийн аварга, боксын аварга, янз бүрийн авьяас чадвартай хүмүүс бүгдээрээ сайн дураараа цэрэгт ороод явцгаасан. Гэтэл тэд хөл гаргүй, нүдгүй, тархи нь онгорхой, хүн гэж хэлэхэд хэцүү амьтад болоод ирж байна. Хүүхэд нь зэрэмдэг аавыгаа хараад би ийм аавтай гэхэд яах юм бэ. Манай аав хөл бөмбөг тоглож чадахгүй гэвэл яах вэ. 

	Би дайнд яваад хүндээр шархтах юм бол буцаж ирэхгүй. Хагас дутуу, тахир дутуу, хүнд гай болох гэж ирэхийн хэрэггүй юм. Би түүнээ хэлэхэд Нямаа маань чи ямар ч болдог бай наддаа заавал ирээрэй гэж байсан. Ингэж хэлэхэд их л сайхан санагдаж байсан. Гэхдээ л цэрэг хүний хувьд, цэрэг эрийн хүүгийн хувьд тэгж эрэмдэг, зэрэмдэг болохыг би хүлцэж чадахгүй. 

	Тийм учраас хайртдаа хэлж байсан. Хэрвээ би шархтах л юм бол буцаж ирэхгүй шүү. Би чамаар шээс, баасаа зөөлгөөд л, чамайгаа ч зовоогоод, өөрөө ч хагас дутуу амьдраад яах юм бэ, үр хүүхдүүдээ би тахир дутуу хүний үр хүүхэд болгохгүй. Буцаж ирвэл бүрэн бүтэн, гавьяа байгуулчхаад ирнэ гэж хэлж байсан. 

	Амьд яваа хүн алтан аяганаас ус ууна гэдэг шүү дээ?

	Үнэн л дээ. Гэхдээ миний хувьд бол тахир дутуу болчхоод алтан аяганаас ус уугаад яах юм. Уух юм бол уусан шиг л уух хэрэгтэй. 

	Тэнгисийн явган цэргүүд тэгдэг л дээ. Шархтчихаад би буцъя гэдэггүй. Эндээ л дуусъя гэдэг. Манай эмнэлэгт ирсэн шархтсан цэргүүд намайг дайны талбар луу буцаагаад явуулж өгөөч гэж гуйдаг. Энгийн хүмүүсийн хувьд их инээдтэй, хөөргөн юм шиг л санагдах байх. Тахир дутуу хүмүүс дайны талбар руу юундаа ингэж тэмүүлдэг юм бэ гэж тэд гайхдаг. 

	Харин би тэдний энэ санаа сэтгэлийн байдлыг маш сайн ойлгож байгаа. Хийснээ нэр төртэй дуусгах ёстой. Ямар ч генерал хүн өөрийгөө энгийн хувцастай буудаж алдаггүй. Генерал хүн хэчнээн ядарч, дээрэмчин ч боллоо гэсэн, шоронд орлоо ч гэсэн, шоронгийн хувцастай өөрийгөө хорлодоггүй. Цэргийнхээ хувцсыг ном журмаар нь өмсөөд, сахал үсээ сайхан засуулаад, одон медалиа зүүж байгаад дараа нь өөрийгөө бууддаг. 

	Нээрээ кинон дээр тийм юм гардаг шүү?

	Тэр чинь цэрэг хүний сэтгэхүй. Цэрэг хүн нэр төрдөө хүрэхийн тулд энгийн хүний гаргаагүй зориг тэвчээрийг гаргаж, арай өөрөөр үхэх ёстой. 

	АНУ армийнхныхаа сэтгэхүйг их сайн бэлтгэж дээ? 

	Тийм шүү. Сэтгэхүйг нь их сайн цэнэглэсэн учраас өнөөдөр хүний нутагт очиж байлдаж байна. Оросууд шиг дэлхийн хоёрдугаар дайнд эх орныхоо төлөө гэж байлдаагүй. Гэтэл америк цэргүүд яагаад хүний нутагт очоод байлдаад байна вэ гэвэл сэтгэхүйг асар өндөр бэлтгэсэн учраас тэр. 

	Цэрэг болохоос өмнө энэ хүн ямар хүн байсан бэ гэдэг нь чухал биш. Хэн ч байсан тэр хүнийг хувь хүнийх нь хувьд бүрэн өөрчлөөд, яг л байшин нурааж байгаа юм шиг хувь чанарыг нь бут цохиод унагаана. Тэгээд буцаагаад байшин барьж байгаа юм шиг хийх гэсэн юмаа хийж өгдөг. 

	Үхлээс айх сэтгэхүйг ч байхгүй болгож чадсан гэсэн үг үү? 

	Миний хувьд л гэхэд би одоо ерөөсөө айхгүй. Гудамжинд миний өмнөөс 20 хүн дайрлаа гэхэд би тооны олноос айхгүй. Яадаг ч байсан зодолдож байгаад нэгийг үзнэ. Хэзээ ч ухарна гэсэн ойлголт байхгүй.

	Хосоо, хэдэн настай вэ? 

	Одоо 25 хүрлээ дээ. Гэхдээ энэ 25 насанд би 50 насанд хүрсэн юм шиг л сайн, муу юм ихийг үзлээ. Эхэндээ би зүгээр л жирийн нэг гадаадын оюутан байсан. Одоо ч зөндөө олон монгол залуус тийм л байна. Гэхдээ Америкт заавал ч үгүй тойрч гардаг зам байдаг. Залуу хүн бүр л өөр өөрийн гэсэн бодол, зорилготой байгаа. Түүндээ хүрэхийг хичээж байгаа. Харин яаж, хэрхэн хүрэх вэ? Монголчууд маань надаас ирээд асуух юм байвал би мэдэх, чадах бүхнээ хэлж өгнө. Миний амьдралын зам шулуун, тойруу олон янз байсан. Би худлаа хэлэхгүй. Өөрийнхөө амьдралаар батлагдсан онолуудыг л хэлнэ. 

	Хүмүүс, за цагаачлалын хууль ингэж гарах юм гэнэ лээ. Жолооны үнэмлэх тэгээд авчихдаг юм гэнэ билээ, тийм хүн тэгж олж өгч байна гэнэ гээд л яриад байдаг. 

	Хүнд хүсэл нь байгаад зориг, зорилгоо нэгтгэж чадвал ямар ч амжилтад хүрч болдог. Би хайртдаа хэлдэг. Би сансарт нэг харайгаад хүрч чадна гэж амлахгүй. Харин би сансрын нисгэгч болно гээд зоривол би тэр зорилгодоо хүрэх л болно. Яагаад гэвэл хүнд өөрт нь нөөц бололцоо нь байгаад, арга замаа олоод, зөв бодолтойгоор зорилгодоо тууштай шантралгүй зүтгэвэл ямар ч юманд хүрч болдог. Хийж чадна л гэсэн бол хүрнэ. 

	Өнөөдөр би америкийн төрийн албан хаагч. Америкийн нийгэмд тодорхой байр суурьтай байна. Би гар буу барих эрхтэй. Гэтэл эндэхийн уугуул иргэдэд ч тийм эрх барагтай байдаггүй. Би оюутан байхдаа л ийм эрхтэй байж, Америкийн төрийн байранд үнэгүй амьдарч байсан. Одоо ч би төрийн халамжид амьдарч байна. Хүн зөв бодолтой явбал бүтэхгүй юм гэж үгүй. 

	Түүний нотолгоог нь би амьдралдаа харуулж яваа гэж боддог. Хүн алддаг. Тэр алдаагаа мэдэж, засаж чаддаг байх хэрэгтэй. Ер нь хүн амар товч замыг сонгохоосоо илүү бартаатай ч гэсэн ирээдүйтэй замыг сонгож түүндээ итгэлтэй байх хэрэгтэй. 

	Аав, ээжийн маань надад өгсөн хүмүүжил гэвэл ямар ч юмыг тэнцвэртэй хар, тэгээд түүнийхээ дотор хий гаргалгүй зөв гишгэж сур гэдэг. Би аав, ээждээ “Би америкт өөрийнхөө чадлаар хөл дээрээ босно. Намайг дахиад америк явуулчих. Гурван зуун доллар өгчих. Би өөрөө амьдралаа олно” гэсэн. Энд АНУ-ын дунд сургуульд миний адил сурч буй монгол хүүхдүүд олон л байсан. Гэхдээ тэд ерөөсөө мөнгө хийгээгүй. Аав ээждээ эрхлээд л, их гүрэнд хүрээд ирсэн төдийгөөр сэтгэл нь ханачхаад юу ч хийлгүй, юу ч суралгүй дэмий сул байх нь илүү. 

	Би дунд сургуульд сурахын хажуугаар ажил хийгээд хоёр өрөө байрны мөнгө хийсэн. Түүгээрээ 40 мянгатад хоёр өрөө байр авсан. Тэгээд тэр байраа зараад буцаад хүрээд ирсэн. 

	Үеийнхэнтэй чинь таныг харьцуулахад мэдээжийн том ялгаа харагдаж байна. Дайн тулаан үзэж, туулсан хүний хувьд үеийнхэндээ, залуучууддаа хандаж юу хэлмээр байна вэ?

	Үеийнхнээ, залуучуудыг харж байхад хий хоосон их мөрөөдөх нь олонтоо юм. Тэсэж туулдаг амьдралыг тойрч хялбарчлах гэж их хичээх юм. Түүнийг нь харахад их харамсдаг. Яг л миний хийж, алдаж явсан шиг юм хийгээд, цагаа алдаад явдаг. Зарим нь бүр буруу зам хөөгөөд явчих юм. Монголын олон сайхан залуус ямар ч ирээдүйгүй юмны хойноос хөөцөлдөж их цаг, хүч чадлаа үрэх юм. Хүний амьдрал гэдэг тэгж дэмий юмны төлөө үрээд байдаг зүйл биш. Богинохон насыг сэтгэлээ ханатал амьдрах хэрэгтэй. 

	Хоёрдугаар гудамжны Баянаа нэг жип уначхаж. Батаа надаас залуу эхнэртэй болчихсон шүү гээд л. Тэгээд түүнээс илүү гарахыгаа зорилгоо гэж ойлгодог. Гэтэл энэ зорилго биш. Иймхэн юмны төлөө бидний амьдрал зориулагдаагүй. Бусдын төлөө гэсэн сэтгэл байх хэрэгтэй. Гэхдээ түүнээс өмнө өөрөө хэн бэ гэдгээ мэдэж, өөртөө сэтгэл хангалуун болж авах ёстой.

	Та цэрэг дайны холбогдолтой нэг онигоо ч юм уу, хошин яриа хэлэхгүй юу?

	Америкийн армийн явган цэрэг, агаарын цэрэг, усан цэрэг, бас нэг марине ийм дөрвөн цэрэг иракийн тусгайнхантай байлдаж л дээ. Тэгээд хүчинд дийлдээд аргагүй ухарчээ. Тэгсэн чинь тал газарт нуугдах газар олддоггүй, дайсан ч гүйцээд иржээ. Агаарын цэрэг гүйж яваад нохойн амбаар олоод нуугдчихаж гэнэ. 

	Дараа нь усан цэрэг гүйж явж л дээ. Тэгээд нуугдах газар харсан чинь тахианы амбаар харагдсанд тийшээ орчхож. Армийн цэрэг гүйж явтал гахайны амбаар харагдахаар нь ороод нуугдчихаж гэнэ. Сүүлд нь марине нөгөө хэдээ хамгаалаад ард нь эргэж хараад буудалцаж явжээ. Тэгээд нуугдах газар эрээд олддоггүй гэнэ. Нохойны амбаарт орох гэсэн чинь хүнтэй байж, Тахиа, гахайны амбаар ч бас адилхан хүнтэй байна гэнэ. “Өө, муусайн юмнууд, одоо яах вэ” гээд явж байтал тал дээр нэг шуудай олдож ээ. За, энэ шуудайнд л нуугдахаас даа гээд шуудайнд ороод хэвтчихэж гэнэ. Иракийн цэргүүд ирээд л хавийн юмыг нэгжиж гэнэ. Эхлээд тахианы амбаарыг нээсэн чинь усан цэрэг тахиа болчихсон “Гуайг гуайг гу гуг гуаг” гэж байна гэнэ. Энд тахиа байгаа юм байна гээд л цаашаа яваад гахайны амбаар таарахаар нь үзсэн чинь армийн цэрэг гахай болчихсон “Хри хри” гэж байна гэнэ. Нохойны амбаарт очсон чинь агаарын цэрэг өмнөөс нь “хов хов” гээд хуцаж байна гэнэ. Тэгээд Иракууд гайхаж гэнэ дээ. Яг л дөрвөн америк цэрэг ийшээ зугтаасан юм даа. Хааччихав аа гэлцээд, тал дээр нэг шуудайтай юм байхаар нь дээр нь сандайлаад сууж гэнэ. Тэгсэн нөгөө марине “Төмс” гэж дуу гаргаад баригдаж гэнэ. Ийм нэгэн онигоо манай цэргүүдийн дунд нэлээд яригддаж байлаа.

	Иракууд ямар зэвсэгтэй байх юм?

	Иракууд оросын хуучин зэвсэгтэй. АКА-47 барьдаг. Хүчин чадлын хувьд манай монголын армийн барьдгийн адил. Гэхдээ тэр нь Египет, хятадад үйлдвэрлэсэн АКА-47. Энэ бууны найдвартай тусгал нь 300 метр. Түүнээс цааш онохгүй. Харин одоо Оросын армийнхны барьдаг сүүл үеийн АКА-74 нь америк автоматтай адил 800 метрт ононо. Сумны хэмжээ жижгирч, тийрэлт нь багассан. 

	Дэлхийд Оросын АКА-г хамгийн сайн гэдэг юм биш үү?

	Орос АКА нь хэзээ ч гацдаггүй гэдэг үүднээсээ сайн талтай. Гэхдээ л Америк АКА-г сайн эзэмших юм бол гацахгүй. Иракт барьж байсан миний хөнгөн пулемёт, АКА хоёр хэзээ ч гацаж байгаагүй. 

	Одоо хэрвээ Иракт байдал хүндэрвэл таныг эргээд дуудах болов уу?

	Цэргээс халагдсан хойно бол дуудахгүй. Харин өмнө нь бол дуудаж болно. 

	Таны цаашдын зорилт..?

	Цэргээс халагдчихаад сургуулиа төгсгөнө. Тэгээд цагдаа болно. Америкийн анхны Монгол цагдаа болох гээд байна. Өчигдөр Конгрессын гишүүд ирчхээд намайг “Цэргээс халагдсаны дараа чи юу хийх гэж байна вэ?” гэж асууж байна билээ. 

	Та ямар чиглэлээр сурч байв?

	Бизнес эдийн засаг. Одоо төгсгөхөд хоёр жил үлдсэн. Бизнес - эдийн засгийн чиглэлээр дөрвөн жил сурсан, дээр нь маринед дөрвөн жил цэргийн алба хаасан хүн америкийн төрийн ч, хувийн ч, ямар ч салбарт наанадаж хэлэхэд менежерийн ажил хийнэ. Маринед дөрвөн жил алба хаана гэдэг маань өөрөө их үнэлэмж, нэлээд олон шалгуур давсны баталгаа болдог. 

	Та түрүүн марине болохын өмнө маш том даваа давсан гэсэн. Түүнээсээ зарим нэгийг сонирхуулаач? 

	Нэгэн харанхуй шөнө майхан барих бэлтгэл хийж байлаа. Миний хажууд байсан нэг нөхөр маань хүрзээрээ гадас цохиж байгаад гараа цохичхоод ёолсон юм. Гэтэл манай жа намайг ёолсон гэж бодоод, хүрч ирээд миний хүрзийг авснаа нуруу, нүүрэн дээгүүр хоёр цохидог байгаа. Ирээр нь татсан. Тэгээд нуруу, нүүрэндээ оёо тавиулсан. 

	Офицер ирээд “Яагаад нүүрнээс чинь цус гарсан бэ” гэхээр “Юу ч болоогүй ээ, сэр” гэж хариуллаа. “Яасан” гэхээр “Би уначихсан. Ноёнтоон” гэлээ. Хэрвээ би жаахан л баашилсан бол тэд намайг дараа нь зүгээр байлгахгүй. Түүнээс ч улам хатуу дэглэлтийг, хатуу шалгуурыг тулгах болно. Алуулна л гэсэн үг. Тэгэхээр яаж ч байсан таг дуугүй, юу ч болоогүй юм шиг л байх хэрэгтэй. 

	Тэнд бэлтгэл хийж байх үед долоо хоног бүр цэрэг халагддаг, долоо хоног бүр шинэ цэрэг ирдэг. Миний татагдаж орсон группынхнаас хоёр нь амиа хорлосон. Хүнийг дарамтлаад бүүр амьтан шиг болгодог. Тэгж л тэвчээрийг нь харж, шалгадаг. 

	Тэнд дарамтаас хүнийхээ ухааныг авч гарч байж цэрэг болдог. Зарим нь бүүр манай Шар хадны галзуугаас долоон дор юм болоод шүлсээ гоожуулж, салганаад хачин болчихдог. Өөрийнхөө хурууг ясыг нь гартал идэж байсан тохиолдол бий. 

	Тэгээд Жа ирээд түүнд “Нэгд, чи хүн биш өөрийгөө иддэг адгийн муу араатан, хоёрт чи өөрийгөө алж ч чадахгүй, тийм зүрх зориггүй хулчгар амьтан. Гуравт намайг алаад өгөөч гэж чи наад зах нь хүн шиг хэлж чадахгүй” гэдэг. Тэгээд цэргээс хөөгөөд явуулж байсан. Энэ бол ерөнхий бэлтгэлд шүү дээ. Зүүд, нойр ч хүртэл мэдэгдэхгүй. Там болдог. 

	Би өмнө нь сэтгэлзүйн бэлтгэлтэй л ирсэн. Вьетнамын дайнд байлдаж байсан ахмад марине надад “Үнэхээр чи итгэлтэй байна уу. Хэцүү шүү. Би ийм арга зааж өгье. Тэр дэглэж байгаа хүмүүсийг хэзээ ч үнэн санаанаасаа намайг хүнийг харгисалж байна гэж бүү бодож бай. Зүгээр л тэднийг ажлаа хийж байна гэж бодож байгаарай” гэж зааж өгсөн. Гэсэн ч хэцүү л байсан. 

	Яагаад намайг дэглээд, доромжлоод байгаа юм болоо гэж эрхгүй бодогддог. Хажуу дах цэргийг нам цохиод унагаж байхад дараа нь өөрийнхөө ээлжийг хүлээгээд юу ч болоогүй юм шиг номхон зогсож байх ёстой. 

	Уушги нь устах, нуруу тархины гэмтэлтэй болоод халагдах нь энүүхэнд. Тэгээд гэмтэхгүйхэн шиг, хүний уур, дургүйг хүргэчихгүйхэн шиг байж байгаад үүнийг нь дуусгая гэж бодож байгаа юм. Аймаар даваа давдаг. Сүүлчийн даваагаа давж, сүүлчийнхээ шалгалтаа өгч байхад миний ээж, аав намайг хардаг ч болоосой. Намайг ямар хүнд юм давж туулсныг үздэг ч болоосой гэж өөрийн эрхгүй бодогддог. Хүн амьдадаа үзэж болох там. Цэрэгт орсон хүмүүсээс ойролцоогоор 50 хувь нь тэсэж, төгсдөг. Салаа номхон гэж командлаад бүргэдтэй тэмдгийг малгайнд зүүж өгөөд анх удаа марине гэсэн үг сонсоход сая л нэг өөрсдийгөө хүн гэдгээ мэдрэх шиг болж байсан. Түүнээс өмнө бол тийм үг сонсож байсангүй. Шаар, өт, эрлийз, хурлийз, баас гээд л түмэн янзаар дуудуулна. Ерөөсөө хүнтэй холбоотой нэр сонсогдохгүй. Тэмдгээ аваад малгайндаа хадаж, жинхэнэ марине болтлоо бид хүн биш. 

	Энэ хугацаа хэдий хэр үргэлжилж байна вэ?

	3 сар хагас. Ямар улиралд вэ гэдгээс бас шалтгаална.

	Манай шинэ цэргийн каринти гэдэг шиг л юм аа даа.

	Ойролцоо. Ер нь цэргийн бэлтгэл, цэргийн амьдралтай л танилцуулж өгч байгаа юм. Ямар ч утас, захиа, холбоогүй ертөнцөөс нь салгана. 

	Цэргийн байрыг бид өдөрт дөч, тавин удаа угаадаг. Зүгээр ч угаахгүй шалны мод түрж угаахгүй. Галуун цуваагаар явж угаана. Армид бол пицца захиалж болдог бол манай маринед тийм юм ч байхгүй. Жа нар орж ирээд л Освинцемийн шоронг нээлээ гэж хэлдэг. Тэгээд зогсоогоод үзлэг хийнэ. Алгадаад авна. Нүднийх нь харц нь өөрчлөгдсөн бол тэр хүмүүжилгүй хүн. Өмнөөс нь хэлэх ёстой үгээ хэлээд л, гэхдээ тэр дуугаа зөөлрүүлж болохгүй, зэрлэг болгож болохгүй. 

	Өглөө унтаж байхад жа орж ирээд хоёр давхар оруудыг татаад унагаана. Унахдаа гэмтчихгүйн тулд сүүлдээ унаж сурсан. 

	“Гурван секундийн дотор оймсоо өмсөөд. Гурав, хоёр, нэг” гээд тоолно. Тэр 100 гаруй хүн бүгдээрээ гуравхан секундэд оймсоо өмсөж чадахгүй. Тэгээд “Гурав, хоёр, нэг, нойл. Зогс” гэнэ. Тэгэхэд хүн хөлдсөн юм шиг зогсох ёстой. Оймсоо өмсөж дуусаагүй хүн яг л тэр хөдөлгөөнөөрөө таг зогсох ёстой. Хэрвээ жаахан л үргэлжлүүлэн хөдөлгөөн хийх юм бол алуулна. Бүх л салаа түүний төлөө тамлуулж байгаа юм даа. 

	Дайнд нэг л хүн буруу хөдөлгөөн хийх юм бол салаагаараа алуулдаг. Тийм учраас тэгж сургадаг. Орой дэрэн дээр толгой тавиад л унтана. Өглөө зүгээр л босох дохио хангинахгүй. Гэрэл асаагаад л, хогийн сав өшиглөөд л, давхар оруудыг босгосон даалуу шиг нураагаад л. Тэгээд “Бүх юмыг арван секундийн дотор эмхэл, арав, ёс, найм, долоо...” гээд л тоолж эхэлнэ. Бид амжихгүй. Тоолж дуусаад зогс гэнэ. Та нар охид шиг маягламаар байна уу? Доош суу, суниа. Гар, далай руу гүйгээд марш гэнэ. Далайн ус их хүйтэн. Хөлдөж үхчих гээд, дээр нь далайн давстай ус чинь хатаад ирэхээрээ хөлийн бүх үе, салтаа суга хагараад хөдлөх болгонд цус гоожоод ирнэ. Тэгэхэд л хүмүүс шантарч эхэлдэг. 

	60-70 кг ачаа үүрүүлээд нисдэг тэргэнд суулгаад ниснэ. Нисдэг тэрэгний ар тал онгойлгоод эхний хоёр тийшээ очоод зогс, буугаа доош нь харуулж зүү гэнэ. Улаан гэрэл ногоон болж асна. Зогсоход Хөлөө ач гэнэ. Тэгээд бурхандаа мөргө гэнэ. Тонгойход л хойноос амбаардаад өшиглөчихнө. Тэгэж тонгойсон байдалтай усруу ороход буцаад толгой нь эргэж хөвж гарч ирдэг юм. Тэгээд харанхуй шөнө далайн усанд хамаг хувцас, хэрэглэл, буу зэвсэгтэйгээ хаягдаж байгаа юм. Ус хүйтэн гэж жигтэйхэн. Эрэг хаана байгаа нь мэдэгдэхгүй. Буугаа хаяж болохгүй. Ардаа байгаа үүргэвч маань дарж живүүлчих гээд болохгүй болохоор нь өвөртөө гаргана. Тэгээд л сэлнэ дээ. Эргэн тойрон цэргүүд, тэдний хөвж байгаа чигт л хөвнө. 

	Ийм байдлаас хүний амь эрсдэх тохиолдол гардаг уу?

	Гаралгүй яах вэ. Эндээс цөөнгүй хүн живж үхдэг. Ер нь мариниуд дотроос аваар, бэлтгэлийн үед сард 60 хүн үрэгдэхийг жирийн үзэгдэл гэдэг. Жараас илүү гарвал хэтэрлээ гэдэг. Живбэл цүнх буугаа хаядаг. Хаявал өрөнд орчих гээд байдаг. Тэгээд цагийн дараа далайн эрэгт арай гэж нэг хүрнэ дээ. Десант буулаа гэхэд цэргүүд ямар ч чимээ гаргахгүй, зөвхөн толгой нь харагдахгүй хөвсөөр яваад очдог. 

	Мөн гүйдэл дундаа буудлага хийнэ. Нэг, хоёр метрийн зайтай амьд гал буудаж байхад бид дундын зайгаар нь гүйж явах ёстой. Ард байгаа цэрэг нь манийгаа оночихгүйгээр буудаж байх ёстой. Сугандаа бууныхаа бөгсийг хийчхээд гүйж явахдаа бууддаг. Хажууд дахь хүнээ буудчих гээд байдаг юм. Зүүн эргээс нэг цэрэг тэгж гүйлт дундаа арынхаа хүний суманд оногдож алуулсан. 

	Нэг удаа би тэгээд гүйж яваад эргээд харсан чинь манай салааны хамгийн мангар нь миний ард зогсож байдаг байна шүү дээ. Энэ ч манийгаа буудчих байх даа гэж бодоод, жа-даа би үүний ард гаръя гэж хэлсэн чинь “Дайны үед чи нөхөртөө итгэхгүй гэж үү, урдаа гараад гүй” гэж байгаа юм. Тэгээд хавчганаад, бие барьчхаад гүйж байгаа юм даа. Дайны талбарт хүмүүс өөрийнхөө галд их өртдөг. Тийм эрсдэл гаргахгүйн тулд л дайны өмнө тэгж бэлтгэл хийлгэдэг юм билээ. 

	Энэ цэрэг эрийг өсгөж, хүмүүжүүлсэн аавынхаа тухай танилцуулахгүй юу?

	Манай аавыг Рэнцэндорж гэдэг. Дарханы пуужингийн 134 дүгээр ангид алба хааж байсан. Монголын шилдэг офицероор шалгарч байсан, Алтан гадас одон, Байлдааны гавьяаны улаан тугийн одонтой. Онц буудагч.

	Хуучин цагт Социалист орнуудын пуужингийн салбарынхан Читад очиж буудлага хийхэд орос, болгар гээд бусад орныхон байг 250 метрийн зайнд ороод ирэхэд нь пуужингаа харваж онодог байсан бол монголчууд пуужингаараа нисгэсэн объектыг ондгоороо гайхуулдаг байсан гэсэн. 

	Аав маань Киевт сургууль төгссөн, Цахилгаан инженерийн мэргэжилтэй хүн. 

	Баярлалаа. Залуу хүмүүст төдийгүй хэн бүхэнд сургамжтай, сонирхолтой яриа болсон гэдэгт итгэлтэй байна. 

	Бидний яриа өндөрлөв. Уг нь бид олон зүйлийн талаар ярилцсан ч зарим нөхцөл байдлын улмаас тэр бүгдийг олонд дэлгэх боломжгүй учир уншигчдаасаа хүлцэл өчье.

	Энэ бол түүх. Энгийн нэгэн түүх ч биш, цаг мөч бүхэнд хүн төрөлхтний түүх бүтээгдэж, шинэчлэгдэж байдаг. Тэр түүхэн үйл явдлууд биднээс их хол, бидэнд хамаагүй мэт, бид түүх бичлэгээс гээгдэж хаягдсан мэт байх нь ч байна. Зарим үед бид түүхийн эзэд, өөрчлөгчид, голлон бүтээгчид ч явсан үе бий. 

	Энэ цаг үеийн онцлог түүх бичигдэж байна. Гэхдээ биднээс нэлээд холд, нэгэн цагт бидний дээдэс махир сэлмээ морин дэл дээрээ эргүүлж явсан тэр газар нутагт, Афганистан, Ирак, Сирид ид өрнөж байна. Гэтэл тэр түүхэн үйл явдлын халуун голомтод монголчууд бидний нэг нь оролцож, монгол эрийн ёсоор туулж давж ирсэн нь эрхгүй бахархал төрүүлэх билээ. Хожим монгол залуус түүний гаргасан мөрөөр Афган, Ирак, Сиера Лионд очицгоож, Монгол цэргийн нэр төрийг өндөрт өргөж энхийг сахиулах үйлст алба хаасан.

	Тэр цагаас хойш арав гаруй жил өнгөрчээ. Өнөө Хосбаяр маань улам хэрсүүжин чангарч, улам ихийг сурч, чадваржсан. Р.Хосбаярын амжилтын сураг дуулдсаар л байдаг. Сургуулиа амжилттай төгсөж, цол нэмж, Европт томилолтоор ажиллаж, амжилт бүтээл гаргаж байлаа. Тэр хэдийгээр Америк гэдэг улсын армид тушаал хүлээн алба хааж яваа ч чээжинд нь эх Монголоо гэсэн сэтгэл булгилж явдаг юм. Бүр үг бүрээс нь Монголоо гэсэн сэтгэл илэрнэ. Монгол ёс заншил, түүхээ судалж, явсан газар бүртээ, уулзсан хүн бүрд сурталчилна. Монголчуудтайгаа ойрхон байж, залуучуудад хэлж сургаж, эх орноо санан, хэзээ нэгэн цагт ихийг сураад эх орныхоо тусын тулд илүү ихийг бүтээнэ гэсэн итгэлээр жигүүрлэн явна.

	Эр зориг, хүсэл тэмүүлэл байваас зорьсондоо хүрдэг гэдгийг Хосоогийн түүх харуулна. Монгол залуус түүнээс үлгэр аваасай хэмээн хүснэм. Би ч бас байнга түүний эр зориг, тэвчээр, ухааныг нь эргэн санаж өөрийгөө хурцалж явдаг билээ.

